
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᓄᕕᐱᕆ 22, 2002 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᒥᓂᔅᑕ ᔮᒃ ᐊᓇᕈᐊᖅ, ᔭᐃᒥᓯ ᐊᕐᕚᕐᓗᒃ, ᑖᓄᑦ ᕼᐊᕕᐅᔭᖅ, ᑕᐃᕕᑎ 
ᐃᒃᑲᕐᕆᐊᓗᒃ, ᐃᓄᑭ ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ,ᒋᓕᓐ ᒪᒃᓖᓐ, ᔫᐱ ᓄᑕᕋᖅ, ᒥᓂᔅᑕ ᑭᐅᓪᕕᓐ ᐃᖕ, ᐅᖃᖅᑎ 
ᑭᕕᓐ ᐅ'ᐳᕋᐃᐊᓐ, ᓯᕗᓕᖅᑎ ᐸᐅᓗᓯ ᐅᑲᓕᖅ, ᒥᓂᔅᑕ ᐃᐊᑦ ᐲᑯ, ᔪᕋᐃᐊᔅ ᐳᑭᕐᓇᖅ, ᒥᓂᔅᑕ ᒪᓃᑦᑐᖅ ᑖᒻᓴᓐ, 
ᕼᐊᓐᑐ ᑐᑐ, ᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ ᑐᒃᓯᐊᖅᑐᖅ. 
 
>>ᑐᒃᓯᐊᕐᓂᖅ 
 
ᐅᖃᖅᑎ:  ᑲᑎᒪᔾᔪᑎᔅᓴᖅ 2.  ᒥᓂᔅᑕᐃᑦ ᐅᖃᐅᓯᔅᓴᖏᑦ.  ᐊᑭᓱᒃ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 080-1(6): C- ᑕᖅᑲᒃᑯᓄᖓ ᐃᑲᔫᑏᑦ ᖁᒻᒧᐊᑦᑎᑕᐅᓯᒪᔪᒃᑯᑦ ᐊᖅᑯᑎᔅᓴᖅ 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᓯᕗᓕᐅᖅᑏ. 
 
(ᑐᓵᔨᑎᒎᕈᓐᓃᖅᑐᖅ): ᐅᖃᖅᑏ, ᖁᕕᐊᑉᐳᖓ ᐅᓪᓗᒥ ᓇᓗᓇᐃᖅᓯᒋᐊᖓ ᓄᓇᕗᒻᒥ ᒐᕙᒪᒃᑯᑦ ᑐᔅᓯᕋᐅᑎᖓ 
ᐊᑭᖃᓐᖏᑦᑐᒥᑦ ᖁᒻᒧᐊᑦᑎᑕᐅᓯᒪᔪᒃᑯᑦ ᐊᖅᑯᑎᔅᓴᖅ ᐃᑲᔪᖅᓱᖅᑕᐅᓚᐅᕐᒪᑦ ᑲᓇᑕᒥ ᓴᓇᔭᐅᓯᒪᔪᓕᕆᔨᒃᑯᓐᓄᑦ. 
 
ᓄᓇᕗᒻᒥ ᐱᑕᖃᓕᖅᐳᖅ 15 megahertz ᐊᖅᑯᑎᔅᓴᕐᓂᒃ ᖁᒻᒧᐊᑦᑎᑕᐅᓯᒪᔪᒃᑯᑦ ᐊᑭᖃᓐᖏᑦᑐᒥᑦ. ᐊᖅᑯᑎᐅᔪᖅ 
ᐊᑐᐃᓐᐅᓴᓂᐊᖅᐳᖅ ᖃᕋᓴᐅᔭᒃᑯᑦ ᑐᔪᐃᔾᔪᑎᒃᑯᑦ ᐊᑐᐃᓐᓇᐅᓗᓂ, ᐊᐅᓚᔪᒃᑯᑦ ᑕᑯᔅᓴᐅᔪᒃᑯᑦ ᑲᑎᒪᓂᕐᓄᑦ ᐊᒻᒪ 
ᖃᕋᓴᐅᔭᒃᑯᑦ ᑎᑎᖅᑲᓄᑦ ᑐᓴᐅᒪᖃᑎᒌᓐᓂᕐᒧᑦ ᐊᑯᓂᐅᓂᖃᖅᑐᓂ ᖁᒻᒧᐊᑦᑎᑕᐅᓯᒪᔪᖅ 15-ᓄᑦ ᐊᕐᕌᒍᓄᑦ. 
 
ᐊᒥᓲᔪᒍᑦ ᖃᐅᔨᒪᓐᖏᓇᑦᑕ ᑭ ᓱᒻᒪᖔᖅ 15 megahertz ᐊᖅᑯᑎᐅᔪᖅ ᖁᒻᒧᐊᑦᑎᑕᐅᓯᒪᔪᒃᑯᑦ ᑐᑭᖃᖅᑐᓂ, 
ᓇᓗᓇᐃᕌᕐᔪᓐᓂᐊᕋᒃᑯ ᖃᓄᖅ ᑕᒪᓐᓇ ᐊᓯᔾᔩᓂᐊᕐᒪᖔᖅ ᐃᓄᖁᑎᑦᑎᓐᓄᑦ, ᓇᒻᒥᓂᖁᑎᖃᖅᑐᓄᑦ, 
ᑲᑐᔾᔨᖃᑎᒌᓄᑦ ᑐᓴᐅᒪᖃᑎᒌᒍᓐᓇᓕᕐᓗᑎᒃ ᓇᒻᒥᓂᖅ ᐊᒻᒪ ᓯᓚᕐᔪᐊᓕᒫᒥᑦ. 
 
ᒫᓐᓴᐅᔪᖅ 13-ᖑᔪᑦ 26-ᓂᑦ ᓄᓇᓕᓐᓂᑦ ᖃᕋᓴᐅᔭᒃᑯᑦ ᑎᑎᖅᑲᓂᒃ ᑐᔪᐃᔾᔪᑎᖃᕐᒪᑕ ᐅᖓᓯᑦᑐᒧᑦ ᐅᖄᓚᐅᑎᒃᑯᑦ 
ᐊᒻᒪᐃᒐᑎᒃ, ᐅᖃᖅᑏ. ᒪᐃᔭᖓᑦ ᐊᐅᓱᐃᑦᑐᕐᒥ $4-ᑕᐅᓴᓂᒃ ᑕᖅᑭᑕᒫᑦ ᐅᖓᓯᑦᑐᒧᑦ ᐅᖄᓚᐅᑎᓯᐅᑎᓄᑦ 
ᖃᕋᓴᐅᔭᒃᑯᑦ ᑐᔪᐃᔾᔪᑎᖓᓄᑦ. 
 
ᐃᖃᓗᓐᓂᑦ ᖃᕋᓴᐅᔭᒃᑯᑦ ᑐᔪᐃᔾᔪᑎᓄᑦ ᐊᑭᖃᑐᐃᓐᓇᖅᑐᑎᒃ $50-ᑖᓚ ᑕᖅᑭᑕᒫᑦ ᐱᓪᓗᒍ ᒪᕐᕉᒻᒪᑎᒃ 
ᓄᓇᓕᖓᓐᓂᑦ ᖃᕋᓴᐅᔭᒃᑯᑦ ᑐᔪᐃᔾᔪᑎᓄᑦ ᐱᔨᑦᓯᖅᑏᒃ. ᑭᒃᑯᑐᐃᓐᓇᐃᑦ ᐊᑭᓖᒋᐊᖃᓐᖏᓚᑦ ᖃᕋᓴᐅᔭᒃᑯᑦ 
ᑎᑎᖅᑲᓂᒃ ᑐᔪᐃᔾᔪᑎᓅᕆᐊᖓ. 

ᓄᓇᓕᓐᓄᑦ ᑕᐃᒪᐃᑦᑐᒥᑦ ᐱᔨᑦᓯᖅᑎᖃᓐᖏᑦᑐᓄᑦ ᐊᑭᓗᐊᕐᒪᑦ ᐅᕙᑦᑎᓐᓄᑦ. ᒥᓂᔅᑕᖃᕐᕕᒐ ᐱᓕᕆᖃᑎᖃᖅᐳᖅ 
ᐃᓄᓕᕆᔨᑐᖃᒃᑯᓐᓂᑦ ᓴᖅᑮᓇᓱᐊᖅᑐᑎᒃ ᓇᓗᓇᐃᕈᑕᐅᔪᓐᓇᖅᑐᓂᒃ ᐱᓕᕆᐊᓂᒃ ᐃᓚᖏᑦ ᐅᕙᒍᑦ 
ᐊᖅᑯᑎᖃᖅᑐᒃᑯᑦ ᐃᑲᔪᖅᓱᖁᓪᓗᒋᑦ ᓇᒻᒥᓂᕋᓛᖁᑎᓖᑦ ᐊᒻᒪ ᓴᖅᑮᒃᑲᓐᓂᖁᓪᓗᒋᑦ ᑐᓴᐅᒪᖃᑎᒌᒍᑎᓄᑦ. 
 
ᓄᓇᕗᒻᒥ ᓄᓇᓖᑦ ᐊᐱᕆᔭᐅᓂᐊᖅᐳᑦ ᑐᔅᓯᕋᐅᑎᓕᐅᖁᔭᐅᓪᓗᑎᒃ ᐊᒻᒪ ᑕᓪᓕᒪᓂᒃ ᓇᓗᓇᐃᕈᑎᓂᒃ 
ᐱᑕᖃᕐᓂᐊᖅᐳᑦ ᐱᓕᕆᐊᓂᑦ. ᑕᒪᓐᓇ ᑐᑭᖃᖅᐳᖅ ᓄᓇᕗᒻᒥ ᐊᒻᒪ ᓇᒻᒥᓂᖁᑎᓖᑦ ᐊᑐᕈᓐᓇᑲᓐᓂᕐᓂᐊᕐᒪᑕ 
ᐱᔨᑦᓯᕐᓂᐅᔪᓂᑦ ᓲᕐᓗ ᑮᓇᐅᔭᓕᕆᔾᔪᑎᓂᒃ, ᐃᖅᑲᖅᑐᐃᕕᒻᒥᑦ ᐃᑲᔪᖅᑎᓂᒃ ᐅᖓᓯᑦᑐᒦᓐᖔᖅᑐᓂᒃ, ᐊᒻᒪ 
ᒪᑐᐃᖅᓯᔪᓐᓇᕐᓗᑎᒃ ᑮᓇᐅᔭᒃᑯᕕᒻᒥᑦ ᖃᕋᓴᐅᔭᒃᑯᑎᒍᑦ, ᐊᒻᒪ ᑐᑭᓯᐅᕆᔪᓐᓇᕐᓗᑎᒃ ᐃᓄᑦᑎᑑᓕᖅᑎᑦᑎᓗᑎᒃ 
ᐊᖏᕐᕋᒥᓂᒃ, ᑕᐃᒃᑯᐊᓗ ᓴᓇᓐᖑᐊᖅᑏᑦ ᓂᐅᕕᐊᔅᓴᖃᕈᓐᓇᕐᓗᑎᒃ ᓴᓈᒥᓂᒃ ᓯᓚᖅᔪᐊᕐᒥᑦ ᓂᐅᕐᕈᑎᖃᕋᓱᐊᕐᓗᑎᒃ 
ᓄᓇᕗᒥᐅ ᖃᐅᔨᒪᓂᐊᕐᒪᑕ ᒥᑦᓵᓄ ᖃᓄᐃᑦᑑᓂᖏᓄ ᐱᔭᑦᓴᐅᔪᐃᑦ ᓴᕿᓯᒪᔪᐃᑦ ᐃᑲᔪᖅᓱᕈᑎᐅᓂᐊᕐᑐᐃᑦ 
ᐱᕙᓪᓕᐊᓂᖏᓄ ᐸᖅᓇᑕᐅᔪᐃᑦ. 
 
ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᑦᓴᖅ ᐊᑑᑎᔭᐅᓂᐊᕐᓱᑎ ᐃᑲᔪᖅᓱᕈᑎᐅᓗᑎ ᐃᓕᓐᓂᐊᖅᑐᓕᕆᔨᑯᓄ ᐊᒻᒪ 
ᐋᓐᓂᐊᖃᓐᓇᖏᑦᑐᓕᕆᔨᑯᓄ ᑐᑦᓯᕋᕈᑎᐅᓯᒪᔪᓄ ᒥᑦᓴᐅᓯᓗᒋ ᐱᖓᓱᐃᓕᖓᓂᕐᓴᐅᓗᑎ ᖃᑦᓯᐅᓂᖏᓄ 
ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᑦᓴᖅ ᐊᑐᐃᓐᓇᐅᓂᐊᕐᑐᐃᑦ ᐃᓕᓐᓂᐊᖅᑎᓄ ᐊᒻᒪ ᐋᓐᓂᐊᖃᓐᓇᖏᑦᑐᓕᕆᔨᑯ 
ᐃᖃᓇᐃᔭᖅᑎᖏᓄ ᐱᓗᐊᖅᑐᒥ ᓄᓇᓕᐅᔪᓂ ᓯᓚᑎᐊᓂ ᐃᖃᓗᐃᑦ, ᑲᖏᖅᓯᓂᖅ ᐊᒻᒪᓗ ᐃᖃᓗᑦᑑᑦᓯᐊᖅᒥ. 
 
ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᑦᓴᖅ ᐊᑑᑎᔭᐅᓂᐊᕐᓱᑎ ᓯᐊᒻᒪᑎᓂᐊᕐᒪᑕ ᐃᓕᓐᓂᐊᖅᑐᓕᕆᓂᖅᓄ ᐱᔭᑦᓴᐅᔪᐃᑦ 
ᐃᓗᐊᓂ ᑕᒪᐃᓂ ᓄᓇᓕᒋᔭᑎᖕᓂ ᐅᑯᓇᖓ ᓄᑲᖅᑎᐅᓛᖓᓂ ᐃᓕᓐᓂᐊᖅᑎᓂ ᐃᓕᓐᓂᐊᓕᕋᑖᓂ ᐃᖕᓇᖅᓄ 
ᖃᐅᔨᓴᖅᓂᖃᓗᑎ ᓯᓚᑦᑐᓴᖅᕕᔾᔪᐊᖅᒥ ᐱᔭᑦᓴᐅᔪᓂ ᐅᑯᓇᓂ ᓄᓇᓕᐊᓂ. 
 
ᐅᖃᖅᑎ, ᖁᕝᕙᕆᐊᕐᓯᒪᔪ ᖁᒧᐊᑦᑎᑕᐅᓯᒪᔪᒃᑯ ᐊᖁᑎᑦᓴᖅ ᑕᒪᐃᓄ ᓄᓇᓕᐅᔪᓄ ᑐᑭᖃᕐᒪ ᑕᐃᒃᑯᐊ 
ᐃᓕᓐᓂᐊᖅᑏᑦ ᐃᓱᒪᓯᒪᔪᐃᑦ ᐊᑑᑎᒍᒪᔪᐃᑦ ᐱᔭᑦᓴᐅᔪᒧ ᐱᕙᓪᓕᐊᒍᓐᓇᓂᐊᕐᑐᐃᑦ ᐊᖏᖅᕋᕆᔭᖏᓐᓂ. 
 
ᐅᖃᖅᑎ, ᑕᒪᓐᓇ ᓄᑖ ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᑦᓴᖅ ᐋᓐᓂᐊᖃᓐᓇᖏᑦᑐᓕᕆᔨᑯ ᐱᔨᑦᓯᖅᑕᐅᓂᖏᓄ 
ᒫᓐᓇᑦᓴᐅᑎᒋ ᐃᒪᐃᑦᑐᓂ ᐊᔾᔨᓕᐅᕈᑎᐅᔪᓂ ᐊᑑᑎᓂᑯᓂ ᑭᖓᖕᓂ ᐊᐅᓪᓚᖅᑎᑕᐅᔭᕆᐊᖃᕐᓱᑎ. 
ᖃᐅᔨᓴᖅᑕᐅᓯᒪᓂᑯᐃᑦ ᖃᓄᐃᑦᑑᓯᒪᓂᖏᓄ ᐃᓗᐊᓂ ᐅᓪᓗᒐᓴᓂ ᐅᖓᖅᕙᕆᐊᕐᓱᑎ ᖃᐅᔨᖄᓚᐅᖏᓐᓂᖓᓂ 
ᖃᐅᔨᓴᖅᑕᐅᓯᒪᔪᖅ ᖃᓄᐃᑑᓯᒪᓂᖏᓄ. ᐊᑑᑎᓗᓂ ᓇᓗᓇᐃᔭᕈᑎᓕ ᐊᔾᔨᓕᐅᕈᑎᒧᑦ, ᐊᐅᓪᓚᖅᑎᑕᐅᔪᓐᓇᕐᑐᐃᑦ 
ᖃᕆᓴᐅᔭᑎᒍᑦ, ᐋᓐᓂᐊᓯᐅᖅᑎᓗ ᐅᔾᔨᕐᓱᓚᕿᓂᐊᕐᒪ 99ᐳᓴᒥ ᕿᓚᒥᐅᓂᖅᓴᒃᑯᑦ. ᑕᒪᓐᓇ ᐱᕚᓪᓕᑎᑦᓯᓂᐊᕐᒪ 
ᖃᓄᐃᓂᖏᓄ ᐃᑲᔪᖅᑕᐅᓂᐅᔪᓂ ᐱᓕᑦᓯᒍᑎᒋᔪᓐᓇᓂᐊᕐᓱᑎᒍ ᓄᓇᓕᒋᔭᑎᖕᓂ. 
 
ᐅᕙᑦᓯᐊᕉᓕᕐᑎᓪᓗᒍ ᓂᕆᐅᓐᓂᖃᓂᐊᕐᓱᖓ ᑕᐃᑯᐊ ᑭᒃᑯᓕᒫᓄ ᐃᑲᔫᑎᑦᓴᐅᔪᐃᑦ ᖁᒻᒧᐊᑦᑎᑕᐅᓯᒪᔪᒃᑯ 
ᐊᖁᑎᑦᓴᖅ ᐃᑲᔪᖅᓱᕈᓐᓇᓂᐊᕐᒪ ᖃᓄᐃᒋᐊᑲᓂᓂᐊᕈᑎᑦᓴᓄ ᖃᕆᓴᐅᔭᑎᒍᑦ ᐊᒻᒪ ᑐᑭᓯᐅᒪᖃᑦᑕᐅᑎᒍᑎᒍ 
ᖃᓄᐃᓂᕆᔭᖏᓄ. ᐱᓗᐊᖅᑐᒥ ᐃᓗᐊᓂ ᐃᓕᖁᓯᓕᕆᓂᖅᓄ ᐊᒻᒪ ᐃᖃᖅᑐᐃᓂᓕᕆᓂᖅᓄ ᑐᑦᓯᕋᕈᑎᐅᔪᓄᑦ. 
 
ᐃᓕᑕᖅᓯᔪᒪᑦᓱᖓ ᐱᔪᒪᓂᕆᓂᕆᑦᓯᐊᕐᑕᐅᔪᓄ ᐅᑯᓇᓂ 99ᖑᓗᑎ ᐱᓗᐊᖅᑐᒥ ᐃᓕᓐᓂᐊᖅᑐᓕᕆᔨᑯ, 
ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ, ᑮᓇᐅᔭᓕᕆᔨᑯ ᐊᒻᒪ ᓴᓇᔪᓕᕆᔨᑯ ᐊᒻᒪ ᐱᔨᑦᓯᖅᑕᐅᓂᖏᓄ 
ᐃᒪᐃᓂᐊᕐᓗᑎ ᓴᖀᓗᑎ ᑕᒪᑐᒥᖓ ᑐᑦᓯᕋᕈᑎᒥ ᐱᕙᓪᓕᐊᑎᖕᓂᐊᕐᓗᒋ ᐱᔭᑦᓴᐅᔪᖅ. 
 
ᒐᕙᒪᑐᖃᑯ ᑎᒃᑯᐃᓯᒪᓪᓗᑎ ᐊᑑᑎᒍᑎᑦᓴᒥ ᐱᓕᕆᖃᑎᒌᓂᐅᔪᒧ ᐊᑑᑎᒍᑎᐅᓂᐊᕐᓱᓂ ᐃᓗᐊᓂ ᒐᕙᒪ ᓄᓇᕗᒥ 
ᖃᓄᐃᓂᕆᔭᖏᓄ ᐃᓕᖓᓂᖃᕐᑐᐃᑦ ᐊᑑᑎᓂᖃᕐᓯᐊᕐᑐᐃᑦ ᐅᑯᓇᓂ ᑲᑐᑎᖃᑎᒌᑦ ᑭᒃᑯᓕᒫᓄ ᐃᑲᔫᑎᑦᓴᓂ 
ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᒥ.  
 
ᐱᔭᑦᓴᐃᑦ ᓴᕿᑕᐅᓯᒪᔪᐃᑦ ᐅᕙᖓ ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᖏᓐᓂ ᑐᓐᓂᕈᓯᐊᖅ ᓴᕿᓯᒪᔭᒃᑲᓂ ᐅᓪᓗᒥ 
ᓴᖀᓯᒪᓂᖃᕐᑐᐃᑦ ᓯᕗᓪᓕᖅᐹᓯᐅᑎᖏᓄ ᑲᔪᓯᖏᓐᓇᓂᐊᕐᓱᑎ ᐱᕙᓪᓕᐊᓂᖏᓄ ᐅᑯᓇᓂ ᐱᕙᓪᓕᐊᓂᖏᓂ 
ᖃᐅᔨᒪᔭᐅᓂᕆᔭᐅᔪᓂ, ᐱᕙᓪᓕᐊᔾᔪᑎᐅᓂᐊᕐᓱᑎ ᓂᕆᐅᒋᔭᐅᓂᐊᓱᑎᓪᓗ ᒐᕙᒪᑯᓐᓂ. 

ᐅᖃᖅᑎ, ᒪᑐᓯᒍᒪᓕᕐᓱᖓᓗ ᐃᒪᐃᓕᓗᖓ ᑕᐃᓐᓇ ᑖᓐᓇ ᑐᓐᓂᕈᓯᐊᕈᑦ ᐃᑲᔫᑎᖃᕐᒪ ᓄᓇᕗᒥᐅᓄ 
ᐃᒪᐃᑦᑐᑲᓴᑦᓯᐊᓄ ᒥᑦᓴᐅᓯᓗᒋ 2 ᒥᓕᐊᓐ ᑖᓚᓂ ᐊᖅᕌᒍᒧ, ᑲᑎᑦᑐᑎᑦ 29 ᒥᓕᐊᓐ ᑖᓚᐃᑦ ᐅᖓᑎᐋᓄ 
ᐊᑑᑎᓂᕆᓂᐊᕐᑕᖏᑦᑕ ᖃᖓᑦᑕᖅᑎᑕᐅᓯᒪᔫᑉ. 
 
ᐱᕙᓪᓕᐊᑎᑕᐅᓂᖏᓄ ᒐᕙᒪ ᓄᓇᕗᒥ ᐊᑑᑎᓂᐊᕐᓗᑎ ᖁᒻᒧᐊᑦᑎᑕᐅᓯᒪᔪᒃᑯ ᐊᖁᑎᖏᓄ ᖃᑦᓯᐅᓂᖏ 
ᒥᑦᓴᐅᓯᓗᒋ 200 ᑕᐅᓴᓐ ᑖᓚᐃᑦ ᐊᖅᕌᒍᒧᑦ. ᓴᕿᑎᑦᓯᒪᓪᓗᑎ ᖃᓄᐃᓕᖓᓂᖏᓄ ᓯᕗᓪᓕᖅᓯᐅᑎᖏᓄ 
ᐱᕙᓪᓕᐊᑎᑕᐅᓂᐊᕐᓱᑎᓗ ᑕᒪᐃᓄ ᓄᓇᕗᒥᐅᓄ ᐱᔪᓐᓇᓂᖃᓂᐊᕐᓱᑎ ᑕᒪᐃᓄ ᐃᓚᐅᑎᖅᓂᓄ ᐃᓗᐊᓂ ᐅᕙᒍ 
99 ᐱᕙᓪᓕᐊᓂᕆᓂᐊᕐᑕᑎᖕᓄ ᑲᔪᓯᖏᓐᓇᓂᐊᕐᓱᑎ ᑭᓪᓕᒍᑎᓗᑎ ᐊᖅᕌᒍ 2000ᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᒥᓂᔅᑕᐅᑉ ᐅᖃᐅᓯᒃᓴᖏ. ᐊᓯᖏᓐᓂ ᐅᖃᐅᓯᒃᓴᖅᑕᖃᖅᐹ ᒥᓂᔅᑕᐅᑉ ᐅᖃᐅᓯᒃᓴᖏᓐᓂ? ᒥᔅ ᑖᒻᓴᓐ 
 
ᒥᓂᔅᑕᐃᑦ ᐅᖃᐅᓯᖏᑦ 081-1(6): ᐃᑯᐊᓚᑎᑦᑕᐃᓕᓂᕐᒧ ᐱᓇᓱᐊᕈᓯᖅ ᓵᓚᒃᓴᖅᑐᑦ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐅᓪᓛᒃᑯᑦ, ᐅᖃᖅᑏ. ᐅᓪᓗᒥ ᒪᑭᑉᐳᖓ ᐃᓕᓴᖅᓯᔪᒪᓪᓗᖓ 12ᓂ 
ᓴᓇᔪᓐᓇᑎᐊᖅᑐᓂ ᓄᓇᕗᒻᒥᐅᑕᐃᑦ. 
 
ᐃᑯᐊᓪᓚᑦᑕᐃᓕᓂᕐᒧᑦ ᐱᓇᓱᐊᕈᓯᐅᓚᐅᕐᒪᑦ ᐊᑦᑑᕙᐅᑎᓪᓗᒍ. ᓵᓚᒃᓴᕋᓱᐊᕐᓂᐅᔪᖅ ᐱᒻᒪᕆᐅᓚᐅᖅᐳᖅ 
ᖃᐅᔨᒪᑎᑦᑎᓇᓱᐊᕐᓂᕐᒥ ᐊᖏᕋᒥ ᐃᑭᑦᑐᖃᓕᕐᓂᕐᐸᑦ ᑐᐊᕕᕐᓇᕐᑐᒥ. ᓄᓇᕗᒻᒥ ᐊᓪᓚᕕᐅᔪᖅ ᖃᑦᑎᕆᔨᒃᑯᑦ 
ᐊᖏᔪᖅᑳᖓᑦ ᓵᓚᑦᑕᑎᑦᑎᓇᓱᐊᓚᐅᕐᒪᑦ ᐊᒥᐊᕆᓂᕐᒥ ᐊᒻᒪ ᑎᑎᕋᕐᓂᕐᒥ ᐃᓕᓐᓂᐊᖅᑎᓄ ᐊᑐᓂ 
ᖁᕙᓯᓐᓂᓕᓐᓄ. 
 
ᓂᕈᐊᖅᑎᐅᖃᑕᐅᓪᓗᖓ ᐅᐊᕼᓐᓇᓚᒐᓚᐃᑦ ᐅᖓᑖᓂ ᑐᓂᔭᐅᓚᐅᕐᒪᑕ ᐅᖃᐅᑎᔪᓐᓇᕆᒃᑭ ᐊᔪᕐᓇᐸᓗᓚᐅᕐᒪᑦ 
ᓂᕈᐊᖅᓯᓇᓱᑦᑐᓂ ᓵᓚᒃᓴᓂᐊᖅᑐᓂ ᐱᖃᓯᐅᑎᓪᓗᑎ ᓯᕗᓪᓕᖅᐹᖅ ᑐᖏᓕᖓ ᐊᒻᒪ ᐱᖓᔪᐊᑦ ᓵᓚᒃᓴᖅᑐᓂ 
ᐃᒪᐃᓕᖓᓚᐅᖅᑐᑦ ᐊᑐᓂ ᖁᕙᓯᓐᓂᓕᓐᓂ ᐅᑯᐊ ᓵᓚᖃᓚᐅᖅᑐᑦ ᓯᕗᓪᓕᖅᐹᖅ ᕕᑦᑑᕆᔭ ᒪᐃᕼᐃ 
ᐃᒡᓗᓕᒻᒥᐅᖅ, ᐃᓕᓐᓂᐊᕆᐊᓕᓵᖅᑐᑦ. ᑐᖏᓕᖓ, ᓯᐊᓕ ᐊᖓᓕᒃ ᑲᖏᕐᖠᓂᕐᒥᐅᖅ, ᖁᕙᓯᓐᓂᓕ 2. ᐱᖓᔪᐊᑦ 
ᓵᓚᒨᓂ ᐊᓲᓇ ᑭᓐᖓᕐᒥᐅᖅ, ᖁᕙᓯᓐᓂᓕ 3. 
 
ᖁᕙᓯᓐᓂᓕᓐᓂ 4ᒥ 6ᒧᑦ, ᔨᐊᐳᕆ ᐴᒃ, ᓯᕗᓪᓕᖅᐹᖅ, ᐃᖃᓗᒻᒥᐅᖅ, ᖁᕙᓯᓐᓂᓕ 6. ᑯᖏᓕᖓ ᒥᓯᐅ ᐊᒪᕈᖅ, 
ᐃᓪᓗᓕᒑᕐᔪᒻᒥᐅᖅ ᖁᕙᓯᓐᓂᓕ 4. ᐱᖓᔪᐊᑦ ᒋᓕᐊᓐ ᑲᐅᒥᒃ ᖂᒑᔪᕐᒥᐅᖅ, ᖁᕙᓯᓐᓂᓕ 5. 
 
ᖁᕙᓯᓐᓂᓕᓐᓂ 7ᒥ 9ᒧᑦ, ᓯᕗᓪᓕᖅᐹᖅ ᐸᐴᑕ ᙲᐋᓐ ᓴᓪᓕᕐᒥᐅᖅ, ᖁᕙᓯᓐᓂᓕ 8, ᑯᖏᓕᖓ, ᓕᓐᓯ ᐊᓇᔭᒃ, 
ᑕᓗᕐᔪᐊᕐᒥᐅᖅ, ᖁᕙᓯᓐᓂᓕ 7, ᐱᖓᔪᐊᑦ ᑖᑎ ᖃᐅᒐᖅ, ᐃᖃᓗᑦᑑᑦᑎᐊᕐᒥᐅᖅ, ᖁᕙᓯᓐᓂᓕ 7. 
 
ᖁᕙᓯᓐᓂᓖᑦ 9ᒥ-12ᒧ, ᓯᕗᓪᓕᖅᐹᖅ ᑭᐅᕋᓐ ᓄᑕᕋᖅ, ᒥᑦᑎᒪᑕᓕᖕᒥᐅᖅ, ᑐᖏᓕᖓ ᑭᓕᐳᑦ ᑯᕐᓗᓂ, 
ᐃᖃᓗᑦᑑᑦᑎᐊᖅ, ᐱᖓᔪᐊᑦ ᐹᑐᕆᒃ ᓴᖑᔭᖅ, ᒥᑦᑎᒪᑕᓕᒻᒥᐅᑦ. 
 
ᓯᕗᓪᓕᖅᐹᖑᔪᑦ ᑮᓇᐅᔭᖅᑖᖅᑎᑕᐅᓚᐅᖅᑐᑦ $100ᓂ, ᑐᖏᓕᖏᑦ, $75ᓂ ᐊᒻᒪ ᐱᖓᔪᖏᑦ $50ᓂ. 
 
ᐅᐱᒋᑦᑎᐊᕈᒪᕙᒃᑲ ᓵᓚᒃᓴᓚᐅᕐᑐᑦ ᐊᒻᒪ ᐃᓚᐅᖃᑕᐅᓚᐅᖅᑐᑦ. ᖁᔭᓐᓇᒦᕈᒪᒻᒥᔭᒃᑲ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ 
ᐃᓕᓴᐃᔨᐅᔪᑦ ᑖᓱᒥᖓ ᐃᑲᔪᓚᐅᖅᑐᓂ ᓄᓇᕗᒻᒥ. ᐅᐱᒋᑦᑎᐊᑦᒥᔭᒃᑲ ᐅᕙᖓ ᐱᓕᕆᕕᖓᓃᑦᑐᑦ  

ᓵᓚᖃᑦᑎᑦᑎᓇᓱᐊᓚᐅᖅᑐᓂ ᒪᒃᑯᑦᑐᓄ ᓄᓇᕗᒻᒥ. 
 
ᐅᖃᖅᑏ, ᑖᒃᑯᐊ ᑎᑭᑕᐅᓚᐅᖅᑐᑦ ᑕᑯᓴᐅᑎᑦᑎᒻᒪᑕ ᐊᔪᖏᑦᑐᖁᑎᖃᕋᑦᑕ ᒪᒃᑯᑦᑐᓂ ᓄᓇᕗᒻᒥ. ᐊᔪᖏᓐᓂᕆᔭᖏ 
ᐊᒻᒪ ᖃᐅᔨᒪᓂᕆᔭᖏ ᐊᒥᓲᔪᑦ ᐱᖃᑕᐅᓚᐅᖅᑐᑎ ᐅᐱᒋᑦᑎᐊᕆᐊᖃᖅᑕᕗᑦ. 
 
ᐅᖃᒃᑲᓂᕐᓗᖓ, ᖁᔭᓕᔪᒪᔭᒃᑲ ᐊᒻᒪ ᐅᐱᒋᓗᒋ ᑖᒃᖁᓂᖓ ᐱᓇᓱᐊᓚᐅᖅᑐᓂ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏ. ᒥᓂᔅᑕ ᐊᓇᕈᐊᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 082-1(6): ᐊᒡᒍᖅᑕᐅᓂᖏᑦ ᐱᖅᑯᓯᔭᐃᑦ ᐱᖁᑏᑦ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐱᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, 
ᒪᒃᑯᒃᑐᓕᕆᔨᒃᑯᑦ, ᐃᓐᓇᓕᕆᔨᒃᑯᓪᓗ ᐱᓕᕆᕕᖓᑦ ᐱᔭᕇᕋᑖᓚᐅᖅᑐᑦ ᒪᕐᕉᓐᓂᒃ ᐅᑭᐅᓐᓂᒃ 
ᐊᐅᕙᐅᑎᒋᓕᖅᑕᒥᓐᓂᒃ ᐱᔾᔪᑎᓕᒻᒥᒃ ᐊᒡᒍᖅᑕᐅᓂᖏᓐᓂᒃ ᐱᖅᑯᓯᔭᐃᑦ ᐱᖁᑏᑦ ᑕᑯᑦᓱᒐᖃᕐᕕᒻᒦᑦᑐᑦ Prince of 
Wales Northern Heritage Museumᒥ. 
 
99 ᓄᐊᑕᐅᓂᑯᐃᑦ ᒐᕙᒪᒃᑯᓐᓄᑦ ᓄᓇᕗᒥ ᓄᓇᑦᓯᐊᕐᒥᓗ. ᑖᒃᑯᐊ ᐊᐅᕙᐅᑎᖃᓚᐅᖅᓱᑎᒃ ᓄᓇᕗᒥ ᒐᕙᒪᒃᑯᑦ 
ᑎᒍᒥᐊᖅᑎᐅᓕᖅᑐᑦ ᑕᐅᓴᕋᓴᓃᑦᑐᓂᒃ ᑕᑯᑦᓱᒐᖃᕐᕕᒻᒦᑦᑐᓂᒃ ᐱᖅᑯᓯᖃᕈᑕᐅᒪᔪᓂᒃ ᓴᓇᔭᐅᖃᑦᑕᕐᓂᑯᓂᓪᓗ 
ᐊᒻᒪᓗ ᐊᑭᑐᔪᕐᔪᐊᓂᒃ ᐃᑦᑕᕐᓂᑯᓂᒃ ᐃᓚᒋᔭᐅᑦᓱᑎᒃ ᑭᒃᑯᓕᒫᑦ ᑲᓐᖑᓇᖅᑐᐃᓪᓗ ᑐᖅᑯᖅᑕᐅᒪᔪᑦ ᐊᒻᒪᓗ 15 
ᑕᐅᓴᓐ ᖃᓂᒋᔮᓂ ᐅᓄᕐᓂᓕᓐᓂᒃ ᐊᔾᔨᓕᐅᒐᒥᓂᕐᓂᒃ. 
 
ᐅᖃᖅᑏ, ᑖᒃᑯᐊ ᐱᖁᑏᑦ ᐊᑭᖏᑦ ᐅᖃᕋᑦᓴᐅᖏᑦᑐᑦ ᐱᖅᑯᓯᖅᓱᕈᑎᓃᓐᖔᖓᒻᒪᑕ ᐃᖅᑲᐃᒍᑕᐅᕙᑦᓱᑎᓪᓗ 
ᓲᖑᔫᓂᕆᓚᐅᖅᑕᖏᓐᓂᒃ ᐆᒪᑦᓯᐊᕐᓂᕆᓚᐅᖅᑕᖓᓐᓂᓪᓗ ᓄᓇᕗᒥ ᐱᖁᖅᓯᐅᑉ ᐱᖅᑯᓯᖅᓲᑏᓪᓗ. ᒫᓐᓇ 
ᐋᖅᑭᑦᓱᖅᑕᐅᕙᓪᓕᐊᓕᖅᑐᑦ, ᐅᖃᖅᑎ, ᐃᓂᒌᔭᐅᖏᓐᓇᑐᑦᓴᖅ ᐊᒻᒪᓗ ᑲᒪᑦᓯᐊᖃᑦᑕᕕᑦᓴᖅ ᐱᖁᑎᓂᒃ 
ᐅᑎᖅᑐᑦᓴᓂᒃ Prince of Wales Northern Heritageᒥᒃ ᔭᓗᓇᐃᕝᒥᒃ. 
 
ᕿᓚᓈᖅᐳᖓ ᐅᓪᓗᐃᑦ ᐃᓚᖓᓐᓂ, ᐅᖃᖅᑎ, ᓇᑉᐸᐃᕕᒋᒍᓐᓇᖅᓯᓛᖅᑕᑎᓐᓂᒃ ᐊᖏᕐᕋᑦᓴᖓᓐᓂᒃ ᑖᒃᑯᐊ 
ᐱᖁᑏᑦ ᓄᓇᕗᒥ. ᒫᓐᓇ ᑖᒃᑯᐊ ᐃᓂᖃᖅᑎᑕᐃᑦ Prince of Wales Northern Heritage ᑕᑯᑦᓱᒍᖃᕐᕕᒻᒥ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᐱᑯ. 
 
ᒥᓂᔅᑕᐃᑦ ᐅᖃᐅᓯᖏᑦ 083-1(6): ᓄᓇᕐᔪᐊᒥ ᐅᐃᕆᓇᖅᑐᓂᒃ ᐅᔾᔨᕈᓱᓐᓂᕐᒧᑦ ᐱᓇᓱᐊᕈᓯᖅ 
 
ᒥᓂᔅᑕ ᐄᑐᐊᖅ ᐱᑯ: ᐅᓪᓛᒃᑯᑦ, ᐅᖃᖅᑎ. ᐅᖃᖅᑎ, ᓯᕙᑖᕐᕕᐅᕋᑖᓚᐅᖅᑐᒥ ᐅᓐᓄᒃᑯᑦ ᓱᐃᓛᖅᑎᑦᓯᔪᓄᑦ 
ᐊᐃᔪᒐᒪ ᑕᒫᓂ ᐃᖃᓗᓐᓂ ᐃᓚᐅᒋᐊᖅᑐᖅᓱᖓ ᐃᓄᓐᓄᑦ ᐃᓕᑕᖅᓯᒋᐊᖅᑐᖅᓯᒪᔪᓄᑦ ᓄᓇᕐᔪᐊᒥ ᐅᐃᕆᓇᖅᑐᓂᒃ 
ᐅᔾᔨᕈᓱᓐᓂᕐᒧᑦ ᐱᓇᓱᐊᕈᓯᕐᒥᒃ ᑕᒫᓂ ᓄᓇᕗᒥ. 
 
ᐱᖓᔪᐊᑦ ᐱᓇᓱᐊᕈᓯᖅ ᓄᕙᒻᕙᒥ ᐃᓕᑕᖅᓯᕕᐅᖃᑦᑕᓕᖅᑐᖅ ᐋᖅᑭᑦᑕᐅᓚᐅᖅᓯᒪᒻᒪᓂᒃ 1987ᒥᓂᑦ 
ᐊᓚᒃᑳᔭᐅᑦᓱᑎᒃ ᓱᐃᓛᕈᑎᑦᓴᒐᓚᐃᑦ ᐅᔾᔨᖅᓵᕆᔾᔪᑕᐅᓪᓗᑎᒃ ᐅᐃᕆᓐᓇᖅᑐᓂᒃ ᑎᒥᒧᑦ ᐊᒻᒪᓗ ᖃᓄᖅ 
ᐃᑉᐱᓇᖅᑎᒋᓲᖑᒻᒪᖔᑕ ᐊᑦᑐᐃᓂᖃᓲᖑᒻᒪᖔᑕᓗ ᑲᓇᑕᓕᒫᒥ.. 

“ᐃᓚᒌᓐᓂᖅ ᓴᓐᖏᑏᓐᓇᕈᒃ” ᐃᓱᒻᒥᖅᓴᐃᒍᑦ ᑕᕝᕙᓂ ᐱᓇᓱᐊᕈᓯᕐᒥ. ᐅᖃᑎᑦ, ᑕᒪᓐᓇ ᑎᒍᐊᖅᑖᖑᓚᐅᖅᓯᒪᔪᖅ 
ᖁᒡᓗᒃᑐᒥ 1988ᖑᑎᓪᓗᒍ ᓇᓗᓇᐃᒃᑯᑕᕆᔭᐅᑦᓱᓂ ᓯᕗᒧᒋᐊᖃᕐᓂᕐᒧᑦ ᐃᓅᓯᕐᒥ ᐃᓄᓕᒫᓄᑦ ᐊᒻᒪᓗ 
ᐱᖅᑯᓯᖃᑎᒌᑦᑐᓕᒫᓄᑦ, ᐅᖃᖅᑏ, ᑲᐃᓪᓗᐊᕆᐊᕈᑕᐅᑦᓱᓂ ᐋᖅᑭᐅᒪᓂᕐᒥᒃ ᐃᓅᓯᖃᑦᓯᐊᓂᕐᒥᓪᓗ. 
 
ᖃᓄᑐᐃᓐᓇᖅ ᐱᔪᖃᕐᓂᐊᖅᑐᖅ ᓇᒥᑐᐃᓐᓇᖅ ᓄᓇᓕᓐᓂ ᓄᓇᕗᒥ ᑕᕝᕙᓂ ᐱᓇᓱᐊᕈᓯᐅᑉ ᐃᓗᐊᓂ. ᓲᕐᓗ ᒫᓂ 
ᐃᖃᓗᓐᓂ ᓱᐃᓛᖅᑎᑦᓯᔪᖃᕐᓂᐊᖅᑐᖅ ᒪᑐᐃᖓᑎᑕᐅᓗᓂ ᐃᓅᓯᓕᕆᕕᒃ. ᓴᖅᑭᔮᖅᑎᑕᐅᓂᐊᕐᒥᔪᑦ ᒪᒃᑯᑦᑐ 
ᐅᐸᒐᖓᑦ ᐃᓪᓗ, ᓈᓚᐅᑎᒃᑯᑦ ᐅᖄᓚᕋᖅᑎᑦᓯᔪᖃᕐᓗᓂ ᐊᒻᒪᓗ ᐊᕐᕌᒍᑕᒫᑦ ᑕᐃᒪᐃᑉᐸᒻᒪᑦ ᓄᓇᕐᔪᐊᒥ 
ᐅᐃᕆᓇᖅᑐᓂᒃ ᐅᔾᔨᕈᓱᑦᑐᖃᖅᑎᓪᓗᒍ ᐱᓱᑦᑐᖃᕐᓂᐊᖅᑐᖅ ᑲᓱᖅᑎᑕᐅᓗᓂ ᐊᕙᓗᕈᖅᑐᖅ. 
 
ᒫᓐᓇᓕ ᐅᖃᖅᑎ, ᐅᔾᔨᕆᔭᐅᖁᔪᖅ ᑲᐅᔨᒪᑎᑦᓯᔾᔪᑦ, ᐅᕙᓂ ᒪᓕᒐᓕᐅᕐᕕᒻᒥ ᕿᓄᕕᒋᕙᑦᓯ ᒪᓕᒐᓕᐅᖅᑎᐅᔪᓯ 
ᐃᖅᑲᓇᐃᔭᖅᑎᐅᔪᓯᓗ ᐊᐃᑉᐸᕆᔪᒪᓪᓗᓯ ᑲᓱᖅᑎᑕᐅᓕᖅᐸᑦ ᐊᕙᓗ 4:00ᒥ ᐱᓱᒋᐊᓯᑉᐸᑕ ᑕᑲᓇᓐᖓᑦ 
ᐃᓅᓯᓕᕆᕕᒻᒥᒃ. 
 
ᐃᓇᒋᐊᖅᐸᒃᑲ ᑭᒃᑯᓕᒫᑦ ᐃᓚᒋᔭᐅᖁᓪᓗᒋᑦ ᑕᒪᑐᒪᓂ ᐱᒻᒪᕆᐅᔪᒥ ᐊᕐᕌᒍᑕᒫᖅᓯᐅᒻᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 084-1(6): ᓄᓇᕗᒥ ᓯᓚᑦᑐᓴᕐᕕᓕᕆᔩᑦ ᑲᑎᒪᔨᖏᑦ 
 
ᒥᓂᔅᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖁᕕᐊᑉᐳᖓ ᐅᖃᐅᑎᒍᓐᓇᕋᒃᑭᑦ ᒪᓕᒐᓕᐅᖅᑏᑦ 
ᐅᓪᓗᒥ ᑎᓕᔭᐅᓚᐅᖅᑐᓂᒃ ᓄᓇᕗᒥ ᓯᓚᑦᑐᓴᕐᕕᓕᕆᔩᑦ ᑲᑎᒪᔨᖏᓐᓄᑦ. ᕕᐅᓇ ᐴᓵᓐᑯᕆ ᐃᖃᓗᑦᑑᑦᓯᐊᕐᒥᐅᖅ, 
ᓵᕋᓐ ᓱᓪ ᖃᖏᖅᖠᓂᕐᒥᐅᖅ, ᐸᐱ ᓕᓇᑦ ᐊᕐᕕᐊᕐᒥᐅᖅ, ᓗᐊᕋ ᖃᐅᒥᒃ ᑲᖏᖅᖠᓂᕐᒥᐅᖅ, ᔮᓐ ᑯᕝᓗ ᐃᒡᓗᓕᒻᒥᒃ, 
ᐊᒻᒪᓗ ᕗᕋᐃᔭᒃ ᒪᒃᓚᐅᑦ ᐃᖃᓗᒻᒥᐅᖅ. 
 
ᐃᓕᓴᐱ ᓚᐃᔭᓪ ᑕᓗᕐᔪᐊᕐᒥᐅᖅ ᐱᔭᕇᓛᓕᖅᑐᖅ ᑲᑎᒪᔨᐅᓂᕐᒥᓂᒃ ᐃᓱᓕᕝᕕᑦᓴᖃᕐᒪᑦ ᔪᓐ 2003ᒥ. 
ᐃᓕᓐᓂᐊᖅᑎᓂᒃ ᑭᒡᒐᖅᑐᐃᔨᑦᓴᖅ ᓇᓗᓇᐃᖅᑕᐅᓚᐅᖅᑐᖅ ᐊᖏᖅᑕᐅᒌᖅᓯᒪᓕᖅᐸᑦ ᐃᓕᓐᓂᐊᖅᑏᑦ 
ᑲᑎᒪᔨᖏᓐᓄᑦ ᓯᓚᑦᑐᓴᕐᕕᒻᒥ. 
 
ᐅᖃᖅᑎ, ᑖᒃᑯᐊ ᐃᓄᐃᑦ ᓇᑦᓴᕐᓂᐅᓴᔪᑦ ᐱᔪᓐᓇᕐᓂᖅᑖᕆᓯᒪᔭᒥᓐᓂᒃ ᐊᖅᑯᓵᖅᓯᒪᔭᒥᑎᒍᑦ ᑕᕝᕗᖓ 
ᑲᑎᒪᔨᐅᕕᒻᒧᑦ. ᖁᓚᓐᖏᑦᑐᖓ ᑖᒃᑯᐊ ᑎᓕᐅᕆᑦᓯᐊᖃᑦᑕᕈᓐᓇᕐᓂᐊᕐᓂᖏᓐᓂᒃ ᖃᐅᔨᒪᔨᐅᑦᓯᐊᕐᓂᐊᕐᓂᖏᓐᓂᓪᓗ 
ᐊᖓᔪᖅᑳᒻᒪᕆᒻᒧᑦ ᐊᒻᒪᓗ ᐊᐅᓚᑦᓯᔨᒻᒪᕆᓐᓄᑦ ᓄᓇᕗᒥ ᓯᓚᑦᑐᓴᕐᕕᒻᒥ ᐅᑭᐅᓂ ᐊᒥᓲᓐᖏᑦᑐᓂ ᐊᒡᒋᖅᑐᓂ. 
 
ᑖᒃᑯᐊ ᐱᓕᕆᖃᑕᐅᓂᖏᑦ ᐃᑲᔪᕐᓂᖃᕐᓂᐊᖅᑐᑦ ᓯᓚᑦᑐᓴᕐᕕᒻᒧᑦ ᐱᓕᕆᐊᖑᑎᓪᓗᒋᑦ ᐃᓕᓐᓂᐊᖅᑕᐅᒋᐊᓖᑦ 
ᑭᓐᖒᒪᓇᖅᐸᑦᑐᑦ ᓄᓇᕗᒥᐅᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᐊᑭᓱᒃ. 

ᒥᓂᔅᑕᐃᑦ ᐅᖃᐅᓯᖏᑦ 085-1(6): ᑭᕙᓪᓕᕐᒥ ᐅᑭᐅᖅᑕᖅᑐᔭᓂᒃ ᓂᕿᓕᕆᔨᓄᑦ ᑐᓂᔭᐅᓯᐊᖅ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᑯᐱᕝᕕᓕᕆᔨᒃᑯᓐᓂᒃ, ᐅᖃᑎ, ᒥᓂᔅᑕᐅᓪᓗᖓ 
ᐃᑯᐱᕝᕕᓕᕆᔨᒃᑯᓐᓂ, ᓂᑯᕕᑉᐳᖓ ᐅᓪᓗᒥ ᐱᒃᑯᒋᓪᓗᒋᑦ ᑭᕙᓪᓕᕐᒥ ᐅᑭᐅᖅᑕᖅᑐᔭᓂᒃ ᓂᕿᕆᓕᔩᑦ 
ᑐᓂᔭᐅᓚᐅᕐᒪᑕ ᓄᓇᖃᖅᑲᖅᓯᒪᔪᑦ ᕕᔅᓂᔅᖁᑎᓖᑦ ᑲᑎᔾᔨᖃᑎᒌᖏᓐᓄᑦ ᒪᑦᓯᐱᐅ ᒑᓚᖃᖅᑎᓪᓗᒋᑦ ᑯᐱᒃᓯᑎᒥ 
ᐅᓇ ᑕᖅᑭᖅ ᐱᒋᐊᕋᑖᖑᑎᓪᓗᒍ. 
 
ᑭᕙᓪᓕᕐᒥ ᐅᑭᐅᖅᑕᖅᑐᔭᓂᒃ ᓂᕿᓕᕆᔩᑦ ᓯᕗᓪᓕᖅᐸᐅᓚᐅᖅᑐᑦ ᓵᓚᖃᐅᓯᐊᖅᓱᑎᒃ ᓯᓚᕐᔪᐊᕐᒥ 
ᓂᐅᕐᕈᑎᖃᖃᑕᐅᒍᓐᓇᓂᕐᒧᑦ ᐊᒻᒪᓗ ᐊᐅᓪᓚᑎᑦᓯᖃᑦᑕᓂᕐᒧᑦ ᐱᕙᓪᓕᐊᑎᑦᓯᓂᕐᒥᒃ. ᑖᒃᑯᐊᓗ 
ᑭᖑᕝᕕᐅᑎᒍᒫᕐᓂᐊᖅᑎᐅᓚᐅᖅᑐᖅ ᒪᕐᕈᓐᓄᑦ ᑐᓂᔭᐅᒍᒻᒪᓯᐊᑦᓵᓐᓄᒃ ᐃᖅᑲᓇᐃᔮᑦᓴᓂᒃ ᓴᖅᑭᐊᕆᓂᕐᒧᑦ, ᓂᕿᓂᒃ 
ᓂᐅᕐᕈᑎᑦᓴᓂᓪᓗ ᐱᕙᓪᓕᐊᑎᑦᓯᓂᕐᒧᑦ. 
 
ᐅᖃᖅᑎ, ᓄᓇᖃᖅᑳᖅᓯᒪᔪᑦ ᕕᔅᓂᔅᖁᑎᓖᑦ ᑲᑎᔾᔨᖃᑎᒌᖏᑦ ᐃᓚᐅᒍᑎᖃᕐᕕᐅᕗᑦ 2 ᑕᐅᓴᑲᓴᓄᑦ ᕕᔅᓂᔅᓕᓐᓄᑦ 
ᐊᒻᒪᓗ ᑭᕙᓪᓕᕐᒥ ᐅᑭᐅᖅᑕᖅᑐᔭᓂᒃ ᓂᕿᓕᕆᔩᑦ ᓵᓚᑦᓴᕋᓱᐊᓚᐅᖅᑐᑦ ᐊᐃᑦ ᕼᐋᓐᓇᓚᓃᑦᑐᓂᒃ ᑲᒻᐸᓂᓂᒃ 
ᓵᓚᖃᕋᓱᐊᕐᒥᔪᓂᑦᑕᐅᖅ ᓄᓇᕐᔪᐊᒥ ᑐᓂᔭᐅᒍᒻᒪᓯᐊᑦᓴᓂᒃ. 
 
 (ᑐᓵᔨᑎᒎᕈᓐᓃᖅᑐᖅ) ᑭᕙᓪᓕᕐᒥ ᐅᑭᐅᖅᑕᖅᑐᔭᓂᒃ ᓂᕿᓕᕆᔩᑦ ᐃᓚᒋᔭᐅᕗᖅ 9ᓄᑦ ᓄᓇᓕᓐᓃᓐᖔᖓᔪᓄᑦ 
ᕕᔅᓂᔅᒋᔭᓄᑦ ᐃᑲᔪᖅᑕᐅᕙᑦᑐᓄᑦ ᓄᓇᕗᒥ ᐱᕙᓪᓕᐊᑎᑦᓯᔨᓄᑦ ᑯᐊᐳᕇᓴᓄᑦ ᐊᒻᒪᓗ ᒪᑭᑉᐸᓪᓕᐊᑐᐃᓐᓇᖅᓱᓂ 
ᑐᑦᑐᒥᓂᔭᕐᓂᒃ ᓴᓇᕙᓪᓕᐊᕙᓐᓂᖓ ᓂᐅᕐᕈᑎᖃᖃᑦᑕᕐᓂᖓᓗ. ᐊᕐᕌᒍᑕᒫᑦ ᓂᐅᕕᐊᖑᕙᑦᑐᑦ ᐊᑭᖏᑦ $1.2 
ᒥᓕᐊᓐ ᐅᖓᑖᓅᖓᓂᐊᖅᑐᕆᔭᐃᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ, ᑭᕙᓪᓕᕐᒥ ᐅᑭᐅᖅᑕᖅᑐᔭᓂ ᓂᕿᓕᕆᔩᑦ ᐃᓕᑕᕆᔭᐅᒪᒐᒥᒃ ᓂᐅᕐᕈᑎᖃᕈᓐᓇᖅᑐᑦ ᓴᓇᕙᑦᑕᒥᓐᓂᒃ 
ᓇᒧᑐᐃᓐᓇᖅ ᑲᓇᑕᒥ, ᑕᕆᐅᑉ ᐊᑭᐊᓂ, ᐊᒻᒪᓗ ᑕᖅᑭᕆᓚᐅᖅᑕᑦᑎᓐᓂ ᐊᐅᓪᓚᖅᑎᑦᓯᖃᑦᑕᕈᓐᓇᖅᓯᓚᐅᖅᑐᑦ 
ᒥᐊᓕᒐᐃᑦ ᓄᓇᖓᓐᓄᑦ, ᔫᓇᐃᑎᑦᓯᑕᐃᑦᓯᓄᑦ. 
 
99 ᑖᒃᑕ ᑕᒡᓚᔅ ᐹᑭᔅ, ᒥᐊᓕᒐᕐᓂ ᓂᕿᓂᒃ ᐊᑦᑕᓇᖅᑐᖃᓕᓐᖏᒃᑲᓗᐊᕐᒪᖔᑕ ᖃᐅᔨᓴᖅᑎ, 00 ᑭᕙᓪᓕᕐᒥ 
ᐅᑭᐅᖅᑕᖅᑐᔭᓂᒃ ᓂᕿᓕᕆᔩᑦ ᑲᖏᖅᖠᓂᕐᒥ ᓂᕿᓕᕆᕕᑦᓯᐊᕙᐅᓂᖅᐸᐅᓚᐅᖅᑑᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑏ ᐊᐱᕆᔪᒪᔪᖓ ᑲᑎᒪᔨᐅᖃᑎᓐᓂᑦ ᒪᓕᒐᓕᐅᖅᕕᒻᒥ ᐅᐱᒍᓱᖃᑎᖃᕈᒪᕗᖓ ᐊᖓᔪᖅᑳᖅ ᐳᕋᐃᔭᓐ 
ᓯᓐᑎᐅᓪ ᐊᒻᒪᓗ ᐃᖅᑲᓇᐃᔭᖅᑎᖏᑦ ᑭᕙᓪᓕᕐᒥ ᐅᑭᐅᖅᑕᖅᑐᒥ ᓂᖀᑦ ᐊᒻᒪᓗ ᓄᓇᕗᑦ ᐱᕙᓪᓕᐊᔪᓕᕆᔨᒃᑯᑦ 
ᑯᐊᐳᕇᓴᒃᑯᑦ ᐱᓕᕆᑦᑎᐊᕐᓂᖏᓐᓄᑦ, ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐃᒃᑲᕐᕆᐊᓗᒃ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 267–1(6): ᖁᔭᓕᓂᖅ ᒪᓕᒐᓕᐅᖅᑏᑦ ᐃᓚᐅᖃᑕᐅᓚᐅᕐᓂᖏᓐᓄᑦ 
ᐱᐊᓂᒃᓯᓂᖃᑦᑎᓪᓗᒋᑦ ᐃᓕᓐᓂᐊᕐᓂᕐᒥᒃ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᓪᓗᒥ ᑎᑭᒃᑲᒪ ᐅᐱᒍᓱᒋᐊᖅᑐᖅᑐᖓ ᐅᑯᓂᖓ ᐃᓄᓐᓂᑦ, 
ᐅᖃᕈᒪᕗᖓ ᐅᓪᓗᒥ ᐅᓪᓗᑐᐃᓐᓇᐅᔪᖅ ᐊᒻᒪᓗ ᓯᕗᓪᓕᖅᐹᒥ, ᓅᕖᕙ 15, ᐅᑯᐊ ᒥᓂᔅᑕᐅᔪᑦ 
ᑲᖏᑦᑐᒑᐱᒻᒧᐊᓚᐅᕐᒪᑕ: 

ᒥᓂᔅᑕᐃᑦ ᐲᑕ ᕿᓚᕝᕙᖅ, ᐹᓪ ᐅᑲᓕᖅ ᐊᒻᒪᓗ ᐲᑕ ᑲᑦᑐᒃ ᐊᒻᒪᓗ ᒪᓕᒐᓕᐅᖅᑎᐅᕕᒋᔭᕋ ᖁᔭᓕᓪᓚᕆᒻᒪᑕ 
ᐳᓛᕆᐊᖅᓯᒪᓂᕆᔭᖏᓐᓂᑦ ᐊᒻᒪᓗ ᐅᐱᒍᓱᒃᑐᑎᒃ ᐱᔭᕇᓐᓂᖃᕈᓐᓇᕐᒪᑕ 16-ᒋᔭᖓᓂ ᓅᕖᕙ. 
ᓴᓇᔭᐅᒋᐊᖅᑕᐅᓂᖃᓚᐅᕐᒪᑦ ᐃᓚᒋᐊᖅᑕᐅᓪᓗᓂᓗ ᐃᓕᓐᓂᐊᖅᕕᒃ ᐊᒻᒪᓗ ᐃᓄᐃᑦ ᖁᔭᓕᓪᓚᕆᑦᑐᑎᒃ. 
 
ᖁᔭᓐᓇᒦᕈᒪᔪᖓ ᒥᓂᔅᑕᒥᑦ ᐊᒻᒪᓗ ᐃᖅᑲᓇᐃᔭᖅᑎᖏᓐᓂᑦ ᑭᓯᐊᓂ ᒫᓐᓇᐅᔪᖅ ᐊᓯᐊᓅᕈᒪᔪᖓ ᐅᑲᐅᓯᒃᓴᐅᒃ, 
ᐅᓪᓗᒥ ᐅᓪᓗᑐᐃᓐᓇᐅᒻᒪᑦ. 
 
ᐊᒥᓱᐊᖅᑎ ᑐᓴᖃᑦᑕᕋᑦᑕ ᐊᑦᔨᒌᖏᑦᑐᓂᒃ, ᐱᓗᐊᖅᑐᒥᒃ ᐃᒻᒪᖃ ᐅᖃᕈᒪ ᐃᓱᒪᐃᓕᕈᑕᐅᒍᓐᓇᖅᑐᒥᒃ ᐊᓯᓐᓄᑦ 
ᑲᑎᒪᔨᐅᖃᑎᓐᓄᑦ. ᐊᒻᒪᓗ ᐊᒥᓱᐊᖅᑎ ᐅᖃᖅᓯᒪᔪᖓ ᓱᓕᖏᓐᓂᕋᑦᑐᒋᑦ ᐊᒻᒪᓗ ᓇᓗᓇᖏᑦᑐᖅ ᐋᓐᓂᖅᓯᒪᔪᑦ. 
 
ᑭᓯᐊᓂᓕ ᖃᐅᔨᒪᖁᕙᒋᑦ ᒥᔅᑕ. ᐅᖃᖅᑎ, ᐅᖃᐅᔾᔭᐅᒍᒪ ᓱᓕᓐᖏᓐᓂᕋᑦᑕᐅᓗᖓ, ᑕᑯᒃᓴᐅᓂᖃᓕᕋᔭᕋᒪ 
ᐊᑦᑎᑐᒻᒪᕆᐅᓕᕐᓗᖓ ᐊᒻᒪᓗ ᐃᔨᖅᓯᒪᒍᒪᓕᕐᓗᖓ ᓯᓂᒃᕕᐅᑉ ᐊᑖᓂ. ᖃᐅᔨᒪᖁᕙᒋᑦ ᑕᒪᑐᒥᖓ. 
 
ᑲᑎᒪᔨᐅᖃᑎᓐᓄᑦ ᐊᒻᒪᓗ ᐱᖃᓐᓂᕆᔭᒃᑲ, ᓇᓗᓇᐃᖅᓯᒍᒪᒋᕗᖓ ᑲᓐᖑᑦᑕᐅᒐᒪ ᐃᓄᐃᑦ ᐅᖃᐅᓯᖃᑦᑎᓪᓗᒋᑦ 
ᐅᕙᓐᓂᑦ ᑕᕝᕙᓃᑎᓪᓗᖓ ᑕᕝᕙᓃᖏᒃᑲᓗᐊᖅᑎᓪᓗᖓᓗᓐᓃᑦ. ᐊᒥᓱᐊᖅᑎ ᖁᕕᐊᓱᕈᓘᔭᖅᑎᓪᓗᑕ ᑕᐃᒪᓗ 
ᓴᖅᑭᖅᑐᖃᓛᒃᑐᓂ ᓱᓇᒥᑭᐊᖅ ᑲᑕᒍᑎᒋᓪᓗᒍ ᑕᐃᒪᐃᒻᒪᑦ ᑲᑎᒪᔨᐅᖃᑎᒃᑲ ᐊᒻᒪᓗ ᐱᖃᓐᓂᕆᔭᒃᑲᓘᓐᓃᑦ, 
ᐱᒡᒐᓇᖅᑐᖅᓯᐅᖃᑦᑕᕆᕗᖓ, ᖁᔭᓐᓇᒦ ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 268-1(6): ᓇᓄᐃᑦ ᓈᓴᖅᑕᐅᓯᒪᓂᖏᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑏ ᑐᓴᕋᑦᑕ ᐊᒥᓲᓂᖏᑦ ᓇᓄᐃᑦ ᒥᑭᓪᓕᕙᓪᓕᐊᒻᒪᑦ 
ᐊᑐᖅᑐᒍ ᖃᐅᔨᓴᕈᑕᐅᓂᑯ ᐊᑐᖅᑕᐅᕙᑦᑐᖅ ᐊᒻᒪᓗ ᓈᓴᖅᑕᐅᓯᒪᓂᒃᑯᑦ ᑕᑯᒃᓴᐅᒻᒪᑦ ᓄᖑᑉᐸᓪᓕᐊᒻᒪᑕ ᓄᓇᕗᑦᒥ. 
ᐃᓅᓪᓗᑕ ᐃᓱᒪᒐᑦᑕ ᐊᒥᓲᓂᖏᑦ ᒥᑭᓪᓕᕙᓪᓕᐊᖏᑦᑐᑦ. 
 
ᑕᐃᒃᓱᒪᓂ ᓇᓐᓂᐊᕐᐸᓚᐅᕐᒪᑕ ᕿᒧᒃᓯᒃᑯᑦ. ᐅᖃᖅᑏ ᐅᓪᓗᒥᐅᔪᖅ ᐊᒻᒪᓗ ᐃᒪᓐᓇᐅᓕᖅᑎᓪᓗᒍᓗ ᑎᑭᖃᑦᑕᓕᕐᒪᑕ 
ᓄᓇᓕᓐᓄᑦ ᐅᑭᐊᒃᓵᒃᑯᑦ. ᐃᓪᓗᐃᑦ ᐊᑭᓐᓂᖏᓐᓃᖃᑦᑕᕐᒪᕆᑦᑐᑦ ᐊᒻᒪᓗ ᒫᓐᓇᕈᓗᑦᑎᐊᖅ, ᑰᒑᕐᔪᕐᒥ 
ᓇᓐᓄᒃᑐᖃᓚᐅᕐᒥᔪᖅ. ᐱᕕᖃᑦᑎᐊᓕᕈᒪ ᐊᐱᖅᑯᑎᒃᓴᖃᐅᓐᓂᐊᕐᕋᒪ ᑕᒪᑐᒪ ᒥᒃᓵᓄᑦ, ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐳᑭᕐᓇᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 269-1(6): ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦ ᐊᕐᕌᒍᑕᒫᖅᓯᐅᑎᒥᓂᑦ 
ᑲᑎᒪᓂᖅᔪᐊᖃᑦᑎᓪᓗᒋᑦ ᐅᖅᓱᖅᑑᒥ 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᒥᔅᑕ. ᐅᖃᖅᑏ, ᒪᓕᒐᓕᐅᖅᑎᐅᕕᒋᔭᓐᓂ ᐃᓚᖓᓐᓂ, ᓄᓇᕗᑦ 
ᑐᓐᖓᕕᒃ ᑎᒥᖓᑦ ᑲᑎᒪᓂᖅᔪᐊᖃᓚᐅᕐᒪᑕ ᐊᕐᕌᒍᑕᒫᖅᓯᐅᑎᒥᓂᒃ ᐅᖅᓱᖅᑑᒥ ᓅᕖᕙ 05-ᒥᑦ ᑎᑭᑦᑐᒍ 07-ᐸᒧᑦ. 
 
ᑲᑎᒪᒋᐊᖅᓯᒪᔪᖃᓚᐅᕐᒪᑦ ᓄᓇᓕᓐᓃᖔᖅᓯᒪᔪᓂᑦ 26-ᖑᔪᓂᒃ ᐃᓗᐊᓂᑦ ᓄᓇᕗᑦ ᐊᒻᒪᓗ ᑲᑎᒪᓪᓗᑎᒃ ᐊᒻᒪᓗ 
ᑕᐃᑲᓂ 40 ᐃᓄᐃᑦ ᐅᖓᑖᓃᓚᐅᕐᒪᑕ ᓄᓇᓕᓐᓅᖅᑐᐃᑦ ᐊᓯᐊᓂᑦ ᓄᓇᓖᑦ. 

ᑭᓯᐊᓂᓕ ᒪᒥᐊᑉᐳᖓ ᐅᖃᖅᑏ, ᖃᐅᔨᒪᖏᓐᓇᒪ ᖃᑦᑎᓚᑦᑖᓂ ᐃᓄᓐᓂᑦ ᖃᐃᖁᔨᔪᖃᓚᐅᕐᒪᖔᖅ ᐊᒻᒪᓗᑕᐅᖅ 
ᐱᑦᔭᒥᓂᖅ ᐊᕆᐊᖅ ᑲᑎᒪᖃᑕᐅᓚᐅᕐᒥᒻᒪᑦ ᑲᑎᒪᑎᓪᓗᒋᑦ ᐊᔪᕆᖅᓱᐃᔨᔾᔪᐊᖑᖅᑎᑕᐅᓚᐅᖅᓯᒪᔪᖅ. ᐊᒻᒪᓗᑕᐅᖅ 
ᐱᖃᑕᐅᓪᓗᓂ .ᐊᓐᓄᓘ ᐊᑕᒍᑦᑖᓗᒃ ᐊᔪᕆᖅᑐᐃᔨᕐᔪᐊᕈᓚᐅᕐᒥᔪᖅ ᐋᖕᓕᑲᓐᑯᓐᓂ. ᑕᐃᑦᓱᒪᓂ 
ᓇᓗᓇᕈᓐᓃᓚᐅᖅᑐᖅ ᐃᓄᐃᑦ ᓯᕗᓕᖅᑎᐅᒍᓐᓇᕐᓂᖏᑦ. ᑕᐃᒪᐃᒻᒪᑦ ᑖᒃᑯᐊ ᒪᕐᕉᒃ ᐅᐱᒋᒻᒪᕆᓚᐅᖅᑕᕗᒃ ᐃᓅᒃ 
ᑲᑎᒪᔭᖅᑐᖅᓯᒪᓚᐅᖅᑑᒃ ᐊᒻᒪᓗ ᑕᐃᑦᓱᒪᓂ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᑎᓪᓗᒋᑦ ᑖᒃᑯᐊ ᐃᓕᑕᕆᔭᐅᓚᐅᖅᓱᑎᒃ. 
ᑕᐃᑲᓂ ᐃᓕᑕᕆᔭᐅᓚᐅᕐᒪᑕ ᐃᓄᐃᑦ ᑲᑐᔾᔨᖃᑎᒌᑦᑐᑦ ᐃᓄᑑᔾᔨᔪᓪᓗ. 
 
ᓯᕗᓪᓕᖅᐸᖅ ᐃᓕᑕᕆᔭᐅᓚᐅᖅᑐᖅ ᑭᓯᐊᓂ ᓇᔫᑎᒍᓐᓇᓚᐅᓐᖏᑦᑐᖅ ᔪᐊᑕᓐ (ᑐᓵᔨᑎᒍᑦ):, ᐃᓕᑕᕆᔭᐅᓚᐅᕐᒪᑦ 
ᑕᐅᑐᒐᑦᓯᐊᕙᐅᓂᖓ ᓄᓇᓄᒥᐅᓄᑦ ᒪᒃᑯᒃᑐᓄᑦ. ᑕᐃᒪᐃᒻᒪᑦ ᑖᓐᓇ ᐅᐱᒋᒻᒪᕆᓚᐅᖅᑕᕗᑦ ᐃᑲᔪᖃᑦᑕᖅᓯᒪᒻᒪᑦ 
ᐃᓅᖃᑎᒥᓂᒃ, ᔪᐊᑕᓐ ᑐᑐ. ᑕᐃᒪᑦᑕᐅᖅ ᐃᓕᑕᕆᔭᐅᖃᓯᐅᑎᓚᐅᕐᒥᔪᖅ ᒋᑎᐅᓂ ᕿᑦᓱᐊᓕᒃ, ᐅᖅᓱᖅᑑᕐᒥᐅᖅ 
ᐅᐱᓐᓇᕋᓂ ᑖᓐᓇ ᐊᑯᓂᐊᓗᒃ ᑲᑎᒪᔨᐅᖃᑕᐅᖃᑦᑕᖅᓯᒪᓕᖅᑐᖅ ᓄᓇᓕᓐᓂ. 
 
ᐊᒻᒪᓗ, ᑐᓂᓯᓚᐅᕐᒥᔪᑦ ᑮᓇᐅᔭᓂᒃ ᐃᓄᒻᒧᑦ ᓄᓇᓕᒻᒧᑦ ᐅᖅᓱᖅᑑᒥ $500 ᑖᓚᓂᒃ ᐊᒻᒪᓗ ᓄᓇᕗᒥ 
ᐱᓪᓚᕆᓐᖑᐊᖅᑎᓄᑦ, ᑖᓂᓯᖅᑎᖁᑎᖏᓪᓗ ᑮᓇᐅᔭᖅᑖᖅᑎᑕᐅᓚᐅᕆᓪᓗᑎᒃ. ᑕᐃᒪᑦᑕᐅᖅ ᒪᒃᑯᒃᑐᑦ ᑎᒥᒃᑯᑦ 
ᐊᔪᕈᑎᓕᒃ ᑐᓂᔭᐅᓚᐅᕐᒥᔪᖅ ᑮᓇᐅᔭᓂᒃ. 
 
ᑕᐃᒪ ᑭᒡᒐᑐᕐᓗᖓ ᓄᓇᓕᓐᓂᒃ, ᖁᔭᓐᓇᒦᖅᐸᕗᑦ ᑖᒃᑯᐊ ᐊᒻᒪᓗ ᐱᒃᑯᒋᒍᒪᕙᕗᑦ ᖄᑕᓂ ᑕᐅᑐᓐᖏ 
ᓂᕈᐊᖅᑕᐅᓚᐅᕐᒪᑦ ᓯᕗᓕᖅᑎᐅᑉ ᐃᓂᖓᓄ ᓄᓇᕗᑦ ᑐᓐᖓᕕᒃᑯᓐᓂ ᐊᒻᒪᓗ ᑲᑎᒪᓂᖅ ᑲᔪᓯᑦᓯᐊᓚᐅᕐᒪᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕼᐊᕕᐅᔭᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 270–1(6): ᖃᔭᓐᓇᒦᒃ ᑖᒃᑕ Hᐋᓐᓴᓐ ᑯᐊᐸᓯ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅ. ᓇᐃᑦᑑᒐᓗᐊᒥ ᐅᖃᐅᓯᖄᕐᔪᒍᒪᔪᖓ ᐱᔾᔪᑎᒋᓪᓗᒍ ᐃᓄᒃ 
ᖁᒡᓗᒃᑐᒥᐅᖅ. ᓂᕈᐊᖅᑎᒃᑲ ᐱᔾᔪᑎᒋᓪᓗᒋᑦ ᖁᒡᓗᒃᑐᒥ, ᐅᑭᐅᓂᒃ ᐊᒥᓱᓂᒃ ᖁᒡᓗᒃᑐᒥᐅᑦ ᐃᑲᔪᖅᑕᐅᓯᒪᓕᕐᒪᑕ 
ᑭᒍᓯᕆᔨᒧᑦ ᕿᑎᕐᒥᐅᓂᒃ ᑲᒪᖃᑦᑕᖅᑐᒧᑦ. 
 
ᐊᒻᒪᓗ, ᑕᐃᓐᓇ ᐊᑭᖃᓐᖏᑦᑐᒥᒃ ᐃᑲᔪᕈᒪᓯᒪᒻᒪᑦ ᒪᒃᑯᒃᑐᖁᑎᑦᑎᓐᓂᒃ ᐃᓐᓇᑐᖃᖁᑎᑦᑎᓐᓂᓪᓗ ᓄᓇᑦᑎᓐᓂ 
ᐊᒻᒪᓗ ᑮᓇᐅᔭᖃᖅᑎᑦᓯᑦᓯᑦᓱᓂ ᖁᒡᓗᒃᑐᒥᓂᐅᒃ. ᑕᐃᒪᓐᓇ ᐅᖃᖅᓱᖓ, ᖁᒡᓗᒃᑐᒥᐅᑦ ᖁᔭᒋᔭᖃᕕᔾᔪᐊᖅᓯᒪᔪᑦ 
ᑖᑦᓱᒥᖓ ᐃᓄᒻᒥᒃ ᑕᐃᒪᓐᓇ ᐅᖃᖅᑐᑎᒃ. 
 
ᐳᐃᒍᓚᐅᖅᓯᒪᔾᔮᖏᑦᑕᕗᑦ ᑖᒃᑕ Hᐋᓐᓇᑦ ᑯᐊᐸᓯ ᕕᔅᓂᔅᑲᖅᓱᓂᓘᕐᒪᑦ ᖁᒡᓗᒃᑐᒥ ᑭᒍᓯᕆᔨᐅᓪᓗᓂ. ᑕᐃᒫᒃ 
ᐅᖃᕐᓗᖓ, ᐅᖃᒃᑲᓐᓂᕈᒪᔪᖓ ᖁᔭᒋᕕᔾᔪᐊᕋᑦᑎᒍᑦᑕᐅᖅ ᑖᒃᑕ Hᐋᓐᓴᒃ ᑯᐊᐸᓯ ᓄᓕᐊᖓᓗ ᕿᑐᕐᖓᖏᓪᓗ 
ᐊᒻᒪᓗ ᓯᕗᒧᑦᓯᐊᖏᓐᓇᖁᓇᕐᓂᐊᖅᐳᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᒃᓖᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 271–1(6):  ᓂᕿᑦᓯᐊᕙᓕᕆᔨᖃᕐᓂᕐᒧᑦ ᐋᓐᓂᐊᖏᑦᑐᓄᓪᓗ ᐱᐊᕋᓄᑦ 
ᐃᑲᔪᕈᑏᑦ ᑮᓇᐅᔭᐃᑦ ᖃᒪᓂᖅᑐᐊᒥ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᐅᖃᕈᒪᔪᖓ ᐃᑲᔪᖅᑐᐃᓂᕐᓂᒃ ᑖᑦᓱᒥᖓ ᐊᐅᓚᑕᐅᕙᑦᑕᒥᒃ ᓄᓇᑦᑎᓐᓂ 
ᖃᒪᓂᖅᑐᐊᒥ ᑕᒪᓐᓇ ᓄᓇᑦᑎᓐᓂ ᐱᐅᔪᒥᒃ ᓯᕗᓂᑦᓴᖃᕐᓂᕐᒧᑦ ᑐᕌᖓᒻᒪᑦ. 

ᐅᖃᖅᑎ, ᖃᐅᔨᒪᔭᐅᑦᓯᐊᖅᑐᖅ ᑎᒥᒧᑦ ᐊᑐᕐᓂᖃᑦᓯᐊᖅᑐᑦ ᓂᖀᑦ, ᐃᓅᓯᑦᓯᐊᕆᓐᓂᖅ, ᐊᒻᒪᓗ ᐃᕕᐊᖏᕐᒥᒃ 
ᐊᒫᒪᑦᑎᑦᓯᖃᑦᑕᕐᓂᖅ ᐃᓅᓯᑦᓯᐊᕆᒍᑕᐅᒻᒪᑦ ᐱᐊᕋᕐᓄᑦ ᐊᓈᓇᓄᓪᓗ. ᖃᒪᓂᖅᑐᐊᒥ ᓇᔾᔨᔪᓂᒃ 
ᓂᕿᓕᐅᕆᐅᖅᓴᑎᑦᓯᖃᑦᑕᕐᓂᖅ ᐃᖏᕐᕋᓂᖃᖅᓯᒪᓕᖅᑐᖅ ᐅᑭᐅᓂᒃ ᓯᑕᒪᐅᔪᖅᑐᑲᓴᓂᒃ. 
 
ᑕᒪᑐᒧᖓ ᐃᓚᒋᔭᐅᒻᒪᑦ ᑎᒥᒧᑦ ᐊᑐᕐᓂᖃᑦᓯᐊᖅᑐᓂᒃ ᓂᕿᓕᕆᓂᖅ, ᐃᓕᓐᓂᐊᑎᑦᓯᓂᖅ ᐊᓈᓇᕈᕆᐅᖅᑐᓂᒃ 
ᐊᒻᒪᓗ ᓇᔾᔨᔪᓄᑦ ᐃᓕᓴᕋᑦᓴᓂᒃ, ᓂᖅᓯᐅᕆᐅᖅᓴᖅᑎᑕᐅᕙᒻᒪᑕ ᐅᓐᓄᒃᑯᑦ ᐱᕕᑦᓴᖃᖅᑎᑦᓯᒍᑕᐅᑦᓱᑎᒃ ᐊᕐᓇᓂᒃ 
ᓇᔾᔨᔪᓂᒃ, ᐊᓈᓇᓂᒃ, ᐊᒻᒪᓗ ᐃᓐᓇᑐᖃᕐᓂᒃ ᑲᑎᒪᒍᓐᓇᖅᓯᑎᑕᐅᕙᒻᒪᑕ ᑕᕝᕘᓇ. 
 
500 ᐅᖓᑖᓃᑦᑐᑦ ᐃᓚᐅᓚᐅᖅᑐᐃᑦ ᐃᑲᔪᖅᓯᒪᓂᑰᓪᓗᑎ ᑕᒪᑐᒧᖓ ᐱᔭᑦᓴᐅᔪᒧ ᐃᓗᐊᓂ ᐊᖅᕌᒍᕋᓴᓂ. ᐊᒻᒪᓗ 
ᐃᒪᐃᓕᒍᓐᓇᕐᓱᖓᓗ ᐊᒥᓱᐃᑦ ᐃᓚᒌᑦ ᖃᒪᓂᖅᑐᐊᒥ ᐱᑦᑕᓯᐊᓂᖅᓴᐅᓕᕐᑐᐃᑦ ᐱᔾᔪᑎᒋᑦᓱᓂᐅᒃ ᑕᒪᓐᓇ. 
 
ᒫᓐᓇᒧᓄᑦ, ᐅᖃᖅᑎ, ᐱᔭᑦᓴᐅᔪᖅ ᐱᑦᑕᓯᐊᖅᑕᐅᓯᒪᑦᓱᓂ ᐃᓂᑦᓴᖃᑦᓯᐊᕙᑦᓱᓂᓗ ᖃᒪᓂᖅᑐᐊᑉ 
ᐅᖁᒪᐃᓐᓂᓐᓂᐊᖅᕕᑦᓴᒫᑦ ᓴᓇᔭᐅᑎᓪᓗᒍ, ᑕᐃᓐᓇᓗ ᐱᑐᖃᐅᑦᓱᓂ ᐅᖁᒪᐃᓐᓂᓐᓂᐊᖅᕕᖓ. ᐃᒪᐃᒃᑲᓗᐊᕐᒪ 
ᐃᓪᓗ ᐱᑐᖃᐅᑦᓱᓂ ᐊᒻᒪ ᓱᕕᖅᑐᒋᐊᓪᓚᐅᑦᓱᓂᓗ, ᐃᒪᐃᑕᐅᔭᕆᐊᖃᕐᓱᓂᓗ ᐋᕿᒋᐊᕐᑕᐅᒋᐊᖃᓪᓚᕆᑦᓱᓂ 
ᓴᓇᒋᐊᖅᑕᐅᓗᓂ, ᐱᔭᑦᓴᓄ ᐊᐅᓚᑦᓯᔨᑕᐅᔪᐃᑦ ᖁᔭᓕᓯᒪᑦᓱᑎ ᐃᓂᑦᓴᖃᕆᐊᑲᓂᕐᓂᐊᓄ ᐊᐅᓚᕕᒋᓂᐊᕐᓗᒍ, 
ᐊᒻᒪᓗ ᐃᓱᒪᒋᑦᓱᒍ ᑲᔪᓯᖏᓐᓇᓂᐊᕐᓗᑎ ᑕᐃᒪᐃᖏᓐᓇᓂᐊᕐᓗᑎ. 
 
ᐅᖃᖅᑎ, ᑕᒪᓐᓇ ᐱᔭᑦᓴᐅᔪ ᑮᓇᐅᔭᑦᓴᒫᖃᑎᑕᐅᑦᓱᓂ ᐅᑯᓄᖓ ᐋᓐᓂᐊᖃᓐᓇᖏᑦᑐᓕᕆᔨᑯᓂ ᑲᓇᑕᒥ ᐊᒻᒪ 
ᐃᑲᔪᖅᓱᖅᑕᐅᓯᒪᑦᓱᑎ ᐅᑯᓄᖓ ᖃᒪᓂᖅᑐᐊᑉ ᐅᖁᒪᐃᓐᓂᓐᓂᐊᖅᕕᑦᓴᖓᓄᓗ. ᐃᑲᔪᖅᓱᕆᐊᓪᓚᑉᐸᑲ 
ᐱᓕᕆᓂᖏᓄ ᐊᒻᒪ ᐱᓕᕆᓂᐊᕐᑕᖏᓄ ᑕᒪᑐᒪᓂ ᐱᔭᑦᓴᐅᔪᒥ. ᐊᒻᒪᓗ ᐊᔭᐅᖅᑐᕆᐊᑲᓂᕐᓱᒋ ᐊᓯᖏ 
ᓄᓇᓕᐅᔪᐃᑦ ᓄᓇᕗᒥ, ᐃᒻᒪᖃᓗ ᐱᔭᕇᖅᓯᒪᓂᖏᑉᐸᑕᓗ, ᖃᐅᔨᒪᒋᐊᓂᐊᖁᑦᓱᒋ ᐱᕙᓪᓕᐊᑎᑦᓯᓂᐊᕐᓗᑎ 
ᐃᓕᖓᓂᖃᕐᑐᓂ ᓂᕿᑦᓯᐊᕙᖕᓅᖓᔪᓂ ᐱᔭᑦᓴᒥ. ᖃᓂᒻᒪᑦᑕᐃᓕᖁᑦᓱᒋ ᕿᑐᖓᕗᑦ ᐃᓱᒪᒋᔭᑦᓴᕆᔭᑦᓴᓯᐊᕙᐅᒻᒪ 
ᓯᕗᒧᔾᔪᑎᑦᓯᐊᕙᐅᑦᓱᓂᓗ ᐊᑲᖅᕆᓂᖃᑦᓯᐊᕐᑐᓂ ᓄᓇᓕᐅᔪᓂ ᓄᓇᕗᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖅᓴᖏᑦ. ᐃᒃᑲᕐᕆᐊᓗ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 272–1(6): ᐊᒥᓱᖑᐸᓪᓕᐊᓂᖏᓄ ᐃᓪᓗᓕᒡᒥ ᐊᒻᒪ ᓴᓂᕋᔭᒻᒥ 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᓂᐊᕐᓱᖓ 
ᐃᓕᖓᓂᖃᕐᑐᓂ ᒪᖅᕉᓐᓄ ᑭᒡᒐᑐᖅᑖᑲᓄᑦ ᓄᓇᓖᖕᓄ. ᐅᓪᓗᒥ, ᐅᕙᒍ ᐱᑕᖃᓕᕐᒪᓗ ᐊᒥᓱᖑᐸᓪᓕᐊᑐᐃᓐᓇᕐᑐᓂ 
ᑕᒪᐃᓂ ᑭᒡᒐᖅᑐᑕᑎᖕᓂ ᐃᓗᐊᓂ ᐊᓯᖏᓂ ᓄᓇᓕᐅᔪᓂ. ᐅᓪᓗᒥ, ᐃᓪᓗᓕᒥ ᐊᒻᒪ ᓴᓂᕋᔭᒻᒥ 
ᐊᒥᓱᖑᐸᓪᓕᐊᑐᐃᓐᓇᕐᑐᐃᑦ ᑲᑎᑦᓱᒋᑦ, ᐃᒪᐃᑑᓕᖅᒪᑕ ᒥᑦᓴᐅᓯᓗᒋ 2,300ᖑᓕᕐᑐᐃᑦ ᑕᐃᑯᓇᓂ ᒪᖅᕉᓐᓂ 
ᓄᓇᓖᖕᓂ. ᑕᒪᑐᒧᖓ ᐱᔾᔪᑎᒋᓗᓂᐅᒃ ᐱᔭᕆᐊᖃᓕᕋᑦᑕ ᐱᑦᑕᓯᐊᖅᓗᑕ ᑭᒡᒐᖅᑐᐃᓂᖅᒥ. ᐃᒻᒪᖃᓗ 
ᐱᔨᑦᓯᑦᓯᐊᕈᑦᑎᒍ ᐊᑕᐅᓯᐅᒐᓗᐊᖅ ᓄᓇᓕᖕᒥ ᐱᑦᑕᓯᐊᖅᓗᑕ, ᐃᒪᐃᑦᓱᓂᓗ ᐊᖏᓂᖅᓴᓂ ᐃᓪᓘᔪᓂ, 
ᐱᓕᑕᐅᓯᒪᔭᕆᐊᖃᕐᒪᑕ ᐱᔨᑦᓯᖅᑕᐅᓗᑎ ᐃᓄᖏᑦ. 
 
ᖃᓄᐃᓕᒐᓱᐊᕐᓂᕆᔭᕋᓕ, ᐅᖃᖅᑎ, ᐊᐅᔭᒃᑯ ᐊᒻᒪ ᐅᑭᐊᑦᓵᒃᑯᑦ, ᐱᔭᕆᐊᑐᒐᓚᑉᐸᒻᒪ ᐊᐅᔭᐅᓂᖓᓂ ᐊᒻᒪ 
ᐅᑭᐊᑦᓵᒥ ᐱᔾᔪᑎᒋᑦᓱᓂᐅᒃ ᐃᓪᓗᓕ ᕿᑭᑦᑕᒦᒻᒪᑦ. ᐊᑲᐅᓈᕋᔭᖅᑐᑦᓴᐅᓪᓗᓂ ᐊᖁᑎᓕᐅᕆᐊᒥ ᐅᑯᓇᓂ ᓴᓂᕋᔭᒻᒥ 
ᐊᒻᒪ ᐃᓪᓗᓕᒧ. ᐱᔪᓐᓇᑎᑕᐅᔪᓐᓇᕐᓱᓂ, ᐱᔾᔪᑎᖓ ᐃᓚᖓ ᐊᖁᑎᒋᔭᖓ ᐱᔭᕆᐊᑭᑦᓱᓂᓗ ᓴᓇᒋᐊᒥ ᐊᖁᑎᒥ  
ᐊᒻᒪ ᐱᑕᓕᒋᐊᓪᓚᐅᑦᓱᓂ ᓯᐅᕋᖅᒥ ᑖᕙᓂ. ᐊᑭᓕᓗᐊᓇᔭᔾᔭᖏᑦᑐᖅ. ᐃᑲᔪᖅᓂᖃᕋᔭᕐᒪᓗ ᐃᓄᐃᑦ 
ᐊᖑᓇᓱᑦᑎᖏᓄ ᐊᒻᒪ ᐃᑲᔪᖅᓂᖃᕋᔭᕐᓱᓂᓗ ᐃᓚᒌᓂ ᐳᓚᐅᑎᕙᒍᓐᓇᕐᓯᓗᑎ ᓇᓪᓕᐊᓄ ᓇᓪᓕᐊᓂ ᓄᓇᓕᖕᒥ 
ᐅᑎᖅᑕᕋᕈᓇᓗᑎ. 
 
ᐊᒻᒪᓗᑦᑕᐅᖅ, ᐅᖃᖅᑎ, ᐱᔪᓐᓇᕋᓗᐊᕐᒥᑦᓱᑕ ᐅᓯᑲᑦᑕᐅᒻᒥ ᐃᖏᖅᕋᔾᔪᑎᑦᓴᐅᓂᐊᕐᓗᓂ ᐊᒻᒪᓗ ᐃᓄᐃᑦ ᐃᓄᖏᑦ 
ᓇᓪᓕᐊᓂ ᓄᓇᓕᖕᒨᕈᓐᓇᕐᓯᐊᕐᒪ ᓄᓇᓕᐅᑉ ᐊᐃᑉᐹᓄ. ᑕᐃᒪᐃᒧᓪᓗ, ᐅᖃᐅᓯᖃᑲᓂᖅᓂᐊᕐᑐᖓ ᐃᓕᖓᓂᖃᕐᑐᓂ 
ᑕᒪᑐᒧᖓ ᓯᐊᕈᒋᐊᑲᓐᓂᐅᓛᖅᑐ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᐅᐃᓕᐊᒻᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 273–1(6): ᐅᐱᒍᔾᔨᓂᖅ ᓇᓪᓕᐊᓂᑐᐃᓐᓇᖅ 
 
ᐅᐃᓕᐊᒻᔅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᑦᓱᖓ ᐊᒻᒪ ᐅᐱᒍᔾᔨᑦᓱᖓᓗ 
ᑭᒡᒐᑐᖅᑕᒃᑲᓂ. ᖃᐅᔨᒃᑲᐃᔪᒪᑦᓱᖓᓗ ᑲᑎᒪᔨᓂ ᐃᑲᔪᖅᑎᖃᓕᕆᐊᒪ, ᓲᓴ ᓴᓪᓗᕕᓂᖅ ᑭᒡᒐᖅᑐᐃᔨᒋᓕᕐᑕᕋ 
ᖃᐅᓱᐃᑦᑐᒥ, ᑭᐊᕋᓐ ᐃᓅᑎ ᒫᓐᓇᐅᔪᖅ. ᖁᔭᓐᓇᒦᕈᒪᑦᓱᒍ ᑭᐅᕋᓐ ᓇᔫᑎᒋᐊᒥ ᖃᐅᓱᐃᑦᑐᖅᒥ. 
ᐱᓕᕆᔨᖃᓕᕐᓱᖓᓗ ᓄᑖᒥ ᐃᑲᔪᖅᑎᖃᕐᓱᖓ ᐃᑉᐱᐊᖅᔪᖕᒥ, ᓕᐊ ᒪᐄ. ᖁᔭᓐᓇᒦᕈᒪᔭᕋᑦᑕᐅᖅ ᐊᒻᒪᓗ ᐊᓯᖏᓪᓗ 
ᐃᓄᐃᑦ. 
 
ᐊᒻᒪᓗ ᖁᔭᓐᓇᒦᕈᒪᑦᓱᒍ ᒥᓂᔅᑕ, ᐃᒪᐃᑲᓗᐊᕐᓱᓂ ᑭᐅᑦᓯᐊᕆᓐᓇᓱᒃᑲᓗᐊᕋᒃᑯᑦᑕᐅᖅ. ᐱᑕᖃᔪᒻᒪ ᐊᑕᐅᓯᖅᒥ 
ᐋᓐᓂᐊᓯᐅᖅᑎᒥ ᓇᔫᑎᔪᒥ ᐃᑉᐱᐊᖅᔪᖕᒥ ᐊᖅᕌᒍᓄ 21ᓄ. ᖁᔭᓐᓇᒦᕈᒪᑦᓱᒍᑦᑕᐅᖅ ᑎᐋᓪ ᐅᕋᑦᐹᑦ, ᓄᓇᖃᕐᓯᒪᒻᒪ 
ᐃᑉᐱᐊᖅᔪᖕᒥ. ᐃᒪᐃᑲᓗᐊᕐᓱᓂᑦᑕᐅᖅ ᐃᓚᖏᓐᓄ ᓄᓇᓕᐅᔪᒥ, ᑭᓯᒥ ᑕᒪᒃᑯᐊᖑᓗᐊᕐᑐᐃᑦ ᖁᔭᓐᓇᒦᕈᒪᑦᓱᒋᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒥᓂᔅᑕ ᐊᓇᕈᐊᖅ.    
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 274–1(6): ᖁᔭᓐᓇᒦᕐᑐᖅ ᐃᓄᖕᓂᒃ ᐃᑲᔪᖅᓱᐃᓚᐅᕐᓂᖏᓐᓄᑦ ᑭᕙᓪᓕᐅᑉ 
ᓂᕿᓕᕆᕝᕕᖓᓄᑦ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᒪᑭᑉᐳᖓ ᖁᔭᓕᔪᒪᓪᓗᖓ ᒥᓂᔅᑕ 
ᐃᑯᐱᒡᕕᓕᕆᔨᒃᑯᓐᓄᑦ ᓂᖅᑐᐃᓚᐅᕐᓂᖓᓄᑦ ᑭᕙᓪᓕᕐᒥ ᐅᑭᐅᖅᑕᖅᑑᑉ ᓂᕿᓕᕆᕝᕕᖓᑦ ᑐᓐᓂᖅᑯᓯᐊᓚᐅᕐᒪᑦ 
ᐱᓇᓱᐊᕈᓯᐅᑉ ᓄᓐᖑᕆᓚᐅᖅᑕᖓᓂ ᓄᓇᖃᖅᑳᕐᓯᒪᔪᑦ ᐱᓕᕆᕝᕕᓐᓄᑦ ᑲᑐᔾᔨᖃᑎᒌᑦ. 
 
ᐱᕙᓪᓕᐊᔪᑦᑎᐊᕙᒻᒪᕆᐅᒻᒪᑦ ᓄᓇᕗᒻᒥᐅᓄᑦ, ᐱᕙᓪᓕᐊᔫᑦᑎᐊᖅᐳᖅ ᑲᖏᖅᓕᓂᕐᒥᐅᓄᑦᑕᐅᖅ ᐊᒻᒪᓗ ᐅᕙᓐᓄᑦ 
ᐱᕙᓪᓕᐊᔪᑦᑎᐊᕙᒻᒪᕆᐊᓘᒋᕗᖅ ᓂᕿᓕᕆᕝᕕᒃ ᓂᕈᐊᖅᑕᐅᓯᒪᕝᕕᒋᔭᓐᓃᑎᓪᓗᒍ. ᐅᖃᖅᑏ, ᐳᕋᐃᐊᓐ ᓯᓐᑐᓪ 
ᐊᐅᓚᑦᑎᔨᐅᓯᒪᓕᕐᒪᑦ ᓂᕿᓕᕆᕝᕕᒻᒧᑦ ᑲᖏᖅᖠᓂᕐᒥ ᖁᓕᑦ ᐊᕐᕌᒎᓕᖅᑐᓄᑦ. ᓄᓕᐊᖓᓗ 
ᐃᖅᑲᓇᐃᔭᖃᑎᒋᓯᒪᓕᖅᑕᖓ 7-ᓄᑦ ᑖᒃᑯᓇᓂ ᐊᕐᕌᒎᓯᒪᓕᖅᑐᓂᑦ. ᓂᕿᓕᕆᕝᕕᒃ ᐃᖅᑲᓇᐃᔭᒃᓴᖃᖅᑎᑦᑎᕙᒻᒪᑦ 
15 ᐃᓄᖕᓄᑦ ᑲᖏᖅᖠᓂᕐᒥ ᖁᓕᑦ ᑕᖅᑭᓪᓗᐊᐸᓘᖃᑦᑕᖅᑐᓄᑦ ᐊᕐᕌᒍᒥ. 
 
ᐊᒥᓲᓗᐊᖏᑦᑐᑦ ᐃᖅᑲᓇᐃᔭᖅᑎᐅᔪᑦ ᐊᒥᓱᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᓯᒪᓕᕐᒪᑕ, ᓲᕐᓗ ᔭᐃᒥᓯ ᐃᓄᒃᓱᒃ, 
ᐃᖅᑲᓇᐃᔭᓕᕐᒪᑦ ᓂᕿᓕᕆᕝᕕᒻᒧᑦ 8 ᐊᕐᕌᒍᓄᑦ, ᔫ ᐊᒪᕈᖅ, ᓂᖓᐅᒐ 7 ᐊᕐᕌᒍᓄᑦ, ᐹᓪ ᕿᔅᓱᒃ 5 ᐊᕐᕌᒍᓄᑦ 
ᐊᒻᒪᓗ ᔮᓂ ᑭᒻᒥᐊᖅ 4 ᐊᕐᕌᒍᓄᑦ. 
 
ᐅᖃᖅᑏ, ᖁᔭᓐᓇᒦᒃᑲᓐᓂᕈᒪᕙᕋ ᒥᓂᔅᑕ ᐊᒻᒪᓗ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᒃᑯᑦ ᑖᔅᓱᒥᖓ 
ᓂᕿᓕᕆᕝᕕᒻᒥᒃ ᐃᑲᔪᖅᓱᐃᓚᐅᕐᓂᖏᓐᓄᑦ ᐊᒻᒪᓗ ᖁᔭᓐᓇᒦᕈᒪᒋᕙᒃᑲ ᓴᓪᓕᕐᒥᐅᑦ ᓂᕿᓂᒃ ᑐᒃᑑᓪᓘᓐᓃᑦ 
ᓂᕿᖓᓂᒃ ᐱᑕᖃᖅᑎᑦᑎᔪᓐᓇᓚᐅᕐᓂᖏᓐᓄᑦ. 
 
ᐅᖃᖅᑏ, ᐅᐱᒋᔪᒪᕙᕋ ᐳᕋᐃᐊᓐ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐊᒃᓱᕈᓚᐅᕐᓂᖏᓐᓄᑦ ᐊᒻᒪᓗ 
ᑐᓐᓂᖅᑯᑎᒋᑦᑎᐊᓚᐅᕐᓂᕐᒥᓄᑦ ᐱᑕᖃᖅᑎᑦᑎᔪᓐᓇᓚᐅᕐᒪᑕ ᐊᖏᓂᖅᐹᒥᒃ ᑐᒃᑐᕕᓂᐅᑉ ᓂᕿᖏᓐᓂᑦ ᐃᓄᖕᓄᑦ 
ᓄᓇᕐᔪᐊᓕᒫᒥ. ᑕᐃᒪᐃᒻᒪᑦ ᐅᖃᕈᒪᑐᐃᓐᓇᕋᑖᖅᐳᖓ ᐅᐱᕆᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑐᑐ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 275–1(6): Hᐋᑭᕐᓂᐅᓂᐊᖅᑐᖅ ᐅᓐᓄᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᒪᑭᑉᐳᖓ ᐱᖑᐊᖃᑕᐅᑦᑎᐊᕈᒪᓂᕐᒧᑦ ᐊᒻᒪᓗ ᖁᕕᐊᒋᔭᖃᕐᓂᐊᕐᓗᑕ 
ᒪᓕᒐᓕᐅᖅᑎᐅᖃᑎᒃᑲ ᐅᐸᓗᖓᐃᔭᖁᓪᓗᒋᑦ ᐅᓐᓄᒃ ᐱᓐᖑᐊᕕᔾᔪᐊᕐᓂᐊᖅᑎᓪᓗᑕ. 
 
ᐅᖃᖅᑏ, ᒪᓕᒐᓕᐅᖅᑎᐅᔪᑦ ᖃᐅᔨᒪᑦᑎᐊᕐᒪᑕ, 5:30 ᐅᓐᓄᒃ ᓇᓗᓇᐃᖅᓯᔾᔪᑎᐅᓂᐊᕐᒪᑦ ᐱᖓᔪᒋᓕᖅᑕᖓᓂ 
ᐊᕐᕌᒍᖓᓂ ᒪᓕᒐᓕᐅᖅᑎᐅᔪᑦ ᕼᐋᑭᖃᑎᖃᕐᓂᐊᕐᓗᑎᒃ ᐃᖃᓗᖕᓂ ᐊᕐᓇᐃᑦ ᕼᐋᑭᖅᑎᖏᓐᓂᒃ. ᐅᖃᖅᑏ, 
ᐊᖏᔪᕐᔪᐊᑦ ᐱᑕᖃᖅᑎᑦᑎᔨᑐᐃᓐᓇᐅᓐᖏᓚᑦ ᐊᕐᓇᐃᑦ ᕼᐋᑭᖅᑎᖏᓐᓂᒃ ᑮᓇᐅᔭᓂᒃ 
ᐱᕈᖅᓴᐃᑎᑦᑎᓇᓱᐊᕐᓂᐊᕐᓗᑎᒃ, ᐊᔪᖏᑦᑐᒻᒪᕆᐅᔪᑦ ᑕᕝᕙᓂ ᑲᑎᒪᕕᒻᒥ ᐊᑎᓕᐅᕈᓐᓇᕐᓂᐊᕐᓗᑎᒃ ᐊᓯᖓᓂ 
ᑲᑎᒪᓂᐅᓂᐊᖅᑐᒥ, ᒪᓐᑐᕆᐊᑉ ᑲᑎᒪᕕᒋᓐᖏᑕᖓᓂ, ᓯᕗᓕᖅᑏ ᓂᕆᐅᑲᓪᓚᓐᓂᕈᕕᑦ. 
 
ᐅᖃᖅᑏ, ᐊᑎᓕᐅᖅᓯᒪᔪᑦ ᒪᓕᒐᓕᐅᖅᑏ ᐊᔪᖏᑦᑐᓪᓚᕆᐅᓂᕐᒧᑦ ᐱᓇᓱᐊᕐᓂᐊᕐᒪᑕ. ᓯᕗᓪᓕᕐᒥ, ᐃᑐᐊᖅ ᐸᒃᒥᒃ 
ᐊᐅᓚᑦᑎᔪᓐᓇᒻᒪᕆᒃᑐᖅ ᐱᑯ, ᐱᖓᓱᑦ ᐊᕕᒃᑐᖅᓯᒪᓂᐊᓂ ᐋᓐᓂᐊᕕᖓᑐᑦ ᐸᒃᒥᒃ ᐊᔭᐅᖅᓯᓇᓱᐊᓪᓚᕆᓲᖑᓂᖓ 
ᖃᓄᑐᐃᓐᓇᖅ ᐊᑭᖃᕋᓗᐊᖅᐸᑦ. ᖃᐅᔨᒪᔭᐅᒻᒥᖕᒪᑦ, ᐅᖃᖅᑏ, ᐸᒃᒧᑦ ᓂᐱᒍᑎᓂᐅᓴᑐᐃᓐᓇᕐᓂᖓᓄᑦ 
ᓇᒥᑐᐃᓐᓈᕋᓗᐊᖅᑎᓪᓗᒍ. 
 
ᑭᖑᓪᓕᖅ, ᑭᐅᓪᕕᓐ, ᐊᔪᖏᑦᑐᒻᒪᕆᒃ ᐃᖕ, ᑭᒃᑯᓕᒫᑦ ᓴᓂᑦᑎᓐᓃᑦᑐᑦ ᓂᕆᐅᒃᑲᓗᐊᕐᒪᑕ ᓯᐊᕐᕆᔮᕈᓐᓇᕐᓂᐊᕐᓗᓂ 
ᐊᑭᕋᓂ ᓴᓂᖅᑯᑦᑐᓐᓇᕐᓗᓂᒋᑦ ᐃᖏᕐᕋᓂᖃᑦᑎᐊᕐᓂᐊᕐᓗᓂ ᑕᐃᒪᐃᖃᑦᑕᕐᓂᖓᑐᑦ ᐊᐱᖅᑯᑎᓂᒃ 
ᑲᒪᒋᔭᖃᓕᕌᖓᒥ ᑕᕝᕙᓂ ᑲᑎᒪᕕᒻᒥ. 
 
ᐅᖃᖅᑏ, ᑲᓐᖑᓇᓐᖏᓚᖅ ᒐᓚᓐ, ᐊᔪᖏᑦᑐᒻᒪᕆᒃ ᒪᒃᓚᐃᓐ, ᑐᓂᓯᕙᒻᒪᑦ ᐊᔾᔨᑦᑕᐃᓐᓇᖓᓂᒃ ᐊᐅᓚᓂᖃᕐᓗᓂ 
ᐊᑐᖃᑦᑕᖅᑕᖓ ᐱᓇᓱᐊᕈᑎᒋᔭᐅᔪᑎᑐᑦ ᐃᖅᑲᓇᐃᔮᒃᓴᐅᒐᔭᖅᑐᑦ ᐅᕝᕙᓘᓐᓃᑦ ᐊᑭᑐᔫᑎᑦ ᑮᓇᐅᔭᓄᑦ 
ᖃᒪᓂᖅᑐᐊᕐᒥ. ᑕᐃᕕᑎ ᑎᓯᔪᖅ ᐃᒃᑲᕐᕆᐊᓗᒃ ᑭᓇᑐᐃᓐᓇᕐᒥᒃ ᐊᖑᔮᕆᑎᑦᑎᓇᓱᐊᔾᔮᖏᓪᓚᕆᒃᑐᖅ ᑭᓯᐊᓂ ᐸᒃᒧᑦ 
ᖃᓪᓕᓗᐊᓕᕌᖓᑦ ᐃᒻᒥᓄᑦ ᓱᓪᓗᐃᑦ ᐊᑯᓐᓂᖓᒍᑦ. 
 
ᐱᐅᓂᖅᐹᕆᔭᐅᓂᐊᖅᑐᒥᒃ ᖃᓄᐃᓕᐅᕐᓂᐅᔪᒥᒃ ᕿᓂᕐᒥᔪᒍᑦ ᔫᐱ, ᐊᔪᖏᑦᑐᕋᓛᖅ ᓄᑕᕋᖅ, ᐊᒻᒪᓗ ᓱᒃᑲᔪᒻᒪᕆᒃ 
ᔮᒃ ᐊᓇᕈᐊᖅ. ᓂᕆᐅᒃᑭᕗᒍᑦ ᔭᐃᒥᓯ ᐊᕐᕚᕐᓗᒃ ᖃᐅᔨᒪᔭᐅᓂᖓᓄᑦ ᐊᖑᓇᓱᒍᓐᓇᑦᑎᐊᕐᓂᖓ ᓈᒻᒪᒃᑐᒥᒃ 
ᑐᕌᖅᑎᑦᑎᓂᐊᕐᓗᓂ ᓯᑯᒥ ᑕᐃᒪᐃᓐᓂᕆᖃᑦᑕᖅᑕᖓᑐᑦᑕᐅᖅ ᐅᒥᐊᕐᒦᑎᓪᓗᒍ. 
 
ᐅᖃᖅᑏ, ᓂᕆᐅᒃᑲᓗᐊᖅᐳᖓ ᑕᐃᒪᓐᖓᓂᑦ ᐃᓅᓚᐅᖅᓯᒪᒐᒥ ᐊᔭᐅᖅᑐᖅᑕᐅᓯᒪᔪᖅ ᐊᒻᒪᓗ ᖃᐅᔨᒪᓗᐊᖏᑦᑐᖅ 
ᐊᕝᕙᖓᑕ ᐊᑯᓂᐅᓂᕆ.ᔭᖓᓂᒃ ᐅᑲᓕᖅ ᐊᒻᒪᓗ ᐊᑭᓱᒃ ᒪᓐᑐᕆᐊᒥᐅᑦ ᑭᐊᑎᖏᓐᓂᒃ ᐊᖏᕐᕋᒥᓄᑦ 
ᕿᒪᐃᓂᐊᕐᓗᑎᒃ. ᐅᖃᖅᑏ, ᒪᓕᒐᓕᐅᖅᑎᐅᔪᒧᑦ ᑕᕝᕙᓂ ᑲᑎᒪᕕᒻᒥ ᑲᒪᓇᖅᑐᒃᓴᐅᔾᔮᓐᖏᓚᖅ 
ᐱᓐᖑᐊᖃᑎᖃᕈᒪᒐᒪ ᓴᐅᒥᖏᓐᓃᑦᑐᓂᒃ ᑕᓕᖅᐱᖓᓃᓐᖏᖔᖅᑐᓂᒃ. 
 
ᐅᖃᖅᑏ, ᐃᓚᒋᔭᐅᔪᑦ ᐊᒻᒪᓗ ᐱᖃᓐᓇᕆᔭᐅᔪᑦ ᐊᔭᐅᖅᑐᖅᐸᒃᑲ ᐅᐸᒍᑎᓂᐊᕐᓗᑎᒃ ᐅᓐᓄᒃ ᐱᓐᖑᐊᕐᓂᖃᓕᖅᐸᑕ 
ᐊᒻᒪᓗ ᑕᑯᒃᓴᐅᑎᑦᑎᓗᑎᒃ ᐃᑲᔪᖅᓱᐃᓂᕐᒥᓄᑦ ᐊᕐᓇᐃᑦ ᕼᐋᑭᖅᑎᖏᓐᓂᒃ ᐊᒻᒪᓗ ᖁᕕᐊᓱᒋᐊᖅᑐᕐᓗᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᐃᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐊᑭᓱᒃ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ 276–1(6): ᑕᐃᔭᐅᔾᔪᓯᖓ ᐊᑎᖓᑕ ᓵᒪᒨᓂ ᐊᓲᓇ 
 
ᒥᓂᔅᑕ ᐅᓈᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᑦᑎᐊᖅᑲᐅᓐᖏᓐᓇᒃᑯ ᐊᑎᕆᔭᖅ. ᐃᖓᔪᐊᓂᑦ 
ᓵᓚᔅᓴᓚᐅᖅᑐᖅ ᐃᓕᒌᓂᑦ ᓵᓚᔅᓴᕋᓱᐊᖅᑎᓪᓗᒋᑦ, ᓵᓚᒨᓂ ᐊᓲᓇᐅᓚᐅᖅᐳᖅ, ᓴᓘᒥᐅᓚᐅᓐᖏᓚᖅ ᖁᑦᑎᓐᓂᓕᒃ 
3-ᒥᑦ, ᐊᒻᒪ ᖁᕕᐊᒍᑎᒋᕙᕋ ᑕᐃᓐᓇ ᐃᓚᒋᓪᓗᒍᓗ ᑕᐃᒪᐃᒻᒪᑦ ᖁᕕᐊᒋᓂᕋᖅᐸᕋ ᓵᓚᒨᓂ ᐊᓲᓇ 
ᐱᖓᔪᐊᓃᑦᑐᓂ ᓵᓚᔅᓴᓚᐅᕐᒪᑦ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᖅ 4. ᐅᑎᕐᓗᑕ ᐅᖃᐅᓯᒃᑯᑦ ᐊᐱᖅᑯᑎᔅᓴᓄᑦ. 
ᑲᑎᒪᔾᔪᑎᔅᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒥᓂᔅᑕ ᐊᑭᓱᒃ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 

ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᕗᖓ ᑭᓐᖓᕐᒥᐅᑕᓂᒃ ᐊᒻᒪ ᒫᑎᐅ 
ᓴᕕᐊᕐᔪᒃ ᔮ, ᒪᐃᔭᖓᑦ ᑭᓐᖓᕐᓂᑦ, ᐊᒻᒪ ᐱᓕᕆᐊᖃᑦᑎᐊᖅᑐᒻᒪᕆᐅᕙᑦᑐᓂ. 
 
ᐅᕙᓐᓂᑦ ᐃᑲᔪᖅᓱᖃᑦᑕᓚᐅᕐᒪᑕ ᓂᕈᐊᖅᑕᐅᒐᓱᐊᖅᑎᓪᓗᖓ ᒪᓕᒐᓕᐅᕐᕕᒻᒧᑦ. ᐊᒻᒪ ᐃᓕᑕᕆᔪᒪᕙᕋ ᓄᔭᓕᐊᖅ 
ᐹ, ᐱᖃᓐᓇᕆᔭᒻᒪᕆᒐ ᑭᓐᖓᕐᒥᐅᖅ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᔅᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᔅᓴᐃᑦ. 
ᕼᐊᕕᐅᔭᖅ. 
 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 267-1(6): ᐃᓇᖐᓂᖅ ᑭᒍᑎᓂᑦ ᐱᓕᕆᔨᒥᒃ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᐊᐱᕆᔪᒪᓂᕋᖅᑐᒍ ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ 
ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ. 
 
ᐅᖃᖅᑲᐅᒐᒪ ᑭᒍᓐᓂᖅᑎ ᐅᕙᒍᑦ ᐊᕕᑦᑐᖅᓯᒪᔪᖓᓐᓂᑦ ᐊᐅᓪᓚᓛᓕᕐᒪᑦ, ᐊᐅᓪᓚᕐᓗᓂ ᐅᕙᒍᑦ 
ᐊᕕᑦᑐᖅᓯᒪᔪᖓᓐᓂᑦ ᐊᖏᕐᕋᓕᖅᑐᓕ. ᒥᓂᔅᑕ ᐊᐱᕆᔪᒪᕙᕋ ᑭᖑᕝᕕᖅᑎᒥᑦ ᓇᓂᓯᓂᐊᕐᒪᖔᖅ ᑭᖑᓐᓂᐊᖅᑎᒧᑦ 
ᒫᓐᓇᒫᖅ, ᖁᔭᓐᓇᒦᒃ, ᐅᖃᖅᑏ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐸᕐᓇᐅᑎᐅᒐᔭᖅᐳᖅ ᐃᓐᓄᓵᖁᓪᓗᒍ ᐱᔪᓐᓇᖅᓯᑐᐊᖅᐸᑕ 
ᑭᒍᓐᓂᖅᑎᒥᑦ ᐊᐅᓪᓚᖅᑐᖃᓕᕋᐃᒻᒪᑦ ᐅᖃᐅᓯᔪᒪᕙᕋ ᒪᓕᒐᓕᐅᖅᑎ ᐱᔪᓐᓇᖅᓯᑐᐊᕈᑦᑕ ᐃᓐᓄᒃᑲᔭᕋᑦᑎᒃᑯ 
ᐃᖅᑲᓇᐃᔮᔅᓴᖅ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᔅᓴᐃᑦ. ᐃᓚᒋᐊᕈᑏᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᐅᖃᕋᑖᕋᕕᑦ 
ᑭᖑᕝᕕᖅᑎᖅᓯᐊᕐᓂᐊᕐᓂᕋᖅᑐᑎᑦ ᑭᒍᓐᓂᐊᖅᑐᒥᑦ. ᑭᖑᕝᕕᖅᑎᖓ ᖁᕐᓗᖅᑑᕐᒦᒃᑲᒪᖅᐹ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᕼᐊᕕᐅᔭᖅ. ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎ ᖃᐅᔨᒪᒻᒪᑦ ᑳᑐᓐᕌ ᑐᓂᔭᐅᓚᐅᕐᒪᑦ 
ᕿᑎᕐᒥᐅᓂᑦ ᑭᒍᓐᓂᐊᕐᓂᕐᒧᑦ ᐱᔨᑦᓯᖅᑎᓄᑦ ᓅᕖᕝᕙ 12-ᖑᖅᑰᖅᑎᓪᓗᒍ. ᑕᐃᔅᓱᒪᓂ ᑭᒍᓐᓂᐊᖅᑏᑦ ᐱᓗᐊᖅᑐᒥ, 
ᐱᓚᑦᑐᐃᕙᑦᑐᑦ ᐊᓯᖏᓪᓗ ᓄᑕᒧᑦ ᑲᒻᐸᓂᐅᔪᒧᑦ ᐱᓕᕆᐊᖑᓂᐊᖅᑐᑎᒃ, ᓄᐊᑐᓐ ᓚᐃᑦᔅ ᑭᒍᓐᓂᐊᖅᑏᑦ 
ᐱᔨᑦᓯᖅᑏᑦ ᑕᐃᔭᐅᖅᑰᖅᑐᖅ ᑕᐃᒫᒃ. ᖃᐅᔨᒪᒋᐊᖃᑎᒋᓂᐊᖅᐸᕗᑦ ᓄᐊᑐᓐ ᓚᐃᑦᔅ ᑭᒍᓐᓂᐊᖅᑎᒃᑯᑦ 
ᐱᔨᑦᓯᖅᑎᖏᑦ ᖃᓄᖅ ᐱᕕᔅᓴᖅᑕᖃᕈᓐᓇᕐᒪᖔᖅ ᐃᖅᑲᓇᐃᔮᖅ ᖁᕐᓗᖅᑐᕐᒨᖅᑕᐅᓗᓂ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ):ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐱᐅᑦᓱᓂ ᑕᑯᒋᐊᒥ ᐃᒪᐃᓂᐊᕐᓂᑎᖕᓄ ᓇᓂᓯᓂᐊᓂᑎᖕᓄ 
ᐃᓇᖏᐅᑎᑦᓴᒧᑦ, ᐱᓂᐊᕋᑦᑕ ᑖᑦᓱᒧᖓ ᐃᓇᖏᐅᑎᑦᓴᒧ. ᖃᖓᒃᑯᓪᓕ ᖃᐅᔨᒃᑲᐃᓇᔭᕿ ᐅᕙᑦᑎᖕᓂ ᐊᒻᒪ 
ᖃᖓᐅᓛᕐᓂᐊᓄ ᐃᓇᖏᐅᑎᑦᓴᖓᓄ ᖃᖓᒃᑯᓪᓗ ᓴᕿᓛᓂᐊᕐᓂᖓᓄ ᐊᕕᑦᓯᒪᓂᖓᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐄᑐᐊ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᑎᐊᓂ ᑳᓐᑐᕌᒃᑕᐃ ᐅᑯᓇᓂ ᐅᑭᐅᖅᑕᖅᑐᒥ ᑭᒍᓯᕆᔨᐅᔪᑦ 
ᐱᔨᑦᓯᖅᑕᐅᑎᑕᐅᓂᖏᓄ, ᐱᓕᑦᓯᔭᕆᐊᖃᕐᒪᑕ ᐃᑲᔪᖅᓱᕈᑎᑦᓴᓄ ᐸᖅᓇᐅᑎᓄ, ᑭᒍᑎᖑᐊᑦᓴᓄ, ᖃᓂᒃᑯᑦ 
ᐱᓚᑦᑐᐃᔨᓄ, ᐊᒻᒪ ᑭᒍᑎᓕᕆᔨᓄ ᐊᒻᒪᓗ ᐊᓯᕈᓘᔭᖏᓪᓗ. ᑕᒪᒃᑯᐊ ᐱᔨᑦᓯᖅᑕᐅᓂᖏᓄ ᐊᑐᐃᓐᓇᐅᓂᐊᕐᓱᑎ 
ᐅᑯᑎᒎᓇ ᓄᑖᖅ ᑳᓐᑐᕌᑦᑕᐅᔪᑎᒍᑦ. 
 
ᓱᓕᑦᑕᐅᖅ, ᐅᖃᖅᑎ, ᑕᑯᓚᐅᖏᑦᑐᖓ ᓱᓕ, ᐅᖃᖃᐅᑦᓱᖓᓗ ᐅᓪᓗᒥᒋᐊᖅ, ᐃᓚᒋᑦᓱᒍ ᑳᓐᑐᕌᒃᑕᐅᓯᒪᔪᖅ 
ᐊᑑᑎᓯᒪᑎᓪᓗᒍ. ᓘᑦᑖᕖᑦ ᐃᖃᓇᐃᔭᖅᑎᑕᐅᓂᖏᓄ, ᐋᓐᓂᐊᖃᓐᓇᖏᑦᑐᓕᕆᓂᖅᓄ..ᐊᒻᒪᓗ ᓄᓇᓕᐅᔪᐃᑦ 
ᓇᓪᓕᐊᑐᐃᓐᓇᖅ, ᐃᒪᐃᑦᑐᖃᓕᕋᐃᒻᒪ ᐃᖃᓇᐃᔭᖅᑎᖏᑦᑕ ᖃᓄᐃᑑᓂᖏᓄ ᐃᓚᒋᓕᐅᑎᒪᓂᐊᖅᓱᑎ. ᐱᓐᓂᕈᒃᑭᑦ 
ᑐᑭᓯᒍᑎᖏᓐᓄ, ᑐᓐᓂᕈᑎᒋᓂᐊᕐᓱᒋ ᑲᑎᒪᔨᒧᑦ. 
 
ᐅᖃᐅᔾᔭᐅᓯᒪᒐᓗᐊᕐᑐᖓ ᐃᒪᐃᒻᒪᑦ, ᐅᖃᖅᑎ, ᓇᓪᓕᐊᑐᐃᓐᓇᖅ ᐃᐱᕋᐃᓐᓇᖅᑕᐅᔾᔮᖏᑦᑐᐃᑦ ᐊᒻᒪᓗ ᐋᖃᓘᓐᓇ 
ᓄᓇᓕᐅᔪᐃᑦ ᕿᑎᖅᒥᐅᓂ, ᐃᓚᒋᓕᐅᑎᔪᖅ ᖁᓪᓗᖅᑑᖅ, ᐱᔨᑦᓯᖅᑕᐅᓂᐊᕐᓱᑎ ᑖᒃᑯᑎᒎᓐᓇ ᓄᑖᑎᒍ ᑳᓐᑐᕌᒃᑎᒍᑦ 
ᐊᒻᒪᓗ ᐋᖃᓘᓐᓇᖃᐃ, ᐃᑲᔪᑲᓐᓂᕈᓐᓇᕋᔭᕐᓱᑎ ᐃᓚᖏᓄ ᐅᑯᓇᓂ ᐱᔨᑦᓯᖅᑕᐅᓂᖏᓄ ᐊᑑᑎᓯᒪᓂᑰᔪᓂ 
ᓯᕗᓂᕆᓯᒪᔭᑎᖕᓄ. ᐅᐱᒍᑎᓯᒪᑦᓯᐊᕐᓱᑎᒍ ᑕᐃᓐᓇ ᓄᑖᖅ ᑳᓐᑐᕌᑦᑕᐅᔪᓄ ᑐᓐᓂᕈᓯᐊᖅᓴ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓛ, ᑐᑭᓯᑎᑕᐅᒋᐊᑲᓐᓂᕈᒪᑐᐃᓐᓇᕐᑐᖓ ᒥᓂᔅᑖ. ᖃᖓᒃᑯᓪᓕ 
ᐊᐅᓪᓚᑎᑦᓯᓂᐊᕐᒪ ᐃᓇᖏᐅᑎᐅᔪᓄ ᐊᕕᑦᓯᒪᓂᖏᑎᒍᑦ? ᐄᖕ, ᑐᑭᓯᔪᖓ ᒥᓂᔅᑕᒥ ᑕᒪᒃᑯᓄᖓ, 
ᑳᓐᑐᕌᒃᑕᐅᕙᑦᑐᐃᑦ ᐱᔨᑦᓯᖅᑕᐅᓂᖏᓄ ᐱᕙᓪᓕᐊᔪᓄ ᒫᓐᓇᐅᔪᖅ. 
 
ᑕᒪᓐᓇ ᐃᓱᒫᓘᑎᐅᔪᖅ ᓴᕿᑕᐅᓯᒪᓕᕐᒪ ᐊᒥᓱᐊᖅᑎᑲᓪᓚᒐᓚᐅᓕᕐᑐ ᓄᓇᓕᖕᓂᐅᕙᖓ, ᐆᑮ, ᖃᖓᓕ ᐱᒋᐊᓛᖅᒪ 
ᐃᓇᖏᖅᑕᐅᓂᐊᓄ, ᑭᒍᑎᖑᐊᒐᓴᓐᓄ ᐃᓇᖏᕆᐊᖃᑕᐅᔪᓄ ᖃᖓᒃᑯᓪᓕ ᑎᑭᓛᕐᒪᑕ ᐊᕕᑦᓯᒪᓂᖏᑎᒍ? 
ᑭᖒᒪᑦᓯᓯᒪᒻᒪᑕ ᐊᑕᐅᓯᖅᒥ ᑭᒍᓯᕆᔨᒥ ᓄᓇᖃᓂᐊᕐᓗᓂ ᖁᓪᓗᖅᑑᖅᒥ. 
 
ᐃᑲᔪᖅᓱᖅᑐᒋᐊᓪᓚᐅᕙᑦᑐ ᐊᕕᑦᓯᒪᓂᖓᑎᒍᑦ, ᕿᑎᖅᒥᐅᑦ ᓄᓇᓕᖏᓄ. ᐃᒪᐃᑦᑑᕚ, ᐅᑕᕿᓂᐊᖃᕘᑦ 
ᐊᑯᓂᑲᓪᓚ, ᐃᓱᒪᒋᔭᖃᓂᐊᕿᑖ ᑕᕿᓕᒫᒧᑦ, ᐅᕝᕙᓗ ᒪᖅᕉᓐᓄ ᑕᖀᓐᓄ, ᐅᕝᕙᓗ ᐱᖓᓲᔪᖅᑐᓄ ᑕᕿᓄ? 
ᖃᖓᒃᑯᓪᓕ ᑎᑭᓛᕋᓗᐊᕐᒪ ᐊᕕᑦᓯᒪᓂᖓᑎᒍᑦ ᐊᑑᑎᓗᑎ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐱᑰ. 

ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓛᖃᐄ ᑕᐃᒪᐃᓕᕋᐃᒻᒪ ᐊᖅᕌᒍᖅ, ᐱᖓᓱᐃᑦ ᐱᓇᓱᐊᕈᓰᑦ 
ᐊᓂᒍᑐᐊᖅᐸᑕ ᖁᕕᐊᓱᕝᕕᐅᓛᓯᒻᒥᔪᖅ, ᐃᒪᐃᒐᔪᑉᐸᑦᓱᓂᓗ ᐱᔭᕆᐊᑐᕙᑦᓱᓂ ᓅᑎᑦᓯᒋᐊᒥ ᐃᓄᖕᒥ ᐃᓚᒌᓪᓗ 
ᐊᒻᒪ ᖃᓄᕈᓘᔭᖅᓗ ᐊᓯᐊᓄ ᓄᓇᓕᐅᔪᒧᑦ. 
 
ᐊᒻᒪᓗᑦᑕᐅᖅ ᐊᓯᖏ ᐃᓱᒫᓘᑏᒋᓯᒪᔭᕗ ᖁᓪᓗᖅᑑᖅᒥ ᐃᒪᐃᑦᓱᑎ ᑲᑎᒪᔩᑦ ᐅᔾᔨᖅᓱᖅᓯᐊᕐᓱᑎ ᐃᓗᐊᓂ 
ᐃᓪᓗᑦᓴᓄ ᐃᓱᒫᓘᑎᐅᔪᓄ ᐊᒻᒪ ᖃᐅᔨᒪᖏᒃᑲᓗᐊᕐᑐᖓ ᐃᒻᒪᖃ ᖃᓄᐃᒋᐊᑕᐅᓯᒪᒋᐊᖏᓐᓄ. ᑕᐃᒪᐃᒧ 
ᐱᓕᑕᐅᓯᒪᓂᑰᓪᓗᖓ ᖃᓄᐃᑦᓯᒪᓂᑰᔪᓄ, ᐅᔾᔨᖅᓱᓗᐊᖏᒃᑲᓗᐊᕐᑐᖓ ᖃᖓᓪᓚᕆᐅᓐᓂᖓᓄ ᐅᓪᓗᖓ ᑭᒍᓯᕆᔨ 
ᑎᑭᓛᓐᓂᐊᓄ, ᐃᒻᒪᖃᓗ ᑕᐃᒪᐃᑕᓂᕐᐸᑦ, ᐊᐅᓪᓛᖅᓗᓂ ᖁᓪᓗᖅᑑᖅᒧ. ᑐᑭᓯᒋᐊᕈᓐᓇᕐᑐᖓ ᑕᒪᑐᒧᖓ ᑲᑎᒪᔨᒧᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᒃᑲᕐᕆᐊᓗ. 
 
ᐊᐱᖅᑯᑦ 268-1(6): ᑐᓴᐅᒪᔾᔪᑎᖏ ᐅᑯᐊ ᒥᓂᔅᑕᐃᑦ ᑮᓇᐅᔾᔭᑦᓵᖏᓐᓄ 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑐᕌᒐᑎᖕᓂᐊᕐᑕᕋ ᐊᐱᖁᑎᒐ ᓯᕗᓕᐅᖅᑎᒧᑦ. 
ᐃᓱᒪᒋᑦᓱᒍ ᒥᑦᓴᐅᓯᓗᒋ ᒪᖅᕉᒃ ᐱᓇᓱᐊᕈᓰᒃ ᐊᓂᒍᖅᓯᒪᓕᕐᑑᒃ ᐱᑕᖃᔪᒻᒪᑦ ᑐᑭᓯᒍᑎᐅᔪᓂ ᖃᓄᐃᒍᓴᑦᓱᐅᔪᓄ 
ᐊᒻᒪ ᐃᑲᔪᕈᑎᑦᓴᐅᔪᓄ ᑲᑎᒪᔨᓄ ᒪᓕᒐᓕᐅᖅᕕᖕᒧᑦ. 
 
ᐊᐱᕆᔪᒪᑦᓱᖓᓗ ᐊᐱᖁᑎᒥ ᐃᒪᐃᓂᐊᕐᒪᖔᑕ ᓴᕿᑎᓯᓂᐊᕐᒪᖔᑕ ᒥᓂᔅᑕᐃᑦ ᑮᓇᐅᔾᔭᑦᓵᕆᕙᑦᑕᖏᓐᓄ 
ᐃᑲᔫᑎᖏᓄ ᐊᒻᒪ ᖃᓄᕈᓘᔭᖅᓗ ᐃᒪᐃᒧᑦ ᐃᓄᐃᑦ ᓄᓇᕗᒥ ᖃᐃᔨᒪᓂᐊᕐᒪᑕ ᖃᑦᓯᕌᓲᖑᓂᖏᓄ 
ᐊᖓᔪᖃᐅᑎᐅᓂᕐᓴᐃᑦ ᐃᖃᓇᐃᔭᖅᑏᑦ ᐃᓗᐊᓂ ᓄᓇᕗ ᒐᕙᒪᖏᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐊᑐᐃᓐᓇᕈᑦᑎᓂᐊᖅᑕᕗᑦ ᑐᑭᓯᒋᐊᓚᐅᕐᓗᖓ 
ᑐᑭᓯᒍᑎᖏᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ, ᐊᒻᒪ ᖁᔭᓐᓇᒦᒃ ᓯᕗᓕᐅᖅᑏᑦ ᑭᐅᒍᓐᓇᖅᓂᓅᕕᒍᑦ, 
ᓂᕆᐅᓐᓂᐊᖁᖓ ᕿᓚᒥᐅᓂᐊᕐᒃᓂᖓᓄ. ᐃᒪᐃᓂᐊᕿᑕᓖ ᓴᕿᐅᒪᑎᓐᓂᐊᕐᒥᓱᑎᒍ ᓄᖃᖓᓕᕈᑦᑕ 
ᓇᓪᓕᐅᑯᒫᑦᓴᓄ ᐊᒻᒪ ᑕᒪᖅᒥᓗ ᐃᑲᔫᑎᑦᓴᓄ ᐱᔭᕆᐊᖃᓂᐊᕐᑕᖏᓄ? ᖁᔭᓐᓇᒦᒃ. 
 
ᐅᖃᖅᑎ: ᓯᕗᓕᖅᑏ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓱᒪᕗᖓᓕ ᑐᒃᓯᕋᐅᑎᕕᑦ ᐃᓚᖓᓂᒃ 
ᐱᓕᕆᐊᖃᕈᓐᓇᐸᓪᓚᐃᒐᑦᑕ, ᑭᓯᐊᓂᓛᒃ ᐱᑕᖃᒻᒥᒻᒪᑦ ᐸᐃᑉᐹᓕᕆᔭᐅᓂᖓᒍᑦ ᓴᖅᑭᒋᐊᖃᖏᑕᕗᑦ ᐃᓄᓐᓄᑦ. 
ᐊᔪᓐᖏᒃᑯᒪ ᓴᖅᑭᕆᐊᕋᓱᐊᕐᓛᑉᐸᒃᑲ ᐃᓄᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓴᖅᑭᑕᐅᓂᕆᓚᐅᖅᑕᖏᑎᒍᑦ ᑎᑎᖃᖅᑯᑦ ᒪᓕᒐᓕᐅᖅᑏᑦ 
ᓴᐳᒻᒥᔭᐅᔾᔪᑎᖏᓐᓄᑦ, ᐅᕙᖓ ᖁᑦᑎᓂᖅᐹᒦᖃᑕᐅᒐᒪ ᐊᑭᓕᖅᓱᖅᑕᐅᓂᖅᐹᓂ ᒪᓕᒐᓕᐅᖅᑎᑐᐃᓐᓇᐃᖃᑎᓐᓂ.  

ᐅᖃᐅᔾᔭᐅᓚᐅᖅᓯᒪᖏᑦᑎᐊᕋᒪ ᐃᓚᒋᔭᐅᒋᐊᒃᓴᖅ. ᑕᐃᒪᐃᒃᑲᓗᐊᖅᑎᓪᓗᒍ, ᖁᕕᐊᓱᒃᑲᔭᖅᐳᖓ ᑕᑯᒍᓇᕈᒪ 
ᑎᑎᖅᑲᖁᑎᖏᓐᓂᑦ ᒐᕙᒪᒃᑯᑦ ᓄᓇᕗᑦᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐊᐱᖅᑯᑎᐅᖏᒻᒪᑦ, ᐅᖃᐅᓯᑐᐃᓐᓇᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓚᑲᓐᓄᐊᖅ. 
 
ᐊᐱᖅᑯᑦ 269-1(6): ᓇᓄᐃᑦ ᓈᓴᖅᑕᐅᓯᒪᓂᖏᓐᓄᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᒍᒪᔭᕋ ᒥᓂᔅᑕᖓᓐᓄᑦ ᐃᑯᐱᑦᑐᓕᕆᔨᒃᑯᑦ. 
ᑐᓴᕋᑦᑕᑕᐃᒻᒪ ᖃᑦᑏᓇᐅᓂᖅᓴᐅᓕᕆᐊᖏᓐᓂᒃ ᓇᓄᐃᑦ. ᖃᐅᔨᒪᓇᖅᑎᓪᓗᒍ ᒥᑭᓪᓕᒋᐊᖏᑦᑐᑦ. ᐱᑕᖃᑉᐹ 
ᓈᓴᖅᑕᐅᓂᖏᓐᓄᑦ ᐊᑐᖅᑕᐅᕙᑦᑐᒥᒃ ᓇᓄᕐᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᓄᓪᓚᕆᒃ ᐅᖃᕆᐊᖓᓂᒃ ᐃᓄᒃᑎᑐᑦ ᓇᓗᒋᔭᕋ. 
ᐃᑎᕝᓕᖅ, ᐊᕐᕕᖅᑑᖅ ᐃᒪᖓᓂ ᓈᓴᐃᔪᖃᖅᓯᒪᓕᕐᒥᔪᖅ. ᑐᑭᓯᒋᐊᕈᑏᑦ ᑐᓂᔭᐅᓂᐊᖅᑐᑦ ᓄᓇᓕᖏᓐᓄᑦ 
ᓈᓴᖅᑕᐅᕖᑦ. ᐃᓄᖏᓐᓄᑦ ᑰᒑᕐᔫᑉ, ᐅᒪᔪᓕᕆᓂᕐᒧᑦ ᐱᓕᕆᕕᕗᑦ ᑐᓂᔭᐅᓂᐊᕐᒥᔪᑦ ᓴᖅᑭᖅᑕᐅᓂᖏᓐᓂᑦ 
ᐊᒥᓲᓂᖏᑕ ᓈᓴᖅᑕᐅᓂᖏᓐᓂᑦ. ᖁᔭᓐᓇᒦᒃ. ᐅᑲᖅᑏ. 
 
ᐅᖃᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᔭᕋ ᑭᐅᔾᔪᑎᒋᔭᐃᑦ. ᑭᖑᓂᐊᒍᑦ ᓈᓴᖅᑕᐅᓂᐅᑉ ᓄᓇᕐᓂᑦ 
ᓱᓂᐊᓕᖅᐸᓪᓕ? ᐊᖏᓪᓕᒋᐊᖅᓯᔪᖃᓐᓂᐊᖅᑳ ᐅᕝᕙᓘᓐᓃᑦ ᒥᑭᓪᓕᒋᐊᖅᓯᔪᖃᓪᓗᓂ ᑰᑕᖏᓐᓂᑦ 
ᐋᖅᑭᒃᑕᐅᓯᒪᔪᐃᑦ ᓄᓇᓕᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ. ᓄᓇᓖᑦ ᖃᐅᔨᒃᑲᑦᑕᐅᓂᐊᖅᑐᐃᑦ ᐊᒻᒪᓗ 
ᐊᑎᓕᐅᕆᔪᖃᓪᓗᓂ ᐊᖏᕈᑎᒥᒃ ᓄᓇᓕᓐᓂ. ᑲᑐᔾᔨᖃᑎᒌᑦᑎᐊᓂᐊᖅᑐᐃᑦ ᑖᒃᑯᐊ ᐃᓄᐃᑦ ᓈᓴᐃᔪᐃᑦ ᓇᓄᕐᓂᑦ 
ᓄᓇᓕᓐᓂ. 
 
ᓄᓇᓕᒋᔭᐅᔪᑦ ᐱᕕᖃᑦᑎᑕᐅᓂᐊᖅᑐᐃᑦ ᓇᓖᕌᕈᑎᓂᒃ ᐊᒻᒪᓗ ᐃᓱᒪᓕᐅᖅᑐᖃᓪᓗᓂ ᑰᑕᒋᔭᕆᐊᖃᑦᑕᖓᓄᑦ 
ᓇᓄᐃᑦ. ᐊᔾᔨᒌᖏᑦᑐᓂᑦ ᓇᓖᕌᕈᑎᒃᓴᐅᔪᓂᑦ ᐱᑕᖃᓐᓂᐊᖅᑐᖅ ᑖᒃᑯᓄᖓ ᓄᓇᓕᓐᓄᑦ. 
ᐱᓕᕆᖃᑎᒌᑦᑎᐊᕐᓂᐊᖅᑐᐃᑦ ᑕᒪᑐᒧᖓ ᐱᓕᕆᕕᒋᔭᕗᑦ ᐊᒻᒪᓗ ᓄᓇᓖᑦ. 
 
ᓄᓇᓖᑦ ᑐᓴᐅᒪᑎᑕᐅᑦᑎᐊᕐᓂᐊᖅᑐᐃᑦ. ᐊᒻᒪᓗᑦᑕᐅᖅ, ᐊᖏᕈᑎᐅᔪᑦ ᑖᒃᑯᓄᖓ ᓄᓇᓕᐅᔪᓄᑦ ᐊᑦᔨᒌᖏᑦᑐᐃᑦ. 
ᐅᖃᐅᑎᒍᓐᓇᖏᒃᑭᒃᑭᑦ ᐊᖏᓪᓕᒋᐊᖅᑕᐅᓂᐊᕐᒪᖔᑕ ᐅᕝᕙᓘᓐᓃᑦ ᒥᑭᓪᓕᒋᐊᖅᑕᐅᓂᐊᕐᒪᖔᑕ ᓇᓄᐃᑦ ᑰᑕᖏᑦ. 
 
ᓄᓇᓕᒋᔭᐅᔪᐃᑦ ᖃᐅᔨᒪᑎᑕᐅᑦᑎᐊᕐᓂᐊᖅᑐᐃᑦ ᐊᒻᒪᓗ ᐃᓱᒪᓕᐅᕈᑎᒋᔭᐅᓗᓂ ᐊᓯᔾᔨᖅᑕᐅᓂᐊᕐᒪᖔᑕ ᑰᑕᐅᔪᑦ 
ᒥᑭᓪᓕᒋᐊᖅᑕᐅᓂᐊᕐᒪᖔᖅ, ᐊᖏᓪᓕᒋᐊᖅᑕᐅᓂᐊᕐᒪᖔᑕᓘᓐᓃᑦ, ᐅᕝᕙᓘᓐᓃᑦ ᓱᕐᕋᔾᔮᖏᒻᒪᖔᑕᓘᓐᓃᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ: ᐅᖃᐅᓯᒃᑯᑦ ᐊᐱᖅᑯᑎᒃᓴᐃᑦ. ᐃᓚᒋᐊᕈᑏᑦ. ᐊᓚᑲᓐᓄᐊᖅ. 

ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᕗᖓ ᑭᐅᔾᔪᑎᖓᓂᑦ ᐊᒻᒪᓗ ᖁᔭᓐᓇᒦᖅᑐᒍ ᒥᓂᔅᑕ. 
ᒥᓂᔅᑕ ᐅᖃᕋᑖᕐᒪᑦ ᐊᖏᕈᑎᑕᖃᓛᕐᒪᑦ ᑖᒃᑯᓂᖓ ᐱᓕᕆᕕᐊᓂᑦ ᐊᒻᒪᓗ ᓄᓇᓕᒋᔭᐅᔪᐃᑦ. ᖃᓄᐃᑦᑐᓂᒃ 
ᐊᖏᕈᑎᓂᑦ ᐅᖃᐅᓯᖃᖅᑭᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑐ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᖁᑦᑎᑦᑐᕐᒧᑦ ᑕᐃᒫᔅᓴᐃᓐᓇᒐᓚᒃ 
ᐊᐱᖅᑯᑎᖃᖅᓯᒪᒻᒪᑦ ᐊᒻᒪ ᐅᖃᖅᓯᒪᔪᖃᖅᑐᓂ 1996-ᒥ ᐊᖏᕈᑎᒃᑯᑦ, ᐊᓯᔾᔨᕐᓂᖅᑕᖃᓚᐅᕐᒪᑦ ᐊᕐᕌᒍᖓᓄᑦ 
2000 ᐊᒻᒪ 2002 ᐊᖏᕈᑎᑕᖃᓕᕋᑦᑕ ᓄᓇᓕᓕᒫᓄᑦ. 
 
ᐊᖏᕈᑏᑦ ᐋᖅᑭᓱᖅᑕᐅᓂᐊᖅᐳᑦ ᒪᓕᑦᑐᒋᑦ ᐱᑕᖃᖁᔭᖏᑦ ᓄᓇᓕᓕᒫᑦ. ᓄᓇᓕᓕᒫᑦ ᓇᒻᒥᓂᖅ 
ᐊᖏᕈᑎᖃᕐᓂᐊᖅᐳᑦ ᐊᒻᒪ ᖃᐅᔨᒃᑲᖅᑕᐅᓯᒪᔮᓛᖅᑐᑎᒃ ᐊᑎᓕᐅᖅᑕᐅᓚᐅᖅᑎᓐᓇᒋᑦ ᐊᖏᕈᑏᑦ. ᓗ ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᔅᓴᐃᑦ. ᐃᓚᒋᐊᕈᑏᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᐅᖃᕋᑖᕐᒪᑦ ᐊᖏᕈᑎᑕᖃᕐᓂᐊᕐᓂᕋᐃᓪᓗᓂ 
ᓄᓇᓕᓕᒫᓂᑦ. ᓄᓇᓖᑦ ᐃᓱᒪᖅᓱᖅᑎᑕᐅᓂᐊᖅᐹᑦ ᑭᓱᓂᒃ ᑕᑯᔪᒪᒻᒪᓄᖔᑕ ᐅᕝᕙᓘᓐᓃᑦ ᑕᒪᓐᓇ ᐊᖏᕈᑦ 
ᐋᔩᕈᑕᐊᓂᐊᖅᐸ ᐃᖅᑲᓇᐃᔭᖅᑎᓄᑦ ᒥᓂᔅᑕᖃᕐᕕᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐊᑐᓂᑦ ᐊᖏᕈᑏᑦ ᐋᖅᑭᑦᑕᐅᓂᐊᖅᐳᑦ 
ᑭᓱᓂᒃ ᐱᔪᒪᒻᒪᖔᑕ ᓄᓇᓖᑦ. ᓄᓇᓕᓕᒫᑦ ᓂᕈᐊᖅᑎᑕᐅᓂᐊᖅᐳᑦ ᖃᓄᐃᖁᔨᒻᒪᓄᖔᑕ ᓄᓇᓕᒻᒥᓂᒃ. 
ᓄᒪᓕᑦᑐᒋᑦ ᓇᓄᐃᑦ ᐊᒥᓲᓂᖏᑦ ᓄᓇᓕᓐᓂᑦ. 
 
ᐱᓕᕆᖃᑎᖃᑦᑎᐊᖅᐳᒍᑦ ᓄᓇᕗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂᑦ ᓇᓄᕐᓂᒃ ᖃᐅᔨᓴᕐᓂᕐᒥᒃ ᐊᒻᒪ ᒪᓕᑦᑐᒋᑦ 
ᖃᓄᐃᓐᓂᐅᔪᑦ ᐋᖅᑭᔅᓱᐃᕗᒍᑦ ᑰᑕᓂᒃ ᓄᓇᓕᓕᒫᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᔅᓴᐃᑦ. ᐃᖅᑭᑦᑐᖅ. 
 
ᐊᐱᖅᑯᑦ 270-1(6): ᐊᖅᑯᑎᓕᐅᕐᓂᖅ ᐃᓪᓗᓕᒻᒥᑦ ᓴᓂᕋᔭᒻᒧᑦ ᐊᑐᐊᖓᔪᒥᑦ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ ᐅᖃᖅᑲᐅᒐᒪ ᒪᓕᒐᓕᐅᖅᑏᑦ 
ᐅᖃᐅᓯᔅᓴᒃᑯᑦ ᐱᐅᓂᕋᖅᑐᒍ ᐊᒻᒪ ᐃᑲᔫᑎᖃᑦᑎᐊᕐᓂᕋᖅᑐᒍ ᓄᓇᓕᓕᒫᓄᑦ. 
 
ᐱᕙᓪᓕᐊᑎᑦᑎᔪᓐᓇᕆᕗᑦ ᐱᒡᒐᓇᐃᓕᖅᑎᒋᐊᕈᑕᐅᒐᔭᕐᒪᑦ ᐊᖑᓇᓱᑦᑎᓄᑦ ᐃᓪᓗᓕᒻᒥᐅᓄᑦ ᐊᒻᒪ ᓴᓂᕋᔭᒻᒥᐅᓄᑦ, 
ᐃᑲᔫᑎᖃᕐᓂᐊᕐᒪᑦ ᑕᒪᒃᑮᓐᓂᒃ ᓄᓇᓖᓐᓂᒃ ᑕᒪᒃᑮᓐᓂᒃ ᓄᓇᓖᓐᓂᒃ ᑕᒪᑐᒨᓇ ᒪᑐᐃᖅᓯᓂᕐᒧᑦ ᐊᐃᕆᔪᒪᕙᕋ 
ᒥᓂᔅᑕ ᐃᑯᐱᕝᕕᓕᕆᔨᒡᒃᑯᓐᓄᑦ ᓴᓇᔪᓐᓇᕋᔭᕐᒪᖔᖅ ᐊᖅᑯᒻᒥᑦ ᓴᓂᕋᔭᒻᒥᑦ ᐃᓪᓗᓕᒻᒧᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᐅᖃᐅᓯᖃᕐᒪᑦ ᐊᖅᑯᑎᓕᐅᕐᓂᕐᒥᑦ. 
ᐱᒋᐊᖅᑎᑕᐅᔪᓐᓇᕆᕗᖅ ᐊᒻᒪ ᐋᖅᑮᒋᐊᕈᑕᐅᓗᓂ ᐳᓚᕋᖅᑐᓕᕆᓂᕐᒧᑦ.  ᑕᒪᓐᓇ ᐋᖅᑮᒋᐊᕈᑕᐅᒻᒪᑦ 
ᐳᓚᕋᖅᑐᓕᕆᓂᕐᒥᑦ ᐊᒻᒪ ᐃᑲᔪᕈᓐᓇᖅᐸᒋᑦ ᐱᓕᕆᐊᔅᓴᕐᒪ ᐃᓚᒋᒻᒪᒍ ᒥᓂᔅᑕᖃᕐᕕᓐᑦᓂ ᑭᓯᐊᓂ 
ᑕᑯᒋᐊᖅᑳᕆᐊᖃᖅᐳᒍᑦ ᖃᓄᖅ ᐊᑐᖅᑕᐅᔪᓐᓇᕐᒪᖔᑕ ᐊᒻᒪ ᓇᓗᓇᓐᖏᑦᑐᑦ ᐃᓱᒪᔅᓴᖅᓯᐅᕈᑎᒋᑦᑎᐊᕋᔭᕋᑦᑎᒃᑯ.  
 
ᑕᐃᒪᐃᒍᓐᓇᖅᐳᒍᑦ ᑭᓯᐊᓂ ᐳᓚᕋᖅᑐᓕᕆᓂᕐᒨᖓᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᔅᓴᐃᑦ. ᐃᓚᒋᐊᕈᑏᑦ. ᐃᖅᑭᑦᑐᖅ.  
 
ᐃᕿᑦᑐᖅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖃᓄᐃᓕᓂᕆᖃᐅᔭᓐᓄ ᑲᑎᒪᔩᑦ ᐅᖃᐅᓯᖏᓐᓂ ᐃᒪᐃᑦᓱᓂᓗ 
ᐃᓱᒪᓇᑦᓯᐊᕙᑦᓱᓂ. ᐃᒻᒪᖃ ᓴᓇᔪᓐᓇᓂᕈᑦᑕ ᐊᖁᑎᒥ ᓄᓇᓕᑎᖕᓂ. ᐃᖃᓗᐸᐅᔭᐅᑎᖃᕐᓱᑕᓗ ᑕᑉᐹᓂ, ᐊᒻᒪ 
ᓂᓗᐊᖅᑎᒎᑕᐃᓐᓇᐸᑦᓱᑎ ᐱᔾᔪᑎᖓᓗ ᐊᖏᓗᐊᖅᓂᖏᓄ. ᐊᖁᑎᓗ ᐊᑑᑎᔭᐅᕙᑦᓱᓂ ᑕᐃᑦᓱᒪ ᐃᖃᓗᓕᐅᑉ 
ᑕᓯᖓᒍᑦ ᐊᒻᒪ ᐱᕙᓪᓕᑎᓯᓇᔭᕐᓱᓂᓗ ᐳᓚᕋᑦᑐᓕᕆᔨᒃᑯ ᖃᓄᐃᓂᕆᔭᖏᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᕿᑦᑐᖅ. ᑕᐃᒎᑎᑕᐃᓐᓇᖅᑕᐃᑦ ᐅᕝᕙᓗ ᐊᐱᖁᑎᒋᔭᐃᑦ? 
 
ᐃᕿᑦᑐᖅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐅᖃᖃᐅᒻᒪ ᐃᒻᒪᖃ ᐃᑲᔪᕈᑎᑦᓴᐅᑲᓐᓂᕋᔭᕆᐊᖓᓄ 
ᐃᓗᐊᓂ ᐳᓚᕋᑦᑐᓕᕆᓂᖅᓄᖓᔪᓄ, ᐱᓕᕆᕕᐊᓗ ᐃᑲᔪᖅᓱᕈᓐᓇᓯᐊᕐᓱᓂ. ᖃᓄᐃᓕᓂᕆᖃᐅᔭᕋᓕ ᐃᒻᒪᖃ ᑖᓐᓇ 
ᐊᖁᑎ ᓴᓇᔭᐅᓂᖃ ᓴᓂᐊᐱᐊᓂ ᐃᖃᓪᓕᐊᖅᕕᐅᕙᑦᑑᑉ ᐃᒪᐃᓇᔭᕐᒪ ᐱᕚᓕᖅᑎᓯᒍᓐᓇᓂᐊᕐᓱᓂ 
ᐳᓚᕋᑦᑐᓕᕆᓂᖅᓂ. 
 
ᐊᐱᖁᑎᒐᓕ ᐱᓕᕆᕝᕕᒋᔭᖔ ᕿᒥᖅᕈᓇᒍᓐᓇᖃ ᐃᑲᔪᕈᑎᑦᓴᒋᐊᑲᓂᕐᓄ ᐃᓗᐊᓂ ᓴᖀᕙᓪᓕᐊᓂᐊᕐᓗᑎ ᐊᑐᕆᐊᒥ 
ᐊᑯᓐᓂᐊᓂ ᓴᓂᕋᔭᐅᑉ ᐊᒻᒪ ᐃᓪᓗᓕᐅᑉ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑖ. 
 
ᒥᓂᔅᑕ ᐅᓛᔪ ᐊᑭᓱ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᑲᔪᕈᑎᖃᕋᔭᖅᑐ ᑕᒪᐃᓂ ᓄᓇᓕᐅᔫᓐᓂ. 
ᑕᑯᔪᒪᓇᔭᕐᑕᕋᓕ ᐃᒻᒪᖃ ᑕᐃᑯᐊ ᒪᖅᕉᒃ ᓄᓇᓕᐅᔫᒃ ᓴᖀᓗᑎ ᑐᑦᓯᕋᐅᑎᒥ, ᕿᒥᖅᕈᓇᕈᓐᓇᓯᓂᐊᕋᑦᑎᒍ.  
ᐋᖃᓘᓇ, ᐱᑕᖃᕐᒪ ᐳᓚᕋᑦᑐᓕᕆᔨᑯ ᑲᑎᒪᔨᖏᓂ ᐋᕿᑦᓱᐃᒍᓐᓇᓂᐊᕐᑐᓂ ᑕᒪᒃᑯᓄᖓ. ᓄᓗᓇᖓᓗ 
ᐱᓕᕆᕕᒋᔭᕗᑦ ᖃᓄᐃᒋᐊᕈᓐᓇᕐᓱᑕ. 
 
ᐃᒻᒪᖃ ᐱᑕᖃᕐᐸ ᑮᓇᐅᔭᓕᐅᕈᑎᒋᐊᑲᓂᕈᑎᑦᓴᓄ ᖃᓄᐃᒋᐊᕈᑎᑦᓄ ᐊᒻᒪ ᖃᓄᐃᒋᐊᕈᓐᓇᑲᓂᕐᓗᒋ ᐃᓗᐊᓂ 
ᐳᓚᕋᑦᑐᓕᕆᓂᖅᓄᖓᔪᓄ, ᐱᓕᕆᕕᒋᔭᕋ ᖃᓄᐃᒋᐊᕈᓐᓇᖅᑐ ᑕᒪᒃᑯᓄᖓ. ᑕᑯᔪᒪᓇᔭᕐᑕᕋᓕ ᑕᐃᑯᓇᖓ 
ᒪᖅᕉᓐᓂ ᓄᓇᓕᐅᔫᓐᓂ ᐃᒪᐃᑦᑐᒥ ᓄᓇᓕᐊᑕ ᐸᖅᓇᐅᑎᖓᓄ ᖃᓄᐃᓕᖓᔭᕐᓂᖏᓄ ᐃᓱᒪᒋᔭᐅᓇᔭᕐᑐᓄ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᕿᑦᑐᖅ. 
 
ᐃᕿᑦᑐᖅ: (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᑦᓱᒍ ᒥᓂᔅᑕ ᑭᐅᒍᓐᓇᓂᖓᓄᑦᑕᐅᖅ. ᐱᓕᕆᕕᐊ 
ᐃᑯᐱᑦᑐᓕᕆᔨᑯ ᐸᖅᓇᑦᓯᓯᒪᔪᐃᑦ ᐸᖅᓇᐅᑎᓴᒧ. ᐃᓱᒪᒋᑦᓱᒍᓗ ᐊᑑᑎᓪᓚᕆᔾᔮᖏᓐᓂᖓᓄ ᐊᑯᓂᕈᓗ ᐱᔾᔪᑎᖓ 
ᐱᑕᖃᕐᒪ ᐊᒥᓱᑲᓪᓚᓂ ᖃᕿᐊᖅᑕᐅᔾᔪᑎᐅᔪᓂ ᐊᑑᑎᔭᕆᐊᖃᓂᐊᑕᑎᖕᓄ. 

ᐃᓱᒪᒋᔭᕋᓕ ᐋᖀᒋᐊᖃᕆᐊᖏᓐᓄ ᐊᖁᑎᒥ ᐊᑯᓐᓂᐊᓂ ᑖᒃᑯᐊ ᒪᖅᕉᒃ ᓄᓇᓕᐅᔫ ᐃᒪᐃᒍᓐᓇᕐᓯᓂᐊᕐᒪᑕ 
ᑮᓇᐅᔭᓕᐅᕈᑎᑦᓴᒫᒋᐊᑲᓂᕈᑎᑦᓴᐅᓪᓗᑎ ᓇᓪᓕᐊᒍᑦ. ᐱᔪᓐᓇᑐᑦᓴᐅᕚ ᒥᓂᔅᑕ, ᐃᒻᒪᖃ ᖃᐃᖁᔭᐅᓐᓂᕈᓂ 
ᑕᐃᑯᓅᖓ ᓄᓇᓕᐅᔫᓐᓄ, ᖃᐃᖁᔭᐅᓗᓂ ᐊᒻᒪ ᐅᖃᖃᑎᖃᓂᐊᕐᓗᓂ ᐃᓱᒪᒋᔭᐅᓯᒪᔪᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐅᓛᔪ ᐊᑭᓱ. 
 
ᒥᓂᔅᑕ ᐅᓛᔪ ᐊᑭᓱ: (ᑐᓵᔨᑎᒍ): ᖁᔭᓐᓇᒦᒃ. ᐱᓕᕆᖃᑎᒋᔪᒪᑦᓯᐊᖅᑕᒃᑲ ᑕᒪᖅᒥ ᓄᓇᓕᐅᔫᒃ. ᐃᒻᒪᖃ ᓴᓂᕋᔭᖅ 
ᐊᒻᒪ ᐃᓪᓗᓕ ᑎᑎᕋᑦᓯᐊᒻᒪᕆᑉᐸᑎ ᓄᓇᓕᐊᑕ ᐸᖅᓇᐅᑎᖓᓄ, ᐊᑐᐃᓐᓇᐅᔪᓐᓇᓂᐊᓛᕋᒪ 
ᖃᓄᐃᓐᓂᕆᔭᕐᓅᕙᖓ ᓇᓗᓇᐃᖅᓯᒪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ. ᒪᒃᓖᓐ. 
 
ᐊᐱᖅᑯᑦ 271-1(6): ᐅᖃᐅᓯᑦᓴᖃᓐᓂ ᕉᒪᓅᑉ ᐅᓂᒃᑳᖓᓄ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖁᑎᒐᓕ ᐅᓪᓗᒥ ᒥᓂᔅᑖᓄ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ 
ᐃᓄᓕᕆᔨᑯ. ᐅᖃᖅᑏ, ᐃᓗᐊᓂ ᐊᑯᓂᑲᓪᓚᕈᓘᓕᕐᑐ, ᐊᖅᕌᒍ ᐅᕝᕙᓗ ᒪᖅᕉᒃ, ᑐᓴᐅᒪᓕᕋᑦᑕ ᕉᒪᓅᑉ ᐅᓂᒃᑳᖓᓄ 
ᐅᑯᓇᓂ ᐋᓐᓂᐊᖃᓐᓇᖏᑦᑐᓕᕆᔨᑯᓂ. ᐃᓱᒪᒋᑦᓱᒍ ᐃᓱᒫᓘᑎᐅᒋᐊᖓᓄ ᒫᓐᓇᖃᒥᐅᓂᐊᕐᑐ. 
ᐱᓇᓱᐊᕈᓯᐅᓛᖅᑐᒥᖃᐃ, ᖃᖓᓪᓚᕆᑭᐊᖅ. ᖃᐅᔨᒪᒐᓗᐊᖅᑐᖓ ᐱᒻᒪᕆᐅᒋᐊᖓᓄ ᑎᑎᕋᖅᓯᒪᔪᖅ ᑕᐃᒪᓄ 
ᑲᓇᑐᒧᑦ. 
 
ᐅᑭᐅᖅᑕᖅᑐᒥ ᐱᓕᕆᔭᐅᔪᖅᔫᔮᕋᑦᑕ ᐊᔾᔨᐅᓯᐊᖏᑦᑐᒥ, ᐃᒪᐃᑲᓗᐊᕐᑎᓪᓗᒍ ᑕᒪᑦᑕ ᑖᓰᔭᐃᕙᒃᑲᓗᐊᖅᓱᑕ. 
ᒥᓂᔅᑕᒧᑦ ᐅᓂᒃᑲᐅᔾᔭᐅᔪᓐᓇᖅᐳᖓ ᑭᓱᒥᒃ ᓂᕆᐅᒋᔭᖃᕐᒪᖓᒻ ᐅᕉᒪᓅᑉ ᐅᓂᒃᑳᖓᓐᓂᒃ ᐋᓐᓂᐊᖅᑐᓕᕆᓂᕐᒧᑦ, 
ᐊᒻᒪᓗ ᖃᓄᖅ ᐊᑦᑐᖅᑕᐅᓂᐊᕐᒪᖔᑦᑕ ᓄᓇᕘᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᒪᒃᓖᓐ ᓇᓗᔪᖓ ᒥᓂᔅᑕ ᑕᒪᑐᒥᖓ ᑭᐅᔪᓐᓇᕐᒪᖔᖅ ᐱᓪᓗᒍ ᐅᓂᒃᑳᓕᐊᖓ ᓱᓕ ᓴᖅᑭᑕᐅᓯᒪᓐᖏᒻᒪᑦ. 
ᑭᓯᐊᓂ ᒥᓂᔅᑕ ᐲᑯ, ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᒃᑲᓂᕐᓂᐊᕋᒃᑯᐊᐃ. ᒥᓂᔅᑕ ᐅᖃᐅᓯᖃᕐᕕᖃᓚᐅᖅᐹ ᕉᒥᓇᐅ ᐅᓂᒃᑳᓕᐊᖓᓂᑦ, 
ᐅᖃᐅᓯᖃᕐᕕᖏᓪᓗ ᐱᔾᔪᑎᖃᓚᐅᖅᐹᑦ ᖃᓄᐃᓐᓂᐅᔪᓂᑦ ᐱᐅᓐᖏᑦᑐᒻᒪᕆᓐᓂᑦ ᓄᓇᕗᒻᒥ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᒃᓚᐃᓐ ᓱᓕᕗᖅ ᐊᒥᓱᑲᓪᓚᓐᓂᑦ ᐅᖃᐅᓯᕆᔭᖏᒍᑦ. 
ᓯᕗᓪᓕᖅᐹᒥ ᒪᓕᑦᑐᒋᑦ ᑲᓇᑕᒥ ᑕᓚᕖᓴᒃᑯᑦ ᐱᕙᓪᓕᐊᔪᑦ ᑎᑎᖅᑲᒃᑯᓪᓗ ᐊᓯᖏᓪᓗ ᐱᓕᕆᐊᖑᓂᖅᐹᖑᔪᖅ 
ᑲᓇᑕᒥ, 18-ᓂᒃ ᑕᖅᑭᐅᓕᖅᑐᓂᒃ ᐅᖃᐅᓯᐅᕙᑦᑐᖅ ᐋᓐᓂᐊᖅᑐᓕᕆᓂᖅ. 
 
ᕉᒪᓇᐅ ᐅᓂᒃᑳᓕᐊᖓ, ᑲᒥᓴᓇᐅᑉ, ᓯᕗᓕᐅᖅᑎᐅᓚᐅᖅᑑᖅ ᓴᔅᑳᑦᓱᐋᓐᒧᑦ, ᕉᒪᓇᐅᑉ ᐅᓂᒃᑳᓕᐊᖓ 
ᐊᑦᑐᐃᓂᖃᕐᓂᖅᐸᐅᓂᖃᖅᐸᓪᓚᐃᕗᖅ ᐋᓐᓂᐊᖅᑐᓕᕆᓂᕐᒥᑦ ᑲᓇᑕᒥᐅᓕᒫᓄᑦ, ᐅᑭᐅᖅᑕᖅᑐᒥᐅᑉᐸᑦ, 
ᖃᓪᓗᓛᓪᓂᐅᑉᐸᑦ ᑲᓇᓐᓇᕐᒥᐅᑉᐸᑦ ᐅᐊᓐᓇᕐᒥᐅᑉᐸᑦ, ᐊᕙᑎᐅᓚᐅᖅᑐᓂᒃ ᐊᕐᕌᒍᓂᑦ. 
 
ᐱᕕᔅᓴᖃᖅᑎᑕᒻᒪᕆᐅᕙᓚᐅᕋᑦᑕ ᐅᖃᖃᑎᖃᖅᐸᑦᑐᑕ ᕉᒪᓇᐅᒥᑦ ᐃᓚᖏᓐᓂᑦ ᐅᓂᒃᑳᓕᐊᖏᓐᓃᑦᑐᓂᒃ 
ᐱᔾᔪᑎᖃᖅᑐᑦ. ᕉᒥᔪᐅ ᐃᖃᓗᓐᓅᓚᐅᕐᒪᑦ ᐊᒻᒪ ᐸᓐᓂᖅᑑᒨᖃᑕᐅᓪᓗᓂ ᐅᕙᑦᑎᓐᓂᑦ. ᖃᐅᔨᒪᔪᖓ 
ᐱᐅᔅᓴᖅᑐᒻᒪᕆᐅᓚᐅᕐᒪᑦ ᐋᓐᓂᐊᖅᑐᓕᕆᓂᕐᒥᑦ ᐊᑐᖅᑕᑎᓐᓂᑦ ᓄᓇᕗᒻᒥ. 

ᐅᖃᖅᑐᖓ ᐊᑐᖅᐸᓐᓂᑦᑎᓐᓂᑦ ᐋᓐᓂᐊᓯᐅᖅᑎᓂᒃ ᐋᓐᓂᐊᕕᓐᓂᑦ. ᑕᒪᓐᓇ ᐊᓯᖏᓐᓄᑦ ᓄᓇᓕᓐᓂᑦ ᑲᓇᑕᒥ 
ᐊᑐᖅᑕᐅᖃᑦᑕᕈᒪᓪᓗᓂ. ᑕᐃᒫᒃ ᐅᖃᓚᐅᖅᑐᖓ, ᑲᔪᓯᔪᒪᕗᖓ ᑲᒪᑦᑎᐊᖃᑦᑕᕐᓂᕐᒥᑦ ᐊᒻᒪ ᓄᓇᓕᓐᓂᑦ 
ᐱᓕᕆᐊᓂᑦ ᑕᖅᑭᖓᓂᑦ ᐃᓄᓕᕆᓂᕐᒧᑦ ᐊᒻᒪ ᐋᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᒃᑯᑦ ᑲᑎᓚᐅᖅᑎᓪᓗᒋᑦ 
ᐸᓐᓂᖅᑑᒥ. 
 
ᐊᒻᒪ ᐃᓚᖓᓂᑦ ᐅᖃᐅᓯᐅᕋᑖᓚᐅᖅᑐᒥᑦ ᖃᓪᓗᓈᓄᑦ ᑐᓵᔭᐅᓪᓗᓂ, ᑐᕌᓐᓄᒥᐅᖅᑰᓚᐅᖅᑐᖅ, ᐅᖃᐅᓯᖃᓚᐅᕐᒪᑦ 
ᓄᓇᓕᒻᒥᑦ, ᐋᓐᓂᐊᖅᑐᓕᕆᓂᕐᓂᑦ ᓄᓇᓕᓐᓂᑦ ᓄᓇᕗᒻᒥᑦ ᐊᒻᒪ ᖃᓄᖅ ᑲᔪᓯᑎᑦᑎᒻᒪᖔᑦᑕ ᐋᓐᓂᐊᖅᑐᓕᕆᓂᕐᒥᑦ 
ᓄᓇᕗᒻᒥ ᑲᔪᓰᓐᓇᖅᑐᓂᒃ ᑕᒪᓐᓇ ᐱᐅᒋᓂᕋᓚᐅᖅᐹ. 
 
ᓂᕆᐅᑉᐳᒍᑦ ᐅᖃᖅᑏ, ᕉᒥᓇᐅ ᐅᓂᒃᑳᓕᐊᖅ ᓴᖅᑭᕐᓂᐊᕆᐊᖓ ᐱᓇᓱᐊᕈᓯᐅᓂᐊᖅᑐᒥᑦ, ᐱᑎᑦᑎᑲᓐᓂᕈᓐᓇᖅᐸᑕ 
ᒐᕙᒪᑐᖃᒃᑯᑦ ᐱᓕᕆᖃᑕᐅᓗᑎᒃ ᐋᖅᑭᔅᓱᖅᑕᐅᒃᑲᓐᓂᕐᓂᖏᓐᓄᑦ ᐊᒻᒪ ᐊᓯᔾᔨᖅᑕᐅᓂᖏᓐᓄᑦ 
ᐋᓐᓂᐊᖅᑐᓕᕆᓂᕐᒧᑦ ᐱᑕᖃᕆᐊᖃᖁᔭᐃᑦ ᓄᓇᕗᒻᒥ, ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ 
ᐱᑕᖃᕆᐊᓖᓐᓇᐅᓐᖏᑦᑐᓄᑦ ᒥᓂᔅᑕ ᐃᖕ ᐊᒻᒪ ᓯᕗᓕᐅᖅᑎᐅᑉ ᐅᖃᐅᓯᕆᓚᐅᖅᑕᖏᓐᓂᑦ ᐊᐅᓚᑦᑎᓂᕐᒧᑦ 
ᐋᖅᑭᐅᒪᐃᓐᓇᕈᑏᓪᓗ ᐅᖃᓯᐅᖃᖅᑎᓪᓗᒋᑦ, ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐃᓚᒋᐊᕈᑦ. ᒪᒃᓖᓐ. 
 
ᒪᒃᓖᓐ: ᐅᖃᖅᑏ, ᖁᕕᐸᑉᐳᖓ ᒥᓂᔅᑕ ᐅᖃᕐᕕᖃᖅᑎᑕᐅᔪᓐᓇᓚᐅᕐᒪᑦ ᓄᓇᕗᒻᒧᑦ. ᐊᒻᒪ ᐅᕙᓐᓄᑦ 
ᐱᒡᒐᓇᖅᑐᒻᒪᕆᐅᒻᒪᑦ ᐊᐱᖅᑯᑎᖃᕋᓱᐊᕆᐊᖓ ᐃᓚᖏᓐᓂᑦ ᐱᓪᓗᒍ ᐱᕈᖅᓴᔭᐅᓚᐅᕋᒪ ᐃᓚᖏᓐᓂᑦ 
ᐅᖃᓕᒪᖃᑦᑕᖁᔭᐅᓐᓇᖓ.  
 
ᑭᓯᐊᓂ ᖃᐅᔨᒪᔪᐃᓐᓇᐅᒐᑦᑕ ᑕᕝᕙᓂ ᓄᓇᕗᒻᒥ ᒪᓕᔅᓴᖃᑦᑕᕐᒪᑕ ᒫᓐᓇᐅᔪᖅ ᐊᑦᑐᐃᓂᖃᖅᐸᑦᑐᓂᓗ 
ᓄᓇᓕᓕᒫᓂᑦ ᓄᓇᕗᒻᒥ. ᒥᓂᔅᑕᐅᑉ ᐅᖃᐅᑎᔪᓐᓇᖅᐹᖔ ᑭᓱ ᐃᓅᔪᓐᓃᕈᑕᐅᓂᖅᐸᐅᕙᒻᒪᖔᖅ ᓄᓇᕗᒻᒥ 
ᐅᓪᓗᒥᐅᔪᖅ ᑕᒪᒃᑯᐊ ᐱᔮᖅᑯᑕᐅᕙᓐᖏᑦᑐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᒥᓱᑲᓪᓚᐅᕗᑦ ᐃᓅᔪᓐᓃᕈᑕᐅᒃᑲᔪᑦᑐᑦ 
ᐱᕐᕈᓗᐊᕿᓂᒃᑰᓐᖏᑦᑐᑦ. ᒪᓕᑦᑐᒋᑦ ᐅᑭᐅᖏᑦ ᐊᒻᒪ ᖃᓄᐃᑦᑑᓂᖏᑦ ᑕᒪᒃᑯᐊᒐᓚᐃᓪᓗ. ᐅᖃᖅᑏ, ᐆᑦᑑᑎᒋᓗᒍ, 
ᖃᐅᔨᒪᕗᒍᑦ ᐊᖑᑏᑦ ᑐᖔᓃᑦᑐᑦ 35 ᐅᑭᐅᓖᑦ ᖁᑦᑎᓂᖅᐸᐅᒻᒪᑕ ᑲᓇᑕᒥ. 
 
ᖃᐅᔨᒪᕗᒍᑦᑕᐅᖅ ᐅᖃᖅᑏ, ᑳᓐᓱᑖᖃᑦᑕᖅᑐᑦ ᐊᒥᓱᕈᒃᑲᓐᓂᖅᓯᒪᒻᒪᑕ. ᑕᒪᒃᑯᐊ ᑳᓐᓱᑖᖅᐸᑦᑐᑦ ᐊᒥᓲᓂᖏᑦ 
ᐃᓚᖃᖅᐳᑦ ᑕᒪᒃᑯᓂᖓ ᐳᕙᒃᑯᑦ ᑳᓐᓱᑖᖃᑦᑕᕐᓂᕐᒥᑦ ᐊᒻᒪ ᐊᓯᖏᓐᓂᑦ ᑳᓐᓱᓂᑦ ᐊᒥᓱᕈᒃᑲᓂᖅᓯᒪᒋᕗᑦ, ᑕᐃᒃᑯᐊ 
ᐊᒥᓱᒻᒪᕆᐅᓪᓗᑎᒃ. ᐅᖃᐅᑎᔪᓐᓇᖅᐸᒋᑦ ᑕᑯᓐᓇᖅᑐᒋᑦ ᕉᒥᓇᐅ ᐅᓂᒃᑳᓕᐊᖓᓂ ᐋᓐᓂᐊᖅᑐᓕᕆᓂᑐᐃᓐᓇᕗᑦ, 
ᐅᖃᐅᓯᕆᓯᒪᒐᑦᑐᒃᑯ ᑕᒪᓐᓇ, ᐅᖃᖅᑏ, ᒫᓐᓇᐅᔪᖅ ᐊᓪᓛᑦ ᓘᑦᑖᖃᓐᖏᓐᓇᑦᑕ ᑳᓐᑐᓱᓕᕆᔨᒥᑦ, ᐱᑕᖃᓐᖏᓐᓇᑦᑕ 
E ᐊᒻᒪ T-ᒥᑦ, ᓯᐅᑎᓕᕆᔨᓂᑦ, ᓱᕐᓗᓕᕆᔨᓂᑦ ᐊᒻᒪ ᐃᒡᒋᐊᓕᕆᔨᓂᑦ. 
 
ᐱᑕᖃᓐᖏᓇᑦᑕ ᐊᒥᓱᓂᑦ ᐱᑐᐃᓐᓇᐅᓐᖏᑦᑐᓂᑦ ᐱᔨᑦᓯᕐᓂᐅᔪᓂᑦ, ᐆᑦᑑᑎᒋᓗᒍ, ᓲᕐᓗ ᖃᓪᓗᓈᓂᑦ ᑲᓇᑕᒥ 
ᐃᓱᒪᒋᔭᐅᕙᓐᖏᒻᒪᕆᑦᑐᓂᒃ ᐱᑕᖃᐃᓐᓇᕐᒪᑕ, ᓂᕆᐅᑉᐳᒍᑦ ᕉᒥᓇᐅ ᐅᓂᒃᑳᓕᐊᖓ, ᑲᒥᓴᓇᐅᑉ ᐅᓂᒃᑳᓕᐊᖓ  
ᑕᒪᑐᒥᖓ ᐅᖃᐅᓯᖃᕐᓂᐊᕆᐊᖓ. ᐅᖃᖅᑲᐅᒐᑦᑕ ᐅᐊᑦᑎᐊᕈ ᐅᖃᖅᑏ, ᐊᓯᖏᑦ ᑲᓇᑕᒥ ᐊᕕᑦᑐᖅᓯᒪᔪᑦ ᐊᒻᒪ 
ᑎᐅᕆᑐᐊᕇᑦ ᐱᓕᕆᐊᖃᕐᓂᖏᓐᓂᑦ ᐋᓐᓂᐊᖅᑐᓕᕆᓂᕐᒥᑦ. 

ᐅᖃᖅᑏ, ᓄᓇᕗᒻᒥ ᒐᕙᒪᒃᑯᑦ ᐱᓕᕆᖃᑕᐅᔪᒪᑐᐃᓐᓇᕆᕗᑦᑕᐅᖅ. ᐱᖃᑕᐅᔪᓐᓇᕆᐊᖃᕋᑦᑕ ᑕᐃᒫᑦᑕᐅᖅ 
ᑲᓇᑕᒥᐅᑎᑐᑦ ᓴᖅᑮᑎᓪᓗᑕ ᐋᓐᓂᐊᖅᑐᓕᕆᓂᕐᒥᑦ. ᑖᓐᓇ ᒐᕙᒪᐅᔪᖅ ᑮᓇᐅᔭᐃᓚᐅᖅᐳᖅ 17%-ᓂᒃ ᑲᑎᑦᑐᒋᑦ 
ᑲᓇᑕᒥ ᐱᓕᕆᐊᓄᑦ, GDP ᐋᓐᓂᐊᖅᑐᓕᕆᓂᕐᒧᑦ. 
 
ᑕᒪᓐᓇ ᐱᖓᓱᐊᖅᑎᖅᐳᖅ ᑲᓇᑕᓕᒫᖅ ᑕᑯᓐᓇᖅᑐᒍ. ᑕᐃᒪᐃᑎᓪᓗᒋ5 ᒥᓂᔅᑕ ᐃᖕ ᐊᒻᒪ ᒪᓕᒐᓕᐅᖅᑏᑦ ᑕᕝᕙᓂ 
ᖃᐅᔨᒪᒻᒪᑕ, ᐱᐅᒐᔭᓐᖏᒻᒪᑦ ᒐᕙᒪᐃᑦ ᓄᓇᕗᔪᒻᒥ ᑲᔪᓯᓐᓂᖅᐸᑕ ᐊᖏᓪᓕᒋᐊᖃᑦᑕᕐᓗᑎᒃ ᑕᓪᓕᒪᐅᓂᐊᖅᑐᓂᒃ 
ᐊᕐᕌᒍᓂᑦ. 
 
ᑕᒪᓐᓇ 2%-ᒥᑦ ᐊᖏᓪᓕᒋᐊᕐᓂᐅᕗᖅ, ᐃᒪᓐᓇ ᑐᑭᖃᑦᑐᖅ ᐅᓇ ᐆᑦᑐᑎᒋᓗᒍ, ᐅᖃᖅᑏ, ᑮᓇᐅᔭᐃᔭᕈᑎᐅᔪᑦ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂᑦ ᐃᒪᓐᓇᐅᒐᔭᑉᐳᖅ 30% ᖓ ᑭᓇᐅᔭᖁᑎᖏᑕ. 
 
ᖃᐅᔨᒪᖏᑦᑐᖓ ᓇᑭᑦ ᑮᓇᐅᔭᖅ ᐱᒐᔭᒻᒪᒑᖅ. ᐊᑐᐃᓐᓇᕈᑦᑎᑕᐅᕕᐅᒋᐊᖃᓐᓂᐊᖅᑯᒍᓪᓕ ᑖᒃᑯᓇᓐᖓᑦ ᕉᒪᓇᐅ 
ᑲᒥᓴᓐᑯᓐᓂᑦ, ᓂᕆᐅᑉᐳᖓ, ᑐᓂᔭᐅᓂᐊᖅᑐᖅ ᑮᓇᐅᔭᐃᑦ ᐊᐅᓛᖅᑕᐅᓂᖏᓐᓄᑦ ᑖᒃᑯᓄᖓ CHSC. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᖅᑲᐅᒐᒪ ᓯᕗᓪᓕᕐᒥ, ᐱᕈᖅᓴᔭᐅᓚᐅᕐᕋᒪ, ᐅᖃᐅᓯᖃᖃᑦᑕᖁᔭᐅᓇᖓ 
ᐅᖃᐅᓯᐅᖁᔭᐅᖏᑦᑐᓂᒃ ᐊᒻᒪᓗ ᐃᓱᒪᕗᖓ ᐱᕈᖅᓴᔭᐅᔪᐃᓐᓇᐅᕙᓪᓚᐃᓚᐅᕋᑦᑕ ᐅᖃᐅᓯᖃᖃᑦᑕᖁᔭᐅᓇᑦ 
ᐅᖃᐅᓯᐅᔭᕆᐊᖃᖏᑦᑐᓂᒃ ᖃᓪᓗᓈᑎᒍᑦ. ᑕᐃᒪᐃᒻᒪᑦ ᐊᐱᕆᕗᖓ ᓱᓇᐅᒻᒪᖔᖅ ᐃᓅᒍᓐᓃᕈᑕᐅᕙᑦᑐᖅ 
ᐊᖏᓂᖅᐹᖅ ᓄᓇᕗᑦᒥ, ᐱᓂᕐᓗᒍᑎᐅᖏᑦᑐᑦ? 
 
ᖃᐅᔨᒪᒐᒪᓗ, ᐅᖃᖅᑏ, ᑭᓲᒪᖔᖅ. ᑕᐃᔭᐅᔪᖅ ᐃᒻᒥᓃᕐᓂᕐᒥᑦ ᐊᒻᒪᓗ ᐅᖃᐅᔾᔭᐅᓚᐅᖅᑐᖓ ᐃᓅᓱᒃᑑᑎᓪᓗᖓ, 
ᐊᒻᒪᓗ ᐅᖃᐅᔭᐅᓪᓗᖓ ᐅᖃᐅᓯᕆᖃᑦᑕᖁᔭᐅᒐᓂ ᓲᖃᐃᒻᒪ ᐅᓗᕆᐊᓇᕐᒪᑦ ᐃᓕᖅᑯᓯᑦᑎᓐᓂ. ᑭᓯᐊᓂᓕ, 
ᐅᓪᓗᒥᐅᔪᖅ ᐊᑐᖅᑕᐅᖏᓐᓇᓕᕐᒪᑦ, ᓄᖅᑲᔪᐃᑦᑑᓕᖅᑐᓂ. ᐊᒻᒪᓗ ᐸᓯᑦᑎᖏᑦᑐᖓ ᑖᒃᓱᒥᖓ ᒐᕙᒪᑦᑎᓐᓂᑦ, 
ᐸᓯᑦᑎᖏᑦᑐᖓ ᒐᕙᒪᒃᑯᓐᓂᑦ ᐊᑐᐃᓐᓇᐅᑎᑦᑎᖏᓐᓂᖏᓐᓂᑦ, ᑲᒪᒋᐊᕈᓐᓇᖏᓐᓂᖏᓐᓂᑦ ᑕᒪᑐᒥᖓ. 
 
ᒥᓂᔅᑕᐅᔪᑦ ᐃᓱᒪᓚᐅᖅᑐᑦ ᓴᖅᑭᕆᐊᕐᓗᒍ ᐱᓕᕆᔾᔪᑎᐅᒍᓐᓇᖅᑐᓂᒃ ᑕᒪᑐᒧᖓ ᐃᓱᒫᓗᓇᖅᑐᒧᑦ. ᑭᓯᐊᓂ 
ᐃᓱᒪᔪᖓ ᒐᕙᒪᒃᑯᑦ ᐅᖃᐅᓯᖃᕆᐊᖃᓕᖅᑐᑦ ᑕᒪᑐᒥᖓ ᐃᑉᐱᒍᓱᒋᐊᕐᓗᑎᒃ ᓄᓇᓕᒋᔭᐅᔪᓂᒃ ᐊᑦᑐᐃᓯᓕᕐᒪᑦ 
ᐃᓄᖏᓐᓂᑦ. 
 
ᐊᐱᖅᑯᑎᒋᔭᕋ, ᒥᓂᔅᑕᐅᔪᖅ ᐸᕐᓇᐅᑎᓕᐅᖅᓯᒪᕚ ᓴᐳᒻᒥᔭᐅᑎᒃᓴᐅᒍᓐᓇᖅᑐᓂᒃ ᐃᒻᒥᓃᖃᑦᑕᕐᓂᕐᒧᑦ ᐅᕝᕙᓘᓐᓃᑦ 
ᐅᖃᖃᑎᖃᖃᑦᑕᕐᓗᓂ ᐃᓚᖏᓐᓂᑦ ᓄᓇᓕᐅᔪᐃᑦ ᓄᓇᖅᔪᐊᕐᒥ ᐃᑲᔪᖅᑕᐅᔾᔪᑎᒋᒍᓐᓇᑕᑦᑎᓐᓄᑦ ᑕᒪᑐᒥᖓ 
ᐃᓱᒫᓘᑎᐅᔪᒧᑦ ᓄᓇᕗᑦᒥ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ 
 
ᒥᓂᔅᑕ ᐃᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᖃᑦᑕᖅᓯᒪᒐᑦᑕ ᓯᕗᓂᐊᒍᑦ ᒐᕙᒪᐅᔪᑦ 
ᓄᖅᑲᑎᑦᑎᔪᓐᓇᖏᒻᒪᑕ ᐃᒻᒥᓃᕐᓂᕐᒥᑦ. ᐃᒻᒥᓃᕐᓂᖅ ᐃᓚᒌᖑᔪᓃᒻᒪᑦ, ᐃᒻᒥᓃᕐᓂᖅ ᓄᓇᓕᓐᓃᒻᒪᑦ, 
ᐃᒪᐃᓐᓇᓱᐊᖃᑦᑕᖅᓯᒪᕗᒍᓪᓕ, ᐅᖃᖅᑏ, ᐊᖏᓪᓕᒋᐊᖅᓯᓪᓗᑕ ᐃᓱᒪᓕᕆᔨᓄᑦ ᐃᖅᑲᓇᐃᔭᖅᑐᓂᑦ ᓄᓇᓕᓐᓂ, 
ᐃᓕᓯᓯᒪᔪᒍᑦ ᐃᓱᒪᓕᕆᓂᕐᒧᑦ ᐃᖅᑲᓇᔮᖑᔪᓂᑦ ᓄᓇᓕᓐᓄ ᐱᑕᖃᕆᐊᖃᓪᓚᕆᑦᑐᓄᑦ. 
 
ᐅᖃᖅᑏ, ᐆᑦᑐᖅᓯᒪᓇᓱᒃᑲᓗᐊᕐᒥᔪᒍᑦ ᑕᒪᓐᓇ ᐃᒻᒥᓃᖃᑦᑕᕐᓂᖅ ᐊᑐᖅᑕᐅᖏᓐᓈᓗᑕᐅᑎᓐᓇᓱᐊᕐᓇᒍ 
ᓄᓇᓕᖁᑎᑦᑎᓐᓂ ᐊᒻᒪᓗ ᐅᖃᖅᑲᐅᒻᒪᑦ ᒪᒃᑲᓚᐃᓐ, ᐊᖏᓂᖅᐹᖑᔪᒥᑦ ᓄᖅᑲᖓᐅᑎᒋᓇᓱᐊᕈᓐᓇᖅᑕᕗᑦ 
ᐅᖃᖃᑎᖃᖃᑦᑕᓂᒃᑯᑦ ᐊᒻᒪᓗ ᐊᑐᖅᑕᐅᒍᓐᓃᑎᓐᓇᓱᐊᕐᓗᒍ. 

ᖃᐅᔨᒪᔪᖓ ᐅᓇ ᐆᑦᑑᑎᒋᓗᒍ, ᓇᒻᒥᓂᖅ ᕿᑐᓐᖓᒃᑲ ᐃᓕᓐᓂᐊᕐᕕᒻᒦᓕᕐᒪᑕ, ᒍᕋᐃᑦ 6-ᒥ ᐊᒻᒪᓗ ᒍᕋᐃᑦ 7-ᐸᒥ, 
ᐅᖃᐅᓯᖃᖃᑦᑕᖅᑐᑦ ᐃᓕᓐᓂᐊᕐᕕᖓᓂ, ᐃᒻᒥᓃᕐᓂᖅ, ᓱᒻᒪ ᐃᒻᒥᓃᖃᑦᑕᕐᒪᖔᑕ ᐊᒻᒪᓗ ᐊᓯᖏᑦ. ᐃᒻᒪᖃ ᑕᕝᕘᓇ 
ᑲᔪᓯᓂᖃᑦᑎᐊᕈᓐᓇᖅᑐᒍᑦ, ᐅᖃᖅᑏ. ᖃᐅᔨᒪᒐᕕᓪᓗ, ᐅᖃᖅᑏᑦ, ᐃᓚᖏᓐᓂ ᓄᓇᓕᓐᓂ ᒥᑭᔫᑎᓂ 
ᐃᒻᒥᓃᖃᑦᑕᖅᓯᒪᔪᐃᑦ ᖁᑦᑎᓂᖅᓴᐅᓯᒪᒻᒪᑕ, ᑕᐃᒪ ᓄᓇᓕᓐᓂ ᑲᑐᔾᔨᖃᑎᒌᖑᔪᑦ ᐋᖅᑭᒃᓯᒪᓕᖅᑎᓪᓗᑎᒍ, 
ᓄᓇᓕᓐᓂ ᖃᓂᒪᑦᑕᐃᓕᕆᔨᒃᑯᓐᓄᑦ ᑲᑎᒪᔨᕋᓛᑦ ᐱᓕᕆᓕᖅᑎᓪᓗᒋᑦ ᑕᒪᑐᒥᖓ, ᑕᑯᓯᒪᕗᒍᑦ ᐃᒻᒥᓃᖃᑦᑕᕐᓂᑦ 
ᐊᑦᑎᓂᖅᓴᐅᓕᕆᐊᖓᓂᑦ. ᑕᕝᕘᓇᑕᐃᒪ, ᐅᖃᖅᑏ, ᐊᑑᑎᖃᑦᑐᒥᒃ ᐃᑲᔫᑎᖃᕈᓐᓇᖅᑐᒍᑦ ᐃᒻᒥᓃᖃᑦᑕᕐᓂᕐᒧᑦ 
ᓄᓇᓕᓐᓂ. 
 
ᐊᒻᒪᑕᐅᖅ, ᐅᖃᖅᑏ, ᒐᕙᒪᕗᑦ ᐊᖏᖅᓯᒪᒻᒪᑦ ᓴᖅᑭᔮᖅᑎᑦᑎᒋᐊᖃᓪᓗᑎᒃ ᐃᑲᔫᑕᐅᓂᐊᖅᑐᓂᒃ ᑕᒪᒃᑯᑎᒎᓇ 
ᒪᓗᒋᔭᐅᓯᒪᓕᖅᑎᓪᓗᒋᑦ ᐃᒻᒥᓃᕐᓂᕐᒧᑦ ᐊᒻᒪᓗ, ᐃᒻᒥᓃᕋᓱᒃᓯᒪᓕᖅᑎᓪᓗᒋᑦ ᐃᑲᔫᑕᐅᔪᑦ ᐊᒻᒪᓗ ᑕᒪᑐᒪᓂ ᐊᕐᕌᒍ 
ᐃᓗᐊᓂ, ᓄᓇᕗᒃᑯᑦ ᑲᑎᒪᓂᖃᑦᑎᑦᑎᓂᐊᕐᒥᔪᑦ ᑲᓇᐃᑎᐊᒥᐅᑦ ᑲᑐᔾᔨᖃᑎᒌᖏᑦ ᐃᒻᒥᓃᕐᓂᕐᑎᑦᑎᑕᐅᓕᒪᓂᕐᒧᑦ 
ᐅᕝᕙᓘᓐᓃᑦ CASP. 
 
ᑕᐃᒃᑲᓂ, ᐅᖃᖅᑏ, ᒐᕙᒪᒃᑯᑦ ᓄᓇᕗᑦᒥ ᓴᖅᑭᑎᑦᑎᓂᐊᕐᒥᔪᑦ ᓇᒻᒥᓂᕐᓕ ᓄᓇᕗᑦᓕᒫᒧᑦ ᐃᒻᒥᓃᕐᓂᕐᒧᑦ 
ᑲᑎᒪᓂᕐᒥᒃ ᑎᑭᑎᑦᑎᓂᐊᖅᑐᑎᓪᓗ ᑲᒪᖃᑦᑕᖅᑐᓂᒃ ᐊᒻᒪᓗ ᐃᒻᒥᓃᖅᑐᖁᑎᖃᖃᑦᑕᖅᓯᒪᔪᑦ ᐊᒻᒪᓗ ᑕᒪᒃᑯᐊ 
ᐱᓕᕆᔨᐅᔪᑦ ᖃᓄᖅ ᐃᑲᔪᖅᑕᐅᔾᔪᑎᒋᔪᓐᓇᖅᑕᖏᓐᓂᑦ, ᓄᖅᑲᑕᖏᑦᑐᒥᒃ, ᐅᖃᐅᓯᖃᖃᑦᑕᕐᓗᑎᒃ ᐃᒻᒥᓃᕐᓂᕐᒥᒃ. 
 
ᒐᕙᒪᒋᔭᓯ, ᐅᖃᖅᑏ, ᑲᔪᓯᑎᑦᑎᕗᑦ ᑮᓇᐅᔭᖃᑦᑎᑕᐅᓂᖓᓂᑦ ᐃᒻᒥᓃᕐᓂᕐᒧᑦ, ᑭᓯᐊᓂᓕ, ᒐᕙᒪᒃᑯᑦ ᑕᒪᑐᒥᖓ 
ᐋᖅᑮᓯᒍᓐᓇᔾᔮᖏᒻᒪ ᐊᑲᐅᖏᓕᐅᕈᑎᐅᔪᒥᒃ, ᐅᖃᖅᑏ. ᐃᓚᒌᓄᑦ ᑕᒪᓐᓇ ᑭᓯᐊᓂ ᑲᒪᒋᔭᐅᒍᓐᓇᕐᒪᑦ ᐊᒻᒪᓗ 
ᐃᒻᒥᓂᒃ ᐃᓄ ᐊᒻᒪᓗ ᐃᓪᓗᒥᐅᖃᑎᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏ. ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑏᑦ. ᒪᒃᓖᐃᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᑕᐃᒪ ᑕᒪᓐᓇ ᑲᒪᒋᔭᕆᐊᖃᕋᑦᑎᒍ. ᐱᕈᖅᓴᔭᐅᓚᐅᕐᕋᒪ 
ᐅᖃᕈᑎᒋᔭᕆᐊᖃᓐᓇᑎᒍ. ᐅᖃᐅᔾᔭᐅᖃᑦᑕᓚᐅᕐᕋᑦᑕ ᑕᐃᒪᐃᑦᑐᖃᓕᕐᓂᖅᑲᑦ, ᐊᒻᒪᓗ ᐅᖃᐅᔾᔭᐅᓪᓗᑕ 
ᖃᓄᐃᑕᐅᒐᔭᓐᓂᑎᓐᓂᑦ ᑕᐃᒪᐃᓐᓂᕈᑦᑕ, ᑲᑉᐱᐊᓇᖅᐸᓚᐅᕐᒪᑦ. 
 
ᑭᓯᐊᓂᓕ ᑕᒪᓐᓇᐅᒐᓗᐊᖅᑎᓪᓗᒍ, ᒫᓐᓇ ᐊᐅᓚᔾᔭᒋᐊᖃᓕᖅᑐᒍᑦ, ᖃᐅᔨᒪᔪᖓ ᒥᓂᔅᑕ ᐱᓕᕆᔪᒻᒪᕆᐊᓗᒃ, 
ᖃᐅᔨᒪᓪᓗᖓᓗ ᒐᕙᒪᒃᑯᑦ ᑮᓇᐅᔭᖃᑦᑎᑦᑎᔪᑦ ᑕᒪᑐᒧᖓ ᒥᓕᐊᓂᑦ, ᐊᒃᓱᕉᑎᖃᒻᒥᔪᖅ ᐱᓕᕆᔾᔪᑎᒋᔪᓐᓇᖅᑕᒥᓂᑦ. 
ᑲᑕᒃᓯᒪᓂᑐᐃᓐᓇᐅᖏᒻᒪᑦ, ᑮᓇᐅᔭᐃᑦ ᑕᒫᓂ ᓄᓇᑦᑎᓐᓂ. 
 
ᖃᐅᔨᒪᔪᖓ ᑲᑎᒪᓂᖅᔪᐊᖅᑕᖃᓐᓂᐊᕐᒪᑦ ᑕᒫᓂ ᒪᐃᖑᓕᖅᑲᑦ. ᐊᐱᕆᒐᔭᖅᖄ ᓯᓚᕐᔪᐊᕐᒥ ᑲᑎᒪᔩᑦ 
ᖃᐃᖁᔭᐅᓗᑎᒃ ᐊᒻᒪᓗ ᐅᖃᐅᓯᖃᕆᐊᖅᑐᓪᓗᑎᒃ? ᒐᕙᒪᑐᖃᒃᑯᓪᓕ ᐃᑲᔪᔾᔮᖏᒻᒪᑕ ᐅᕙᑦᑎᓐᓂᑦ. 
 
ᐊᐱᕆᓂᐊᖅᐸᕗᑦ ᓯᓚᕐᔪᐊᒥ ᑲᑎᒪᔨᐅᔪᑦ ᖃᐃᖁᓗᒋᑦ ᐊᒻᒪᓗ ᐃᑲᔪᖅᑕᐅᔪᒪᓗᑕ ᑕᒪᒃᑯᓄᖓ ᑕᒪᓐᓇ 
ᓄᖅᑲᕐᔪᒥᔪᓐᓇᕐᓂᐊᕐᒪᑦ ᖃᓄᐃᓕᐅᓂᑎᓐᓂ ᓄᓇᑦᑎᓐᓂᒃ ᐊᒻᒪᓗ ᐅᕕᒃᑲᖁᑎᑦᑎᓐᓂᒃ. ᐅᕙᑦᑎᓐᓄᑦ 
ᐊᑦᑐᐊᓗᐊᕐᒪᑦ. ᐊᓯᑦᑎᓄᑦ ᐃᑲᔪᖅᑕᐅᔪᒪᔪᓐᓇᕐᓂᐊᖅᐸ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑦᑎ. ᐅᖃᖅᑎ. ᐃᓚᐅᖃᑕᐅᖃᑦᑕᕐᓯᒪᔪᒍᑦ ᐊᒥᓱᑲᓪᓚᐅᔪᓂ 
ᐱᓕᕆᐊᖑᔪᓂᒃ ᐊᒻᒪᓗ ᐱᔨᑦᑎᕈᑕᐅᔪᓂᒃ ᑕᒪᒃᑯᓂᖓ ᒪᓕᒐᓕᐅᖅᑎᐅᔪᑦ ᐅᖃᐅᓯᕆᔭᖏᓐᓂᒃ 
ᐱᖃᓯᐅᑦᔭᐅᓯᒪᓪᓗᑎᒃ Whitestone ᐅᕕᒃᑲᐅᔪᓄᑦ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐃᓕᓐᓂᐊᕐᓂᐅᔪᖅ ᐊᒃᑐᕙᒥ 
ᐱᖃᑎᖃᖅᑐᑕ ᐸᓖᓯᒃᑯᓐᓂᑦ ᐊᒻᒪᓗ ᐅᕕᒃᑲᐅᔪᓂᒃ. ᐅᖃᖅ. ᓄᑖᓂ ᐊᑐᒐᒃᓴᐅᔪᓂ ᐊᑐᓕᖅᑎᑦᑎᕙᓪᓕᐊᔪᒍᑦ. 
ᑕᒪᒃᑯᐊ ᐱᓕᕆᐊᕆᔪᓐᓇᖅᑕᕋᓗᐊᕗᑦ ᐱᖁᑎᒋᔭᕗᑦ ᐊᑐᕐᓗᒋᑦ. ᑭᓯᐊᓂ ᑲᔪᓯᓂᖃᑦᑎᐊᖅᑯᐃᔨᓯᒪᖏᒻᒪᑦ. 

ᑎᑭᑎᑦᑎᖃᑦᑕᕐᓂᖅ ᓯᓚᑎᑦᑎᓐᓂᓐᖔᖅᑐᓂᒃ ᐃᑲᔪᕈᓐᓇᖅᑐᓂᒃ ᓯᓚᕐᔪᐊᕐᒥᐅᑦ ᑲᑎᒪᔨᕐᔪᐊᖏᑦ ᐊᐱᕆᓯᒪᓪᓗᑎᒍᑦ 
ᐅᕙᑦᑎᓐᓂᒃ ᐃᑲᔪᕈᓐᓇᕐᒪᖔᑕ, ᐅᖃᖅᑏ, ᖃᐅᔨᒪᖏᓐᓇᒪ. ᒥᓂᔅᑕᐅᑎᓪᓗᖓ, ᐊᖓᔪᖅᑲᐅᑏᑦ, ᒪᓕᒐᓕᐅᖅᑏᑦ 
ᑕᕝᕙᓂ ᑲᑎᒪᕕᒻᒥ, ᑖᓐᓇ ᐅᕙᓐᓄᑦ ᐅᖃᐅᓯᐅᓚᐅᖅᓯᒪᖏᒻᒪᑦ. 
 
ᐱdᔨᖔᖅᐳᖓᓕ, ᑕᐃᒪᐃᒃᑲᓗᐊᖅᑎᓪᓗᒍ ᐅᖃᖅᑏ, ᐱᔾᔪᑎᒃᓴᐅᔪᖅ ᐱᐅᓂᖅᐹᒃᑯᑦ ᐱᓕᕆᓇᓱᐊᕐᓂᐊᕐᓗᒍ, 
ᐱᓕᕆᖃᑎᖃᕐᓗᓂ ᓄᓇᖃᖅᑎᐅᔪᑦ ᖁᕝᕙᓯᓐᓂᖓᒍᑦ ᑖᒃᑯᐊ ᐃᓄᐃᑦ ᓄᓇᕗᒻᒥ. ᐅᐱᕈᓱᒃᑐᖓ ᐱᐅᓂᖅᐹᒃᑯ 
ᐱᓕᕆᐊᕆᓇᓱᐊᕐᓗᒍ ᑕᒪᓐᓇ ᐱᔾᔪᑎᒃᓴᐅᔪᖅ ᐃᒻᒥᓃᖃᑦᑕᕐᓂᕐᒧᑦ, ᐱᓕᕆᖃᑎᒋᓗᒋᑦ ᐃᓚᒋᔭᐅᔪᑦ. 
ᐱᓕᕆᖃᑎᒋᓗᒋᑦ ᓄᓇᕗᒻᒥᐅᑦ. 
 
ᖃᐅᔨᒪᖏᑦᑐᖓ ᓯᓚᕐᔪᐊᕐᒥᐅᑦ ᑲᑎᒪᔨᕐᔪᐊᖏᑦ ᐃᑲᔪᕋᔭᕐᓂᖏᑕ ᐱᐅᒐᔭᕐᒪᖔᑦ. ᒫᓐᓇᐅᔪᖅ, ᐱᓕᕆᐊᕆᔭᕗᓪᓕ, 
ᐃᓄᖕᓂᒃ ᐃᖅᑲᓇᐃᔭᖅᑎᖃᕋᑦᑕ ᒪᕐᕉᓐᓂ ᐊᔾᔨᒌᖏᑦᑐᓂ ᐊᕕᒃᑐᖅᓯᒪᓂᐊᓂ, ᕿᒥᕐᕈᓪᓗᑎᒃ ᖃᓄᐃᓕᖓᓂᕆᔭᖓ 
ᐅᕝᕙᓘᓐᓃᑦ ᐃᒻᒥᓃᕐᓂᓕᕆᓂᕐᒥᒃ ᖃᐅᔨᓇᓱᐊᕐᓗᑎᒃ ᐊᒃᑐᐊᖓᓂᖅᑕᖃᕐᒪᖔᑕ. 
 
ᖃᐅᔨᒪᒐᑦᑕ ᓲᕐᓗ, ᐊᒥᓲᓂᖅᐹᖑᔪᑦ ᐃᒻᒥᓃᕐᓂᐅᖃᑦᑕᖅᑐᑦ ᐊᖑᑎᐅᒻᒪᑕ ᐊᕐᕌᒍᖃᖅᑐᑦ 35 ᑐᖔᓂ. ᐅᖃᖅᑏ, 
ᖃᐅᔨᒪᔪᒍᑦ ᑖᒃᑯᐊ ᐊᖑᑎᐅᔪᑦ ᐊᐃᑉᐸᖃᓕᖃᑦᑕᖅᓯᒪᓂᑰᒻᒪᑕ ᐊᕐᕌᒍᑭᓗᐊᖅᑎᓪᓗᒋᑦ ᓱᓕ. ᐃᓛᓐᓂᒃᑯᑦ, 15, 16, 
17. 
 
ᐅᖃᖅᑏ, ᖃᐅᔨᒪᖕᒥᔪᒍᑦ ᐊᒥᓱᑦ ᐱᔾᔪᑎᒃᓴᐅᔪᓂ, ᐊᒥᓲᓂᖅᐹᖑᓯᒪᔪᓂ ᐱᔾᔪᑎᒃᓴᐅᔪᓂ, ᐃᓄᐃᑦ 
ᐃᒻᒥᓃᖃᑦᑕᖅᓯᒪᔪᑦ ᑎᒍᐊᖅᑕᐅᖃᑦᑕᕐᓂᑰᒻᒪᑕ ᐊᔾᔨᒌᖏᑦᑐᓂ ᐃᓚᒌᖑᔪᓂ. ᐅᖃᖅᑏ, ᖃᐅᔨᒪᖕᒥᔪᒍᑦ ᐊᒥᓱᑦ 
ᐱᔾᔪᑎᒃᓴᐅᔪᓂ ᐊᖓᔪᖅᑳᕆᔭᐅᔪᑦ ᐃᓐᓇᐅᓂᕐᓴᐅᖃᑦᑕᕐᒪᑕ, ᒪᒃᑯᒃᑐᑦ ᐃᒻᒥᓃᕋᓱᐊᖃᑦᑕᖅᓯᒪᔪᓂ. 
 
ᑕᒪᒃᑯᐊ ᐊᒃᑐᐊᖓᓂᖃᖅᑐᑦ ᒫᓐᓇ ᐱᓕᕆᐊᖑᕙᓪᓕᐊᒻᒪᑕ ᐃᖅᑲᓇᐃᔭᖅᑎᓂᑦ ᕿᑭᖅᑖᓗᒻᒥ ᐊᒻᒪᓗ 
ᐃᖅᑲᓇᐃᔭᖅᑎᓂᑦ ᑭᕙᓪᓕᕐᒥ. ᓂᕆᐅᒃᐳᒍᑦ ᑕᒪᒃᑯᐊ ᐅᖃᐅᓯᕆᔪᓐᓇᕐᓂᐊᕐᓗᑎᒍᑦ ᖃᐅᔨᔭᐅᓯᒪᔪᑦ 
ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᓪᓗᑎᒃ ᐊᒻᒪᓗ ᖃᐅᔨᒋᐊᖅᑕᖃᕋᓱᐊᕐᓂᕐᒧᑦ ᖁᕝᕙᓯᓐᓂᖓᓃᒻᒪᑦ ᒫᓐᓇ. 
 
ᑕᒪᒃᑯᐊ ᑐᑭᓯᒋᐊᕈᑎᒃᓴᐃᑦ ᐊᑐᖅᑕᐅᒐᔭᕐᒪᑕ ᐊᒻᒪᓗ ᐅᖃᐅᓯᒃᓴᕆᔭᐅᔪᓐᓇᕐᓂᐊᕐᑐᑦ ᑎᑭᐅᑎᒍᑦᑕ 
ᐃᒻᒥᓃᕋᓱᐊᖃᑦᑕᖅᑐᓄᑦ ᐃᑲᔪᖅᑎᐅᔪᓂᒃ ᐊᒻᒪᓗ ᐃᓕᓐᓂᐊᕈᑎᒋᔭᐅᒐᔭᕐᑐᖅ ᑲᑎᒪᓯᓐᓈᑦ ᐊᒻᒪᓗ 
ᑲᑎᒪᕕᔾᔪᐊᖅᑎᑦᑎᓗᑎᒃ ᑕᕝᕙᓂ ᐅᐱᕐᖓᒃᓵᖑᓂᐊᖅᑐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 272-1(6): ᑮᓇᐅᔭᓕᕆᓂᕐᒧᑦ ᓇᓗᓇᐃᒃᑯᑕᐃᑦ ᑐᓴᒐᒃᓴᓕᐅᖅᑕᐅᓂᖓᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒐ ᒥᓂᔅᑕᒧᑦ ᑲᒪᒋᔭᖃᖅᑐᖅ ᑮᓇᐅᔭᓕᕆᓂᕐᒥᒃ. 
 
ᐅᖃᖅᑏ, ᐃᖅᑲᐅᒪᔪᐃᓐᓇᐅᓐᓂᕈᑦᑕ, ᐊᒃᑑᐸ 24, 2000-ᖑᑎᓪᓗᒍ, ᒥᓂᔅᑕ ᑐᓂᓯᔪᓐᓇᓚᐅᕐᒪᑦ ᑮᓇᐅᔭᓕᕆᓂᕐᒧᑦ 
ᓇᓗᓇᐃᒃᑯᑕᒋᑲᐃᓐᓇᖅᑕᖏᓐᓂᒃ ᐊᕐᕌᒍᒧᑦ ᐃᓱᓕᕝᕕᖃᖅᑐᖅ ᒫᔨ 31, 2000-ᒧᑦ. ᐊᐱᖅᑯᑎᒐ ᒥᓂᔅᑕᒧᑦ 
ᖃᓄᐃᒻᒪᑦ ᒥᓂᔅᑕ, ᒪᓕᓪᓗᒍ ᐃᓚᒍᑕᖓ 51 (3) ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐱᖁᔭᖅ,  
ᒪᓕᒍᓐᓇᓚᐅᖏᒻᒪᖔᑦ ᒪᓕᒐᓕᕆᓂᕐᒧᑦ ᐊᑐᕆᐊᖃᖅᑐᑦ ᐱᑕᖃᖅᑎᑦᑎᒐᔭᕐᓂᕐᒧᑦ ᑖᒃᑯᓂᖓ 
ᓇᓗᓇᐃᒃᑯᑕᐅᑲᐃᓐᓇᖅᑐᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᒥᓂᔅᑕ ᐃᖕ. 

ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᒪᐃᓪᓚᕆᒻᒪᑦ, ᐅᓪᓗᒥᐅᒃᑲᓐᓂᖅᑲᐅᔪᖅ 
ᐊᑎᓕᐅᕆᖅᑲᐅᒐᒪ ᐊᒥᓱᕈᖅᑎᓯᒪᔪᓂᒃ ᐅᖃᐅᓯᕆᓂᐊᖅᑕᓐᓂᒃ ᐅᖃᖅᑎᒧᑦ. ᑐᑭᓕᐅᕆᓯᒪᔪᑦ 
ᐱᔭᕇᖅᑎᑕᐅᑎᓐᓇᓱᐊᕆᐊᖃᑐᐃᓐᓇᖅᑲᐅᒻᒪᑕ. ᓇᒡᒐᔾᔭᐅᑉ ᐅᓐᓄᓴᖓᒍᑦ ᐅᖃᐅᓯᐅᓂᐊᕐᑐᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒻᒪᕆᐅᖅᑰᕐᒪᑦ ᑕᒪᓐᓇ ᑐᑭᓯᒋᐊᕈᑎᒃᓴᖅ ᐱᒍᑦᑎᒍᑦ ᕿᓚᒻᒥᐅᓂᕐᓴᒃᑯᑦ. 
ᑖᒃᑯᐊ ᓇᓗᓇᐃᒃᑯᑕᐃᑦ ᐊᒃᑐᐊᓂᖃᕐᒪᑕ ᒐᕙᒪᒃᑯᑦ ᐊᑐᖅᑕᕕᓂᖏᓐᓂᒃ ᐊᖏᖅᑕᐅᓯᒪᑎᓐᓇᒍ ᖃᖓᒃᑯᑦ 
ᕿᒥᕐᕈᔪᓐᓇᕋᔭᕐᒪᖔᑦᑕ ᐊᑭᑐᔫᑎᑦ ᐊᑐᖅᑐᒃᓴᓄᑦ ᑐᓐᖓᓂᖃᖅᑐᑦ ᓇᓚᐅᑦᑖᖅᑕᐅᓯᒪᔪᓂ ᐊᒻᒪᓗ ᒥᒃᓴᐅᓴᒃᓯᒪᔪᑦ. 
 
ᐅᕙᑦᑎᓐᓄᑦ ᐱᐅᓂᕐᓴᐅᖅᑰᕋᔭᕐᒪᑦ ᑕᑯᓗᑕ ᖃᓄᐃᑦᑐᑦ ᐊᑭᓪᓕᕆᒋᒻᒪᖔᒋᑦ. ᒥᓂᔅᑕ ᐊᐱᕆᔪᒪᔭᕋ, 
ᐸᕐᓇᒍᑎᒃᓴᖃᕐᒪᖔᑦ, ᐊᑯᓂᐅᓗᐊᖅᑎᓪᓗᒍ, ᒫᓐᓇᐅᓕᕐᒪᓪᓗ, ᐱᖓᓱᑦ ᐊᕐᕌᒍᓄᐊᕈᔾᔨᓕᕋᑦᑕ ᐊᒻᒪᓗ 
ᕿᒥᕐᕈᓕᑕᐃᓐᓇᖅᑐᒍᑦ ᑭᖑᓪᓕᖅ ᐊᕐᕌᒍᖓᓂᒃ ᒫᓐᓇᐅᔪᒥ, ᑭᖑᕙᒃᓯᒪᔪᒥᒃ. ᐸᕐᓇᒍᑎᓕᐅᕐᓂᐊᖅᐹ 
ᐱᑕᖃᖅᑎᑦᑎᓇᓱᐊᕈᓐᓇᕐᓂᐊᕐᓗᓂ ᐊᒻᒪᓗ ᒪᓕᒐᓱᐊᕈᓐᓇᕐᓗᓂ ᒪᓕᒐᓕᕆᓂᕐᒧᑦ ᐊᑐᕆᐊᖃᖅᑐᓂᒃ 
ᓱᒃᑲᓂᖅᓴᖅᑎᒍᑦ ᓯᕗᓂᒃᓴᑦᑎᓐᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ. ᑖᒃᑯᓄᖓ ᐱᑕᖃᖅᑎᑦᑎᕙᒃᐳᒍᑦ 
ᑐᐊᕕᕐᓇᕐᓂᖅᐹᖑᓇᓱᐊᕐᖢᑎᒍᑦ. ᐱᑕᖃᖅᐸᓪᓗ, ᐃᖅᑲᐅᒪᒍᓂ ᐅᓂᒃᑳᓕᐊᖑᓯᒪᔪᖅ ᑮᓇᐅᔭᓕᕆᓂᕐᒧᑦ 
ᖃᐅᔨᓴᖅᑎᕐᔪᐊᑉ ᐊᒡᓚᕝᕕᖓᓂᑦ. ᑖᒃᑯᐊᖑᖔᕐᒪᑕ. 
 
ᑕᐃᒪᓐᖓᓕᒫᖅ, ᑐᑭᓕᐅᖅᓯᒪᔪᑦ, ᓇᓗᓇᐃᔭᖅᓯᒪᔪᑦ ᐱᔾᔪᑎᒃᓴᐅᔪᓄᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᑕ ᐃᓱᐊᓂ, 
ᑲᑎᓕᒫᕐᓗᒋᑦ ᐊᑯᓂᐅᓂᕆᔭᖓᒍᑦ ᓇᓗᓇᐃᔭᖅᓯᒪᔪᑦ ᐱᔭᕇᖅᓯᒪᖃᑦᑕᕐᒪᑕ. ᐊᒻᒪᓗ ᑕᒪᒃᑯᐊ ᐱᒻᒪᕆᐅᖃᑦᑕᖅᐳᑦ. 
 
ᑮᓇᐅᔭᓕᕆᔨᒃᑰᖏᒻᒪᑕ ᑭᖑᕙᕆᐊᖅᑎᑦᑎᕙᒃᑐᓂᑦ, ᐅᖃᐅᑎᔪᒪᕙᕋ ᒪᓕᒐᓕᐅᖅᑎ ᐱᔾᔪᑎᒃᓴᐅᔪᖅ 
ᐊᑯᓂᐅᓂᕆᔭᖓᓂᒃ ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑎᕐᔪᐊᑉ ᐊᒡᓚᕕᖓᓂᒃ ᐊᐱᖅᑯᑎᖃᕈᓐᓇᕐᑐᖅ. 
 
ᑭᓯᐊᓂ ᓴᖅᑭᑲᐅᑎᒋᓇᓱᐊᕐᓂᐊᖅᑕᕗᑦ ᓇᓗᓇᐃᖅᓯᓯᒪᒐᑦᑕ ᐱᔾᔪᑎᒃᓴᐅᔪᓂᒃ ᐊᒻᒪᓗ ᐊᑎᓕᐅᖅᑕᐅᓯᒪᓪᓗᑎᒃ 
ᐊᒻᒪᓗ ᑭᒃᑯᑐᐃᓐᓇᕐᓄᑦ ᓴᖅᑭᑕᐅᔪᓐᓇᖅᓯᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑐᑐ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᑦᓯᕙᐅᑕᐅᓗᓂ ᐅᑯᓄᖓ ᑭᒃᑯᓕᒫᓄᑦ ᑮᓇᐅᔭᕆᔭᓄ ᑲᑎᒪᔨᖏᓄ 
ᑐᖓᓱᑎᑎᓯᕗᖓ ᐱᕕᖃᑎᑦᓯᓗᖓ ᓴᕿᕆᐊᖏᓪᓗ ᑕᒪᒃᑯᐊ ᐃᓱᒫᓘᑎᒋᔭᐅᔪᐃᑦ ᐅᑯᓄᖓ ᑮᓇᐅᔭᓕᕆᔨᖅᔪᐊᒧ 
ᐊᒻᒪ ᐃᖃᓇᐃᔭᖅᑎᖁᑎᖏᓄ. 
 
ᑭᐊᓯᓂ ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ ᐱᓕᑦᓯᒍᓐᓇᖃᑦ ᐅᕙᖕᓂ ᐃᑦᓯᕙᐅᑕᐅᓗᖓ ᐅᑯᓄᖓ ᑭᒃᑯᓕᒫᓄᑦ 
ᑮᓇᐅᔭᕆᔭᓄ ᑲᑎᒪᔨᖏᓄ ᑎᑎᕋᖅᓯᒪᔪᓂ ᐃᓱᒫᓘᑎᒋᔭᐅᔪᓄ ᐅᕝᕙᓗ ᖃᓄᕈᓘᔭᖅ ᐱᔭᕆᐊᑦᑐᐃᓯᒪᔪᓂ 
ᐅᖓᖅᕙᕆᐊᖅᑕᐅᓂᖏᓄ ᑕᐃᒪᐃᒧᓪᓗ ᖃᓄᐃᒋᐊᕈᓐᓇᓂᐊᕋᑦᑎᒍ ᐱᓕᕆᑦᓯᐊᓂᐊᓗᒋᑦ, ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 

ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᒪᒃᑯᐊ ᐃᓱᒫᓘᑎᒋᔭᐃᑦ ᐃᓗᐊᓂ ᑮᓇᐅᔭᓕᕆᓂᖅᓄ 
ᖃᓄᐃᑕᐅᒋᐊᓕᖕᓄ ᐃᓗᐊᓂ ᐃᓱᒪᒋᔭᐅᔪᓂ ᓈᓴᐅᓯᕆᓂᖅᓄ ᐃᓕᖓᔪᐃᑦ ᑲᔪᓯᓯᒪᖏᑦᑐᐃᑦ 
ᐊᑦᑕᓈᕿᑦᑕᐃᓕᒍᑎᖏᓄ ᖃᓄᐃᓕᖓᓂᖏᓄ ᑕᐃᒪᐃᑐᕈᓘᔭᓄᓗ. ᐅᖃᕈᒪᑦᓱᖓᓗ ᑕᐃᓐᓇ ᑲᑎᒪᔨ 
ᐃᑦᓯᕙᐅᑕᐅᑦᓱᓂ ᐃᓗᐊᓂ ᑖᒃᑯᐊᓪᓗᐊ ᑲᑎᒪᔨᓂ ᓴᖀᓂᐊᕐᓗᓂ ᑕᒪᒃᑯᓂᖓ ᐃᓱᒫᓘᑎᒋᔭᐅᔪᓂ ᐃᓚᖃᕐᓗᑎ 
ᑮᓇᐅᔭᓕᕆᔨᖅᔪᐊᑦ ᐃᖃᓇᐃᔭᖅᑎᖏᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ. ᐊᐃᓕᐊᒻᔅ. 
 
ᐊᐱᖅᑯᑦ 273-1(6): ᐃᑯᐊᓪᓚᑦᑕᐃᓕᓂᖅᓄ ᖃᓄᐃᓕᖓᓂᖏᓄ 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐊᐱᖁᑎᑦᓴᖃᕐᑐᖓ. ᐃᓕᖓᓂᐊᖅᑐᑦᓴᐅᕗᖅ ᐊᑕᐅᓯᐅᖏᑦᒪᕆᑦᑐᒧ 
ᒥᓂᔅᑕᒧ ᑭᓯᐊᓂ ᐱᒋᐊᖅᐸᓪᓕᐊᓗᖓ ᐃᓕᖓᓂᖃᖅᑐ ᐱᓕᕆᕕᐊᓄ ᓄᓇᓕᖕᓂ ᒐᕙᒪ ᐊᒻᒪ ᐃᖏᖅᕋᔫᓕᕆᔨᑯᓄ, 
ᓇᓪᓕᐊᓂ ᐃᑲᔪᕈᑎᖏᓐᓄ ᐊᑑᑎᕙᑉᐱᓯ ᐃᓇᖏᓂᐊᕐᓗᒋ ᐅᕝᕙᓗ ᒪᑐᓯᔭᕆᐊᖃᕋᐃᑉᐸᑕ ᐱᑐᖃᖅ, ᐱᑐᖃ 
ᐃᓪᓗᓂ ᒪᑐᓂᐊᖅᓗᒋ? ᖃᓄᐃᑦᑐᓂ ᐃᑲᔪᕈᑎᐅᔪᓂ ᐊᑑᑎᕙᑉᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᒪᓃᑦᑐᖅ ᑖᒻᓴᓐ. 
 
ᒥᓂᔅᑕ ᒪᓃᑦᑐ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖃᑦᑎᕆᔨᒃᑯᑦ ᐊᖓᔪᖅᑳᖓᑦ ᐃᓛᓐᓂᒃᑯᑦ 
ᖃᐅᔨᓴᖅᐸᒃᑐᖅ ᐃᒡᓗᑐᖃᐃᑦ ᓈᒻᒪᒃᑲᓗᐊᕐᒪᖔᑕ. ᖃᑦᑎᕆᔨᒃᑯᑦ ᐊᖓᔪᖅᑳᖓ, ᑎᑎᕋᕐᕕᖓᑎᒍᑦ, 
ᑲᒪᒋᔭᕆᔭᑐᐊᕆᓪᓗᑎᒃᑯ ᒥᓂᔅᑕᐅᕝᕕᑦᑎᒍᑦ, ᑭᓯᐊᓂ ᖃᓄᐃᑦᑕᕆᐊᓕᓐᓂᑦ ᐱᓯᒪᓐᖏᓐᓇᒪ ᖃᑦᑎᕆᔨᒃᑯᑦ 
ᐊᖓᔪᖅᑲᖏᓐᓂᑦ ᑭᓯᐊᓂ ᑖᒃᑯᐊ ᒪᑐᔭᐅᓂᖏᑕ ᐱᔾᔪᖏᓐᓂᑦ ᑐᓂᔪᓐᓇᕋᔭᖅᑕᕋ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑦ ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ ᑲᑎᒪᔨᕈᕋᒪ ᐱᑕᖃᓚᐅᖅᓯᒪᑦᓱᓂ ᐃᓚᖏᓂ 
ᐊᓪᓚᕕᖕᓂ ᑭᒡᒐᑐᖅᑕᑲᓄ ᐃᒻᒪᖃ ᑐᓴᐅᒪᔪᑦᓴᐅᕗᒍ ᒥᓂᔅᑖᓂ ᐃᓕᓐᓂᐊᖅᑐᓕᕆᔨᑯ ᑕᐃᒃᑯᐊ ᐃᓪᓗᐃᑦ 
ᓴᓇᔭᐅᓂᑯᐃᑦ 1985ᒥ ᐃᒪᐃᓂᐊᕐᓗᑎ ᓈᒻᒪᓈᓯᒪᓗᑎ ᖃᓄᐃᓕᖓᓂᖏᓄ ᐅᓪᓗᒥᒧᓄᑦ. 
 
ᑕᐃᒪᐃᒧ ᐱᔾᔪᑎᒋᔭᖓ, ᒥᓂᔅᑕᓗ ᐱᓕᑦᓯᓯᒪᑦᓱᓂ ᐅᕙᖕᓂ ᑭᐅᔾᔪᑎᓚᕆᖕᒧ ᐃᓕᖓᓂᖃᕐᑐᓂ 
ᐃᑯᐊᓪᓚᑦᑕᐃᓕᓂᖅᓄ ᐊᒻᒪ ᐊᖅᑕᓈᕿᑕᐃᓕᒍᑎᖏᓄ ᖃᐅᔨᓴᖅᓂᓂ ᐊᒻᒪᓗ ᐃᒻᒪᖃᖃᐃ 
ᐋᓐᓂᐊᖃᓐᓇᖏᑦᑐᓕᕆᔨᑯ ᖃᐅᔨᓴᖅᑎᖏᓪᓗ. ᐃᒻᒪᖃ ᑕᐃᑯᐊ ᐱᓕᕆᕕᐅᔫᒃ ᐱᓕᕆᖃᑎᒌᓪᓗᑎ ᐊᒻᒪ 
ᖃᐅᔨᒃᑲᐃᓗᑎ ᐅᕙᖕᓂ ᖃᓄᐃᓯᒪᓂᖏᓄ, ᖃᓄᐃᑦᑐᓂᓪᓗ ᐃᑲᔪᕈᑎᐅᔪᓄ ᓇᓗᓇᐃᖅᓂᐊᕐᒪᑕ ᖃᓄᐃᑑᓂᖏᓄ 
ᐃᓪᓗᐃᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐ ᑖᒻᓴᓐ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᒪᐃᐸᑲᑦᑕᓗ ᐊᑑᑎᑦᓱᑎᒍ ᐃᑯᐊᓪᓚᑦᑕᐃᓕᓂᖅᓄ, 
ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓱᒫᓘᑎᒋᔭᖏᓄ ᐅᕝᕙᓗ ᐊᑦᑕᓈᕿᑦᑕᐃᓕᒍᑎᓄ ᐃᓱᒫᓘᑎᐅᔪᓄ ᐱᑕᖃᖅᑐᐃᑦ 
ᓇᒻᒥᓂᖏᓂ ᐊᒻᒪᓗ ᓴᓇᔪᓕᕆᔨᑯᑦᑕᐅᖅ ᐱᑕᖃᕐᒥᔪᐃᑦ ᖃᐅᔨᓴᖅᑎᓂ ᐃᓕᖓᔪ ᐊᔾᔨᒌᖏᑦᑐᓄ ᖃᓄᐃᓐᓂᐅᔪᓄ. 
 
ᑭᐅᔪᓐᓇᖅᑕᕋ ᑭᓯᒥ ᐃᓕᖓᓂᖃᕐᑐᓂ ᐅᑯᓄᖓ ᐃᑯᐊᓪᓚᑦᑕᐃᓕᓂᖅᓄ, ᓴᕿᑕᐃᓯᒪᔪᓂ ᐃᑯᐊᓪᓚᑦᑕᐃᓕᓂᖅᓄ 
ᐊᓪᓚᕕᐊᓂ. ᑭᐅᔪᓐᓇᖏᑕᕋ, ᐱᑕᖃᕐᒪ ᐊᓯᐊᓂ ᐱᓕᕆᕕᐅᔪᒧ, ᑕᐃᑯᓇᖓᑐᐊᖅ ᐃᑯᐊᓪᓚᑦᑕᐃᓕᓂᖅᓄᖓᔪᓄ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐅᐃᓕᐊᒻᔅ. 
 

 



ᐅᓪᓗᑐᐃᓐᓇᖅ, ᓄᕕᐱᕆ 22, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

1765 

ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃᖃᐃ ᐊᑲᐅᓈᓐᓂᕐᓴᐅᓇᔭᖃ ᐃᒻᒪᖃ ᐊᐱᖁᑎᒋᑦᓯᐊᒪᕆᒃᑯᑯ 
ᑎᑎᖃᖅᑎᒍᑦ ᐱᔾᔪᑎᖓ ᐃᓱᒪᒋᑦᓱᒍ ᐊᓯᒃᑲᓂᖏᓅᓂᐊᓂᖏᓄ ᒥᓂᔅᑕᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᒃᑯ ᐊᐱᖁᑎᑦᓴᐃᑦ. ᐳᑭᓐᓇ. 
 
ᐊᐱᖅᑯᑦ 274-1(6): ᑐᓴᕆᐊᕈᑎ ᐅᕙᓂ ᐃᒻᒥᓃᑦᑕᐃᓕᓂᕐᒧ ᖃᓄᐃᒋᐊᕈᑎᑦᓴᐅᔪᓂ 
 
ᐳᑭᓐᓇ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᖃᓇᐃᔭᖃᑎᒋᔭᒃᑲ ᖃᒪᓂᖅᑐᐊᒥ, ᐃᒪᐃᑲᓗᐊᕐᑎᓪᓗᒍ 
ᐅᖃᖃᑎᒌᓚᐅᖏᑲᓗᐊᕐᓱᑕ ᑕᒪᑐᒧᖓ ᐊᔾᔨᒌᓂ ᐃᓱᒫᓘᑎᖃᕋᑦᑕ. ᑐᖔᒍᑦ ᑐᓵᓪᓗᒍ ᐃᓱᒪᑲᐃᓐᓇᕋᒪ ᐃᒻᒪᖃ 
ᓴᕿᕆᐊᖃᓂᓅᕙᖓ ᐊᐱᖁᑎᒋᔭᕐᓅᕙᖓ ᑕᒪᑐᒧᖓ ᐅᖃᖅᑎ. 
 
ᑐᕌᖓᑎᑕᕋ ᐊᐱᖁᑎᒐ ᒥᓂᔅᑖᓄ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ, ᐃᓕᖓᓂᖃᕐᓱᓂ 
ᖃᓄᐃᓘᓐᓂᕆᔭᑎᖕᓄ, ᖃᐅᔨᓇᓱᐊᕋᓗᐊᕋᒪ ᖃᓄᒋᐊᑲᓐᓂᖅ ᐱᓕᕆᓂᐊᕐᓗᒋ ᐃᒻᒥᓃᑦᑕᐃᓕᓂᕐᒧ ᐊᒻᒪᓗ ᒐᕙᒪ 
ᐊᒻᒪ ᒥᓂᔅᑕᓗ ᐱᓇᓱᐊᕐᓯᒪᒐᓗᐊᕐᒥᒪᑎᑦᑕᐅᖅ ᖃᐅᔨᓇᓱᐊᕐᓯᒪᑦᓱᑎ ᐱᔾᔪᑎᐅᔪᓂᑦᑕᐅᖅ ᐊᒻᒪ 
ᖃᐅᔨᒪᔪᐃᓐᓇᐅᑦᓱᑕ ᑭᒃᑯᑐᐃᓐᓇᐃ ᐅᖃᓕᒪᕙᒻᒪᑕ ᑕᒪᑐᒪ ᒥᑦᓵᓄ ᑭᓯᐊᓂ ᐊᑦᑐᕈᑎᖃᕆᐊᑲᓂᕐᓱᑎ ᐃᓄᐃᑦ 
ᐊᒻᒪ ᐃᐱᕋᐃᓐᓇᐃᑐᐃᓐᓇᕐᐸᓐᓇᑕᓗ ᐊᒻᒪ ᐃᓕᓐᓂᐊᖅᑎᑕᐅᓯᒪᑦᓱᑕ ᐊᖓᔪᖄᕆᔭᑎᖕᓄ ᓴᐱᓕᖅᓴᕋᐃᖁᔭᐅᓇᑕ 
ᐃᒪᐃᑲᓗᐊᕐᐸ ᐃᒻᒪᖃ ᐃᓱᒪᒐᓗᐊᕈᑦᑕ ᐱᔪᓇᕈᓐᓇᓂᐊᖏᓂᑎᖕᓄ, ᓱᓕᒃᑲᓐᓂᖅ ᐊᑦᓱᕈᒋᐊᑲᓐᓂᕆᐊᖃᕐᑐᒍᑦ. 
 
ᐊᐱᕆᔪᒪᑦᓱᒍ ᒥᓂᔅᑕ, ᐃᒪᐃᑲᓗᐊᕐᑎᓪᓗᒍ ᐊᐱᖁᑎᒋᔭᕗ ᐊᐱᖁᑎᐅᖃᐅᑦᓱᓂ, ᒥᓂᔅᑖ 
ᖃᐅᔨᒃᑲᐃᒋᐊᑲᓐᓂᕈᓐᓇᖃ ᑲᑎᒪᔨᓂ ᐅᕙᓂ ᐱᓕᕆᕕᐊᓂ ᐃᒻᒥᓃᑦᑕᐃᓕᓂᕐᒧ ᓴᐳᔾᔨᒍᑎᑦᓴᓄ 
ᖃᓄᐃᓕᖓᓂᖏᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᐱᔾᔪᑎᕙᕋ ᑲᑎᒪᔨᐅᑉ ᐊᐱᖁᑎᐊᓄ ᑕᒪᑐᒪᓂ ᐱᒻᒪᕆᐅᔪᒥ 
ᐃᓱᒫᓘᑎᒥ, ᐅᖃᐅᓯᕆᔭᖅᒥ. 
 
ᐅᖃᖅᑎ, ᐱᓕᕆᓯᒪᓕᕐᑐᒍ ᐊᒥᓱᑲᓪᓚᓂ ᖃᓄᐃᓐᓂᐅᔪᓄ ᑖᒃᑯᓇᓂ ᖃᓄᐃᒋᐊᕈᑎᓄ ᐅᓪᓗᒥᒧ ᐃᓚᒋᓕᐅᑎᔪᖅ 
ᓴᖀᑦᓱᑎ ᓱᕈᓯᖅᓄ ᐊᒻᒪ ᒪᒃᑯᑦᑐᓄ ᐅᖃᖃᑎᕕᑦᓴᐅᓂᐊᕐᑐᓄ ᓴᖀᓯᒪᑦᓱᑎ ᐃᒪᐃᒧ ᐱᓕᒍᓐᓇᕐᓱᒋ ᑲᒪᑎᔨ ᐊᒻᒪ 
ᑲᑎᒪᔩᓪᓗ ᑕᕝᕙᓃᑦᑐᐃᑦ, ᑕᓪᓕᒪ ᓄᑖ ᐃᓂᑦᓴᐃᑦ ᓴᕿᑕᐅᓯᒪᔪᐃᑦ ᓄᓇᕗᒥ. 
 
ᐱᑕᖃᕋᑦᑕ ᐃᖃᓇᐃᔭᖅᑎᓂ ᐃᖃᓗᑦᑑᑦᓯᐊᖅᒥ ᐊᒻᒪ ᐊᖅᕕᐊᒥ, ᐊᒻᒪᓗ ᖃᒪᓂᖅᑐᐊᒥ. 
ᐃᖃᓇᐃᔭᖅᑎᑖᕐᐸᓪᓕᐊᔪᒍ ᐃᓂᑦᓴᒧ ᒫᓐᓇᐅᔪᖅ ᐃᖃᓗᖕᓂ ᐊᒻᒪᓗ ᐱᓯᒪᑦᓱᑕᓗ ᐊᑕᐅᓯᖅᒥ ᐃᖃᓇᐃᔭᖅᑎᑦᓴᒥ 
ᓇᓪᓕᐊᓄᑭᐊᖅ ᕿᑭᑦᑖᓗᖕᒧ. ᐃᑲᔪᖅᓱᕐᑕᕗ ᐊᐅᐄᑦᓯᑑᓐ ᓄᓇᖃᖄᖅᓯᒪᔪᓂ ᒪᒃᑯᑦᑐᓂ ᐃᒻᒥᓃᑦᑕᐃᓕᓂᖅᓄ 
ᓴᐳᔾᔨᒍᑎᑦᓴᓄ ᐱᔭᑦᓴᒥ. ᐱᓯᒪᑦᓱᑕᓗ ᒪᒃᑯᑦᑐᒥ ᑕᒪᐃᓂ ᐊᕕᑦᓯᒪᓂᖏᑎᒍᑦ. 
 
ᐅᖃᖅᑎ, ᑲᔪᓯᖏᓐᓇᕐᑐᒍ ᐃᓗᐊᓂ ᖃᓄᐃᒋᐊᖃᕐᑕᐅᔪᓂ ᑲᑐᔾᔨᖃᑎᒌᓂ. ᐊᑑᑎᓯᒪᑦᓱᑕ ᐃᓕᓐᓂᐊᖅᓂᐅᔪᓂ 
ᑕᒪᐃᓂᓕᒫᖅ ᓄᓇᕗᒥ, ᐃᓗᐊᓂ ᕿᑎᖅᒥᐅᑦ, ᑭᕙᓪᓕᖅᒥᐅ ᐊᒻᒪᓗᑦᑕᐅᖅ ᑲᖏᖅᓯᓂᖅᒥᑕᐅᖅ ᒫᓐᓇᖃᒻᒥ 
ᐱᑕᖃᕐᓯᒪᓪᓗᓂ ᐱᔭᑦᓴᐅᔪᒥ ᐊᑑᑎᒍᑎᐅᓪᓗᓂ ᐃᓚᒋᔭᑦᑕ ᐃᓄᖁᑎᑦᑕ, ᓗᐃ ᑕᐸᖅᑎᒧ ᐃᑲᔪᖅᓱᕐᑕᐅᑦᓱᓂ 
ᐃᓄᓕᕆᔨᑯᓐᓄ. 
 
ᐅᖃᖅᑎ, ᑲᔪᓯᖏᓐᓇᕐᑐᒍ ᐅᑯᓇᓂ ᖃᑦᓯᐅᓂᖏᓄ ᐃᓗᐊᓂ ᐊᔾᔨᒌᖏᑐᓂ ᐃᓗᐊᓂ ᓴᐳᔾᔨᔾᔪᑎᓄ ᐱᔭᑦᓴᒥ. 
ᓴᖀᕙᓪᓕᐊᓯᒪᑦᓱᑕ ᐃᓗᐊᓂ ᓄᑖ ᐃᒻᒥᓃᑦᑕᐃᓕᓂᖅᓄ ᖃᓄᐃᒍᑎᑦᓴᐅᔪᓄ ᐃᓚᖃᕐᓱᑎ ᐅᑯᓂᖓ ᐱᓕᕆᕕᐊᓂ 
ᐃᓕᓐᓂᐊᖅᑐᓕᕆᔨᑯ ᐊᒻᒪ ᑲᔪᓯᖏᓐᓇᕐᓱᑕ ᐅᖃᖅᑎ, ᐃᖃᓇᐃᔭᖅᑎᑖᕐᓗᑕ ᑭᐅᕙᓐᓂᐊᕐᑐᓂ ᐃᖃᓇᐃᔭᖅᑎᓂ, 
ᐃᓚᒋᓕᐅᑎᒋᐊᑲᓂᕐᑐᐃᑦ ᐃᓱᒪᓕᕆᔨᓂᓪᓗ, ᐃᓱᒪᓂᖅᓗᖃᕐᐸᑦᑐᓄᓪᓗ ᑭᖒᒪᑦᓯᔪᖃᓂᖃᒃ, ᐃᒪᐃᒻᒪ 
ᐃᓱᒪᒋᔭᐅᓯᒪᔪᐃᑦ ᐳᖅᑐᓂᖏᓄ ᓄᓇᓕᐅᔪᓂ. ᐱᓕᑦᓯᓯᒪᑦᓱᑕᓗ ᐃᓗᐊᓄ ᐱᒻᒪᕆᐅᔪᒥ ᐱᔭᑦᓴᐅᔪᓂ ᐅᑯᑎᒎᓇ 
ᐅᔾᔨᖅᓱᕈᑎᓄ ᐃᓗᐊᓂ ᐊᔾᔨᒌᖏᑦᑐᓂ ᓄᓇᓕᐅᔪᓂ ᑕᒪᐃᓂ ᓄᓇᕗᒥ. ᖁᕝᕙᐃᒋᐊᕐᓯᒪᓪᓗᑕ ᐅᖃᖅᑎ, 

ᐱᓕᕆᕙᓪᓕᐊᑦᓱᑕ ᖃᓄᐃᒋᐊᕈᑎᑦᓴᖃᓐᓂᕐᓄ ᐊᒻᒪ ᓱᓕᒃᑲᓐᓂᖅ ᐅᖃᖅᑎ, ᖃᑦᓯᐅᓂᖏᓪᓗ 
ᐳᖅᑐᓯᕙᓪᓕᐊᑐᐃᓐᓇᕐᒪᑕ. 
 
ᓇᓪᓕᐊᓂ ᓯᕗᒧᑦᓯᒪᒍᑎᒋᔭᑎᖕᓄ ᐅᖃᖅᑎ, ᐃᓗᐊᓂ ᐃᒻᒥᓃᐸᑦᑐᓄ, ᐃᓗᐊᓂ ᓄᓇᓕᐅᔪᐃᑦ ᐱᑕᖃᕐᑐᓂ 
ᐃᓄᐃᓴᑦᑐᓂ ᖃᓄᐃᒍᑎᐅᔪᓄ ᐱᓕᕆᖃᑎᒌᑦᑐᐃ ᑲᑐᔾᔨᖃᑎᒌᖏᓄ, ᐱᓕᕆᖃᑎᒌᑦᑐᓂ, ᐅᖃᖅᑎ, ᐃᓗᐊᓂ 
ᐃᓚᖏᓂ ᓄᓇᓕᐅᔪᓂ ᐱᑕᖃᓗᐊᕐᑐᓂ ᐃᒻᒥᓃᖅᐸᑦᑐᓂ, ᑕᐃᒍᐃᔾᔨᒍᒪᓇᖓᓗ ᓇᓪᓕᐊᓂ ᓄᓇᓕᖕᒥ 
ᐱᔾᔪᑎᒋᔭᖏᓄ ᖃᓄᐃᓐᓂᕆᔭᖏᓄ. 
 
ᓇᓪᓕᐊᓂ ᓯᕗᒧᑦᓯᒪᒍᑎᒋᔭᑎᖕᓄ ᐅᖃᖅᑎ, ᐃᓚᖏᓂ ᓄᓇᓕᐅᔪᓂ ᐱᑕᖃᕐᓯᒪᒋᐊᓪᓚᑦᑐᓂ ᐃᒻᒥᓃᖃᑦᑕᓂᑯᓂ. 
ᐃᒪᐃᑦᑎᓪᓗᒍ ᐃᓄᐃᓴᑦᑑᒐᓗᐊ ᐃᓄᐃᑦ ᑲᑎᖃᑎᒌᑉᐸᑦᑐᐃᑦ ᑲᑎᒪᕕᐅᕕᖏᓂ, ᐱᓕᕆᖃᑎᖃᕐᓱᑎ ᐃᓚᒌᓂ ᐊᒻᒪ 
ᓇᓪᓕᐊᓂᑐᐃᓐᓇᖅ, ᑕᑯᖃᐅᑦᓱᑕᓗ ᖃᓄᐃᓪᓗᐊᕐᑎᒋᓂᖏᓄ ᐊᑉᐸᖅᓯᒪᔪᓂ ᐊᒻᒪᓗ ᑕᑯᓯᒪᑦᓱᑎᒍ ᑕᒪᒃᑯᐊ 
ᐃᓗᐊᓂ ᐱᖓᓱᑦ ᐊᖅᕌᒍᓂ ᑕᐃᒪᖓ ᓄᓇᕗᑖᓚᐅᕐᓯᒪᒐᑦᑕᓂ. 
 
ᐅᖃᖅᑎ, ᑕᐃᒪᐃᒪ ᖃᓄᐃᒋᐊᕐᓯᒪᓂᕆᔭᕗ ᓯᕗᒧᑦᓯᒪᒍᑎᒋᔭᑎᖕᓄ ᐃᓗᐊᓂ ᐃᒻᒥᓃᖅᐸᑦᑐᓂ. ᒐᕙᒪᒃᑯᑦ 
ᑲᔪᓰᓐᓇᕈᑎᖃᕋᓱᐊᕐᓂᐊᕆᕗᑦ ᐸᕐᓇᒍᑎᐅᔪᓂᒃ. ᑐᓐᖓᓱᒃᑎᑦᑎᔨᐅᓂᐊᕋᑦᑕ ᑲᓇᑕᓕᒫᒥ 
ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐱᓇᓱᐊᖅᑕᐅᔪᒥᒃ ᑲᑎᒪᕕᔾᔪᐊᖅᑎᑦᑎᓂᐅᓛᖅᑐᖅ ᑕᕝᕙᓂ ᐃᖃᓗᖕᓂ 
ᐅᐱᕐᖓᒃᓵᖑᓕᖅᐸᑦ. ᐊᒻᒪᓗ ᐃᓅᑭ ᐃᖅᑭᑦᑐᖅ, ᒪᓕᒐᓕᐅᖅᑎᐅᔪᖅ ᐊᒥᑦᑐᕐᒧᑦ, ᐅᖃᖅᓯᒪᒋᓪᓗᓂ ᐊᒻᒪᓗ ᑕᕝᕙᓂ 
ᑲᑎᒪᕕᒻᒥ, ᖃᓄᐃᒻᒪᑦ ᓇᒻᒥᓂᑦ ᓄᓇᕗᒻᒥ ᐃᒻᒥᓃᖅᑎᑦᑕᐃᓕᒪᓂᕐᒧᑦ ᑲᑎᒪᕕᔾᔪᐊᖅᑎᑦᑎᓂᖃᓛᖏᒻᒪᖔᑕ ᐊᒻᒪᓗ 
ᐃᓚᐅᑎᓪᓗᒋᑦ ᐃᓐᓇᑐᖃᐃᑦ ᒪᒃᑯᒃᑐᐃᓪᓗ. 
 
ᑕᐃᒪᐃᓕᐅᕐᓂᐊᖅᑐᒍᑦ ᑲᓇᑕᓕᒫᒥ ᑲᑎᒪᕕᔾᔪᐊᕐᓂᖃᖅᑎᑦᑎᓚᐅᖅᑎᓐᓇᒋᑦ. ᑕᐃᒪᐃᒻᒪᑦ ᐱᖁᔭᐅᓯᒪᔪᓕᒫᑦ 
ᐱᓇᓱᐊᖅᐸᕗᑦ, ᐊᒻᒪᓗ ᐊᑐᓕᖅᑎᓪᓗᒋᑦ. ᐸᕐᓇᒍᑎ, ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐸᕐᓇᒍᑎ ᐅᖃᖅᑏ, 
ᓴᖅᑭᑦᑎᕙᒻᒪᑦ ᐃᓱᒪᓕᕆᓂᕐᒧᑦ ᐸᕐᓇᒍᑎᒥᒃ ᑕᒪᓐᓇ ᐅᖃᐅᓯᐅᓯᒪᓪᓗᓂ ᑲᑎᒪᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐳᕿᖅᓇᒃ. 
 
ᐳᕿᖅᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓈᓚᒃᖢᒍ ᒥᓂᔅᑕᐅᑉ ᑭᐅᔾᔪᑎᖓ, ᖁᕕᐊᓱᒻᒪᕆᒃᐳᖓ 
ᑐᓵᓪᓗᒍ ᐃᖅᑲᓇᐃᔭᖅᑎᖃᕐᓂᖓᓄᑦ ᐱᓕᕆᐊᖃᖅᑐᓂᒃ ᐃᒻᒥᓃᖅᑎᑦᑕᐃᓕᒪᑎᑦᑎᓂᕐᒧᑦ. ᐊᒻᒪᓗ 
ᐃᖅᑲᓇᐃᔭᖅᑐᖁᑎᖃᓕᕐᒪᑦ ᐱᖓᓱᑦ ᐊᕕᒃᑐᖅᓯᒪᔪᓂ. 
 
ᐅᖃᓚᐅᖅᓯᒪᒐᒪ, ᓴᐱᓕᔾᔮᖏᓐᓇᑦᑕ ᑕᒪᑐᒥᖓ ᐱᔾᔪᑎᒃᓴᐅᔪᒥᒃ ᐱᓕᕆᐊᖃᕋᓱᐊᕐᓂᕐᒧᑦ ᐱᔾᔪᑎᒋᓪᓗᒍ 
ᐃᓐᓇᑐᖃᑦᑎᓐᓄᑦ ᐅᖃᐅᔾᔭᐅᓯᒪᒐᑦᑕ ᑭᓱᑐᐃᓐᓇᕐᒥᒃ ᓴᐱᓕᕆᐊᖃᖏᓐᓂᑦᑎᓐᓂᒃ ᐅᒃᐱᕆᓪᓚᕆᒃᑕᑦᑎᓐᓂᒃ ᐊᒻᒪᓗ 
ᑕᒪᓐᓇ ᑎᒍᒥᐊᖏᓐᓇᕐᓂᐊᖅᑕᕗᑦ. ᓴᐱᓕᖁᔭᐅᕙᓚᐅᖏᑦᑐᒍᑦ ᐱᔾᔪᑎᒋᓪᓗᒍ ᓄᖅᑲᐅᑎᔾᔮᖏᓐᓇᑦᑎᒍᑦ ᑕᒪᑐᒥᖓ 
ᐱᔾᔪᑎᒃᓴᐅᔪᒥᒃ ᐱᓕᕆᐊᖃᕐᓂᕐᒧᑦ. 
 
ᐅᖃᖅᑏ, ᐊᐱᕆᔪᒪᒐᒪ ᐃᓚᒋᐊᕈᑎᒥᒃ ᐊᐱᖅᑯᑎᒥᒃ. ᖃᐅᔨᒪᔪᖓ ᑭᐅᕈᓚᐃᓐ ᐊᓇᕈᐊᖅ, ᑐᑭᒧᐊᒃᑎᑦᑎᔨᐅᑎᓪᓗᒍ 
ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ, ᐳᓛᕆᐊᖅᐸᓚᐅᖅᓯᒪᖕᒪᑦ ᓄᓇᓕᓕᒫᓄᑦ ᓄᓇᕗᒻᒥ. ᐊᒻᒪᓗ 
ᐅᖃᖃᑎᖃᖃᑦᑕᖅᑐᒻᒪᕆᐅᓚᐅᕐᑐᖅ ᐊᒻᒪᓗ ᐊᒃᓱᕈᕐᓗᓂ ᐱᓕᕆᐊᖃᓚᐅᕐᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ. 
 
ᐅᖃᖅᑏ, ᑭᖑᓪᓕᖅ ᐊᐱᖅᑯᑎᒋᓂᐊᓕᕐᒥᔭᕋ, ᐊᓯᒃᑲᓐᓂᖓᓂᒃ ᑐᑭᒧᐊᒃᑎᑦᑎᔨᑖᕐᓂᐊᖅᐱᑖ ᐱᓕᕆᕝᕕᖁᑎᖓᓂ? 
ᐅᖃᖅᑏ, ᑭᓇ ᑐᑭᒧᐊᒃᑎᑦᑎᔨᐅᒻᒪᑦ ᐱᓕᕆᕝᕕᖓᑕ ᐃᒻᒥᓃᖅᑎᑦᑕᐃᓕᒪᑎᑦᑎᓂᕐᒧᑦ ᐱᓇᓱᐊᖅᑕᐅᔪᓂᒃ? 
ᐅᖃᓚᐅᕋᒪ, ᑭᐅᕈᓚᐃᓐ ᐊᓇᕈᐊᖅ ᑐᑭᒧᐊᒃᑎᑦᑎᔨᐅᓚᐅᕐᒪᑦ ᐊᒻᒪᓗ ᐳᓛᕆᐊᖃᑦᑕᕐᓯᒪᓪᓗᓂ. ᓂᕆᐅᓐᓂᐊᖅᐱᑖ 
ᐃᓂᖓ ᐃᓐᓄᒃᑕᐅᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐱᑯ. 

ᒥᓂᔅᑕ ᐃᑐᐊᖅ ᐱᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᒥᓱᒐᓚᐅᒻᒪᑕ ᐃᓄᐃᑦ ᓄᓇᕗᒻᒥ ᑕᖃᓱᐃᑦᑑᓪᓗᑎᒃ 
ᐱᓕᕆᐊᖃᖃᑦᑕᖅᑐᑦ ᐃᒻᒥᓃᕐᓂᓕᕆᓂᕐᒧᑦ. ᐅᖃᖅᑏ, ᒥᓂᔅᑕ ᐊᓇᕈᐊᖅ ᐊᑑᑎᓐᖑᐊᑦᑎᐊᕙᐅᕗᖅ ᐃᓚᒋᔭᐅᒻᒪᑦ 
ᐃᓱᒫᓗᒍᑎᖃᖅᑐᓄᑦ ᐅᖄᓚᕕᐅᕙᒃᑐᒧᑦ 7 ᐅᓪᓗᓄᑦ ᐱᓇᓱᐊᕈᓯᕐᒥ, 365 ᐅᓪᓗᓄᑦ ᐊᕐᕌᒍᒥ ᐅᓐᓄᒃᑯᑦ 1-800 
ᓇᐅᓯᑎᓕᒻᒧᑦ ᐃᓄᖕᓄᑦ ᐅᖄᓚᕕᐅᔪᓐᓇᖅᑐᒥᒃ. 
 
 ᓰᓚ ᓚᕕ ᐃᑲᔪᖅᑎᐅᔪᖅ, ᑕᒪᔅᓱᒥᖓ ᐃᓱᒫᓗᒍᑎᖃᖅᑐᓄᑦ ᐅᖄᓚᕕᐅᔪᓐᓇᖅᑐᒥᒃ ᐱᒋᐊᖅᑎᑦᑎᓚᐅᖅᓯᒪᖕᒪᑦ 
ᐃᓚᖃᕐᓗᓂ ᐊᒥᓱᑦ ᐃᑲᔪᕋᓱᐊᖃᑦᑕᖅᑐᓂᒃ. ᑭᐅᕈᓚᐃᓐ ᐊᓇᕈᐊᖅ, ᔮᒃ ᓄᓕᐊᖓ. ᐅᖃᕋᓱᐊᖅᑐᖓ ᐊᒥᓱᓂᒃ 
ᐃᓄᖕᓂᒃ ᑕᐃᓯᔪᓐᓇᕐᓂᑦᑎᓐᓂᒃ ᓄᓇᕗᒻᒥ ᑕᖃᓱᐃᑦᑑᓪᓗᑎᒃ ᐃᖅᑲᓇᐃᔭᐃᓇᐃᓐᓇᖅᐸᒃᑐᓂᒃ 
ᐃᒻᒥᓃᖅᑎᑦᑕᐃᓕᒪᑎᑦᑎᓇᓱᐊᕐᓂᕐᒧᑦ. 
 
ᒫᓐᓇᓕ ᒐᕙᒪᒃᑯᑦ ᐱᓕᕆᐊᕆ.ᔭᖏᓐᓂ, ᐅᖃᖅᑏ, ᑐᑭᒧᐊᒃᑎᑦᑎᔨᐅᓪᓗᑎᒃ ᐃᒻᒥᓃᖅᑎᑦᑕᐃᓕᒪᑎᑦᑎᓇᓱᐊᕐᓂᕐᒥᒃ 
ᐃᓱᒪᓕᕆᔨᒃᑯᑦ ᐊᖓᔪᖅᑳᖃᕐᕕᖓᑕ ᐊᒡᓚᕝᕕᖓᒍᑦ ᐋᓐᓂᐊᖅᑐᓕᕆᔨᒃᑯᓐᓂ ᐃᓅᓯᓕᕆᔨᒃᑯᑎᒍᓪᓗ. 
 
ᖃᐅᔨᓇᓱᐊᖃᑦᑕᖅᐳᒍᑦ ᑭᓇ ᐊᑦᑕᕐᓇᖅᑐᒦᑐᐃᓐᓇᕆᐊᖃᕐᓂᖓᓂᒃ. ᓇᓗᓇᐃᒃᑯᑕᑕᖃᖃᑦᑕᖅᐹ ᐃᓄᐃᑦ 
ᐃᒻᒥᓃᕋᓱᐊᖅᐸᒃᑐᓄᑦ? ᑕᕝᕙᓂ ᑲᑎᒪᕕᒻᒥ ᐃᓚᖏᑦ ᐅᖃᐅᓯᕆᓯᒪᔭᕋᓗᐊᕗᑦ, ᐅᖃᖅᑏ. 
 
ᖃᐅᔨᒪᔪᒍᑦ ᐃᓄᐃᑦ, ᐊᒥᓲᓂᖅᐹᕆᔭᐅᓯᒪᔪᑦ ᐃᒻᒥᓃᖅᓯᒪᔪᓂ, ᑕᒫᓂᒐᓚᒃ 80% ᒪᒃᑯᒃᑑᓪᓗᑎᒃ ᐊᖑᑏ 
ᐊᑯᓂᐅᓕᖅᑐᒧᑦ ᐊᐃᑉᐸᖃᓕᕐᓂᑯᐃᑦ ᓱᓕ ᒪᒃᑯᓗᐊᖅᑎᓪᓗᒋᑦ. ᐊᒻᒪᓗ ᐊᒥᓱᑦ ᐱᔾᔪᑎᐅᓯᒪᔪᑦ 
ᑎᒍᐊᖅᑕᐅᓯᒪᓂᑰᓂᕐᒥᓄᑦ. ᑖᒃᑯᐊ ᐊᒥᓲᓂᖏᑦ, ᑖᒃᑯᐊ ᖃᔅᓯᐅᓂᖏᑦ, ᑖᒃᑯᐊ ᐊᔾᔨᒌᓐᓂᖏᑦ ᐃᒻᒥᓃᕐᓂᐅᔪᑦ, 
ᑕᑯᒃᓴᐅᑎᑦᑎᔪᓐᓇᕈᑦᑕ ᑭᓇ ᐊᑦᑕᕐᓇᕐᓂᖅᐹᖑᒐᔭᕐᒪᖔᑦ, ᑕᐃᒪᓕ ᐃᒻᒥᓃᖅᑎᑦᑕᐃᓕᒪᑎᑦᑎᓂᕐᓴᐅᖅᑰᕋᔭᕋᑦᑕ, 
ᐃᒻᒥᓃᖅᑳᕋᓱᐊᓚᐅᖅᑎᓐᓇᒋᑦ. 
 
ᑕᐃᒪᐃᒻᒪᑦ ᑕᒪᓐᓇ ᐱᓇᓱᐊᖅᑕᐅᔪᖅ, ᐱᓕᕆᐊᕆᕙᕗᑦ ᐅᖃᖅᑏ. ᐊᒻᒪᓗ ᐊᐅᓚᑦᑎᔨ ᐃᓱᒪᓕᕆᔨᒃᑯᓐᓄᑦ ᐊᒻᒪᓗ 
ᐊᔪᓕᕈᑎᖃᖅᓯᒪᔪᓄᑦ ᐱᓇᓱᐊᖅᑕᐅᔪᓂᒃ ᑐᑭᒧᐊᒃᑎᑦᑎᔨᐅᕗᖅ ᒫᓐᓇᐅᔪᖅ ᓄᓇᕗᒻᒥ. ᐊᒻᒪᓗ ᑲᔪᓰᓐᓇᕐᓂᐊᖅᐳᒍᑦ 
ᒪᓕᒐᓕᐅᖅᑎ ᐅᖃᖅᑲᐅᒻᒪᑦ ᐱᑕᖃᖅᑎᑦᑎᓂᐊᖅᐸᑕ ᐃᓕᓐᓂᐊᒐᒃᓴᐃᑦ ᑲᑎᒪᓯᓐᓈᖅᑎᓪᓗᒋᑦ ᓄᓇᕘᓕᒫᒥ 
ᐊᐃᑉᐸᖃᕐᓗᑎᒃ ᒪᒃᑯᒃᑐᓂᒃ ᐱᓕᕆᖃᑎᖃᕐᓗᑎᒃ ᒪᒃᑯᒃᑐᓕᕆᔨᓂᒃ ᑕᒪᒃᑯᐊ ᐊᑐᓕᖅᑎᓐᓂᐊᖅᑕᕗᑦ. 
 
ᐸᕐᓇᒍᑎᓕᐅᖏᓐᓇᖅᐸᓪᓕᐊᖏᓐᓇᕐᓂᐊᖅᑐᒍᑦ ᐅᖃᖅᑏ, ᐊᒻᒪᓗ ᑕᒪᕐᒥᓕᒫᖃᐃ ᐱᓇᓱᐊᖅᑕᐅᕙᓪᓕᐊᔪᖅ 
ᐃᒻᒥᓃᖃᑦᑕᕐᓂᖅ ᐃᓕᖅᑯᓯᐅᔪᓐᓃᖅᑎᓐᓇᓱᐊᕐᓗᒍ. ᐱᔭᒃᓴᖅᑕᖃᐅᒃᑲᓐᓂᕐᒪᑦ ᐅᖃᖅᑏ. ᐊᒻᒪᓗ 
ᐅᖃᐅᓯᕆᖅᑲᐅᔭᕗᑦ, ᑭᐅᓗᒍᑎᒋᖅᑲᐅᔭᕗᑦ ᐅᓪᓛᖅ ᑲᑎᒪᕕᒻᒥ ᐃᓗᓕᕆᔭᐅᓂᖅᐹᖑᔪᒃᓴᐅᓂᐊᕐᒪᑕ ᑖᒃᑯᓄᖓ 
ᐊᒻᒪᓗ ᐱᔾᔪᑎᒃᓴᐅᔪᖅ ᐅᖃᐅᓯᕆᕙᓪᓕᐊᓕᕐᓗᒍ, ᐱᔾᔪᑎᒃᓴᐅᔪᖅ ᑭᐅᓗᒍᑎᒋᓗᒍ ᐊᒻᒪᓗ ᖃᐅᔨᓇᓱᐊᕐᓗᑕ ᖃᓄᖅ 
ᐃᑲᔪᖃᑦᑕᐅᑎᔪᓐᓇᕐᒪᖔᑦᑕ. 
 
ᐱᓕᕆᖃᑎᒌᓐᓂᖅ ᐱᒻᒪᕆᐅᓂᖅᐹᖑᒻᒪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔾᔪᑎᒃᓴᐅᔪᓂ ᐊᒃᑐᐃᓂᖃᖅᑐᖅ 
ᓄᓇᕗᒻᒥᐅᓕᒫᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ, ᐃᓚᒋᐊᕈᑦ. ᐳᕿᖅᓇᒃ. 
 
ᐳᕿᖅᓇᒃ (ᑐᓵᔨᑎᒍᑦ):ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᔭᓐᓇᒦᕈᒪᑦᓱᒍ ᒥᓂᔅᑕ ᑭᐅᒍᓐᓇᕐᓂᖓᓄ. 
ᐊᐱᕆᑲᓐᓂᕈᒪᑦᓱᖓᓗ ᓱᓕᒃᑲᓐᓂᖅ, ᓯᕗᖓᒍᑦ ᐃᖃᓇᐃᔭᖅᑎᖁᑎᖏ ᐱᒋᐊᖏᓐᓂᖏᓂ ᐳᓚᕋᓐᓂᐅᔪᓂ 
ᓄᓇᓕᐅᔪᓄ ᐃᒪᐃᒐᔪᑉᐸᒻᒪᑕ ᑐᑦᓯᐊᖅᕕᖏᑦ ᐱᓕᕆᑎᑕᐅᕙᑦᓱᑎ ᓇᓪᓕᐊᑕ ᐊᑲᐅᖏᓕᐅᕈᑎᖏᓄ 
ᐃᒪᐃᑦᑐᕈᓘᔭᓄ ᐅᖃᖃᑎᖃᕐᓂ ᐃᓄᖕᓂ ᑐᖁᒍᔾᔭᐅᓂᑯᓂ ᓇᓪᓕᒋᔭᖏᓐᓄ, ᐅᖃᖃᑎᖃᕐᓂ ᐃᓄᖕᓂ 
ᐊᑦᓱᕈᓐᓂᖏᓂ ᐃᓚᐃᕋᑖᓐᓂᖏᓂ ᐊᒻᒪᓗ ᑐᑦᓯᐊᖅᕕᖕᒥ ᐱᓕᕆᕙᑦᑐᐃᑦ ᐊᒻᒪ ᐃᖕᓇᐃᓪᓗ 
ᐊᑑᑎᓯᒪᔪᐃᓐᓇᐅᓪᓗᑎ ᐅᖃᖃᑎᖃᖅᓂᕐᓂ ᑕᐃᒪᐃᒧᓪᓗ ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ ᐱᓕᕆᕕᒋᔭᖓ 
ᐃᓚᐅᑎᑎᑦᓯᒪᖔ ᑐᑦᓯᐊᖅᕕᖕᒥ ᐱᓕᕆᖃᑎᒌᑉᐸᑦᑐᓂ ᐅᑯᓇᓂ ᐅᖃᖃᑎᒌᓐᓂᖅᓄ ᐅᕝᕙᓗ 
ᐊᑲᐅᖏᓕᐅᕈᑎᐅᔪᓄ ᐃᓚᒌᓂ ᖃᓄᐃᓐᓂᖏᓄ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᒥᓂᔅᑕ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐱᒻᒪᕆᐅᓛᖑᑎᑕᐅᔪᖅ ᐃᓗᐊᓂ ᖃᓄᐃᓕᖓᓂᖏᓄ 
ᐱᓕᕆᓕᕐᓱᑎᒍ ᐱᖓᓱᓄ ᐊᖅᕌᒍᓄ ᐃᒪᐃᓕᖓᑦᓱᓂ ᓴᓇᕙᓪᓕᐊᑦᓱᑕ ᐊᒻᒪ ᓴᖀᕙᓪᓕᐊᑦᓱᑕ ᐅᕙᓂ ᓄᓇᓕᐊᑕ 
ᖃᓄᐃᓕᖓᓂᖏ ᒪᓕᑦᑐᒋᑦ. ᑕᐃᒃᑯᐊ ᓄᓇᓕ ᖃᓄᐃᓕᖓᒋᐊᕈᑎᑦᓴᖏᓄ ᖃᓄᐃᑕᐃᓂᐊᕐᒪᑕ ᑕᒪᐃᓂ ᓄᓇᓕᖕᒥ 
ᐅᕝᕙᓗ ᓇᓪᓕᐊᓂ ᓄᓇᓕᐅᔪᓂ ᐱᓕᕆᖃᑎᒋᓯᒪᔭᑎᖕᓂ. 
 
ᐃᓚᖏᓐᓂ ᓇᓪᓕᐊᓂ ᓄᓇᓕᐅᔪᓂ, ᐅᖃᖅᑎ, ᑲᑎᒪᔨ ᑕᒻᒪᖏᑦᑐᖅ, ᑐᑦᓯᐊᕕᓕᕆᔨᐅᔪᐃᑦ ᐃᑲᔪᖅᑎᒋᕙᑦᑕᖏᑦ 
ᐃᑲᔪᖅᑐᒋᐊᓪᓚᐅᕙᑦᑐᐃᑦ ᐃᕙᓪᓕᐊᓂᐅᔪᓂ ᐱᓕᕆᓂᖅᓄ ᐃᓗᐊᓂ ᓇᓪᓕᐊᓂ ᐃᓱᒫᓘᑎᐅᔪᓂ ᐃᓗᐊᓂ 
ᐃᒻᒥᓃᑦᑕᐃᓕᓂᖅᓄ ᐊᒻᒪᓗ ᐊᑑᑎᓯᒪᑦᓱᑎᒍ ᑕᒪᒃᑯᐊ. ᐃᓚᖏᓪᓗ ᓄᓇᓕᐅᔪᐃᑦ ᓯᕗᒧᐸᓪᓕᐊᓯᒪᖏᑦᑐᐃᑦ 
ᑕᒪᑐᒧᖓ. 
 
ᑭᓯᐊᓂ, ᑕᐃᒪᑲᓐᓂᖅ, ᐅᖃᖅᑎ, ᑕᐃᒍᐃᔾᔨᒍᒪᑲᓂᕐᓱᖓᓗ ᐃᒪᐃᑦᑐᒥ ᒥᑭᓂᖅᓴ ᐱᓕᕆᖃᑎᒌᑦᑐᓂ ᐅᕝᕙᓗ 
ᒥᑭᓂᖅᓴᓂ ᐱᓕᕆᖃᑎᒌᑦᑐ ᑲᑎᒪᔨᖏᓂ ᐃᒪᐃᑦᓯᒪᑦᓱᑎᓪᓗ ᓯᕗᒧᓂᖃᑦᓯᐊᕐᓱᑎ ᐱᓕᕆᓂᖃᕐᓯᒪᓪᓗᑎ 
ᐃᒪᐃᑦᓯᒪᑦᓱᑕᓗ ᓴᖀᓯᒪᓪᓗᑕ ᐅᑯᓇᓂ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᐃᑲᔪᖅᑎᓂ ᐊᒻᒪᓗ ᐃᓱᒪᓕᕆᔨᓂ 
ᐅᑯᑎᒎᓇ ᑐᓴᐅᑎᒃᑰᓂᐊᕐᓗᑎ ᐅᖃᐅᓯᖃᕐᓗᑎ ᐃᓱᒫᓘᑎᒋᔭᐅᔪᒧ ᒪᑐᐃᖓᑦᓱᓂ. ᒪᓐᓇᐅᔪᖅᓕ ᐆᑦᑑᑎᒋᓗᒍ 
ᐊᑑᑎᔭᐅᑦᓱᓂ ᐃᓕᓐᓂᐊᖅᕕᖕᓂ ᐃᓕᓐᓂᐊᓕᕋᑖᖅᑐᓄ ᐊᒻᒪᓗ ᐊᓯᕈᓘᔭᖏᓄᓗ. ᑕᒪᓐᓇ ᐃᓚᒋᓂᐊᕐᑕᖓ 
ᖃᓄᐃᒋᐊᖅᑕᐅᒋᐊᓕᐅᔪᓄ ᐊᒻᒪᓗ ᐃᓚᖏᓗ ᓯᕗᒧᒍᑎᒋᓯᒪᔪᐃᑦ ᐃᓱᒪᒋᑦᓱᒋᑦ ᑕᑯᓂᐊᓂᑎᖕᓄ 
ᖃᓄᐃᓯᒪᓂᕆᔭᐅᔪᓄ ᐊᑑᑎᓯᒪᔪᓄ ᒫᓐᓇᐅᔪᖅ ᐃᒻᒥᓃᖅᓂᓄᑦ. 
 
ᓱᓕᒃᑲᓐᓂᖅ, ᐅᖃᕆᐊᑲᓂᕐᓗᖓᓗ, ᐅᖃᖅᑎ, ᐃᒪᐃᓐᓂᐊᓄᑦ ᐱᑕᖃᖏᒻᒪ ᐊᑕᐅᓯᖅᒥ ᖃᓄᐃᒋᐊᕈᑎᑦᓴᐅᔪᒧ 
ᐃᒻᒥᓃᑦᑕᐃᓕᓂᖅᓄ ᑕᐃᒫᑦᓴᐃᓇᕐᑕᐅᖅ ᐊᑕᐅᓯᑐᐊᖑᖏᑦᑐᒧ ᐱᔾᔪᑎᐅᔪᒧ ᐃᒻᒥᓃᓂᕐᒧᑦ. ᐊᒻᒪ ᐃᓱᒪᒋᑦᓱᒍᓗ 
ᑕᒪᓐᓇ ᐃᓚᒋᔭᐅᒋᐊᖓᓄ ᐊᑲᐅᖏᓕᐅᕈᑎᒧ ᐱᓕᕆᔭᑎᖕᓄ. ᐱᑕᖃᕋᓂᓗ ᑭᐱᑦᓯᑎᐊᓄ ᐅᕝᕙᓗ ᑭᐅᔾᔪᑎᑦᓵᓄᑦ, 
ᐊᒻᒪ ᐱᑕᖃᕋᓂ ᑭᐱᑦᓯᑎᐊᓄ ᐊᒻᒪ ᑭᐅᔾᔪᑎᑦᓵᓄ ᑕᐃᒪᐃᒻᒪᓪᓗ ᐱᔭᕆᐊᖃᓐᓂᐊᕐᑐᒍ ᐱᕙᓪᓕᐊᑎᓐᓇᓱᐊᕐᓗᒋᑦ 
ᖃᓄᐃᓂᖏᓄ ᕿᒥᖅᕈᒍᓐᓇᓂᐊᕋᑦᑕᓗ ᑕᐃᒪᓂ ᖃᓄᐃᓕᖓᓂᖏᓄ, ᑕᒪᖅᒥᑦᓯᐊᖅ ᕿᒥᖅᕈᓇᓪᓗᒋᑦ. 
 
ᐅᖃᖅᑎ, ᐅᖃᐅᑎᔪᓐᓇᖅᑕᒋᑦ ᑕᒪᐃᓂ ᐱᒻᒪᕆᐅᓂᐊᓄᑦ, ᐊᒻᒪᓗ ᑕᒪᖅᒥ ᑲᒪᑎᔨᑦ ᐃᓗᐊᓂ ᑲᑎᒪᕕᐅᑉ 
ᖃᐅᔨᒪᔪᐃᑦ ᐃᓄᐃᓪᓗ ᑕᖄᓃᑦᑐᐃᑦ ᑐᓵᔪᐃᑦ ᖃᓄᐃᒋᐊᖃᓂᑎᖕᓄ ᐱᕙᓪᓕᐊᑎᑦᓯᒋᐊᖃᓂᑎᖕᓄ, ᐃᓚᖏᓗ 
ᐊᐅᓚᒍᑎᑦᓴᖏᓄ, ᐃᓚᖏ ᐃᑲᔪᕈᑎᑦᓴᑦᓯᐊᕙᐃᑦ ᖃᓄᐃᒋᐊᓂᐊᕐᓗᑎ ᑕᐃᒪᐃᑐᓄ. ᓱᓕᔪᕆᑦᓱᒍᓗ 
ᓯᕗᒧᑦᐸᓪᓕᐊᓂᖏᓄ ᓇᓕᒧᓐᓂᐊᕐᓗᑎ ᖃᓄᐃᓂᖏᓄ ᓄᓇᓕᐊᑕ, ᐅᖃᖅᑎ, ᓄᓇᓕᐊᑕ ᖃᓄᐃᓕᖓᓂᖏᓄ 
ᐊᒻᒪ ᐃᓚᒌᖑᔪᐃᑦ ᖃᓄᐃᓕᖓᓂᖏᓄ. ᐊᒻᒪᓗ ᒐᕙᒪᕗ ᑕᒫᓂᒻᒪ ᐃᑲᔪᕆᐊᖃᕐᓱᑎᓪᓗᑕᐅᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ. ᑐᑐ. 
 
ᐊᐱᖅᑯᑦ 275-1(6): ᑮᓇᐅᔭᓕᕆᔨᑯ ᐊᐅᓚᑦᓯᔨᖏᑦᑕ ᒪᓕᒐᖓ: ᐊᑭᓕᖅᓱᖅᑕᐅᓂᖏ ᑐᔪᒻᒥᕕᐅᕙᑦᑐᐃᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐋᖃᓘᓐᓇ ᐊᐱᖁᑎᒋᔭᕋ ᒥᓂᔅᑖᓄ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ. 
ᐊᐱᕆᔪᒪᑦᓱᒍ ᐃᒻᒪᖃ ᒥᓂᔅᑕ ᐱᓕᕆᕝᕕᒋᔭᖓ ᒪᓕᑉᐸᒋᐊᖏᓐᓄ ᑮᓇᐅᔭᓕᕆᔨᑯ ᐊᐅᓚᑦᓯᔨᖏᑦᑕ ᒪᓕᒐᖓᓄ  
ᖃᓄᐃᒋᐊᕈᓐᓇᓂᐊᕐᓗᑎ ᐊᑭᓕᖅᓱᕐᑕᐅᓂᖏᓄ ᐅᑭᐅᖅᑕᖅᑐᒥ ᐱᓕᑦᓯᕙᑦᑐᓂ ᐃᓗᐊᓂ 20ᓂ ᐅᓪᓗᓂ ᑐᖔᒍᑦ 
ᑐᓐᓂᕈᓯᕐᑕᐅᓚᐅᕐᑎᓪᓗᒋ ᐊᑭᓕᑦᓴᖓᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐄᑐᐊ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓱᓕᔪᕆᔭᒃᑯᓪᓕ ᐱᑕᖃᕆᐊᖓᓄ ᐊᑎᐊᓃᑦᑐᐃᑦ 
ᑮᓇᐅᔭᖅᑖᕆᔭᐅᕙᑦᑐᐃᑦ ᐃᓕᓐᓂᐊᖅᑎᓄ ᐃᑲᔫᓯᐊᓴᒫᕆᔭᖏᓄ ᐃᒪᐃᒻᒪ ᑕᒪᖅᒥ ᓄᓇᓕᐊᓂ ᐱᓕᑦᓯᕙᑦᑐᐃᑦ 
ᐊᑭᓕᖅᑕᐅᔭᕆᐊᖃᓲᖑᑦᓱᑎ 20ᓂ ᐅᓪᓗᓂ ᒐᕙᒪ ᓄᓇᕗᑯᓂ. ᐅᖃᐅᑎᒋᐊᑲᓐᓂᕈᒪᑦᓱᒋᑦ, ᐅᖃᖅᑎ, ᑕᐃᓐᓇ 

ᐱᓕᕆᕕᐊ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ ᐊᔾᔨᒋᔭᐅᖏᑑᓂᖃᕐᔭᖏᒻᒪᑦᑕᐅᖅ, ᐃᒪᐃᒻᒪᓪᓕ 
ᐱᓇᓱᐊᕋᑦᑕ ᒪᓕᑐᐃᓐᓇᕐᓗᑕ ᖃᓄᐃᒋᐊᖃᓐᓂᐅᔪᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒥᓂᔅᑕ ᖃᐅᔨᒪᔪᖅ ᐃᓱᒫᓘᑎᒋᔭᐅᔪᒧ ᓴᕿᑕᐅᔪᒧᑦ, ᓴᕿᑕᐅᓯᓂᑰᓪᓗᓂ 
ᑲᑎᒪᕕᖕᒥ ᐱᒋᐊᓕᕋᑖᖅᑎᓪᓗᒍ ᑖᓐᓇ ᐱᓇᓱᐊᕈᓯᖅ ᐊᒻᒪ ᐅᖃᐅᓯᕆᔭᐅᓯᒪᑦᓱᓂ ᑐᔪᒻᒥᕙᑦᑐᓄ ᐊᖏᖅᕋᕆᔭᒥ. 
 
ᐃᓱᒪᑐᐃᓐᓇᖅᑐᖓ ᐃᒻᒪᖃ ᐊᑭᓕᖅᑕᐅᒍᑎᖏᓄ ᑕᐃᒃᑯᓄᖓ ᓇᓪᓕᐊᓄ ᐊᑑᑎᒋᐊᖏᓐᓄ ᐊᑎᐊᓃᑦᑐ 
ᑕᐃᓐᓇᓴᐃᓐᓇᖅ ᐊᑐᐊᒐᕈᑎᒋᕙᑦᑖ ᐃᒪᐃᓕᖓᔪᖅ 20ᓄ ᐅᓪᓗᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑖ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᒥᓲᒻᒪᑕ ᑲᑎᒪᔩᑦ ᑕᕝᕙᓂ ᒫᓐᓇᐅᔪᖅ, ᐃᓚᒋᔭᐅᑦᓱᖓᓗ 
ᐊᑑᑎᓯᒪᓂᑰᓯᒪᓪᓗᑕ ᐋᓐᓂᐊᖅᕕᓕᐊᕐᑐᒥ ᑐᔪᒻᒥᐊᖃᕐᐸᑦᓱᑕ, ᐃᒪᐃᒐᔪᒻᒪᓕ ᐃᓚᒌᓂ ᐊᐅᓪᓚᐸᑦᑐᓂ 
ᐊᑑᑎᕙᑦᑐᓂ, ᑕᕝᕙᓂ ᐱᓇᓱᐊᕈᓯᖅᒥ ᓱᓕᔪᕆᔭᒃᑯᓪᓕ ᐃᓛᖃᐄ ᒥᑦᓴᐅᓯᓗᒋ ᓯᑕᒪᐃᑦ ᐅᕝᕙᓗ ᑕᓪᓕᒪᐃᑦ 
ᑐᔪᒻᒥᑦᓱᑎ ᐅᕙᑦᑎᖕᓂ ᐃᓚᖓᓂᑦᑕᐅᖅ ᐅᓐᓄᖓᓐᓂ ᐳᓛᖅᑕᐅᓚᐅᕐᓱᖓᓗ ᐊᒻᒪ ᖃᐅᔨᒪᔾᔭᓚᐅᖏᑦᑐᖓᓕ 
ᐋᓐᓂᐊᖅᕕᓕᐊᕐᓯᒪᔪᑦ ᑕᒪᐅᒐᕈᑎᒋᓯᒪᔭᖓᓄ. 
 
ᑕᒻᒪᑕᕐᕕᒻᒥᓕ, ᐆᒃᑑᑎᒋᓗᒍ ᐃᖃᓗᓐᓂ, ᑐᔪᕐᒥᕕᐅᔪᖅ ᑕᑕᒐᐃᒻᒪᑦ, ᑐᔪᕐᒥᕕᐅᕙᒃᑐᑦ ᑕᑕᓗᐊᓕᕐᓂᖅᐸᑦ 
ᐊᖏᖅᑕᐅᓯᒪᔪᓂ ᐃᓄᓐᓂᒃ ᑐᔪᕐᒥᕕᒃᓴᐅᔪᓂ ᐱᑕᖃᕐᒪᑦ, ᑕᐃᒪᓕ ᐃᓄᒃ ᑎᑭᒃᑯᓂ, ᐸᐃᒃᐹᒥᒃ ᖃᑯᖅᑕᒥ 
ᐱᓯᒪᓪᓗᑎᒃ, ᐊᒻᒪᓗ ᑕᐃᒃᑯᐊ ᐸᐃᒃᐹᖑᔪᑦ ᑐᓂᔭᐅᓪᓗᑎᒃ, ᑕᕝᕙᓂᓕ ᓄᐊᕋ, ᐊᒻᒪᓗ ᑕᐃᓐᓇ ᐸᐃᒃᐹᖑᔪᖅ 
ᐱᓪᓗᓂᐅᒃ ᐊᒻᒪᓗ ᑕᐃᓐᓇ ᐋᓐᓂᐊᕐᕕᓕᐊᕐᓯᒪᔪᖅ ᐊᐅᓪᓚᖅᐸᑦ, ᐊᑎᓕᐅᖅᑐᑎᒃᑯᑦ ᐊᐅᓪᓚᕐᒪᑦᒃ ᑐᔪᕐᒥᖅᑲᐅᔪᑦ 
ᐊᒻᒪᓗ ᑕᐃᒃᑯᐊ ᑕᒻᒪᑕᕐᕕᕐᒧᕈᔾᔭᐅᓪᓗᑎᒃ. 
 
ᑕᐃᒪᓕ ᐊᐅᓪᓚᖅᑎᑕᐅᓕᖅᑐᑎᒃ ᑲᖏᖅᖠᓂᕐᒧᑦ ᐋᖅᑭᒃᓯᓯᒪᒍᑎᒃ ᑮᓇᐅᔭᒃᑯᕕᒻᒨᖅᑕᐅᑎᒋᔭᐅᔪᓐᓇᖅᑐᑎᒃ 
ᓯᒃᑭᐅᔪᑦ ᑕᐃᒪᐃᑦᑐᒥᒃ ᐋᖅᑭᒃᓯᓯᒪᔪᑦ ᐊᒻᒪᓗ ᑐᑭᓯᐅᒪᔭᒃᑯᑦ ᐅᖃᖅᑎ, ᐊᒥᓲᓂᕐᓴᐅᔪᑦ ᐃᓗᐊᓂ 21 ᐅᓪᓗᐃᑦ 
ᐊᑭᓕᖅᑕᐅᓕᖅᑐᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎ. ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑎ. ᑕᐃᒪ ᐅᖃᐅᑎᓴᕈᒪᑐᐃᓐᓇᖅᑕᕋ ᑕᒻᒪᕐᒪᑦ ᑕᒻᒪᖅᑕᖓ ᐋᖅᑭᒋᐊᕐᓗᒍ ᒥᓂᔅᑕᐅᔪᖅ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ ᐅᓪᓗᑦ 20-ᐅᒻᒪᑕ 21-ᖑᓐᖏᑦᑐᑦ. 
 
ᑕᒪᓐᓇ ᐳᐃᒍᖃᑐᐃᓐᓇᖅᐸᓪᓚᐃᔭᖓ ᒥᓂᔅᑕᐅᔪᑉ. ᐅᖃᖅᑎ. ᒥᓂᔅᑕᐅᔪᖅ ᐊᐱᕆᔪᒪᔭᕋ ᐱᓕᕆᕕᒋᔭᖏᑦ 
ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖁᑎᖏᑦ ᑐᓴᖅᑎᑕᐅᕙᒻᒪᖔᑕ ᐃᓱᒪᓗᒍᑕᐅᔪᓂᒃ ᐊᑯᓂᐅᓗᐊᖃᑦᑕᕐᓂᖏᓐᓄᑦ 
ᑕᒪᒃᑯᐊ ᐊᑭᓕᐅᑎᒃᓴᐅᔪᑦ. 
 
ᖃᐅᔨᒪᔪᐃᓐᓇᐅᓗᑕᓗ, ᐊᒥᓱᑦ ᑕᐃᒃᑯᐊ ᑐᔪᕐᒥᐊᖃᖅᐸᒃᑐᑦ ᑮᓇᐅᒃᔭᒃᓴᕕᖃᓗᐊᓐᖏᒻᒪᑕ ᐊᒻᒪᓗ ᑐᔪᕐᒥᐊᖃᕋᐃᒐᒥ 
ᑮᓇᐅᔭᖅᑖᑲᓐᓂᐊᕐᔪᒍᓐᓇᐸᒻᒪᑕ ᐊᒻᒪᓗ ᑕᐃᒃᑯᐊ ᐱᔭᕆᐊᖃᓱᖑᒐᓗᐊᕐᒪᑕ ᑕᕝᕙᑲᐅᑎᒋᐅᔪᒥᔪᖅ ᑕᐃᒪᓕ 
ᐊᐱᕆᔪᒪᔭᕋ ᒥᓂᒡᑕᐅᔪᖅ ᐊᑲᕐᓴᖏᓐᓂᐅᔪᓂᒃ ᐱᑎᑕᐅᕙᒻᒪᖔᖅ ᐊᒻᒪᓗ ᖃᐅᔨᒋᐊᕈᓐᓇᕐᒪᖓᖅ ᖃᓄᖅ ᑕᒪᓐᓇ 
ᑐᐊᕕᖅᑎᑕᐅᓂᕐᓴᐅᔪᓐᓇᕐᒪᖔᖅ. ᖁᔭᓐᓇᒦ, ᐅᖃᖅᑎ. 

ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᒪᓕᒐᓕᐅᖅᑎᐅᔪᖅ ᓱᓕᔪᖅ ᓯᕗᓪᓕᖅᐹᒥ, ᐅᓪᓗᐃᑦ 20 
21-ᖑᓐᖏᑦᑐᑦ. ᑕᒻᒪᖅᑕᕋ ᐋᖅᑭᒋᐊᕐᒪᒍ ᓴᖑᑎᑦᑎᓇᓱᐊᖃᐅᓐᖏᑦᑐᖓ ᒪᓕᒐᓕᐅᖅᑎᒥᒃ. 
 
ᐅᖃᖅᑎ, ᖃᑯᑎᒃᑯᑦ ᐃᓱᒪᓗᒋᔭᐅᔪᓂᒃ ᑐᓴᖅᑎᑕᐅᕙᒃᑐᒍᑦ ᑐᔪᕐᒥᕕᐅᕙᒃᑐᓂ ᓯᒃᑭᑖᕐᓂᕐᒧᑦ 
ᐊᑯᓂᐅᓗᐊᖃᑦᑕᕐᓂᖏᓐᓄᑦ. ᐅᖃᖅᑎ, ᑕᒪᒃᑯᐊ ᐃᓱᒪᓗᒍᑕᐅᔪᑦ ᓴᖅᑭᑕᐅᔭᕋᐃᒻᒪᑕ, ᐃᕐᖏᓐᓇᖅ 
ᑲᒪᒋᓇᓱᐊᖅᐸᒃᑕᕗᑦ, ᐊᒻᒪᓗ ᐅᓪᓗᖅᑲᐃ ᒪᕐᕈᒃ ᐱᖓᓱᓪᓗᓐᓂᑦ ᓯᒃᑭᒥᒃ ᐱᑎᑕᐅᓕᖅᑐᑎᒃ. 
 
ᐃᓱᒪᓗᒍᑎᒋᔭᐅᖃᑦᑕᕐᓯᒪᒻᒥᔪᖅ  ᑕᒪᓐᓇ ᑲᒪᒋᔭᐅᓂᖓ ᓄᒃᑎᖅᑕᐅᓯᒪᒻᒪᑦ ᑲᒪᒋᔭᐅᖃᑦᑕᓚᐅᕋᓗᐊᖅᑐᓂ 
ᐃᖃᓗᓐᓂ ᑲᒪᒋᔭᐅᖃᑦᑕᓕᕐᒪᑦ ᑲᖏᖅᖠᓂᕐᒥ ᐊᒻᒪᓗ ᓯᒃᑭᓕᐊᖑᕙᒃᑐᑦ ᑕᐅᕙᓐᖓ ᑲᒪᒋᔭᐅᓪᓗᑎᒃ ᐊᒻᒪᓗ 
ᑕᐃᒃᑯᐊ ᐱᖓᓱᑦ ᐊᓐᓂᐊᖅᑐᓕᕆᓂᕐᒧᑦ ᑲᑎᒪᔨᐅᕙᓚᐅᖅᑐᑦ ᑲᑎᑕᐅᓚᐅᖅᑎᓪᓗᒋᑦ ᑕᒪᒃᑯᐊ ᐊᑭᓕᕆᐊᖃᖅᐸᒃᑐᑦ 
ᐃᓯᖅᐸᓪᓕᐊᔭᕆᐊᖃᖅᑐᑦ ᑲᒪᒋᔭᐅᖃᑦᑕᕐᒪᑕ ᑲᓇᑕᒥ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᑭᓕᖅᑕᐅᕙᒃᑐᑎᒃ ᑕᐃᑲᓐᖓ 
ᐊᓪᓚᕝᕕᐅᔪᒥᒃ. ᑕᐃᒪᓕ ᐊᑲᕐᓴᖏᑦᑐᓂ ᑐᓴᖅᑎᑕᐅᔭᕋᐃᒐᑦᑕ ᐃᕐᖏᓐᓇᖅ ᑲᒪᒋᓇᓱᐊᖅᐸᒃᑕᕗᑦ ᑕᐃᒫᒃ 
ᒪᓕᒐᓕᐅᖅᑎᐅᔪᖅ ᐅᖃᖅᑲᐅᒻᒪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑦ. ᑐᑐ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᒥᓂᔅᑕᐅᑉ ᑭᒡᒍᓯᖏᓐᓂ ᐅᖃᕋᑖᕐᒪᑦ ᐊᑲᐅᓐᖏᓕᐅᕈᑎᖃᖅᐸᒻᒪᑕ ᐊᒥᓱᓂᒃ 
ᐱᔾᔪᑎᒋᓪᓗᒍ ᑕᒪᒃᑯᐊ ᓯᒃᑭᐅᔪᑦ ᓴᓇᔭᐅᖃᑦᑕᕐᒪᑕ ᑲᖏᖅᖠᓂᕐᒥᑦ ᐊᒻᒪ ᑕᒪᓐᓇ 
ᐊᑲᐅᓇᕐᓯᒪᓂᕐᓴᐅᓇᓱᐊᖅᑐᓴᐅᕗᖅ ᐊᓪᓚᕝᕕᒻᒥ ᑲᒪᒋᔭᐅᓂᖏᓐᓄᑦ ᐅᑎᖅᑕᕋᖅᑎᑕᐅᕙᒃᑐᑎᒃ ᐊᒻᒪᓗ 
ᖃᐅᔨᒪᓪᓗᑕ ᓯᓚᐅ ᖃᓄᐃᒍᓐᓇᕐᓂᖓᓂᒃ ᐊᐅᓪᓚᖅᑐᖃᕋᓱᐊᖅᑎᓪᓗᒍ ᑕᒫᓂ ᓄᓇᕗᒻᒥ. 
 
ᐊᐱᕆᔪᒪᔭᕋ ᒥᓂᔅᑕᐅᔪᖅ ᖃᐅᔨᒋᐊᕈᓐᓇᕐᒪᖔᖅ ᑕᕝᕙᓂ ᐃᖃᓗᓐᓂ ᐊᓪᓚᕝᕕᐅᔪᒥ ᑮᓇᐅᔭᓕᕆᔨᒃᑯᓐᓂᑦ 
ᐊᐅᓚᑕᐅᓂᖏᓐᓄᓪᓗ ᓴᓇᖃᑦᑕᕈᓐᓇᕐᒪᖓᑕ ᓯᒃᑭᐅᔪᓂᒃ ᐃᖃᓗᓐᓂ ᑕᒪᒃᑯᓄᖓ ᐃᖃᓗᓐᓂᑦᑐᓄᑦ ᐊᒻᒪᓗ 
ᐊᑭᓕᒐᒃᓴᓐᖑᖅᑎᑦᑎᑐᐃᓐᓇᕐᓗᑎᒃ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᐃᓄᓕᕆᔨᒃᑯᓐᓂᑦ ᐅᕝᕙᓘᓐᓃᑦ 
ᑮᓇᐅᔭᓕᕆᔨᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ ᐃᒪᐃᖃᑦᑕᕐᓯᒪᒻᒪᑕ ᐊᒻᒪᓗ ᐅᐊᑦᑎᐊᕈ ᐅᖃᖅᑲᐅᒐᒪ. 
ᖃᑯᑎᒃᑯᑦ ᑭᖑᕙᖃᑦᑕᕐᒪᑕ ᑕᒪᒃᑯᐊ ᑎᑭᓐᓇᓱᐊᖅᑐᑎᒃ ᓯᒃᑭᐅᔪᑦ ᑐᔪᕐᒥᐊᖃᖅᑐᒥᓂᕐᒧᑦ. ᑭᓯᐊᓂᓕ, ᑕᕝᕙᖓᕐᓂᕈᒪ  
ᑮᓇᐅᔭᓕᕆᔨᒃᑯᓐᓄᑦ ᐊᒻᒪ ᐊᓪᓚᕝᕕᒻᒥ ᑲᒪᒋᔭᐅᓂᖏᓐᓄᑦ ᐊᒻᒪᓗ ᐊᐱᕆᓗᒋᑦ ᑲᒪᖁᓗᒋᑦ, ᐱᔭᒃᓴᑲᓐᓂᐅᔪᑦ 
ᐊᒥᓱᕈᒃᑲᓐᓂᕋᔭᕐᒪᑕ. 
 
ᑭᓯᐊᓂᓕ ᐅᖃᖅᑎ, ᒫᓐᓇᐅᔪᖅ ᑐᔪᕐᒥᕕᓕᕆᓂᐅᔪᖅ ᐋᓐᓂᐊᕐᕕᓕᐊᕐᓯᒪᔪᑦ ᐃᓚᒋᔭᐅᒻᒪᑦ ᑕᒪᒃᑯᐊ ᐱᓕᕆᐊᖑᔪᖅ 
ᑲᒪᒋᔭᐅᓪᓗᓂ ᓄᓇᕗᖕᒥ ᓇᓪᓕᐅᒃᑯᒫᖃᖅᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᑕᐃᒃᑯᐊ ᐊᑭᓕᖃᑦᑕᕐᒪᑕ 
ᐊᓪᓚᕝᕕᖓᓂᑦ, ᐊᑭᓕᕐᓱᐃᕕᐅᔪᖅ ᑲᖏᖅᖠᓂᕐᒥ ᑲᑎᑕᐅᓚᐅᖅᑎᓪᓗᒋᑦ ᑕᐃᒃᑯᐊ ᐋᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᐅᔪᑦ, ᑕᒪᒃᑯᐊ ᑲᒪᒋᔭᒋᐊᖃᖅᑕᖏᑦ ᑲᒪᒋᔭᐅᖃᑦᑕᓚᐅᖅᑐᒐᓗᐊᑦ ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ, 
ᓄᒃᑎᖅᑕᐅᓚᐅᖅᑐᑦ ᑲᖏᖅᖠᓂᕐᒧᑦ. 
 
ᐅᖃᖃᑎᒋᔪᓐᓇᖅᑕᕋᓗᐊᕋ ᒥᓂᔅᑕᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᑕᒪᒃᓱᒪ ᒥᒃᓵᓄᑦ ᑕᐃᒃᑯᐊ ᓯᒃᑭᐅᔪᑦ 
ᓴᓇᔭᐅᖃᑦᑕᕈᓐᓇᕐᒪᖔᑕ ᐅᕙᓂ ᐃᖃᓗᓐᓂ, ᑭᓯᐊᓂ ᑕᒪᒃᑯᐊ ᐊᑭᖃᕆᐊᖃᕋᔭᕐᒥᒻᒪᑕ  

ᐊᑭᓖᖁᔨᔾᔪᑎᐅᖃᑦᑕᕐᓂᐊᖅᑐᑦ ᐊᒻᒪᓗ ᐊᓪᓚᕝᕕᒻᒥ ᐊᒻᒪᓗ ᑲᒪᒋᔭᐅᔾᔪᑎᖏᑦ ᑕᐃᒃᑯᓄᖓ ᐊᑭᓕᕆᐊᖃᖅᑐᓄᑦ 
ᓄᓇᕗᒻᒥ ᓇᓪᓕᐅᒃᑯᒫᖃᖅᑐᓄᑦ ᐊᓐᓂᐊᖅᑐᓕᕆᓂᕐᒧᑦ ᑲᑎᒪᔨᓄᑦ ᐊᒻᒪᓗ ᐋᖅᑭᒃᓱᐃᓂᖅ ᐊᑭᓕᖁᔨᔾᔪᑎᓕᐅᕐᓂᖅ, 
ᖃᐅᔨᓇᓱᐊᕆᐊᖃᕋᔭᕆᕗᒍᑦ ᑕᒪᓐᓇ ᐊᔪᕐᓇᕋᔭᓐᖏᒻᒪᖔᖅ. 
 
ᑕᐃᒪᓕ ᐅᖃᖅᑎ, ᐅᖃᖃᑎᒋᓚᖅᐸᑕ ᒥᓂᔅᑕᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐊᒻᒪᓗ ᐅᖃᐅᑎᓛᖅᑐᒍ ᐊᓯᐊᒍᑦ 
ᐅᖃᐅᓯᒃᑯᑦ ᐊᐱᕐᓱᕐᓇᒥ, ᐱᓇᓱᐊᕈᓯᐅᓚᖅᑐᒥᖃᐃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑎᐅᔪᑦ ᖃᐅᔨᒪᒋᐊᖁᓪᓗᒋᑦ ᐊᐱᕐᓱᕐᓇᐅᔪᖅ ᐃᓱᓕᒻᒪᑦ. ᑲᔪᓯᒋᐊᕐᓗᑕ 
ᑲᑎᒪᔾᔪᑎᒃᓴᖅ 7. ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ 
ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ. 
ᑲᑎᒪᔾᔪᑎᒃᓴᖅ 11. ᐅᓂᒃᑳᑦ ᑲᑎᒪᔨᕋᓛᓄᑦ ᐊᒻᒪᓗ ᑲᑎᒪᔨᕋᓚᖑᑲᐃᓐᓇᖅᑐᓄᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᑦ 
ᑲᑎᒪᔨᕋᓛᓄᑦ ᕿᒥᕐᕈᔭᐅᓂᖏᓐᓄᑦ ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᐊᓚᑲᓐᓄᐊᖅ. 
 

ᑲᑎᒻᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 050-1(6): ᑭᐅᔾᔪᑕᐅᔪᑦ ᖃᓄᖅᑐᕆᐊᖁᔨᓂᕐᒧᑦ ᐱᖁᔨᕗᖓᕈᑎᐅᔪᑦ ᓄᓇᕗᒻᒥ 
Hᐊᒻᓚᒃᑯᑦ ᑲᑎᒪᔨᖏᓐᓄᑦ ᑲᑐᑦᔨᖃᑎᒋᓄᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᓴᖅᑭᔪᒪᔪᖓ ᑎᑎᖅᑲᐅᔪᒥᒃ ᐊᑎᖃᖅᑐᒥᒃ  
ᑭᐅᔾᔪᑕᐅᔪᑦ ᖃᓄᖅᑐᕆᐊᖁᔨᓂᕐᒧᑦ ᐱᖁᔨᕗᖓᕈᑎᐅᔪᑦ ᓄᓇᕗᒻᒥ ᕼᐊᒻᓚᒃᑯᑦ ᑲᑎᒪᔨᖏᓐᓄᑦ ᑲᑐᑦᔨᖃᑎᒋᓄᑦ. 
 
ᐅᖃᖅᑎ, ᑕᐃᒪᓕ ᒪᓕᒐᓕᐅᖅᑎᓕᒫᖑᔪᑦ ᐅᖃᓕᒫᖅᑐᐃᓐᓇᖁᓂᐊᖅᑕᕋᓗᐊᒃᑲ ᑖᒃᑯᓂᖓ ᑎᑎᖅᑲᐅᔪᓂᒃ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐊᑭᓱᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 051-1(6): ᑭᐅᔾᔪᑎᖏᑦ ᑲᑎᒪᔨᕋᓛᖑᔪᑦ ᓄᓇᓕᓐᓂ ᐱᔪᓐᓇᕐᓯᑎᑦᑎᕙᓪᓕᐊᓂᕐᒧᑦ 
ᐊᒻᒪᓗ ᐃᑯᐱᒡᕕᓕᕆᓂᕐᒧᑦ 
 
ᒥᓂᔅᑕ ᐅᓛᔪᖅ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᓴᖅᑭᔪᒪᔪᖓ ᑭᐅᔾᔪᑕᐅᔪᒥᒃ ᐅᓂᒃᑳᖑᔪᒧᑦ ᑲᑎᒪᔨᕋᓛᓄᑦ 
ᓄᓇᓕᓐᓂ ᐱᔪᓐᓇᕐᓯᑎᑦᑎᕙᓪᓕᐊᓂᕐᒧᑦ ᐊᒻᒪᓗ ᐃᑯᐱᒡᕕᓕᕆᓂᕐᒧᑦ ᒪᓕᒐᓕᐅᖅᑎᒃᑯᓐᓂᑦ ᓄᓇᕗᒻᒥ 
ᐱᔪᓐᓇᑐᐃᓐᓇᕆᐊᖃᕐᓂᒥᒃ ᐅᑎᕐᓂᖓᓄᑦ, ᐅᓂᒃᑳᖑᔪᖅ ᓄᓇᓕᓐᓂ ᐅᖃᖃᑎᒋᖃᑦᑕᕐᓂᕐᒧᑦ ᓯᕗᓂᒃᓴᖓᓄᑦ 
ᐳᓚᕋᑦᑐᓕᕆᓂᕐᒥ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᓯᕗᓕᖅᑎ. 
 
ᓴᖅᑭᑕᐅᔪᖅ ᑎᑎᖅᑲᒃ 052-1(6): ᒪᓕᒐᓕᕆᔨᐅᔪᓄᑦ ᑲᑎᒪᔨᐅᔪᑦ ᓄᓇᕗᒻᒥ 2000/01 ᐊᒻᒪᓗ 2001/02 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᓴᖅᑭᔪᒪᔪᖓ ᐅᑯᓂᖓ ᑎᑎᖅᑲᐅᔪᓂᒃ, ᒪᓕᒐᓕᕆᔨᐅᔪᓄᑦ 
ᑲᑎᒪᔨᐅᔪᑦ ᓄᓇᕗᒻᒥ, ᐊᕐᕌᒍᑕᒪᒃ ᐅᓂᒃᑳᖓ 2000/01 ᐊᒻᒪᓗ 2001/02. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᓯᕗᓕᖅᑎ. 

ᓴᖅᑭᑕᐅᔪᖅ ᑎᑎᖅᑲᒃ 053-1(6): ᒪᓕᒐᕐᒧᑦ ᑐᓐᖓᕕᐅᔪᓂᒃ ᓄᓇᕗᒻᒥ ᐊᕐᕌᒍᑕᒪᕐᓯᐅᑦ ᐅᓂᒃᑳᖅ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃᑲᓐᓂᖅ. ᐅᖃᖅᑎ. ᓴᖅᑭᔪᒪᔪᖓ ᐅᓂᒃᑳᖑᔪᒥᒃ ᒪᓕᒐᕐᒧᑦ 
ᑐᓐᖓᕕᐅᔪᓂᒃ ᓄᓇᕗᒻᒥ ᐊᕐᕌᒍᑕᒪᕐᓯᐅᑦ ᐅᓂᒃᑳᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᓱᓕ ᓴᖅᑭᑕᕐᓴᖅᑕᖃᖅᐸ ᑎᑎᖅᑲᐅᔪᓂᒃ. ᒥᓂᔅᑕ 
ᐊᓇᕈᐊᖅ. 
 
ᓴᖅᑭᑕᐅᔪᖅ ᑎᑎᖅᑲᒃ 054-1(6): ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᓕᕆᔨᒃᑯᑦ ᐊᒻᒪ 
ᐅᕕᒃᑲᓕᕆᔨᒃᑯᑦ ᐃᑲᔪᕈᑎᖏᑦ ᑐᓂᕐᕈᑎᖏᓪᓗ 2001/02 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒃᓱᐊᓗᒃ ᖁᕕᐊᓱᒃᑐᖓ ᑕᕝᕙᓐᖓᑦ 
ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᓕᕆᔨᒃᑯᑦ ᐊᒻᒪ ᐅᕕᒃᑲᓕᕆᔨᒃᑯᑦ ᐃᑲᔪᕈᑎᖏᑦ ᐱᔾᔪᑎᖃᖅᑐᑦ 
ᐃᑲᔪᕈᑎᒋᕙᒃᑕᑎᓐᓂᒃ ᓄᓇᓕᐅᔪᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓴᖅᑭᑕᐅᓂᖏᑦ ᑎᑎᖅᑲᐃᑦ. ᓴᓕ ᓴᖅᑭᑕᒃᓴᖅᑕᖃᖅᐸ ᑎᑎᖅᑲᐅᔪᓂᒃ. ᑲᑎᒪᔾᔪᑎᒃᓴᖅ 14. 
ᖃᐅᔨᒪᒃᑲᐃᔾᔪᑏ ᐱᒋᐊᖅᑎᑦᑎᓂᕐᒧᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑎ ᐱᒋᐊᖅᑎᑦᑎᓂᕐᒧᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᐃᑦ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ. ᐅᖃᖅᑎ, ᑕᒪᓐᓇ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖃᖅᐸ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 16. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᒥᓂᔅᑕ ᐃᖕ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 17 - ᐃᓚᒋᐊᕈᑕᐅᔪᑦ ᑮᓇᐅᔭᐃᑦ ᒪᓕᒐᖅ 1-2002/03-ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
ᒪᓕᒐᒃᓴᖅ 19 - ᑮᓇᐅᔭᖅᑐᓗᐊᖅᑕᐃᓕᒪᓂᕐᒧᑦ ᐊᑐᓕᖅᑎᑕᐅᓂᖓᓄᑦ ᒪᓕᒐᖅ - ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖓ 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᖅᐸᕋ ᓯᕗᓕᖅᑎ ᐃᑲᔪᕐᒪᑦ. 
 
ᐅᖃᖅᑎ, ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᓐᓂ ᐱᖓᓐᓇᖓᓄᑦ, ᐱᖁᔭᒃᓴᖅ 17, 
ᐃᓚᒋᐊᕈᑎᐅᔪᑦ  ᑮᓇᐅᔭᓄᑦ ᒪᓕᒐᕐᒧᑦ ᓈᓴᐅᑎᓕᒃ 1, 2002/2003 ᐊᒻᒪᓗ ᐱᖁᔭᒃᓴᖅ 19,  
 
ᐅᖃᖅᑎ: ᐱᒋᐊᖅᑎᑕᒧᑦ ᓈᒻᒪᓴᖅᑐᑦ. ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᐱᖁᔭᒃᓴᖅ 17 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕗᖅ. ᐱᖁᔭᒃᓴᖅ 19 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ. ᓯᕗᓕᖅᑎ. 
 
ᒪᓕᒐᒃᓴᖅ 26 - ᑲᓇᑕᒥ ᐊᕕᒃᑐᕐᓯᒪᔪᓂ ᐊᑭᓕᕐᓱᐃᔭᕆᐊᖃᕐᓂᕐᒧᑦ ᕿᑐᕐᖓᒥᒃ ᐊᐃᒃᐸᕐᒥ ᒪᓕᒐᖅ - 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᐅᖃᖅᑎ,  ᐊᐃᒃᐱᖅᑕᐅᓪᓚᕆᑦᑐᖓ ᒪᓕᒐᓕᐅᖅᑎᒧᑦ ᕼᐊᑦᓴᓐ ᐱᒧᑦ, ᐱᖁᔭᒃᓴᖅ 
26 -ᑲᓇᑕᒥ ᐊᕕᒃᑐᕐᓯᒪᔪᓂ ᐊᑭᓕᕐᓱᐃᔭᕆᐊᖃᕐᓂᕐᒧᑦ ᕿᑐᕐᖓᒥᒃ ᐊᐃᒃᐸᕐᒥ ᒪᓕᒐᖅ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᐱᒋᐊᖅᑎᑕᒧᑦ ᓇᒻᒪᒃᓴᖅᑐᑦ. ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᐱᖁᔭᒃᓴᖅ 26 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕗᖅ. ᑲᑎᒪᔾᔪᑎᒃᓴᖅ 17 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᓯᕗᓕᖅᑎ. 
 
ᒪᓕᒐᒃᓴᖅ 25 - ᒪᓕᒐᖅ ᐋᖅᑭᒋᐊᕆᔾᔪᑎᐅᔪᖅ ᐊᑭᓕᕐᓱᐃᖃᑦᑕᕐᓂᕐᒧᑦ ᐊᑐᖅᑕᐅᒋᐊᖃᕐᓂᖓᓄᑦ ᒪᓕᒐᖅ - 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᐃᖃᓗᑦᑐᑦᑎᐊᕐᒧᑦ, ᐱᖁᔭᒃᓴᖅ 25,  ᒪᓕᒐᖅ ᐋᖅᑭᒋᐊᕈᑕᐅᔪᖅ ᐊᑭᓕᕐᓱᐃᖃᑦᑕᕐᓂᕐᒧᑦ 
ᐊᑐᖅᑕᐅᒋᐊᖃᕐᓂᖓᓄᑦ ᒪᓕᒐᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐱᒋᐊᖅᑎᑕᒧᑦ ᓇᒻᒪᒃᓴᖅᑐᑦ. ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᐱᖁᔭᒃᓴᖅ 25 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕗᖅ. ᑲᑎᒪᔾᔪᑎᒃᓴᖅ 17 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᖅ 18 ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃ. ᒥᓂᔅᑕ ᐃᖕ. 
 

ᑲᑎᒪᔾᔪᑎᔅᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᔅᓴᖅ 17 - ᑮᓇᐅᔭᐃᑦ ᐃᓚᒋᐊᕈᑎᖏᑦ ᒪᓕᒐᖅ ᓇᓴᐅᑎᓕᒃ 1 -2002/03 - ᐊᐃᒃᐸᖓᓂ 
ᐅᖃᓕᒫᖅᑕᐅᓂᖓ 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᕼᐊᑦᓯ 
ᐲᒧᑦ, ᐱᖁᔭᒃᓴᖅ 17, ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᒪᓕᒐᖅ 1 2002/03 ᐊᐃᒃᐸᖓᓂ 
ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎ, ᐱᔾᔪᑎᒋᔭᖓ ᑖᒃᓱᒪ ᐱᖁᔭᒃᓴᐅᑉ ᒪᓕᒐᑎᒍᑦ ᐊᖏᖅᑕᐅᔭᕆᐊᖃᕐᒪᑦ ᐃᓚᓯᔭᕆᐊᖃᕐᓂᕐᒧᑦ 5 ᒥᓕᐊᓐ 
269 ᑕᐅᓴᓐ ᐊᐅᓚᓂᖏᓐᓄᑦ ᒪᑭᒪᐃᓐᓇᕈᑎᖏᓐᓄᑦ ᓄᓇᕗᒻᒥ ᒐᕙᒪᒃᑯᓐᓄᑦ ᐱᓕᕆᕕᐅᔪᓄᑦ ᐊᕐᕋᒍᒧᑦ 
ᑮᓇᐅᔭᑎᒍᑦ 2002-2003. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᒋᐊᖅᑎᑕᒧᑦ ᐃᓱᒪᒋᔭᐅᓂᖓᓄᑦ ᐱᖁᔭᒃᓴᖅ. ᓂᕈᐊᕈᒪᔪᖃᓕᕐᒪᑦ. ᓇᒻᒪᒃᓴᖅᑐᑦ. 
ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ ᐱᖁᔭᒃᓴᖅ 17, ᐊᖏᖅᑕᐅᕗᖅ, ᐊᐃᒃᐸᖓᓂ 
ᐅᖃᓕᒪᖅᑕᐅᓯᒪᓕᖅᐳᖅᑦ ᐊᒻᒪᓗ ᑕᐃᓐᓇ ᐱᖁᔭᒃᓴᐅᔪᖅ ᐊᖏᖅᑕᐅᔭᕆᐊᖃᓕᖅᐳᖅ ᑲᑎᒪᑐᐃᓐᓇᖅᑎᓪᓗᒋᑦ. 
ᑲᑎᒪᔾᔪᑎᑦᓴᖅ 18. ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᓯᕗᓕᖅᑎ. 
 
ᒪᓕᒐᔅᓴᖅ 21 - ᒪᓕᒐᖅ ᐋᖅᑭᒋᐊᕈᑕᐅᔪᖅ ᐃᖅᑲᓇᐃᔭᖅᑐᓄᑦ ᒪᓕᒋᐊᖃᖅᑕᖏᓐᓄᑦ ᒪᓕᒐᖅ - 
ᐊᐃᒃᐸᖓᓂ ᐅᖃᓕᒪᖅᑕᐅᓂᖓ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ ᐊᐃᒃᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᐱᖁᔭᒃᓴᖅ 21 - ᒪᓕᒐᖅ ᐋᖅᑭᒋᐊᕈᑕᐅᔪᖅ ᐃᖅᑲᓇᐃᔭᖅᑐᓄᑦ ᒪᓕᒋᐊᖃᖅᑕᖏᓐᓄᑦ ᒪᓕᒐᖅ 
ᐊᐃᒃᐸᖓᓂ ᐅᖃᓕᒫᖅᑕᐅᖁᓪᓗᒍ. ᐅᖃᖅᑎ. 
 
ᐅᖃᖅᑎ, ᒫᓐᓇᐅᔪᖅ ᑮᓇᐅᔾᔭᒃᓴᖑᔪᑦ ᖃᑦᓯᓐᓇᐅᓂᖅᐸᕆᔪᓐᓇᖅᑕᖓ ᐃᒪᐃᑦᑐᒻᒪ $6.00-ᒥᑦ $7.00-ᒧᑦ ᐃᑲᕐᕋᖅ 
ᐊᑕᐅᓯᖅ ᓄᓇᕗᒻᒥ ᒪᓕᒃᑐᑎᒃ ᐅᑭᐅᖏᓐᓂᑦ ᐊᒻᒪᓗ ᓇᒦᓐᓂᖏᓐᓂᒃ ᐃᖅᑲᓇᐃᔭᖅᑐᑦ. ᐋᖅᑭᒋᐊᕆᔾᔪᑕᐅᔪᖅ 
ᑮᓇᐅᔾᔭᒃᓴᖑᔪᓐᓇᖅᑐᒥᒃ ᐊᒥᓱᕈᕆᐊᕐᓯᓂᐊᖅᑐᖅ $8.50 ᐃᑲᕐᕋᖅ ᐊᑕᐅᓯᖅ. 
ᐊᒻᒪᓗ ᐱᕐᓯᓂᐊᕐᒥᔪᖅ ᐊᑐᐊᒐᐅᔪᒥᒃ ᐊᔾᔨᒋᓐᖏᑎᑕᐅᓂᖏᓐᓄᑦ ᐅᑭᐅᖏᓐᓄᑦ ᐊᒻᒪᓗ ᓱᑯᑦᑎᐊᓂᓐᓂᖏᓐᓄᑦ. 
ᑕᒪᓐᓇ ᐃᒃᐱᓐᓇᓗᐊᕐᓂᐊᖅᑐᖅ ᐋᖅᑭᒋᐊᕈᑕᐅᔪᓄᑦ ᐊᑕᐅᓯᕐᒥ ᐊᔾᔨᒋᒥᒃ ᑮᓇᐅᑦᔭᒃᓴᓂᖃᓕᕐᓗᑎᒃ $8.50 ᐃᑲᕐᕋᖅ 
ᐊᑕᐅᓯᖅ ᐃᖅᑲᓇᐃᔭᖅᑎᓕᒪᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 

 



ᐅᓪᓗᑐᐃᓐᓇᖅ, ᓄᕕᐱᕆ 22, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

1774 

ᐅᖃᖅᑎ: ᖁᔭᓐᓇᒦᒃ, ᐱᒋᐊᖅᑎᑕᐅᔪᖅ ᓇᒻᒪᑦᑐᖅ. ᐱᒋᐊᖅᑎᑕᐅᔪᒧᑦ. ᓂᕈᐊᕈᒪᔪᖃᓕᕐᒪᑦ. ᓇᒻᒪᒃᓴᖅᑐᑦ. 
ᐊᖏᕋᖅᑐᖅᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᐱᖁᔭᒃᓴᖅ 21 ᐊᐃᒃᐸᖓᓂ ᐅᖃᓕᒪᖅᑕᐅᕗᖅ ᐊᒻᒪᓗ 
ᑲᑎᒪᔨᕋᓛᓄᑐᐃᓐᓇᕆᐊᖃᓕᖅᐳᖅ. 
 
ᑲᑎᒪᔾᔪᑎᒃᓴᖅ 18. ᐊᐃᒃᐸᖓᓂ ᐅᖃᓕᒫᖅᑕᐅᓂᖏ ᐱᖁᔭᒃᓴᐃᑦ. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋ 
ᐊᓯᖏᓪᓗ. ᐱᖁᔭᒃᓴᖅ 13, ᐱᖁᔭᒃᓴᖅ 18, ᐱᖁᔭᒃᓴᖅ 17, ᒥᓂᔅᑕᐃᑦ ᐅᖃᐅᓯᖏᑦ 72-1(6). 
 
ᐳᑭᕐᓇᖅ ᐃᒃᓯᕙᐅᑕᐅᓗᓂ,  ᑲᔪᓯᒋᐊᓚᐅᓐᖏᓐᓂᑦᑎᓐᓂ ᑲᑎᒪᑐᐃᓐᓇᕐᓂᕐᒧᑦ ᓄᖅᑲᑲᐃᓐᓇᕐᓂᐊᖅᑐᒍ 45 
ᒥᓂᑦᒥᒃ. 
 
ᐃᖅᓱᒃᑎ. 
 
>>ᒪᓕᒐᓕᐅᖅᑏᑦ ᓄᖅᑲᑲᐃᓐᓇᖅᑐᑦ 11:59 ᐅᓪᓚᒃᑯᑦ ᐊᒻᒪᓗ ᐅᑎᖅᑐᑎᒃ 12:57 ᐅᓐᓄᒃᓴᒃᑯᑦ. 
 

ᑲᑎᒪᔾᔪᑎᔅᓴᖅ 19: ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐱᒋᐊᓂᐊᕋᑦᑕ ᑲᑎᒪᔨᕋᓛ ᑲᑎᒪᑐᐃᓐᓇᑎᓪᓗᒋ. ᐱᓕᕆᓂᐊᕐᑐᒍ ᐅᑯᓂᖓ 
ᐱᖅᔪᐊᓄ ᑮᓇᐅᔭᑦᓴᒫᓂ, ᒪᓕᒐᖅ 13 ᐊᒻᒪ 18ᓗ, 72-1 (6), ᒪᓂᔅᑕᐃᑦ ᐅᖃᐅᓯᖏᑦ ᐊᒻᒪ ᒪᓕᒐᖅ 17. 
ᑭᓲᕙᓪᓕ ᐃᓱᒪᒋᓯᒪᔭᖏ ᑲᑎᒪᔩᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐃᓱᒪᔪᒍᑦ ᑲᔪᓯᒋᐊᕆᐊᒥ ᐆᒥᖓ ᒪᓕᒐᖅ 18, ᐃᓕᖓᓂᖃᕐᑐᐃᑦ 
ᐱᓕᕆᕕᐊᑕ ᐃᓪᓗᓕᕆᔨᑯ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᐅᐃᓕᐊᒻᔅ. ᐃᓘᓐᓇᑏᑦ ᓈᒻᒪᓴᖃ ᐱᓕᕆᓂᐊᕐᓗᑕ ᐅᑯᓂᖓ ᓄᓇᕗ 
ᐃᓪᓗᓕᕆᔨᑯ ᑯᐊᐳᕇᓴᖓᓄᑦ? ᒥᓂᔅᑕ ᐱᓕᕆᐊᓕ, ᒪᑐᐃᖅᓯᓂᖃᓚᖓᕖᑦ ᐅᖃᐅᓯᖃᕐᕕᒋᓗᒍ? 
ᑲᔪᓯᒋᐊᕈᓐᓇᕐᓯᔪᑎ ᒪᑐᐃᖅᓯᓂᖃᕐᓗᑎ ᐅᖃᐅᓯᑦᓴᖕᓄᑦ. ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᓕᖓᔪ ᐊᖅᕌᒍᖏᓐᓄ 2003/2004ᓗ, ᒐᕙᒪ 
ᓄᓇᕗ, ᓴᓂᖅᕙᐃᓯᒪᔪᐃᑦ ᐱᖅᔪᐊᓄ ᑮᓇᐅᔭᑦᓴᒫᓂ ᐃᒪᐃᑦᑐᓂ ᒥᑦᓴᐅᓯᓗᒋ 20.3 ᒥᓕᐊᓐ ᑖᓚᓂ 
ᐃᓕᖓᓂᐊᕐᓱᑎ ᓄᓇᕗ ᐃᓪᓗᓕᕆᔨᑯ ᑯᐊᐳᕇᓴᖓᓄᑦ. 
 
ᑕᒪᓐᓇ ᖁᕝᕙᕆᐊᕐᓂ ᐃᓗᐊᓂ ᒥᑦᓴᐅᓯᓗᒋ 2.9 ᒥᓕᐊᓐ ᑖᓚᐃ ᐅᑯᓇᖓ 2002/2003ᑯᑦ ᐊᖅᕌᒍᖏᓐᓂ. 
ᑲᓇᑕᐅᑉ ᐃᓪᓗᓕᕆᔨᖅᔪᐊᑯᖏᑦ ᑯᐊᐳᕇᓴᖓᓗ ᐊᒻᒪᑦᑕᐅᖅ ᐱᓕᑦᓯᓯᒪᔪᐃᑦ ᑮᓇᐅᔭᑦᓴᒫᓂ ᐃᒪᐃᑦᑐᓂ 
ᒥᑦᓴᐅᓯᓗᒋ 4.3 ᒥᓕᐊᓐ ᑖᓚᓂ ᐃᓕᖓᓂᐊᕐᑐᓄ ᐋᕿᒋᐊᕐᑕᐅᓂᖏᓄ ᐊᒻᒪ ᐱᕚᓪᓕᖅᑎᑕᐅᓂᖏᓄ 
ᐱᔭᑦᓴᐅᔪᐃᑦ. 
 
ᐃᓚᒋᓕᐅᑎᔪᖅ ᐃᓗᐊᓂ ᑖᒃᑯᓇᓂ ᒐᕙᒪᑐᖃᑯ ᑮᓇᐅᔭᑦᓴᒫᖏᑦ ᖃᓄᐃᓪᓗᐊᕐᑎᒋᓂᖏᓗ ᑲᑎᑦᑐᑦ ᐅᑯᓄᖓ 
ᐱᖅᔪᐊᓄ ᐃᓗᐊᓂ 2003/2004ᓗ, ᐃᒪᐃᑦᑐᐃᑦ 24.6 ᒥᓕᐊᓐ ᑖᓚᐃ. ᐃᑦᓯᕙᐅᑕ, ᑕᕝᕙᓂ ᐊᖅᕌᒍᒥ 
ᐊᑑᑎᓂᐊᕐᑐᒍ ᒥᑦᓴᐅᓯᓗᒋ 12 ᒥᓕᐊᓐ ᑖᓚᓂ ᐃᒪᐃᓂᐊᕐᓱᑎ ᓴᓇᓂᐊᖅᒪᑕ 48ᓂ ᓄᑖᓂ ᐃᓪᓗᓴᓂ ᐃᓪᓗᓂ 
ᐊᒻᒪᓗ ᑲᑎᖓᔪᓂᑦᑕᐅᖅ ᓴᓇᔭᐅᓪᓗᑎ ᑕᒪᐃᓂᑲᓴᓕᒫ ᓄᓇᓕᐅᔪᒥ ᐃᒪᐃᑦᓱᑎᓪᓗ ᐃᓚᒋᔭᐅᔾᔭᒐᓂ ᖃᐅᓱᐃᑦᑐᖅ 
ᐱᑕᖃᖏᓐᓂᐊᓄ ᐃᓂᑦᓴᐅᔪᓂ ᒫᓐᓇᐅᔪᖅ. 
 
ᓄᓇᕗ ᐃᓪᓗᓕᕆᔨᑯ ᑯᐊᐳᕇᓴᖏ ᐱᓕᕆᖃᑎᖃᕐᓱᑎ ᖃᐅᔨᒪᖃᑎᒌᑦᓱᑎ ᐅᑯᓂᖓ ᐱᓕᕆᕕᐊᓂ ᓄᓇᕗ ᒐᕙᒪᑯ 
ᐊᒻᒪ ᐃᖏᖅᕋᔫᓕᕆᔨᑯᓗ, ᖃᐅᓱᐃᑦᑐᖅ ᐃᓪᓗᓕᕆᔨᑯᖏᑦ ᐊᒻᒪ ᕼᐊᒻᓚᑦᖓᓗ ᖃᐅᓱᐃᑦᑑᑉ ᐃᒪᐃᓂᐊᕐᓗᑎ 
ᐱᕙᓪᓕᐊᑎᑦᓯᓗᑎ ᐃᓚᒋᐊᕈᑎᓄ ᐃᓪᓗᓄ ᐃᒪᐃᑕᐅᓂᐊᕐᓱᑎ ᓴᓇᔭᐅᓂᐊᖅᓱᑎ ᓄᓇᓕᐊᓂ ᓯᕗᓂᕆᓂᐊᕐᑕᑎᖕᓂ 
ᐊᖅᕌᒎᓂᐊᕐᑐᓂ. 

ᑕᕝᕙᓂ ᐊᖅᕌᒍᒥ ᐋᕿᓯᐊᕐᑕᐅᓂᖏᓄ ᐊᒻᒪ ᐱᕚᓪᓕᖅᑎᑕᐅᓂᖏᓄ ᑮᓇᐅᔭᐃᑦ ᐃᒪᐃᑦᑑᓂᐊᕐᓱᑎ ᒥᑦᓴᐅᓯᓗᒋ 
8.9 ᒥᓕᐊᓐ ᑖᓚᐃᑦ ᐃᓚᒋᓕᐅᑎᔪᖅ ᑲᓇᑕᐅᑉ ᐃᓪᓗᓕᕆᔨᖅᔪᐊᑯᖏᑦ ᐊᒻᒪ ᐃᓪᓗᓕᕆᔨᑯ ᑯᐊᐳᕇᓴᖏ 
ᐃᒪᐃᓂᐊᕐᓱᑎᓪᓗ ᐊᑑᑎᔭᐅᓂᐊᕐᓱᑎ ᐋᕿᒋᐊᖅᑕᐅᓂᖏᓄ ᐱᑐᖃᕈᖅᐸᓪᓕᐊᔪᐃ ᐃᓪᓗᐃᑦ. 
 
ᐊᒥᓱᐃᑦ ᐃᓗᐊᓂ ᑯᐊᐳᕇᓴᐅᔪᐃᑦ ᓇᒻᒥᓂᖁᑎᒋᔭᖏᑦ ᐃᓪᓗᐃᑦ ᓴᓇᔭᐅᒋᐊᖅᑎᐊᕆᐊᖃᒻᒪᑕ ᐊᒻᒪᓗ 
ᓄᑖᓐᖑᖅᑎᑕᐅᒋᐊᕐᓗᑎᒃ. ᐃᓪᓗᖁᑎᖃᕋᑦᑕ 9-ᖑᔪᓂᑦ ᑲᑎᓐᖓᐅᖅᑐᓂᒃ ᓴᓇᒋᐊᖅᑕᐅᔭᕆᐊᓕᓐᓂᑦ 
ᐊᑭᖃᓐᓂᐊᖅᑐᑎᒃ ᒫᓂ $170 ᑕᐅᓴᓂᑦ. ᐃᓘᓐᓇᑎᒃ ᓴᓇᔭᐅᒋᐊᖅᑐᖅᓴᒫᖑᔪᑦ ᑕᒫᓂ ᐊᕐᕌᒎᓂᐊᖅᑐᒥ. 
 
ᑮᓇᐅᔭᓕᕆᓂᕐᒧᑦ ᐊᕐᕌᒍᐊᓂ 2003, 2004, $2.5 ᒥᓕᐊᓐᑖᓚᓂᑦ ᑮᓇᐅᔭᒃᓴᖃᑦᑎᑕᐅᓂᐊᖅᑐᑦ 
ᓴᓂᖅᕙᒃᑕᐅᓯᒪᔪᓂᑦ ᑕᒪᒃᑯᐊ ᐊᕕᑦᑐᖅᑕᐅᓯᒪᔪᐃᑦ ᐊᓪᓚᕝᕕᐅᔪᑦ ᒪᑯᓄᖓ ᑐᐊᕕᓐᓇᖅᑐᖃᓕᕐᓂᖅᑲᑦ 
ᓴᓇᒋᐊᖅᑕᐅᔾᔪᑎᒃᓴᓄᑦ, ᓄᓇᕗᑦᒥ ᐃᓪᓗᑖᕋᓱᐊᖅᑐᓄᑦ ᐊᑭᓖᔾᔪᑖᓄᑦ ᐃᑲᔫᑏᑦ, ᐃᓪᓗᓄᑦ ᓴᓇᒋᐊᖅᑕᐅᔾᔪᑎᓄᑦ, 
ᐊᒻᒪᓗ ᐃᓐᓇᕐᑐᖃᐃᑦ ᐊᖏᕐᕋᖏᓐᓄᑦ ᓴᓇᒋᐊᖅᑕᐅᔾᔪᑏᑦ.  ᓄᓇᖃᕝᕕᒋᔭᕗᑦ ᐊᔪᓐᖏᓂᖅᓴᐅᑎᑕᐅᕗᑦ 
ᐱᕕᖃᑦᑎᑕᐅᓪᓗᓂ ᐱᓕᕆᐊᖅᓴᖅᑕᖃᓕᕐᓂᖅᑲᑦ ᑲᒪᒋᒍᓐᓇᕐᓗᑎᒃ. ᓄᓇᐅᑉ ᐊᕕᒃᑐᖅᑕᐅᓯᒪᓂᖓ 
ᑎᒍᒥᐊᖅᑎᐅᓂᐊᕐᒪᑕ ᑮᓇᐅᔭᐃᑦ ᐊᑐᖅᑕᐅᓂᖏᓐᓂᑦ ᑮᓇᐅᔭᖃᑦᑎᑦᑎᓗᑎᒃ ᓇᓕᐊᓐᓄᑦ ᐊᖏᕐᕋᐅᔪᐃᑦ 
ᓴᓇᒋᐊᖅᑕᐅᓂᖏᓐᓄᑦ. 
ᑕᒪᓐᓇ ᐃᓚᒋᐊᕐᓂᐅᔪᖅ ᐃᒪᓐᓇᓂᒃ $500 ᑕᐅᓴᓂᑦ ᐊᕐᕌᓂᐅᓚᐅᖅᑐᒥᒃ ᑮᓇᐅᔭᖁᑎᒋᔭᖏᓐᓂᑦ ᐊᒻᒪᓗ 
ᐃᑲᔪᖅᓰᓂᐊᖅᑐᓂ ᐊᒥᓱᕈᑉᐸᓪᓕᐊᓂᐅᔪᒥᒃ ᓴᓇᒋᐊᖅᑕᐅᔭᕆᐊᖃᑦᑐᓄᑦ ᐊᖏᕐᕋᕆᔭᐅᔪᓄᑦ ᐃᓪᓗᖃᑦᑎᐅᔪᑦ 
ᐃᑲᔪᖅᑕᐅᒍᓐᓇᕐᕆᐊᖅᓴᖅ ᕿᓂᖃᑦᑕᕐᒪᑕ ᐃᓪᓗᒥᓄᑦ ᐅᑯᑎᒎᓇᐅᖏᑦᑐᖅ ᓄᑖᑦ ᐃᓪᓗᖃᑦᑎᐅᔪᑦ 
ᓇᒻᒥᓂᖅᑖᕋᓱᐊᕐᓂᕐᒧᑦ ᐃᑲᔫᑎᑦ. 
 
ᐃᖏᕐᕋᔪᓄᑦ ᑮᓇᐅᔭᐃᑦ $400 ᑕᐅᓴᓐ ᐅᑎᖅᑕᖅᑐᖅ ᐊᑭᑐᔫᑎᓄᑦ ᐊᑐᕆᐊᖃᖃᑦᑕᖅᑐᑦ ᐃᓪᓗᓕᕆᔨᔾᔪᐊᒃᑯᓐᓄᑦ.  
ᓄᓇᓕᓐᓂ ᐃᓪᓗᓕᕆᔨᒃᑯᑦ ᐊᓪᓚᕝᕕᖏᑦ ᑮᓇᐅᔭᓂᑦ ᑐᓂᔭᐅᓯᒪᖃᑦᑕᕐᒪᑕ ᓴᓇᔭᐅᔾᔪᑎᒃᓴᓄᑦ 
ᐃᖏᕐᕋᓲᖁᑎᖏᓐᓄᑦ ᐊᑐᖅᑕᐅᓪᓗᓂ 8-ᓂᑦ ᐊᕐᕌᒍᐃᑦ ᑭᖑᖅᕕᖅᑕᐅᔪᓐᓇᕐᓂᖏᓐᓄᑦ ᐊᑐᐊᒐᖓ. 
 
ᐃᑯᐊᓪᓚᑦᓯᒪᓂᑯᓐᓄᑦ ᐃᓇᖏᐅᑎᒃᓴᐃᑦ ᑮᓇᐅᔭᐃᑦ, ᐊᒻᒪᑕᐅᖅ ᐅᑎᖅᑕᑐᐃᓐᓇᖅᑐᖅ ᐊᑭᑐᔫᑎᓄᑦ ᐱᑦᔪᑎᒃᓴᐃᑦ 
ᐃᓕᐅᖅᑲᑦᑕᐅᕙᑦᑐᑦ ᐊᖏᔪᖅᑳᖃᕝᕕᐅᔪᒥ. ᐃᓪᓗᓕᕆᔨᔾᔪᐊᒃᑯᑦ ᓇᓪᓕᐅᒃᑯᒫᖃᑦᑕᐅᑎᒋᒻᒪᑕ ᒪᑯᓄᖓ 
ᐃᓪᓗᖁᑎᖏᓐᓄᑦ ᐃᓛᒃᑰᑦᑐᐃᑦ ᐊᒻᒪᓗ ᑲᑎᓐᖓᐅᖅᑐᓄᑦ ᐃᓪᓗᖁᑎᖏᓐᓄᑦ. ᑕᕝᕘᓇ ᐱᓕᕆᐊᖅᑯᑦ, $600 
ᑕᐅᓴᓐ ᐊᑐᐃᓐᓇᐅᑎᑕᐅᕗᖅ ᓴᓇᒋᐊᕈᑎᒃᓴᒫᓄᑦ ᐅᕝᕙᓘᓐᓃᑦ ᑭᖑᖅᕕᖅᑕᐅᒋᐊᓕᓐᓄᑦ ᓱᕋᑦᑎᖅᑐᒥᓂᕐᓄᑦ 
ᐃᑯᐊᓪᓚᑦᑐᒥᓂᐅᒍᑎᒃ ᐃᓪᓗᖁᑎᖏᑦ. ᐊᒻᒪᓗ ᐱᐊᓂᑉᐳᑦ ᓯᕗᓪᓕᖅᐹᒥ ᐅᖃᐅᓯᕆᔪᒪᖅᑲᐅᔭᒃᑲ, ᐃᒃᓯᕙᐅᑖ, 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᖕ. ᑕᐅᑐᑦᑎᑦᑎᖃᖅᑭᓰ? ᒪᓕᒐᓕᐅᖅᑏ ᐊᖏᖅᐹᑦ ᒥᓂᔅᑐ ᑕᐅᑐᑦᑏᑦ 
ᓂᖅᕆᕕᖓᓅᕐᓗᓂ ᐃᓚᖃᓪᓗᓂ ᑕᐅᑐᑦᑎᒥᓂᑦ. ᐊᖏᖅᐱᓰ? ᐃᕿᓯᒥᐊᖅᑏ ᐊᐃᑉᐸᕆᔪᓐᓇᖅᑭᐅᒃ ᒥᓂᔅᑕ ᐊᒻᒪᓗ 
ᐃᖅᑲᓇᐃᔭᖅᑎᖏᑦ. ᖁᔭᓐᓇᒦᒃ. ᑐᓐᖓᓱᒋᑦᓯ. ᒥᓂᔅᑕ ᑎᑎᕋᖅᑕᐅᓯᒪᓂᐊᕐᒪᑦ, ᑭᒃᑰᒪᖔᑕ ᓇᓗᓇᐃᖅᓯᒍᓐᓇᖅᑮᑦ 
ᑕᐅᑐᑦᑎᒋᔭᑎᑦ. ᒥᓂᔅᑕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᓕᖅᐱᓐᓂ  ᐹᒻ ᕼᐃᓐ, ᐊᖏᔪᖅᑳᖓ ᓄᓇᕗᑦ 
ᐃᓪᓗᓕᕆᔨᔾᔪᐊᒃᑯᑦ, ᓴᐅᒥᓐᓂ ᑕᐃᕕᑦ ᐊᑯᐊᖅ, ᑐᖏᓕᐊ.  ᐃᓚᖃᒻᒥᔪᒍᑦ ᑕᕝᕙᓂ ᑯᕆᔅ ᑖᕐᓯ ᐊᐅᓚᑦᑎᔨᖓ 
ᐊᑐᐊᒐᓕᕆᓂᕐᒧᑦ ᐊᒻᒪᓗ ᐸᕐᓇᑎᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᓐᖓᓱᒋᑦᓯ ᑲᑎᒪᕕᔾᔪᐊᕕᒻᒧᑦ. ᐃᒃᓯᕙᐅᑕᕆᔭᖓ ᑲᑎᒪᔨᕋᓛᑦ, ᐅᖃᐅᓯᒃᓴᖃᑉᐲᑦ 
ᐱᒋᐊᖓᐅᑎᒥᒃ, ᒪᒃᓖᓐ. 
 
ᒪᒃᓖᓐ: ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᐃᓐᓇᖅᑐᑦ ᓄᓇᓕᓐᓂ ᐱᕙᓪᓕᐊᓂᖏᓐᓄᑦ ᐃᑯᐱᑦᑐᓕᕆᔨᒃᑯᑦ, 
ᖁᕕᐊᓱᒃᐳᖓ ᐅᖃᐅᓯᖃᕝᕕᖃᕈᓐᓇᕆᐊᖅᓴᖅ ᒪᑐᐃᖅᓯᓂᒃᑯᑦ ᐱᒋᐊᕐᓕᖅᑎᓪᓗᑕ ᕿᒥᕐᕈᓕᖅᑎᓪᓗᑕ 2003, 
2004 ᐱᒻᒪᕆᐅᔪᓄᑦ ᓂᐅᕕᐅᑎᒃᓴᐃᑦ ᓇᓚᐅᒃᑖᖅᑕᐅᓯᒪᔪᑦ ᑖᒃᑯᓄᖓ ᓄᓇᕗᑦᒥ ᐃᓪᓗᓕᕆᔨᔾᔪᐊᑯᖏᓐᓄᑦ. 

ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐱᕕᖃᑦᑎᑕᐅᓚᐅᕐᒪᑕ ᓰᑏᕙᐅᑎᓪᓗᒍ ᑲᑎᖃᑎᖃᕈᓐᓇᖅᑐᑎᒃ ᒥᓂᔅᑕᒥᑦ 
ᑲᒪᒋᔭᖃᑦᑐᒥᒃ ᓄᓇᕗᑦᒥ ᐃᓪᓗᓕᕆᔨᔾᔪᐊᑯᖏᓐᓄᑦ ᕿᒥᕐᕈᖁᓪᓗᒍ ᓴᖅᑭᕆᐊᖓᖅᑕᐅᓯᒪᔪᓂᑭ 2003, 2004 
ᐱᒻᒪᕆᐅᔪᓄᑦ ᓂᐅᕕᐅᑎᒃᓴᐃᑦ ᓇᓚᐅᒃᑕᖅᑕᐅᓯᒪᔪᓂᑦ. 
 
ᐃᒃᓯᕙᐅᑖ, ᑲᑎᒪᔨᕋᓛᑦ ᖁᔭᓕᓚᐅᖅᐳᑦ ᑯᐊᐳᕇᓴᒃᑯᑦ ᑐᓴᖅᑎᑦᑎᓇᓱᒍᑎᖏᓐᓂᑦ ᓄᑖᓂᑦ ᐱᓇᓱᖅᑕᖏᓐᓂᑦ 
ᐱᕙᓪᓕᐊᔭᐅᓇᓱᒃᑎᓪᓗᒋᑦ. ᑲᑎᒪᔨᕋᓛᓄᑦ ᑐᓴᕋᓐᓂᕆᔭᐅᓚᐅᖅᐳᖅ ᐃᓄᓕᒫᓄᑦ ᐃᒡᓗᓕᕆᓂᕐᒧᑦ 
ᐃᒡᓗᖃᖅᑎᑕᐅᔪᑦ ᐃᒡᓗᖁᑎᒥᓂᒃ ᓂᐅᕕᕈᓐᓇᖅᑎᑕᐅᒻᒪᑕ ᐊᒻᒪ ᑕᒪᑐᒧᓐᖓ ᑐᒃᓯᕋᐅᑕᐅᔪᑦ ᑲᒪᒋᔭᐅᕙᓪᓕᐊᓯᒻᒪᑕ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᖁᕕᐊᒋᔭᖃᓚᐅᕐᒪᑕ ᑲᒪᒋᔭᐅᓇᓱᐊᕐᓂᖏᓐᓄᑦ ᐃᓪᓗᓕᕆᔨᔾᔪᐊᒃᑯᓐᓂᑦ 
ᑐᓴᖅᑎᑦᑎᒋᐊᕈᓐᓇᖅᑐᑎᒃ ᓄᑖᓄᑦ ᐱᓕᕆᐊᒃᓴᓄᑦ ᓴᖅᑭᑕᐅᕙᓪᓕᐊᔪᓄᑦ. ᑲᑎᒪᔨᕋᓛᑦ ᖁᕕᐊᒋᔭᖃᒻᒪᕆᓚᐅᖅᑐᑦ 
ᒥᓂᔅᑕᖓ ᐊᔪᐃᓐᓇᕐᓂᖃᒻᒪᑦ ᑭᖑᕝᕕᖅᑕᐅᓗᑎᒃ ᐃᓪᓗᑐᖃᐃᑦ ᓂᐅᕕᐊᖑᓯᒪᔪᑦ ᑕᕝᕘᓇᑎᒍᑦ 
ᐱᕕᖃᕝᕕᐅᒍᓐᓇᑐᒃᑯᑦ ᐃᓗᐊᓂ ᐊᕐᕌᒍᐃᑦ ᐱᖓᓱᑦ ᐊᒻᒪᓗ ᓂᕆᐅᑉᐳᑦ ᑕᑯᓛᕆᐊᖅᓴᖅ ᑭᖑᕝᕕᕈᑎᐅᔪᓂᑦ 
ᐃᓪᓗᖁᑎᒋᔭᐅᔪᓄᑦ ᓯᕗᓂᑦᑎᓐᓂ ᐊᑭᑐᔫᑎᓄᑦ ᐸᕐᓇᐅᑎᓂ. 
 
ᑲᑎᒪᔨᕋᓛᖑᔪᑦ ᑐᓴᖅᑎᑦᑎᕗᑦ ᑖᒃᑯᐊ ᓄᑖᑦ ᐃᓪᓗᒧᑦ ᐊᑭᓖᔾᔪᑎᐅᔪᑦ ᐊᑐᓕᕆᐊᕐᓂᐊᕐᒪᑕ ᔮᓐᓄᐊᓕ 1, 2003. 
ᑲᑎᒪᔨᕋᓛ ᕿᒥᕐᕈᓛᕆᐊᖅᓴᖅ ᓂᕆᐅᒃᑎᐊᖅᐳᑦ ᑖᒃᓱᒥᖓ ᓄᑖᖑᔪᒥᑦ ᐊᑭᓕᖅᓲᑕᐅᓕᕐᓂᐊᖅᑐᒥᒃ ᖃᐃᔪᒥ ᐊᕐᕌᒍᒥ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᖃᐅᔨᒪᓕᖅᑐᑦ ᑲᒪᒋᔭᐅᕙᓪᓕᐊᓇᓱᐊᕐᓂᖓᓂᑦ ᐃᓪᓗᑭᒃᓱᕐᓂᐅᔪᖅ ᓄᓇᕗᑦᒥ. ᑲᑎᒪᔨᕋᓛᑦ 
ᖁᕕᐊᑉᐳᑦ ᐃᓘᓇᑎᑲᓴᒃ ᓄᓇᓖᑦ ᑕᑯᓂᐊᕐᒪᑕ ᓄᑖᒥᒃ ᐃᓪᓗᓂᑦ ᓴᓇᔭᐅᔪᓂᑦ ᑕᒫᓂ ᐊᕐᕌᒍᒥ. ᑭᓯᐊᓂᓕ, ᑲᑎᒪᔨᕋᓛᒃ 
ᐅᒡᒍᐊᕋᓗᐊᖅᐳᑦ ᖃᐅᓱᐃᑦᑐᒥᐅᑦ ᐃᓪᓗᒃᓴᓂᑦ ᓄᑖᓂᑦ ᐱᔾᔭᖏᒻᒪᑕ ᑕᒫᓂ ᐊᕐᕌᒍᒥ ᐱᑦᔪᑎᒋᓪᓗᒍ 
ᐊᑲᐅᖏᓕᐅᕈᑎᐅᔪᓄᑦ ᐃᓂᒃᓴᖏ ᓄᓇᖓᑕ ᑕᒪᒃᑯᓇᓂ ᓄᓇᓕᓐᓂ.  
 
ᑲᑎᒪᔨᖑᑲᐃᓐᓇᖅᑐᐃᑦ ᐊᑦᓱᕈᑦᓯᐊᕐᓱᑎ ᑎᓕᐅᕆᓯᒪᔪᐃᑦ ᑯᐊᐳᕇᓴᒥ ᐱᓕᕆᖃᑎᖃᕈᒪᑦᓱᑎ ᐃᓚᖃᖃᓯᐅᑎᓪᓗᑎ 
ᐅᑯᓂᖓ ᓴᓇᔪᓕᕆᔨᑯ ᐊᒻᒪ ᐱᔨᑦᓯᖅᑕᐅᓂᖏᓄ ᐊᒻᒪᓗ ᓄᓇᓕᖕᒥ ᒐᕙᒪᑯ ᐊᒻᒪ ᐃᖏᖅᕋᔫᓕᕆᔨᑯ 
ᐱᕙᓪᓕᐊᑎᑦᓯᓂᐊᕐᓱᑎ ᑕᐃᓐᓇ ᓄᑖ ᐃᓪᓗᓕᕆᔨᑯ ᐃᓪᓗᑦᓴᖁᑎᖏ ᓴᓇᔭᐅᓂᐊᕐᓱᑎ ᖃᐅᓱᐃᑦᑐᖅᒥ 
ᓯᕗᓂᕆᔭᐊᖅᑕᑎᖕᓂ. 
 
ᐃᑦᓯᕙᐅᑕ, ᑲᑎᒪᔨᖏᑦ ᐅᖃᕐᓯᒪᒻᒪᑕ ᐱᑕᖃᖏᒋᐊᖓᓄ ᓄᑖᓂ ᑮᓇᐅᔭᑦᓴᒫᓂ ᓴᓂᖅᕙᑦᑕᐅᓯᒪᔪᓂ 
ᐃᖃᓇᐃᔭᖅᑎᖏᓐᓄ ᐃᓪᓗᓕᕆᔨᑯ ᐅᑯᓄᖓ 2003/2004ᒧᓗ ᑮᓇᐅᔭᑦᓴᐃᑦ ᐅᕝᕙᓗ ᐃᓗᐊᓂ ᑕᓪᓕᒪᐃᑦ ᐊᖅᕌᒍᐃᑦ 
ᐱᖅᔪᐊᓄ ᐸᖅᓇᐅᑦᒥ. ᑭᓯᐊᓂ, ᒫᓐᓇᖃᒻᒥ ᐃᓚᒋᐊᕈᑎᓄ ᖃᓄᐃᒋᐊᖅᑕᐅᓂᖏᓄ ᐱᑕᖃᕐᒪᑕ ᓴᓂᖅᕙᑦᑕᐅᓯᒪᔪᓂ 
ᐃᓕᖓᓂᖃᓗᐊᕐᑐᓂ ᑮᓇᐅᔭᑦᓴᓄ ᐊᑑᑎᒍᑎᒋᓂᐊᕐᑕᖏᓄ ᐃᖃᓇᐃᔭᖅᑎᖏᑦᑕ ᐃᓪᓗᑦᓴᕆᓂᐊᕐᑕᖓᓄ. 
 
ᑲᑎᒪᔩᓪᓗ ᓇᓗᕈᓘᔭᕐᐸᓪᓚᐃᒻᒪᑕ ᖃᓄᐃᑑᓂᖓᓄ ᐊᑯᓃᖅᑐᒥ ᐊᑑᑎᒍᑎᖓᓄ ᐸᖅᓇᐅᑦᒧ ᐃᒪᐃᑦᑐᓄ 
ᐃᖃᓇᐃᔭᖅᑎᖏᑦᑕ ᐃᓪᓗᖃᑎᑕᐅᓂᖏᓄ ᐃᓗᐊᓂ ᓄᓇᕗ ᐊᒻᒪ ᐊᐱᖁᑎᐅᕙᑦᑐᐃᑦ ᓇᓪᓕᐊ ᐅᕝᕙᓗ 
ᑕᐃᒪᐃᖏᒻᒪᖔᖅ ᐃᒪᐃᑲᓂᕐᓂᐊᕐᓗᑎ ᑮᓇᐅᔭᑦᓴᒫᓂ ᓴᓂᖅᕙᐃᓂᖅᓄ ᐅᑯᓄᖓ ᐃᖃᓇᐃᔭᖅᑎᖏᑦᑕ 
ᐃᓪᓗᓴᖃᑎᑕᐅᓂᖏᓄ ᓯᕗᓂᕆᓂᐊᖅᑕᑎᖕᓂ. ᐃᓚᒋᐊᕈᑎ ᖃᓄᐃᒋᐊᖅᑕᐅᓂᖏᓄ ᐃᒪᐃᑦᑕᕋᑎᐅᓐᓃᑦ ᓴᕿᔮᑦᑕᕋᑎ 
ᐃᓗᐊᓂ ᐱᖅᔪᐊᓄ ᐸᖅᓇᐅᑦᒥ. 
 
ᐃᑦᓯᕙᐅᑕ, ᑲᑎᒪᔩᑦ ᓂᕆᐅᓐᓂᖃᕐᑐᐃᑦ ᐱᓕᕆᖃᑎᖃᓂᐊᕐᓂᖏᓄ ᐃᓚᖃᕐᓗᑎ ᒥᓂᔅᑕᒥ ᐃᓗᐊᓂ ᓄᑖᖑᓛᕐᑐ 
ᐊᖅᕌᒍᒥ ᐱᓕᕆᕙᓪᓕᐊᑎᓪᓗᒍ ᑭᖑᓪᓕᖅᐹᓱᑦᓯᐅᑎᖏᓄ ᖃᓄᐃᒋᐊᕐᑕᐅᓂᖏᓄ ᐃᖃᓇᐃᔭᖅᑎᖏᑦᑕ ᐃᓪᓗᓴᒫᖏᓐᓄ 
ᐊᑐᐊᒐᖅᒧ ᖃᓄᐃᑑᓂᐊᕐᓂᖏᓄ..ᐃᖃᓇᐃᔭᖅᑏ ᐃᓪᓗᑦᓴᒫᖃᑎᑕᐅᓂᖏᓄ ᐃᒪᐃᑦᑑᓪᓗᓂ ᐃᓚᒋᓕᐅᑎᓯᒪᑦᓱᑎ 
ᐅᑯᓇᓂ ᒐᕙᒪᑯᓐᓂ ᐃᖃᓇᐃᔭᖅᑎᑖᕐᐸᓪᓕᐊᓂᖏᓄ ᐱᕙᓪᓕᐊᒍᑎᐅᓱᑎᑦᑕᐅᖅ ᐊᒻᒪᓗ ᓱᓕᒃᑦᑕᐅᖅ, ᑲᑎᒪᔩᓪᓗ 
ᓂᕆᐅᓐᓂᖃᕐᓱᑎ ᖃᐅᔨᓴᖅᓂᖅᓄ ᐊᑯᓃᖅᑐᒥ ᐊᑑᑎᒍᑎᒥ ᐸᖅᓇᐅᑦᒧ ᐅᑯᓄᖓ ᐃᖃᓇᐃᔭᖅᑏᑦ ᐃᓪᓗᖃᑎᑕᐅᓂᖏᓄ 
ᓄᓇᕗᒥ. 
 
ᑲᑎᒪᔨᖑᑲᐃᓐᓇᖅᑐᐃᑦ ᐅᖃᖅᓯᒪᒻᒪᑕ ᐃᓗᐊᓂ ᐃᓱᒪᖃᕐᓯᒪᑦᓱᑎ ᒫᓐᓇᓂᓴᖅᒥ ᑐᑦᓯᕋᐅᑎᐅᓯᒪᔪᒧ ᐃᒪᐃᖁᔨᑦᓱᑎ 
ᓴᓂᖅᕙᑦᑕᐅᓗᓂ ᐃᓪᓗᐃᑦ ᐃᓪᓗᒐᓴᐃᑦ ᓇᓂᓯᕕᖕᒥ ᐃᑉᐱᐊᖅᔪᒻᒧᑦ. ᓱᓕᒃᑲᓂᑦᑕᐅᖅ, ᑲᑎᒪᔩᑦ ᐃᑲᔪᖅᓱᕈᒪᑦᓱᑎ 
ᑯᐊᐳᕇᓴᑯᓐᓂ ᐱᓇᓱᐊᖅᓂᖏᓄ ᐱᕙᓪᓕᐊᑎᑦᓯᓗᑎ ᖃᓄᐃᒋᐊᖅᑕᐅᓂᐊᕐᓄᖏᓄ ᐃᓕᖓᔪᓄ ᐃᓪᓗᑦᓴᐃᓐᓂᐊᕐᑐᓄ 
ᓄᓇᕗᒥ. 

ᐃᑦᓯᕙᐅᑕ, ᑲᑎᒪᔩᑦ ᓂᕆᐅᓐᓂᖃᕐᑐᐃᑦ ᖃᓄᐃᒋᐊᕐᑕᐅᒍᑎᖏᓄ ᑕᒪᓐᓇ ᐊᒻᒪᓗ ᐊᓯᖏᑦ ᐱᔭᑦᓴᐃᑦ 
ᖁᕙᐃᕙᓪᓕᐊᓂᐊᕐᑐᐃᑦ ᐃᓪᓗᑦᓴᓄ ᐊᒡᒋᖅᑐᓂ ᓯᕗᓂᑦᓴᑎᖕᓄ. ᑕᒪᓐᓇ ᐃᓚᒋᓕᐅᑎᓯᒪᔪᖅ ᐅᖃᐅᓯᒃᑲᓂ ᐅᑯᓇᓂ 
ᐱᖅᔪᐊᓄ ᑮᓇᐅᔭᑦᓴᐃᑦ ᐃᓗᐊᓂ ᓄᓇᕗ ᐃᓪᓗᓕᕆᔨᑯ. 
 
ᑭᓇᑐᐃᓐᓇᖅ ᑲᑎᒪᔨᐅᔪᓂ ᐃᓱᒪᖅᓱᕐᑐ ᓴᖀᔪᒪᓐᓂᕈᓂ ᐊᐱᖁᑎᓂ ᐅᕝᕙᓗ ᐅᖃᐅᓯᖃᕈᒪᑐᐃᓐᓇᖃ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᒪᒃᓖᓐ. ᑲᔪᓯᒋᐊᖏᓂᑎᖕᓂ ᐊᐱᖁᑎᒧ. ᐃᖃᐃᑎᒋᐊᕈᒪᑦᓱᒋᑦ ᑲᑎᒪᔩᑦ 
ᐱᕕᖃᕐᐸᓂᐊᕋᑦᓯ 10ᒥᓇᔅᒥ ᑕᒪᐃᓄ ᐅᖃᐅᓯᑐᐃᓐᓇᖅᓄ. ᑕᐃᒪᐃᒐᔪᑉᐸᑦᑐᒍ ᐊᑑᑎᑦᓱᑎᒍᑦ. ᓱᓕᒃᑲᓐᓃᖅ 
ᐅᖃᐅᓯᑦᓴᓕᑦᑕᖃᖃ. ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᖁᕕᐊᑦᑐᖓ ᑕᐃᒃᑯᐊ ᓄᓇᕗ ᐃᓪᓗᓕᕆᔨᑯ ᑯᐊᐳᕇᓴᖓ 
ᐱᓕᕆᕙᓪᓕᐊᓂᐊᓕᕐᒪᑕ ᑕᒪᑐᒧᖓ, ᐃᒪᐃᑦᔭᖏᒻᒪᓪᓗ ᖁᕕᐊᓱᖏᓐᓂᖃᔾᔭᖏᑐᖓ ᒥᑦᓵᓄᑦ ᑭᓯᐊᓂ  
ᖃᕈᒪᑐᐃᓐᓇᕐᓱᖓᓗ ᑕᐃᒪᖓᓂ ᓴᕿᑕᐅᓚᐅᕐᓯᒪᒻᒪᓂ ᒐᕙᒪ ᓄᓇᕗ, ᖃᐅᔨᒪᔪᒍ ᐱᑕᖃᕆᐊᖓᓄ ᐱᒻᒪᕆᐅᔪᓂ 
ᐃᓪᓗᑦᓴᐃᓐᓂᐊᕐᑐᓂ ᓄᓇᕗᒥ. 
 
ᓄᑦᑎᑎᖅᕕᐅᓯᒪᔪᐃᑦ ᓄᓇᓖᑦ, ᐱᔾᔪᑎᖏᓪᓗ ᓄᑦᑎᑎᖅᕕᐅᓯᒪᓂᖏᑦ, ᐱᔪᓐᓇᑲᓂᕈᓐᓇᓚᖓᔪᑦᓴᐅᖏᑦᑐᐃᑦ 
ᐊᑐᐃᓐᓇᖃᕐᕕᐅᓗᑎ ᐃᖃᓇᐃᔭᖅᑎᖏᑦ ᐃᓪᓗᖃᕐᑎᑕᐅᓂᖏᓄ. ᐅᕙᖓᓕ ᐃᓱᒪᒋᑐᐃᓐᓇᖅᑕᕋ 
ᐃᓱᒫᓘᑎᒋᔭᐅᔪᖅ ᐃᓗᐊᓂ ᐃᓪᓗᑦᓴᐃᓂᐊᕐᓂᖏᓄ ᑕᒪᐃᓂ ᓄᓇᓕᖕᓂ, ᑕᒪᖅᒥᓗ ᓄᓇᓕᐅᔪᐃᑦ ᐱᓂᐊᕐᓱᑎ 
ᐃᓪᓗᓂ ᐃᓚᒋᔭᐅᖏᑦᑐᑑᑦᓱᓂ ᖃᐅᓱᐃᑦᑐᖅ. 
 
ᖃᐅᔨᒪᒐᓗᐊᖅᑐᖓ ᑕᒪᖅᒥᐅᖏᑐᐃᑦ ᓄᓇᓖᑦ ᖁᕕᐊᓚᔾᔮᖏᒻᒥᔪᐃᑦ. ᑐᑭᓯᑎᑕᐅᒋᐊᑲᓐᓂᕈᒪᑦᓱᖓᓗ 
ᖃᓄᐃᑦᓯᒪᓂᐅᓕᕐᑐᓂ ᐅᓂᒃᑲᐅᑎᒥ ᐅᕝᕙᓗ ᖃᓄᐃᑭᐊᖅ ᐃᒪᐃᒻᒪ ᓇᓪᓕᐊᓂ ᓄᓇᓕᐅᔪᓂ ᐱᑕᖃᕆᐊᓪᓚᒻᒪᑕ 
ᐱᒻᒪᕆᐅᔪᓂ ᐃᓪᓗᑦᓴᐃᓂᐊᓂᖅᓄ. ᓄᓇᕗ ᐃᓪᓗᓕᕆᔨᑯ ᑯᐊᐳᕇᓴᖓ ᐱᑕᖃᕆᐊᖃᒪᑕ ᐃᓱᒪᓴᕐᓯᐅᕈᑎᑦᓵᓄᑦ 
ᓇᓪᓕᐊᓂ ᐃᓱᒪᒋᔭᐅᔪᖃᓯᖕᓂᕐᐸ ᐃᓕᖓᔪᓂ ᐃᓪᓗᓄ ᐃᓗᐊᓂ ᐃᓚᖏᓐᓂ ᓄᓇᓕᐅᔪᓂ. 
 
ᐃᒻᒪᖃᓗ ᖃᐅᔨᒪᒋᐊᕐᑕᐅᓗᑎ, ᐅᖃᐅᓯᖃᕈᒪᑦᓱᖓᓗ ᐅᑯᓇᓂ ᐊᒻᒪ ᐃᓪᓗᑦᓴᐃᓂᐊᓂᖅᓂ, ᐃᖃᓇᐃᔭᖅᑎᖏᑦᑕ 
ᐃᓪᓗᓴᒫᖃᑎᑕᐅᓂᖏᓄ ᐃᓗᐊᓂ ᓄᑦᑎᑎᖅᕕᐅᓯᒪᔪᐃᑦ ᓄᓇᓕᐅᔪᓂ, ᐃᓱᒫᓘᑎᖃᕋᒪ ᐃᓗᐊᓂ 
ᓄᑦᑎᑎᖅᕕᐅᓯᒪᖏᑦᑐᐃᑦ ᓄᓇᓕᐅᔪᐃᑦ, ᐱᓕᑕᐅᓯᒪᓂᐊᖄ ᐃᓪᓗᓴᖃᑎᑕᐅᒋᐊᑲᓂᕐᓗᑎ? 
 
ᑕᒪᓐᓇ ᐃᓱᒫᓘᑎᒋᔭᕋ. ᑕᒪᑐᑦᓴᐅᒐᓗᐊᖅᑐᖓ ᐱᔾᔪᑎᒐᓗ ᑐᑭᓯᒍᑎᖏᓐᓄ ᑕᒪᐃᓂ ᐱᓯᒪᑦᓯᖏᒧ, ᑭᓯᐊᓂ 
ᐃᒻᒪᖃᓗ ᑕᐃᒪᐃᑉᐸᑦ, ᓴᖀᓂᐊᖅᑐᖓ ᐊᐱᖁᑎᓂ ᐃᓕᖓᓂᖃᕐᑐᓂ ᑕᒪᑐᒧᖓ ᐊᒻᒪᓗ ᐱᓂᐊᕐᓱᖓᓗ 
ᑐᑭᓯᒍᑎᖏᓄ. ᓄᑦᑎᑎᖅᕕᐅᓯᒪᔪᑦ ᓄᓇᓖᑦ, ᐃᓱᒪᒋᔭᒃᑲᓕ, ᐃᒻᒪᖃ ᐱᓕᑕᐅᓂᐊᕐᓂᖏᓄ ᐃᓪᓗᑦᓴᒫᖃᑎᑕᐅᓗᑎ 
ᐅᑯᑎᒎᓇ ᓄᓇᕗ ᐃᓪᓗᓕᕆᔨᑯᖏᑦᑎᒍᑦ, ᓄᑦᑎᑎᖅᕕᐅᓯᒪᔪᐃᑦ ᓄᓇᓖᑦ ᑐᑭᓯᒪᔭᒃᑯᓪᓕ, ᐃᓄᖏᓪᓗ 
ᓄᓇᓕᐊᓂᒥᐅᑕᐃᑦ ᐊᒻᒪ ᐱᓕᑕᐅᑦᓱᑎ ᐃᖃᓇᐃᔮᒥ ᒐᕙᒪᑯᓐᓂ, ᐱᔾᔪᑎᖓᓗ ᐱᓕᑦᓯᓯᒪᒌᕐᒪᑕ ᐃᓪᓗᑦᓴᒥ 
ᓄᓇᓕᐊᓂ, ᐃᒪᐃᒍᓐᓇᕋᑎᓪᓗ ᐱᓕᑦᓯᒍᓐᓇᕋᑎ ᐃᓚᒋᐊᕈᑎᓄ ᐃᓪᓗᑦᓴᓄ. 
 
ᐊᐅᓚᔨᒐᒪ ᑕᐃᑦᓱᒪᓂ ᒥᓂᔅᑕᐃᑦ ᐅᖃᐅᓯᖅᓴᖏᓐᓂ ᐆᑦᑑᑎᒋᓗᒍ, ᐸᖕᓂᖅᑑᖅᒧ, ᑲᑎᒪᓂᖃᖅᑎᓪᓗᑕ, 
ᓇᔫᑎᒍᓐᓇᔪᖏᓐᓇᑦᑕ ᑐᔪᒻᒥᕕᐊᓂ ᐱᔾᔪᑎᖓᓗ ᐃᒪᐃᔪᒐᓗᐊᕐᓱᓂ ᐊᒥᓱᓂ ᐃᓄᖕᓂ ᐃᖃᓇᐃᔮᖃᖏᑦᑐᓕ 
ᐊᒻᒪᓗ ᐱᔪᓐᓇᓂᖃᕈᓐᓇᓯᐊᕐᓱᑎᓗ ᐃᖃᓇᐃᔭᕆᐊᒧᑦ, ᐃᓂᖓᔪᖏᒻᒪᓪᓗ ᑐᔪᒻᒥᕕᖕᒥ. 
 
ᐊᒻᒪᓗ ᐃᒪᐃᑦᑑᔮᕐᓱᑎ ᐊᐱᕆᔪᖅᔫᔮᕐᒪᑕ ᐃᖃᓇᐃᔭᖅᑎᓂ ᖃᐃᖁᔨᓪᓗᑎ ᓄᓇᓕᐊᓂ ᑕᐃᒃᑯᓄᖓ 
ᓄᑦᑎᑎᖅᕕᐅᓯᒪᔪᓄ ᓄᓇᓕᖕᓄ. ᓄᑦᑎᑎᖅᕕᐅᒪᔪᖅ ᓄᓇᓕ, ᐱᔾᔪᑎᖓ ᓄᓇᓕᐊᓂ ᐃᓄᖏ 
ᐃᓪᓗᖃᑎᑕᐅᒌᕐᓱᑎᓗ, ᐊᒻᒪᓗ ᐃᓪᓗᑦᓴᐃᓐᓂᐊᕐᓱᑎ ᐃᓪᓗᓂ, ᑕᒪᓐᓇᓗ ᖃᓄᐃᒋᐊᖅᑕᐅᒍᓂ ᐊᑲᐅᖏᓕᐅᕈᑎᓄ 
ᐱᑕᖃᓗᐊᕐᓂᖏᒻᒪ ᑭᖒᒪᔭᐅᔪᓂ ᐱᓇᓱᓐᓂᕐᓂ ᐃᓪᓗᑦᓴᓂ ᐃᖃᓇᐃᔭᖅᑎᓄ. 

ᐊᒥᓱᐊᖅᑎᑲᓪᓚ, ᐱᓗᐊᖅᑐᒥ ᑕᒫᓂ ᐃᖃᓗᖕᓂ, ᑭᖒᒪᑦᓯᒐᓗᐊᕐᒪᑕ ᐃᓪᓗᑦᓴᓂ ᐃᖃᓗᖕᓂ. ᐃᒻᒪᖃᖃᐃᑦ 
ᐱᔾᔪᑎᖓ ᐃᖃᓇᐃᔭᖅᑏᑦ ᓅᑦᑕᐅᕙᓂᖏᓄ ᓇᓪᓕᐊᓂ ᓇᔪᖅᑕᖓᓂ ᐃᒪᐃᑦᑕᕋᑎᐅᓐᓃᑦ ᓄᓇᓕᖓᓐᓂ 
ᐃᓄᖏᓂ ᐃᖃᓇᐃᔭᖅᑎᑖᑦᑕᕋᑎᑦ. 
 
ᐆᑦᑑᑎᒋᑐᐃᓐᓇᖅᑕᕋ ᐊᒻᒪ ᑕᒪᓐᓇᓗ ᐃᓱᒫᓘᑎᒋᓯᒪᑦᓱᒍ ᑭᓯᐊᓂ ᐅᑯᓄᖓ 2003/2004ᒧᓗ ᐱᖅᔪᐊᓄ 
ᑮᓇᐅᔭᑦᓴᐃᑦ, ᖃᓄᐃᒋᔾᔭᓇᒋᓪᓕ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᑦᓴᒃᑲ ᓇᐃᑦᑑᒐᓗᐊᑦ. ᐅᔾᔨᕆᔭᖃᕐᓱᖓᑦᑕᐅᖅ ᓇᓪᓕᐊᓂ 
ᐱᕙᓪᓕᐊᑎᑕᐅᓂᖏᓄ ᓴᕿᑎᑕᐅᕙᓪᓕᐊᔪᐃᑦ ᖃᓄᐃᓕᖓᓂᖓᓄ, ᓴᓇᔭᐅᒃᑲᐃᓯᒪᓕᕐᓱᑕ ᒪᖅᕉᐃᓕᖓᔪᓂ 
ᐅᑯᓇᓂ ᐱᖓᓱᓄ ᐊᖅᕌᒍᓄ ᐃᓗᐊᓂ ᓄᓇᓕᒋᔭᑎᖕᓂ ᐊᒻᒪ ᓄᓇᓕᒋᔭᕐᓂᐅᕙᖓ ᐃᒪᐃᓕᖓᑦᓱᑎ ᐃᒪᐃᑑᓪᓗᑎ 
ᒪᖅᕈᐃᓕᖓᑦᓱᑎ, 2ᓂ ᐃᓪᓗᕈᓯᓖᓐᓂ ᒪᖅᕈᐃᓕᖓᔪᐃᑦ. 
 
ᑭᓯᐊᓂ ᐅᔾᔨᕆᔭᖃᕐᓯᒪᓪᓗᖓᑦᑕᐅᖅ ᐊᑭᖏᓐᓄ ᓴᓇᔭᐅᓂᖏᓄ ᑕᒪᒃᑯᐊ ᐃᓪᓗᑦᓴᐃᑦ ᖁᕝᕙᐸᓪᓕᐊᑐᐃᓐᓇᖅᑐᐃᑦ 
ᐊᖅᕌᒍᑕᒫᑦ ᐊᒻᒪ ᐊᐱᕆᓚᖓᖃᐅᑦᓱᒍ ᒥᓂᔅᑕ ᓯᐊᕈᒋᐊᖅ ᖃᖓᒃᑯ ᐱᓕᕆᕙᓪᓕᐊᓂᐊᕐᓂᑎᖕᓄ ᑭᓯᐊᓂ 
ᐃᓱᒪᒋᑦᓱᒍ ᓄᓇᕗᒧ ᐃᓱᒫᓘᑎᐅᒋᐊᖓᓄ. ᐅᔾᔨᖅᓱᕋᑦᑕᓗ ᐊᑦᓱᒋᐊᓪᓚ ᐃᓪᓗᑦᓴᐃᓐᓂᐊᓂᑎᖕᓂ ᐊᒻᒪ 
ᐱᓕᑕᐃᒐᓗᐊᕐᓱᑕ ᑮᓇᐅᔭᑦᓴᒫᒐᓴᓂ. 
 
ᑯᐊᐳᕇᓴᑯ ᐱᓕᕆᓂᖃᕐᑐᐃᒋᐊᓪᓚᐅᑦᓱᑎ ᖃᐅᔨᓇᓱᐊᕐᐸᑦᓱᑎ ᖃᓄᐃᓐᓂᕆᔭᑎᖕᓄ ᑭᓯᐊᓂ ᐃᓱᒪᓕᕐᐸᓪᓕᐊᔪᖓ 
ᒫᓐᓇᐅᔪ, ᐃᒻᒪᖃ ᐊᑭᖏ ᑕᒪᒃᑯᓄᖓ ᑲᑎᖓᔪᓄ, ᓴᓇᔪᓐᓇᔪᒐᑕᓗ ᐃᓄᐃᓴᑦᑑᒐᓗᐊᓂ ᐃᒪᐃᑦᑐᓂ 3ᓂ 
ᐃᓪᓗᕈᓯᓕᖕᓂ ᐃᓪᓗᓂ ᑭᓯᐊᓂ ᒪᖅᕈᐃᓕᖓᔪᓂ ᑕᐃᒪᐃᒧᓪᓗ ᐱᓇᔭᕋᑦᑕ ᐃᓪᓗᕈᓯᖃᕆᐊᑲᓂᕐᓗᑎ ᑕᐃᒪᒧᓪᓗ 
ᐊᐱᖁᑎᒋᓂᐊᕐᑕᕋ ᓯᐊᕈᒋᐊᖅ ᐅᓪᓗᒥ. 
 
ᒥᓂᔅᑕᓗ ᐃᓱᒪᒋᐊᑲᓂᖁᑐᐃᓐᓇᕐᑕᕋ ᓯᕗᖓᒍᑦ, ᐱᔾᔪᑎᖓᓗ ᐃᓱᒪᒋᑦᓱᒍ ᐊᑭᖏ ᑕᐃᒃᑯᐊ ᒪᖅᕈᐃᓕᖓᔪᐃᑦ 
ᒫᓐᓇᐅᔪᖅ ᒥᑦᓴᐅᓯᓗᒋ 400 ᑕᐅᓴᓐ ᑖᓚᐃᑦ ᐊᒻᒪ ᐃᓱᒪᒋᑦᓱᒍ ᐊᑭᖏ 3ᓂ ᐃᓪᓗᕈᓕᖕᓄ ᖃᓄᐃᓕᖓᓂᖏᓄ 
ᒥᑦᓴᐅᓯᓗᒋ 200ᒧ ᑕᐃᒪᐃᒧᓗ ᐃᓱᒪᒋᑦᓱᒍ ᐅᖃᐅᓯᖃᕕᒋᔪᒪᑦᓱᒋᑦ. 
 
ᒪᖅᕈᐃᓕᖓᔪᐃ ᐊᑭᑐᓂᖅᓴᐅᓪᓗᑎ. ᐃᓱᒪᒋᑦᓱᒋᓪᓕ ᐃᓱᒪᒋᔭᖃᕆᐊᖃᕋᓗᐊᓂᑎᖕᓂ ᐃᒪᐃᑦᑐᓂ 3ᓂ 
ᐃᓪᓗᕈᓯᓕᖕᓂ. ᑕᐃᒎᑎᑐᐃᓐᓇᕐᑕᕋ ᓇᓪᓕᐊᓄ ᐅᖃᐅᓯᐅᒥᒪᓂᑯᐊᓄᑦ ᐅᕙᖕᓄ, ᐃᒪᐃᒐᔪᒻᒪᓪᓕ ᑳᓐᑐᕌᑦᓯᓯᒪᔪ 
ᑕᐃᒍᐃᔾᔨᓯᒪᑦᓱᓂ ᑕᒪᑐᒥᖓ ᐅᕙᖕᓄ ᐅᖃᖅᓯᒪᑦᓱᓂᓗ ᐊᑭᖏᑦ ᑕᒪᒃᑯᐊ ᒪᖅᕈᐃᓕᖓᔪᐃᑦ, ᓴᓇᔪᓐᓇᕐᓱᑎ 2, 
3ᓂ ᒥᑭᓂᖅᓴᓂ ᐃᓪᓗᓂ ᐱᓕᕆᓯᒪᓕᕇᕐᑕᑎᖕᓄ ᐸᖅᓇᐅᑎᓂ ᐅᑯᓄᖓ, ᑕᐃᒪᐃᒧᓪᓗ ᑐᓴᕋᒪᓗ ᐃᒻᒥᓄᐃᓐᓇᖅ 
ᐃᓱᒪᓯᑦᓱᖓᓗ, ᐄᖕ ᑕᐃᒫᒃ ᐱᐅᓂᖅᓴᐅᒋᐊᖓᓄ ᑕᐃᒪᐃᓗ ᕿᒥᖅᕈᓇᕆᐊᓂᐊᖁᖓ ᑕᒪᑐᒧᖓ. 
 
ᖁᕕᐊᑦᑐᒋᐊᓪᓚᐅᔪᖓ ᒥᑦᓵᓄ ᑕᒪᑐᒧ ᐃᓪᓗᓂ ᖃᓄᐃᒋᐊᕋᑦᓴᓄ ᐱᔭᑦᓴᒧ, ᓯᕗᒧᒍᑎᑦᓯᐊᕙᐅᑦᓱᓂ, ᑕᒪᐃᓂ 
ᑕᒪᖅᒥ ᑖᒃᑯᓇᓂ ᐃᓪᓗᓂ. ᐊᒻᒪᓗ ᑯᐊᐳᕇᓴᑯ ᐱᑦᑕᓯᐊᓱᑎ ᖃᐅᔨᒪᒃᑲᐃᓪᓗᑎ ᐃᓄᖕᓂ ᒥᑦᓵᓄ ᑕᒪᒃᑯᐊ 
ᐱᔭᑦᓴᐃᑦ ᑕᖄᓂ ᐊᑐᐃᓐᓇᐅᔪᐃᑦ. 
 
ᓄᓇᓕᐊᓂ ᐃᓪᓗᓕᕆᔨᑯᖏᑦ ᐱᓕᑕᐅᔪᖅᔫᔮᕐᒪᑕ ᐱᔭᑦᓴᓂ ᑐᑭᓯᒍᑎᖏᓐᓂᓗ ᑕᖄᓂ. 
ᐃᓱᒪᒋᔭᕆᐊᖃᓗᐊᖑᐊᕐᑕᕋᓕ ᑕᐃᒪ ᓴᕿᑕᐅᓯᒪᓂᑯ ᐅᕙᖕᓄ ᐃᓄᐃᓴᑦᑑᒐᓗᐊᓄ ᑭᒡᒐᑐᖅᑕᑲᓄ ᐃᒪᐃᑦᑑᓪᓗᓂ, 
ᐃᒻᒪᖃ ᓂᐅᕕᓂᐊᕐᐸᑕ ᑕᐃᒃᑯᓂᖓ ᐃᓪᓗᓂ, ᐱᑦᑕᓯᐊᕆᓖᑦ ᐱᔾᔪᑎᖓᓗ ᑕᐃᒃᑯᐊ, ᖃᐅᔨᒪᑦᓱᑎᓪᓗ, ᐊᒥᓱᐃᑦ 
ᐃᓄᐃᑦ ᐅᔾᔨᖅᓱᓗᐊᖏᑦᒪᑕ ᒥᑦᓵᓄ ᓂᐅᕕᕈᓐᓇᕆᐊᖏᓐᓄ ᐊᑐᖅᓯᒪᓂᑯᒥ ᐃᓪᓗᒥ. 
 
ᐊᒻᒪᓗ ᐱᑕᖃᕐᓱᓂ ᐅᖃᐅᓯᖅᑕᑐᖃᕐᒥ ᐅᖃᐅᓯᖅᒥ, ᑮᓇᐅᔭᓄᖓᔪᓂ, ᑕᑯᓯᒪᓕᕐᓱᑎᒍ ᓴᕿᑕᐅᕙᑦᓱᓂ 
ᐊᒥᓱᐊᕐᓗᑎᐊᕋᑎᐅᒐᓗᐊᖅ, ᖃᐅᔨᒪᑦᓱᑎᓪᓗ, ᐃᓱᒪᒋᔭᐃᓪᓗ ᐃᓱᒪᑦᓯᐊᕙᐅᒋᐊᖓᓄ, ᑕᐃᒪᓕ ᐅᔾᔨᕆᔭᖃᓯᑦᓱᑎ 
ᐱᔭᕆᐊᓐᓂᐅᕕᑦ, ᖃᐅᔨᒪᑦᓱᑎᓪᓗ, ᑐᖔᒍᑦ 5 ᐊᖅᕌᒍᐃᑦ ᐊᑭᑭᓐᓂᖅᓴᐅᔪᑦᓴᐅᕗᖅ ᓂᐅᕕᕆᐊᒥ ᓄᑖᒥ 
ᑕᐃᒪᐃᒧᓪᓗ ᓴᕿᑎᓯᒪᔭᕗ ᑖᒃᑯᐊ ᐃᓪᓗᑦᓴᐃᑦ ᓂᐅᕕᐊᑦᓴᐅᒋᐊᖏᓄ ᐃᓱᒪᑦᓱᖓᓗ ᓱᓕᔪᓐᓇᕆᐊᖃᓂᑎᖕᓂ 
ᐱᓕᕆᖃᑎᒋᔭᑎᖕᓂ ᐱᓕᕆᖃᑎᒋᔭᕗ ᓂᐅᕕᖅᓂᐊᕐᑐᐃ ᑕᒪᒃᑯᓂᖓ, ᑕᐃᓐᓇᓗ ᐃᓪᓗ ᐊᑑᑎᖃᑦᓯᐊᓂᖓᓄ. 

ᐱᓕᑦᓯᑦᑕᕋᑕᐅᓐᓃᑦ ᒪᖓᑕᐃᖏᓪᓗᑕ. ᑕᒪᓐᓇᓗ ᐊᑭᖃᓂᐊᕐᑐ ᓴᕿᐅᒪᑎᓪᓗᒍ ᖃᓄᐃᓕᖓᓂᖏᓄ ᐃᒪᐃᒍᒪᒍᕕ 
ᐱᔪᒪᔭᐃᑦ ᐊᒻᒪᓗ ᑕᒪᓐᓇ ᐊᑭᑐᔪᒻᒪᕆᐅᒪᑦ ᓴᓇᒋᐊᖅᓯᓂᖅ ᐃᓄᐃᑦ ᓄᓇᖓᓐᓂ. ᖃᐅᔨᒪᔪᐃᓐᓇᐅᒐᑦᑕ 
ᑎᓴᒪᐃᕋᑦᑎᖅᑐᓂ ᑕᓪᓕᒪᐃᕋᑦᑎᖅᑐᓂᓗᑭᐊᖅ ᐊᑭᑐᓂᖅᓴᐅᒻᒪᑦ ᖃᓪᓗᓈᑦ ᓄᓇᖓᓐᓂᑦ. 
 
ᐃᓄᒻᒥᑦ ᓂᐅᕕᖅᑐᖃᕈᓂ ᐃᓪᓗᒥᒃ ᓰᑏᕙᐅᑎᓪᓗᒍ ᐊᑦᑑᕙᒥᓗᑭᐊᖅ, ᐊᕐᕌᒎᔭᐅᓕᕈᓐᓇᖅᑐᑦ 
ᐱᕕᖃᑦᑎᑕᐅᓕᓚᐅᖏᓐᓂᖏᓐᓂ ᓂᐅᕕᕋᓱᐊᕐᓗᑎᒃ ᓄᑖᒥᒃ ᐃᓪᓗᒃᓴᓂᑦ ᓴᓇᒋᐊᖅᑕᐅᔾᔪᑎᒃᓴᖏᓐᓂᑦ ᑕᐃᑯᖓ 
ᐅᒥᐊᖅᔪᐊᑰᓛᓐᓂᐊᕐᓗᑎᒃ. ᐊᕐᕌᒎᓛᖅᑐᒥ ᑭᓯᐊᓂᐅᒻᒪᑦ. 
 
ᑕᐃᒪᐃᒻᒪᑦ,  ᐅᖃᕈᒪᑐᐃᓐᓇᕋᑖᖅᑯᖓ ᐊᑲᐅᖏᓕᐅᕈᑎᐅᒍᓐᓇᕐᒪᑦ. ᖃᐅᔨᒪᒐᒪ ᑯᐊᐳᕇᓴᒃᑯᑦ, ᐃᓄᒃ 
ᐱᔪᒪᖏᒃᑯᓂ ᑖᒃᓱᒥᖓ, ᑯᐊᐳᕇᓴᒃᑯᑦ ᓂᐅᕕᐊᕆᒃᑲᓐᓂᕋᔭᒻᒪᒍ. ᖃᐅᔨᒪᖁᔨᑐᐃᓐᓇᖅᑐᖓ ᐃᓄᖁᑎᑦᑎᓐᓂᒃ 
ᓂᐅᕕᕈᒪᔪᓂᒃ ᐃᓪᓗᒥᑦ ᖃᐅᔨᒪᑦᑎᐊᕋᓱᐊᖁᓪᓗᒋᑦ ᑕᒪᑐᒥᖓ. 
 
ᐃᖅᑲᐅᒪᒐᒪ ᑕᐃᒃᓱᒪᓂᑐᖃᖅ ᒐᕙᒪᐅᑎᓪᓗᒍ ᓄᓇᑦᑎᐊᕐᒥ ᕿᑎᖏᓐᓂ 80, ᑭᓇᑐᐃᓐᓇᖅ ᐃᓪᓗᑖᕋᓱᐊᖅᑐᖅ 
ᓇᒻᒥᓂᒃᓴᒥᓂᑦ ᐃᓪᓗᓕᕆᔨᒃᑯᑦ, ᑲᑎᑕᐅᕙᓚᐅᕐᒪᑕ ᐃᓪᓗᕈᓯᕐᒧᑦ ᐊᒻᒪᓗ ᐃᓕᓐᓂᐊᖅᑎᑕᐅᓪᓗᑎᒃ 
ᐊᑲᐅᖏᓐᓂᖏᓐᓂᑦ ᐊᑲᐅᓂᖏᓐᓂᑦ ᓇᒻᒥᓂᖃᓐᓂᐅᑉ. ᑐᓴᕈᑎᑦᑎᐊᕙᐅᕙᓚᐅᕐᒪᑦ ᓇᒻᒥᓂᖅᑖᕋᓱᐊᖅᑐᓄᑦ 
ᑐᑭᓯᐅᒪᔾᔪᑎᐅᓪᓗᓂ ᓱᓇᓂᑦ ᑲᒪᒋᔭᖃᕆᐊᖃᒻᒪᖔᑕ ᓇᒻᒥᓂᖅᑖᕋᓱᐊᖅᑎᓪᓗᒋᑦ. 
 
ᐃᓱᒪᕗᖓ ᓇᒻᒥᓂᖅᑖᖅᓯᒪᔪᑦ ᐅᓪᓗᒥᐅᔪᖅ ᖁᕕᐊᓱᑦᑐᔅᓱᓕ ᐱᑖᕆᓚᐅᖅᑕᒥᓂᑦ. ᒫᓐᓇᐅᔪᖅ ᐱᖃᓕᖅᑐᑦ 
ᐊᑭᑐᔪᒥᒃ ᐊᑦᔨᒌᒥᒃ ᐊᖏᕐᕋᒥᓂ ᑲᒪᑦᑎᐊᕈᓐᓇᖅᑑᔮᖅᑐᑎᒃ ᐃᓪᓗᒥᓂᑦ. ᑕᒪᔾᔭ ᓇᒻᒥᓂᖃᓐᓂᐅᑉ ᐱᒋᐊᕐᓂᖓ. 
 
ᐊᒥᓱᑦ ᐃᓄᐃᑦ ᐅᐱᒋᔭᖃᒻᒪᑕ ᓇᒻᒥᓂᖁᑎᒋᔭᒥᓂᑦ ᐃᓪᓗᓂᑦ ᐊᒻᒪᓗ ᓇᒻᒥᓂᖅᑖᕆᕙᓪᓕᐊᔭᒥᓂᑦ ᐃᓪᓗᒥᓂᑦ, 
ᐃᓱᒪᒋᕙᕋ ᑕᒻᒪᖏᑦᑐᒥᒃ ᐊᑐᖅᑕᐅᑦᑎᐊᕆᐊᖓᓂᑦ. ᐊᖏᔫᑎᓂ ᓄᓇᓕᓐᓂ, ᐅᕙᒍᑎᑐᑦ, ᐊᒥᓲᓂᖅᓴᒻᒪᕇᓕ 
ᑮᓇᐅᔭᓕᐅᖅᑎᐅᒻᒪᑕ. 
 
ᐱᑕᖃᓐᓂᖅᓴᐅᔫᔮᒻᒪᓕ ᒐᕙᒪᒃᑯᓐᓂ ᐃᖅᑲᓇᐃᔮᓂᑦ ᐊᒻᒪᓗ ᑖᒃᑯᐊ ᐃᓄᐃᑦ ᑕᕝᕙᑦᑕᐅᑎᒋ 
ᓇᒻᒥᓂᖅᑖᕈᒪᓕᖅᑐᑎᒃ. ᑕᐃᒪᐃᑉᐸᑦᑐᑎᓪᓗ. ᑎᓕᐅᕆᑐᐃᓐᓇᖅᑯᖓᓕ ᐱᓕᕆᕕᒻᒥᒃ ᐃᓄᓐᓂᑦ 
ᖃᐅᔨᒃᑲᐃᖃᑦᑕᕐᓗᑎᒃ. ᓲᖃᐃᒻᒪ ᐃᓛᓐᓂᒃᑯᑦ ᖃᐅᔨᒪᖏᑦᑕᕋᐃᒐᒥᒃ ᐃᓄᐃᑦ ᑕᒪᒃᑯᓂᖓ ᐱᔪᓐᓇᐅᑎᒋᔭᐅᔪᓂᑦ, 
ᐊᐱᕆᔾᔮᖏᒻᒪᑕ ᐊᒻᒪᓗ ᖃᐅᔨᖏᑕᐃᓐᓇᕐᓂᐊᕐᒪᑕ. 
 
ᓄᓇᒋᔭᓐᓂᓕ, ᓇᓗᓇᐃᕐᓗᒍ ᓄᓇᒋᔭᕋ, ᑎᓴᒪᓂᒃ ᑕᓪᓕᒪᓂᓪᓗᑭᐊᖅ ᑲᑎᓐᖓᔪᓂᑦ ᐃᓪᓗᖁᑎᖃᕋᒪ 
ᐃᓄᖃᖏᑦᑐᓂᑦ. ᐃᓄᖏᑦ ᐊᓯᐊᓄᑦ ᐊᐅᓛᖅᓯᒪᔪᑦ ᐃᖃᓗᓐᓄᑦ, ᑲᖏᖅᖠᓂᕐᒧᑦ ᐊᒻᒪᓗ ᐊᒥᓲᖏᑦᑐᑦ ᖃᓪᓗᓈᑦ 
ᓄᓇᖓᓐᓄᑦ ᐊᐅᓛᖅᓯᒪᓪᓗᑎᒃ.  
 
ᑖᒃᑯᐊ ᑲᑎᓐᖓᔪᐃᑦ ᐃᓪᓗᐃᑦ ᐃᓄᖃᖏᑦᑐᑦ ᐊᕐᕌᒍᓂᖅᑲᐃ ᒪᕐᕉᓐᓂᑦ ᐊᒻᒪᓗ ᐱᑕᖃᕆᓪᓗᓂ ᐊᑕᐅᓯᕐᒥᒃ 
ᑲᑎᖓᔪᒥᒃ ᐃᓪᓗᒥ ᐃᓄᖃᖅᓯᒪᒍᓐᓃᖅᑐᖅ ᐊᕐᕌᒍᓂᑦ ᑕᓪᓕᒪᓂᑦ.  ᓂᐅᕕᖅᑕᐅᒍᓐᓇᕐᓂᖏᑦ 
ᓴᓐᖏᖏᑦᑐᒻᒪᕆᐅᒻᒪᑦ ᒫᓐᓇ ᓄᓇᑦᑎᓐᓂ ᑕᒪᒃᑯᓄᖓ ᐃᓪᓗᓄᑦ, ᓇᒻᒥᓂᖃᕐᓂᕐᒧᑦ, ᐃᒻᒪᖃ ᐃᓱᒪᒋᕙᕋ 
ᓇᒻᒥᓂᖅᑖᕈᓐᓇᖅᑐᐃᑦ ᐱᖃᑉᐸᒌᒻᒪᑕ. 
 
ᖃᒪᓂᖅᑐᐊᕐᒥ ᐃᓄᖃᐅᖏᑦᑐᓂᒃ ᑲᑎᓐᖓᐅᖅᑐᓂᒃ ᐃᓪᓗᓂᒃ ᐱᑕᖃᐅᒻᒪᑦ ᑕᓪᓕᒪᐅᓗᐊᖅᑐᒻᒪᕆᓐᓂᑦ. 
ᖃᐅᔨᒪᖏᑦᑐᖓ ᖃᓄᐃᓕᒋᐊᖅᑕᐅᒍᓐᓇᕐᒪᖔᑕ ᓂᐅᕕᐊᕆᔭᐅᑎᓐᓇᓱᐊᕐᓗᒋᑦ ᐅᕝᕙᓘᓐᓃᑦ ᐃᓪᓗᓕᕆᔨᒃᑯᓐᓄᑦ 
ᑐᓂᔭᐅᓗᑎ ᑭᓯᐊᓂ ᖃᓄᐃᓕᒋᐊᖅᑕᐅᖁᓇᖅᑐᖅ ᑖᒃᑯᓄᖓ ᐃᓄᖃᖏᑦᑐᓄᑦ ᐃᓪᓗᓄᑦ ᐊᒥᓱᐊᖅᑎ 
ᐅᖄᓚᕕᐅᖃᑦᑕᖅᓯᒪᓕᕋᒪ ᐃᓄᓐᓂᑦ ᐊᐱᕆᔭᐅᓪᓗᖓ ᖃᓄᐃᒻᒪᑦ ᐃᓪᓗᓕᕆᔨᒃᑯᓐᓄᑦ ᑐᓂᔭᐅᒍᓐᓇᖏᒻᒪᖔᑕ 
ᐃᓄᓐᓄᑦ ᐊᑐᖅᐅᓕᕐᓗᒃ. 
 
ᑕᐃᑲᓂ ᐊᑐᐃᓐᓇᐅᔪᑦ, ᓴᓇᔭᐅᓯᒪᔪᑦ ᐊᒻᒪᓗ ᐃᓄᖃᖏᑦᑐᑦ ᐊᒥᓱᓂᑦ ᐊᕐᕌᒍᓂᑦ. ᐅᖃᐅᓯᖃᑦᑐᖓ 
ᓇᒻᒥᓂᖅᑖᕈᓐᓇᖅᑐᓂᒃ. ᓲᖃᐃᒻᒪ ᐃᓄᒃ ᐃᖃᓇᐃᔮᖅᑕᐃᕋᐃᒐᒥ ᐃᖃᓗᓐᓂ, ᐅᕝᕙᓘᓐᓃᑦ ᑲᖏᖅᖠᓂᕐᒥ 
ᑕᐃᒪᓐᓇᒐᓚᒃ, ᐊᐅᓚᕆᐊᖃᓕᖃᑦᑕᕐᒪᑕ ᑐᐊᕕᖅᑐᑎᒃ. ᐃᓛᓐᓂᒃᑯᑦ ᐅᓗᓂᑦ 30 ᓈᓚᐅᖅᑎᓐᓇᒍ. 

ᓂᐅᕕᐊᒃᓴᖃᕐᓂᐊᕐᓗᓂ ᐃᓗᒻᒥᒃ ᐱᒡᒐᓇᓕᕐᒪᑦ. ᐅᕙᓂᓕ ᐱᒡᒐᓇᖏᑦᑐᒐᓗᐊᖅ ᑭᓯᐊᓂᓕ ᓄᓇᑦᑎᓐᓂ ᐄᖑᔪᖅ. 
ᑕᑯᕙᓪᓕᐊᓕᖅᑐᖓ ᐊᔪᓐᓇᖅᓯᕙᓪᓕᐊᓂᖓᓂᑦ ᓂᐅᕕᐊᒃᓴᖃᕋᓱᐊᕐᓗᓂ ᐃᓪᓗᓂᑦ. ᐊᒻᒪᓗ, 
ᐃᒪᐃᖃᑦᑕᕐᒥᒻᒪᑦᑕᐅᖅ  ᐃᓚᖏᑎᒍᑦ ᐃᓄᐃᑦ ᐊᓯᐊᓄᑦ ᐊᐅᓛᖅᑐᒥᓂᐅᒍᑎᒃ ᐊᒻᒪᓗ ᐃᓪᓗᖏᑦ 
ᐅᖅᓱᐃᖅᑐᒥᓂᐅᓪᓗᑎᒃ ᖁᐊᖅᑐᑎᓪᓗ. 
 
ᑕᐃᒪᓕ ᐃᓚᓕᐅᑎᑐᐃᓐᓇᖅᑯᖅ 10 ᐅᕝᕙᓘᓐᓃᑦ 15 ᑕᐅᓴᓂᑦ ᑮᓇᐅᔭᓂᑦ ᐊᑭᓕᕆᐊᓕᓐᓄᑦ. ᑕᒪᓐᓇ 
ᐅᕙᓐᓃᖔᑐᐃᓐᓇᖅᑐᖅ ᐅᖃᐅᓯᕆᔭᕋ ᐃᓱᒪᒋᔭᒃᑲ ᐃᓪᓗᓕᕆᓂᐅᑉ ᒥᒃᓵᓄᑦ. ᐃᓱᒪᒋᕙᕋᓕ ᐃᓪᓗᓕᕆᔨᔾᔪᐊᒃᑯᑦ 
ᐅᐱᒋᔭᐅᒋᐊᖃᒻᒪᑕ ᐱᓕᕆᓇᓱᐊᕐᓂᕇᓐᓇᖅᑕᖏᓐᓄᑦ ᑮᓇᐅᔭᖁᑎᖏᑦ ᐃᒪᓐᓇᐅᑎᓪᓗᒋᑦ ᑐᓐᓂᔭᐅᓯᒪᔪᑦ. 
ᖁᔭᓐᓇᒦᕐ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒪᑲᓚᐃᓐ. ᐃᑲᕆᐊᓗᒃ. 
 
ᐃᑲᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᑭᔪᒥᒃ ᐅᖃᐅᓯᒃᓴᖃᖏᑦᑐᖓ ᑭᓯᐊᓂ 
ᖁᕕᐊᒋᔪᒪᑐᐃᓐᓇᑕᒃᑲ ᓄᓇᕗᑦᒥ ᐃᓪᓗᓕᕆᔨᔾᔪᐊᒃᑯᑦ ᐱᓕᕆᑦᑎᐊᕐᓂᖏᓐᓄᑦ. 
 
ᐃᓚᒋᔭᖓ ᐃᓱᒫᓘᑕᐅᓚᐅᖅᑐᖅ ᒪᓕᒐᓕᐅᖅᑎᐅᕕᒋᔭᓐᓂ ᖃᓄᐃᒻᒪᑦ ᐃᓪᓗᓕᐅᖃᑦᑕᓕᕐᒪᖔᑕ 
ᑲᑎᓐᖓᔪᐃᓐᓈᓗᓐᓂᑦ. ᐃᓪᓗᕆᔨᑯ ᐱᓕᕆᑲᑎᒋᔭᖏ ᑲᑐᔾᔨᖃᑎᒌᑦ ᐳᓛᕆᐊᓕᕋᐃᑉᐸᑕ ᓄᓇᐅᓕᔪᓄ, ᑕᐃᒫᒃ 
ᐊᑐᓕᖁᔨᓯᒪᔪᒍ ᐊᒻᒪ ᐊᑑᑎᔭᐅᓱᓂᓗ ᒫᓐᓇᐅᔪᖅ. ᐃᓱᒫᓘᑎᐅᓯᒪᑦᓱᑎ ᑭᒃᑯᑐᐃᓐᓇᖅᓂ, ᓱᒻᒪᐅᓂᖓᓄ 
ᓴᓇᓐᓂᕆᐊᖏᓐᓄ ᒪᖅᕉᓐᓂ ᐃᓪᓗᕈᓯᓖᓐᓂ ᐃᓪᓗᓂ. 
 
ᐃᓱᒪᒋᑦᓱᒍ ᑕᐃᒃᑯᐊ ᓄᓇᕗ ᐅᑭᐅᖅᑕᖅᑐᒥ ᓯᓚᑦᑐᓴᖅᕕᒥ ᐃᓱᒪᖅᓴᓯᐅᕆᐊᑲᓂᕆᐊᖃᓂᖏᓄ. 
ᐱᕙᓪᓕᐊᒋᐊᖃᕋᓗᐊᕐᒪᑕ ᓴᓇᕙᓪᓕᐊᓗᑎ ᐃᓪᓗᑦᓴᓂ ᐃᓕᖓᓂᐊᕐᑐᓂ ᐊᒥᓲᓂᖅᓴᐅᔪᓄ ᐃᓚᒌᓄ ᐃᒪᐃᑦᑐᓂ 
ᐱᖓᓱᓂ ᐃᓪᓗᕈᓯᓕᖕᓂ. ᐱᑐᖃᐃ ᐃᓪᓗᐃᑦ ᑕᒻᒪᖅᓯᒪᒻᒪᑕ ᐃᓚᖏᓐᓂ ᓄᓇᓕᐅᔪᐃᑦ. 
 
ᐳᓚᕋᑦᑎᓪᓗᑕ ᓄᓇᓕᐅᔪᓄ ᐊᒥᓱᐊᖅᑎᑲᓪᓚ ᐃᓄᐃᑦ ᑕᑯᕙᒻᒪᑕ ᑕᒪᒃᑯᓂᖓ ᐃᓚᖏᓂ ᓄᓇᓕᐅᔪᓂ, 
ᐱᑕᖃᖅᓱᑎᓪᓗ ᐱᑐᖃᐅᓂᖅᓴᓂ ᐃᓪᓗᓂ ᐊᒻᒪᓗ ᐅᔾᔨᕆᓯᒪᔭᒃᑯᓗ ᐃᓚᖏ ᑕᐃᒃᑯᐊ ᑕᒻᒪᖅᓯᒪᒻᒪᑕ. ᐊᒻᒪᓗ 
ᑕᑯᓯᒪᔭᒃᑲᓂ ᑕᐃᑯᓇᓂ ᐃᓪᓗᓂ, ᐊᑲᓈᓂᕐᓴᐅᔪᑦᓴᐅᕗᖅ ᐊᑕᐅᓯᖅᒥ ᓄᓇᓕᖕᒥ ᑭᓯᐊᓂ ᐊᑑᑎᔭᐅᓂᐊᕐᓱᑎ 
ᐊᓯᐊᓂ ᓄᓇᓕᖕᒥ. 
 
ᖃᐅᔨᒪᖏᒃᑲᓗᐊᕐᑐᖓ ᖃᓄᐃᑑᕙᓂᖏᓐᓄ ᐃᓕᖓᓂᖃᕐᑐᐃᑦ ᑕᒪᒃᑯᓄᖓ. ᖃᐅᔨᒪᒐᓗᐊᖅᑐᖓ ᑭᒡᒐᑐᖅᑕᑲᓂ 
ᐃᓪᓗᓕᖕᒥ, ᑐᖓᕕᒃᑯ, ᐱᑕᖃᕐᒪᑕ ᐃᓪᓗᒥ ᐊᒻᒪ ᑕᑯᑦᓱᒍ ᓯᓚᑖᓂ, ᐊᑑᑎᕙᑦᓱᑎ ᐊᓂᔭᐅᔭᕆᐊᓕᖕᓂ 
ᖁᑦᑕᖅᑕᐅᓪᓗᑎ ᐊᒻᒪ ᑯᕕᔭᐅᕙᑦᓱᑎ ᓯᓚᒧᑦ. ᐱᑕᖃᖏᒻᒪ ᓱᓪᓗᓕᑦᓴᖏᓐᓂ ᑕᐃᒪᐃᑦᑐᑦᓴᒧ ᐅᕝᕙᓗ ᓇᓪᓕᐊᓂ. 
 
ᓴᖀᓂᐊᖅᑐᖓ ᐊᐱᖁᑎᓂ ᑕᒪᑐᒧᖓ ᐃᓕᖓᓂᖃᕐᑐᓂ ᐃᓗᐊᓂ ᐱᖅᔪᐊᓂ ᑮᓇᐅᔭᑦᓴᒫᖏᓐᓂ. ᑕᐃᒪᑐᐊᖅ. 
ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᐃᕿᑦᑐᖅ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐃᓄᐃᓴᑦᑑᒐᓗᐊᓂ ᐅᖃᐅᓯᑦᓴᖃᕐᑐᖓ. ᓯᕗᓪᓕᖅᐹᒥ 
ᖁᔭᓐᓇᒦᕈᒪᑦᓱᖓ ᑯᐊᐳᕇᓴᕆᔭᑦᓯᖕᓂ ᐱᓕᑦᓯᒍᓐᓇᓂᖏᓄ ᐅᕙᑎᖕᓂ ᐃᓪᓗᑦᓴᓂ. 
 
1996ᖑᑎᓪᓗᒍ, ᐊᑖᑕᒐ ᑐᖁᑎᓪᓗᒍ, ᐊᓈᓇᒐ ᐱᔭᕆᐊᑐᔪᑰᓚᐅᕐᓯᒪᒻᒪ ᑭᓯᐊᓂ ᐅᐱᑦᐳᒍ ᐱᔾᔪᑎᖓᓗ 
ᐱᓕᑕᐅᓯᒪᓂᑰᓪᓗᑕ ᐃᓪᓗᑦᓴᒥ ᒐᕙᒪᑯᓐᓂ ᐅᖂᓴᖅᑎᑕᐅᔪᓐᓇᕐᓱᑎᓗ ᐊᒻᒪ ᐊᓯᕈᓘᔭᖏᓐᓂᓗ ᐃᑲᔪᖅᓱᑕᐅᑦᓱᑎ. 
ᐃᒻᒪᖃ ᑕᑯᒍᕕᒋᑦ ᓄᓇᓕᐅᔪᐃᑦ, ᐃᓚᖏ ᐱᑕᖃᕐᒪᑕ ᐊᒥᓲᓗᐊᖅᑐᓂ ᐃᓪᓗᒥᐅᖃᑎᒌᓂ. 

ᐱᑕᖃᕐᒪ ᐊᖏᔪᑲᓪᓚᓂ ᖃᑦᓯᐅᓂᖏᓄ ᐃᓪᓗᓕᕆᔨᑯ ᐃᓪᓗᖁᑎᖏᓂ ᒫᓐᓇᐅᔪᖅ. ᑭᓯᐊᓂ 
ᖃᐅᔨᒪᖏᒃᑲᓗᐊᖅᑐᖓ ᐱᑲᓐᓂᕈᓇᕆᐊᑦᓴᑎᖕᓄ ᐃᓪᓗᓂ ᐊᒻᒪ ᐱᕚᓪᓕᖅᑎᓂᐊᕐᓗᒋ. 1996ᖑᑎᓪᓗᒍ, 
ᐱᒋᐊᖓᖅᑎᓪᓗᑕ ᐃᓪᓗᑎᖕᓂ, ᐃᒪᐃᑦᑑᓚᐅᕐᓯᒪᑦᓱᓂ ᐱᖓᓱᓂ ᐃᓪᓗᕈᓯᖃᕐᓱᓂ. ᒥᑭᔫᓚᐅᒻᒪᔫᒐᓗᐊᖅ ᐃᓪᓗ 
ᐊᒻᒪᓗ ᐅᓪᓗᒥᓴᐅᓗᐊᔾᔭᒐᓂᓗᑦᑕᐅᖅ. 
 
ᑭᐊᑦᓴᐅᑎᖓ, ᐅᐊᓴᕈᑎᖓ ᐊᒻᒪ ᐸᓂᖅᓴᐃᑎᖓᓗ ᑕᒪᖅᒥ ᑐᑭᓕᕇᖓᑦᓱᑎ ᒥᑭᓗᐊᒧ ᐃᓪᓗ. ᐃᒪᐃᒍᓐᓇᐸᔪᑦᓱᓂ 
ᐊᐅᓴᖅᓱᓂ ᐊᓐᓄᕌᓂ ᐊᒻᒪ ᓂᕿᓕᐅᕈᓇᓇᕐᓱᓂᓗ ᐊᑕᐅᑦᓯᑰᕐᓱᑎ ᑕᐃᑲᓂᑦᓴᐃᓐᓇᖅᓗ ᐊᑕᐅᑦᓯᑰᓚᓯᒪᑦᓱᑎ. 
ᓂᕆᐅᓐᓂᖃᕐᑐᒍ ᑕᑯᒋᐊᓂ ᐃᓄᖕᓂ ᐊᑑᑎᓂᐊᕈᓐᓃᕐᓗᑎ ᑕᒪᒃᑯᓂᖓ ᐃᓪᓘᔪᓂ. 
 
ᐃᓚᖏᓗ ᐱᑕᖃᕋᑎ ᖁᐊᖃᐅᑎᓂ ᐱᔾᔪᑎᖓᓗ ᐃᓂᑦᓴᖃᖏᒧ ᐃᓗᐊᓂ ᐃᓪᓘᑉ. ᐃᒪᐃᓕᖓᓂᖃᕐᓱᑎᓪᓗ 
ᑕᕝᕙᓂ ᐱᑕᖃᕐᒪ ᐱᖓᓱᓂ ᐃᓪᓗᕈᓯᓕᖕᓂ, ᐳᓛᖅᕕᐊᓂᓪᓗ. ᐃᒻᒪᖃ ᐃᓗᐊᓃᑎᑦᓯᒍᕕᑦᑕᐅᖅ ᑕᓚᕖᓴᒥ 
ᓴᓂᐊᐱᐊᓃᓪᓗᓂ ᖁᐊᖃᐅᑎᖓᑦᑕ ᐅᕝᕙᓗ ᑭᐅᑦᓴᐅᑎᖓᑦᑕ, ᑕᐃᒪᓕ ᓂᓐᓂᐅᓗᐊᒧ ᓅᑦᕕᑦᓴᖃᑦᓯᐊᖏᓚ. 
 
ᑕᐃᒪᐃᒧ, ᖃᓄᐃᒋᐊᕆᐊᖃᕐᑐᒍ ᒥᑦᓵᓄ ᑕᒪᒃᑯᐊ. ᐃᒪᐃᓕᖓᓂᖃᕐᓱᓕᓗ ᐅᕙᓂ, ᐃᒻᒪᖃ ᐱᖓᓱᓂ 
ᐃᓪᓗᕈᓯᖃᖃ, ᐊᑭᓕᖅᓱᐃᒋᐊᖃᓐᓂᐊᑐᑦᓴᐅᕗ ᖃᑦᓯᐅᓂᖏᓄ ᐊᑭᓕᖅᓱᐃᑎᖓᓄ. ᐱᑕᖃᓕᕋᑦᑕᓕ 
ᐃᓪᓗᑦᓴᓯᐊᕙᐅᓂᕐᓴᓂ ᐊᒻᒪ ᖁᔭᓐᓇᒦᕈᒪᑦᓱᖓᓗ, ᐃᒪᐃᒃᑲᓗᐊᖅᑎᓗᒍ ᖃᐅᓱᐃᑦᑐᖅ 
ᐱᓕᑕᐅᓂᐊᖏᑲᓗᐊᕐᑎᓪᓗᒍ ᐃᓗᒐᓴᒋᐊᑲᓂᖅᓂ ᐃᓚᒋᐊᕈᑎᓂ ᐃᓪᓗᓂ. ᖃᐅᓱᐃᑦᑐᒥᐅᑦ ᖃᐅᔨᒪᑦᑎᐊᕐᓚᐅᕐᒪᑕ 
ᑕᒪᑐᒥᖓ ᐊᒻᒪᓗ ᐃᓱᒫᓘᑎᒋᔭᐅᓪᓗᓂ ᑲᑎᒪᔨᕋᓛᖑᐃᓐᓇᖅᑐᓄᑦ. 
 
ᐃᓪᓗᓕᕆᓂᖅ ᐱᒻᒪᕆᐅᒻᒪᑦ. ᐱᑕᖃᒻᒪᑦ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᑦ ᓄᓇᓕᓐᓂ ᐊᒻᒪᓗ ᐅᖃᕈᒪᓪᓗᖓ 
ᑕᐃᒃᓱᒥᖓ ᐃᓪᓗᖃᑦᑎᐅᔪᓄᑦ ᓇᒻᒥᓂᖅᑖᐸᓪᓕᐊᔪᓄᑦ ᓴᖅᑭᐅᒪᑎᑕᐅᔪᖅ. ᐃᓚᖏᑦ ᐃᓪᓗᐃᑦ ᐱᑐᖃᐅᓗᐊᕐᒪᑕ, 
ᐃᓪᓗ ᓴᓇᔭᐅᓂᑰᒍᓂ 1959-ᒥ, ᓂᐅᕕᖅᑕᐅᒍᓐᓇᕐᓂᖓ ᖁᑦᑎᓗᐊᕋᔭᒻᒪᑦ ᑭᓯᐊᓂᓗ ᐃᓪᓗ ᐱᐅᖏᑦᑐᒻᒪᕆᐅᓗᓂ, 
ᓂᐅᕕᐊᖑᕙᑦᑐᑦ, ᐊᒻᒪᓗ ᐅᑯᑎᒎᓇ ᓴᓇᒋᐊᖅᑕᐅᔾᔪᑎᒃᓴᖅᑎᒍᑦ ᐊᒻᒪᓗ ᐊᖏᖅᑕᐅᓂᕋᓕᐊᕐᕈᑎᒃ ᓇᒻᒥᓂᖅᑖᓂᕐᒧᑦ 
ᓱᓕ ᐊᑯᓂᐅᔾᔪᑎᒋᒋᕚ ᑎᑭᑎᓐᓇᓱᒋᐊᒃᓴᖏᓐᓂᑦ ᓱᓇᒃᓴᖏᑦ. 
 
ᑕᑯᔪᒪᕗᒍᓪᓕ ᑕᒪᒃᑯᓂᖓ ᐃᑲᔫᑕᐅᕙᑦᑐᓂᒃ ᐱᐅᓯᕚᓕᑎᑦᑎᒋᐊᒃᓴᖅ. ᐃᓪᓗᐃᑦ, ᑕᐃᒃᑯᐊ ᐃᓪᓗᐃᑦ 
ᐊᑐᐃᓐᓇᐅᑎᑕᐅᕙᑦᑐᑦ ᐅᑯᑎᒎᓇ ᐃᓪᓗᖃᑦᑎᐅᔪᑦ ᓇᒻᒥᓂᖅᑖᕋᓱᐊᕐᓂᖓ ᐊᑐᓐᓂᖃᖏᒻᒪᕆᐸᓗᒻᒪᑕ. 
ᒥᑭᓗᐊᕐᒪᑕ, ᐳᓛᖅᕕᖃᖏᑦᑐᑦ ᑭᓯᐊᓂ ᐃᓪᓗᕈᓯᓕᐅᒐᓗᐊᑦ. ᐊᐱᖅᑯᑎᒃᓴᖃᒃᑲᓂᕐᓂᐊᖅᑐᖓ ᐅᐊᑦᑎᐊᕈ. 
ᖁᔭᓐᓇᒦᒃ. ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᒃᓴᖃᓗᐊᖏᑦᑐᖓ. ᐊᑕᐅᓯᖅᓯᐅᑎᓂᒃ ᐃᓪᓗᓂᒃ 
ᓴᓇᔪᖃᓕᕐᒪᑦ ᐅᕝᕙᓘᓐᓃᑦ ᑲᑎᓐᖓᐅᖅᑐᓂᒃ. ᐃᓪᓗᓕᐅᖃᑦᑕᕐᓕᕐᒪᑕ ᑲᑎᓐᖓᐅᖅᑐᓂᒃ, ᐃᑭᑦᑐᖃᓕᕐᓂᖅᐸᑦ 
ᓇᓕᐊᓐᓂ ᐃᓪᓗᒋᔭᐅᔪᒥᒃ ᐊᑦᑐᐊᔭᖓᓂ ᐃᓚᖏᑦ ᐃᑭᖃᓯᐅᑎᓗᑎᒃ. ᐃᓱᒪᒋᒐᒃᑯ ᑕᒪᓐᓇ 
ᐃᓱᒪᒋᔭᐅᖃᓯᐊᔾᔭᐅᒍᓐᓇᕐᓗᓂ ᓇᓖᕌᓂᐊᕐᕈᒃᓯ ᖃᓄᐃᑦᑐᓂᒃ ᐃᓪᓗᓂᑦ ᓴᓇᓂᐊᕐᒪ.ᖔᒃᓯ ᐊᒻᒪᓗ ᑐᓴᖅᑕᕐᓂᒃ 
ᐊᑭᑭᓐᓂᖅᓴᐅᒻᒪᑦ ᓴᓇᒋᐊᖅᓴᖅ ᑲᑎᓐᖓᐅᖅᑐᓂᒃ ᓲᖃᐃᒪ ᐃᓪᓘ ᐃᓂᒋᔭᖓ ᐅᕝᕙᓘᓐᓃᑦ ᓄᓇᖓᓂ 
ᓇᑉᐸᖅᑯᑎᖅᓱᐃᓗᑎᒃ ᐊᑭᑭᓐᓂᖅᓴᐅᒻᒪᑦ ᐃᓪᓗᓕᐅᕐᓗᓂ ᑲᑎᓐᖓᔪᒥᒃ. ᑕᕝᕙᑐᐊᖅ ᐅᖃᐅᓯᒃᓴᕋ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᓚᑲᓐᓄᐊᖅ. ᕼᐊᕕᐅᔭ. 
 
Hᐊᕕᐅᔭ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᖃᐃᒍᓐᓇᕐᒪᑕ. ᐅᖃᐅᓯᖄᔾᔪᒍᒪᑐᐃᓐᓇᖅᑐᖓ ᐅᒥᖓ ᐃᓪᓗᑭᒃᓱᕐᓂᐅᕙᑦᑐᒥᒃ ᐊᒥᓱᓂ ᓄᓇᓕᓐᓂ ᓄᓇᕗᑦᒥ. 

ᐅᓇ ᐆᑦᑐᑎᒋᓗᒍ, ᖃᐅᔨᒪᒐᒪ ᖁᓪᓗᖅᑑᒥ, ᐊᒥᓲᒪᑕ ᐃᓄᐃᑦ ᐅᑕᖅᑭᔪᑦ, ᐃᓚᒋᔭᐅᔪᑦ ᐅᑕᖅᑭᔪᓂ 
ᐃᓪᓗᑖᕈᒪᓯᒪᔪᓂ. ᑕᒪᓐᓇ ᐊᑲᐅᖏᓕᐅᕈᑕᐅᒪᑦ ᖁᓪᓗᖅᑐᒦᓇᐅᖏᑦᑐᖅ ᓄᓇᓕᖓᓂ ᑭᓯᐊᓂᓗ ᐊᒥᓱᓂ 
ᓄᓇᓕᓐᓂ ᐊᒻᒪᓗ ᐃᓄᐃᑦ ᐅᑕᖅᑭᔪᑦ ᐃᓪᓗᑖᖅᓯᖅᑐᕐᑎᒃ ᑕᐃᒪᐅᒻᒪᑕ. 
 
ᐃᒻᒪᖃ ᐊᐱᕆᑐᐃᓐᓇᕐᓗᖓ ᐅᐊᑦᑎᐊᕈ ᖃᓄᓪᓕ ᐃᓪᓗᑖᓂᕐᒧᑦ ᐃᑲᔫᑏ ᓯᕗᓪᓕᐅᔾᔭᐅᓯᒪᓂᖃᑉᐸᒻᒪᖔᑕ. 
ᑕᒃᓱᒥᖓ ᑐᑭᓯᒍᒪᔪᖓ ᖃᐅᔨᒪᖁᓪᓗᒍ ᒥᓂᔅᑕ ᑕᓐᓇ ᐊᐱᖅᑯᑎᒋᓂᐊᖅᑕᕋ ᓱᓇᐅᒻᒪᖔᖅ ᐃᓚᖏᑦ ᓄᓇᓖᑦ 
ᑐᑭᓯᑎᑕᐅᔪᒪᒐᓗᐊᕐᒥᒻᒪᑕᑦᑕᐅᖅ ᑕᒪᑐᒥᖓ ᐊᒻᒪᓗ ᑐᓴᖅᓯᒪᓪᓗᖓ ᐊᑲᐅᖏᓕᐅᕈᑎᐅᔪᓂᑦ ᐃᓪᓗᖃᓐᓂᐅᑉ 
ᒥᒃᓵᓄᑦ ᐃᑭᑦᑐᖃᑦᑐᒥᐅᑎᓪᓗᒍ. ᐊᒻᒪᑕᐅᖅ, ᐊᑕᐅᓯᖅ ᐃᓪᓗ ᐃᑭᑦᑐᒥᐅᐸᑦ, ᖃᓄᓪᓕ ᑕᐃᒪ ᑭᖑᕝᕕᖅᑕᐅᓂᐊᖅᐸ. 
ᑕᒪᔾᔭ ᐅᖃᐅᓯᕆᔭᒃᑲ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᕼᐊᕕᐅᔭ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ.  ᐃᒃᓯᕙᐅᑖᖅ, ᑐᓐᖓᓱᑦᑎᐸᒃᑲ ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᑲᑎᒪᕕᔾᔪᐊᕕᒻᒧᑦ. ᖃᐅᔨᒪᒐᒃᑭᒃ ᑕᒪᒃᑮᒃ ᐃᖅᑲᓇᐃᔭᖅᑎᖏᒃ ᐊᑯᓂᑲᓪᓚᒃ. ᖃᐅᔨᒪᓪᓗᒍ ᐊᑯᐊᖅ, ᖃᐅᔨᒪᔪᖓ 
ᐃᖏᕐᕋᓚᐅᖅᑐᖅ ᑕᐅᕙᖔᓗᒃ ᐊᖅᕕᐊᓂᑦ, ᑐᓐᖓᓱᒋᑦ ᒐᕙᒪᖃᕝᕕᒋᔭᑦᑎᓐᓄᑦ, ᐅᕝᕙᓘᓐᓃᑦ ᒐᕙᒪᖃᕝᕕᒋᔭᓐᓄᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ, ᐊᑕᐅᓯᒃᑲᓂᐅᒻᒪᑦᑕᐃᒪ ᓱᓕ ᑖᒃᓱᒪ ᒐᕙᒪᐅᔫᑉ ᐅᖃᐅᑎᒋᓯᒪᔭᖓ ᑕᐃᑲᖓᓂᑦ ᐅᓪᓗ 
ᐱᒋᐊᕐᓂᖓᓂᑦ ᐃᓪᓗᓕᕆᓂᕐᒧᑦ ᑐᕌᖓᔪᖅ ᖁᑦᑎᓂᖅᐹᖓᓃᑦᑑᑦ ᓯᕗᓪᓕᐅᔾᔭᐅᔭᕆᐊᓕᓐᓂ ᒐᕙᒪᒃᑯᓐᓂᑦ ᐊᒻᒪᓗ 
ᖃᐅᔨᒪᔪᑎᑦ, ᐃᒻᒪᖃ ᖁᕕᐊᒃᑕᖅᓯᒪᓗᐊᕐᓕᕐᓂᕋᒪ ᐊᕐᕌᓂ ᑕᑯᒐᑦᑎᒍ ᑮᓇᐅᔭᐃᑦ ᐊᑐᖅᑕᐅᔪᒫᓐᓂᐊᖅᑐᑦ 
ᐊᑭᑐᔫᑎᓄᑦ ᐱᖁᑎᓄᑦ ᐃᓪᓗᓕᕆᓂᕐᒧᑦ ᐊᖏᓪᓕᒋᐊᕐᒪᑦ $24 ᒥᓕᐊᓐᓄᑦ ᐅᕙᖓᑦ $17 ᒥᓕᐊᓐᓂᑦ. 
 
ᐊᒻᒪᓗ ᐃᒃᓯᕙᐅᑖᖅ, ᓇᓗᓇᐃᖅᓯᒍᒪᑐᐃᓐᓇᖅᑐᖓ ᖃᓄᑎᒋ ᐃᖏᕐᕋᓂᖃᖅᓯᒪᓕᕐᒪᖔᖅ ᑕᐃᑲᖓᓂᑦ ’97 
ᐅᕝᕙᓘᓐᓃᑦ 1997, 1998 ᐃᖅᑲᓇᐃᔭᖅᑎᐅᑎᓪᓗᖓ ᐃᓪᓗᓕᕆᔨᔾᔪᐊᑯᓐᓄᑦ ᑕᕝᕙᓂ ᐃᖃᓗᓐᓂ, ᐃᓘᓇᑎᒃ 
ᑮᓇᐅᔭᖁᑎᒋᔭᐅᔪᑦ ᕿᑭᖅᑖᓗᒻᒥ, ᑕᕝᕗᖓᐃᓐᓇᖅ ᕿᑭᖅᑖᓗᒻᒧᑦ ᐃᒪᓐᓇᐅᓗᓂ $25  ᒥᓕᐊᓐ. 
 
ᒫᓐᓇᓕ, ᖃᐅᔨᒪᔪᑎᑦ, ᑎᑭᑉᐳᖅ 24-ᒧᑦ ᐃᓘᓇᖓᓄᑦ ᓄᓇᕗᑦ, ᐊᕐᕌᓂ ᐊᒻᒪᓗ ᒥᑭᓪᓕᒋᐊᖅᑕᐅᒋᓪᓗᓂ $20 
ᒥᓕᐊᓄᑦ ᑕᒫᓂ ᐊᕐᕌᒍᒧᑦ. ᑕᒪᓐᓇ ᑕᑯᔪᒪᓪᓗᒍᓗ, ᐃᓪᓗᓕᕆᔨᔾᔪᐊᒃᑯᑦ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ 
ᐃᓚᒋᔭᐅᓗᓂ ᓯᕗᓪᓕᖅᐹᖑᔫᒃ ᒪᕐᕉᐃᓂ, ᓯᕗᓪᓕᖅᐹᖅ ᒪᕐᕉᒃ ᐱᓕᕆᕕᖃᕝᕕᐅᔪᓂ ᑕᑯᓚᐅᖅᑕᑎᓐᓂ ᓯᕗᓂᐊᒍᑦ, 
ᑕᒪᒃᑯᓄᖓ ᑐᕌᖓᓕᕋᐃᒻᒪᑕ ᐊᑭᑐᔫᑎᓄᑦ ᐱᖁᑎᓄᑦ ᐊᒻᒪᓗ ᐊᐅᓚᒃᔪᑎᐅᔪᓄᑦ ᒪᑭᒪᒍᑎᓄᑦ 
ᑮᓇᐅᔭᖃᑦᑎᑕᐅᓃᑦ, ᖃᐅᔨᒪᕗᓯ ᓯᕗᓪᓕᐅᑎᒋᐊᖃᒻᒪᑕ ᐊᒻᒪᓗ ᐃᓕᐅᖅᑲᐃᔭᕆᐊᖃᒻᒥᔪᒍᑦ ᑮᓇᐅᔭᑦᑎᓐᓂ 
ᖃᓂᑦᑎᓐᓅᖃᐃᓂᖅᓴᐅᓗᑕ ᐅᕙᑦᑎᓄᑐᐃᓐᓇᐅᖏᑦᑐᖅ, ᐃᓱᒪᒋᕙᕋ ᑕᐃᒫᒃ. 
 
ᓇᓗᖏᓚᖓ ᐊᒃᓱᕉᑕᐅᖏᓗᐊᕐᓂᖓᓅᖏᑦᑐᖅ ᐃᓪᓗᓕᕆᔨᔾᔪᐊᒃᑯᑦ ᒥᓂᔅᑕᖓᓄᑦ ᑭᓯᐊᓂ ᐃᒻᒪᖃ 
ᐊᒃᓱᕉᑎᒋᑲᐃᓐᓇᓚᐅᖅᑲᕋ ᐅᑉᐱᕈᓱᓕᖅᑎᑦᑎᓇᓱᐊᖅᑐᖓ ᒥᓂᔅᑕᕆᔭᖓᓂᑦ ᑮᓇᐅᔭᓕᕆᔨᒃᑯᑦ 
ᑮᓇᐅᔭᖃᑦᑎᑕᐅᓂᖅᓴᐅᖁᓪᓗᒍ, ᐱᓕᕆᖅᕕᒋᔭᖓᓂ. 
 
ᑭᓯᐊᓂ ᑕᑯᔪᒪᔪᖓ, ᖃᐅᔨᒪᔪᖓ ᐱᓇᓱᐊᒡᒐᖅᑕᐅᒋᐊᖃᓐᓂᐊᖅᑐᖅ ᐃᓪᓗᓕᕆᔨᔾᔪᐊᒃᑯᓐᓂᑦ 
ᑮᓇᐅᔭᖅᑖᕋᓱᐊᖏᓐᓇᕐᓗᑎᒃ ᑕᒪᑐᒧᖓ, ᐃᓪᓗᖃᒡᒐᓐᓂᐅᔪᖅ ᓄᓇᕗᑦᒥ. ᐅᖃᐅᓯᐅᖃᑦᑕᖅᓯᒪᒻᒪᑦ 
ᒪᓕᒐᓕᐅᖅᑎᓄᑦ ᑲᑎᒪᕕᑦᑎᓐᓂ ᑕᕝᕙᓂ ᒪᓕᒐᓕᐅᖅᕕᒻᒥ, ᐊᑲᐅᖏᓕᐅᕈᑕᐅᒻᒪᕆᑦᑐᖅ ᐊᒻᒪᓗ 
ᐃᓪᓗᖃᒡᒐᓐᓂᐅᔪᖅ ᓄᓇᓕᓕᒫᓂ. 
 
ᒥᓂᔅᑕ ᐅᖃᐅᓯᖃᑦᑎᓪᓗᒍ ᐱᒋᐊᕈᑎᖏᓐᓂᒃ, ᐊᒥᓱᑲᓪᓚᐅᖅᑲᐅᒻᒪᑕ. ᐃᓚᖓᑦ ᖃᐅᔨᒪᒋᐊᕈᒪᔭᕋ ᓯᕗᓪᓕᖅ, 
ᓴᓇᒋᐊᖅᑕᐅᖃᑦᑕᕐᓂᖅ, ᐊᒥᐊᒃᑯᖃᒻᒪᑕ 9-ᓂᑦ, ᖁᕕᐊᑦᑐᖓᓗ ᐃᖅᑲᓇᔮᖑᓂᐊᕐᒪᑕ ᑕᒫᓂ ᐊᕐᕌᒍᑦᑎᓐᓂ. 
ᐃᓱᒪᕗᖓ, ᐊᒻᒪᓗᓛᒃ, ᑕᐃᒃᑯᐊ ᐱᐊᓂᒃᑕᐅᓯᒪᔭᕆᐊᖃᓕᓚᐅᖅᓯᒪᔪᑦ ’99 -ᒥ ᐱᔭᕇᖅᑕᐅᓛᓕᑕᐃᓐᓇᖃᖅᑲᐃ, 
ᐱᔭᕇᖅᑕᐅᓯᒪᔭᕆᐊᖃᓕᓚᐅᖅᓯᒪᒐᓗᐊᕐᒪᑕ. 

ᖃᐅᔨᒪᔪᑎ, ᐱᐅᓯᕚᓪᓕᕈᑎᐅᕙᑦᑐᑦ ᓴᓇᔭᐅᒋᐊᕈᑏᑦ ᐃᓪᓗᓄᑦ, ᑮᓇᐅᔭᓂᑦ ᐊᑐᓐᖏᓂᖅᓴᐅᑎᑦᑎᓕᖃᑦᑕᕐᒪᑕ 
ᐅᕙᑦᑎᓐᓂᑦ ᐊᑯᓂᐅᓂᖅᓴᒧᑦ ᓲᖅᑲᐃᒻᒪ ᐱᑐᖃᐅᓗᐊᕐᓕᕐᓂᖏᓐᓄᑦ ᐃᓚᖏᑦ, ᐊᑭᑐᔫᑎᓄᑦ ᑮᓇᐅᔭᐃᑦ 
ᐊᑭᓖᒍᑎᐅᕙᑦᑐᑦ ᖁᕝᕙᓯᑲᓪᓚᑦᑐᐊᓘᓚᐅᖅᓯᒪᔪᑦ. 
 
ᐊᒻᒪᓗ ᐅᖃᐅᓯᖏᓐᓂ ᒥᓂᔅᑕᐅᑉ, ᐅᖃᐅᓯᖃᖅᑲᐅᒻᒪᑦ ᑕᐃᒃᓱᒥᖓ 2.5 ᒥᓕᐊᓐᓂᑦ ᐃᓕᔭᐅᓂᐊᖅᑐᑦ 
ᑮᓇᐅᔭᖅᑐᕈᑎᒃᓴᑦ ᐊᕕᑦᑐᖅᓯᒪᔪᓄᑦ ᐊᓪᓚᕝᕕᒋᔭᐅᔪᓄᑦ ᑐᐊᕕᓐᓇᖅᑐᓄᑦ ᓴᓇᔭᐅᔭᕆᐊᖃᑦᑐᖃᓕᕐᓂᖅᑲᑦ 
ᑐᕌᖓᔪᓄᑦ, ᓄᓇᕗᑦᒥ ᐊᑭᓖᔾᔪᑎᐅᔪᓄᑦ ᐃᓪᓗᑖᕋᓱᐊᕐᓗᓂ ᐃᑲᔫᑏᑦ, ᐊᒻᒪᓗ ᐊᖏᕐᕋᖃᖏᑦᑐᓄᑦ ᐊᖏᕐᕋᒧᑦ  
ᓴᓇᒋᐊᖅᑕᐅᔾᔪᑎᒃᓴᓄᑦ ᐃᑲᔫᑏᑦ ᐊᒻᒪᓗ ᐃᓄᑐᖃᓐᓄᑦ ᐊᖏᕐᕋᖏᓐᓄᑦ ᓴᓇᒋᐊᖅᑕᐅᔾᔪᑎᒃᓴᖏᓐᓄᑦ. 
ᓂᕆᐅᒋᔭᖃᑦᑎᐊᕐᓂᐊᖅᐳᖓ ᐊᐱᕆᓛᕆᐊᖅᓴᖅ ᒥᓂᔅᑕᒧᑦ ᑖᒃᑯᓄᖓ ᑐᕌᖓᔪᓂᑦ, ᐊᒻᒪᓗ ᖃᓄᖅ 
ᐊᑐᖅᑕᐅᑦᑎᐊᓂᖃᖅᓯᒪᒻᒪᖔᑕ ᓯᕗᓂᐊᒍᑦ ᐊᒻᒪᓗ ᖃᓄᐃᑦᑐᓂᒃ ᒪᓕᒐᖃᖅᓯᒪᒻᒪᖔᑕ. 
 
ᐊᒻᒪᑕᐅᖅ, ᐅᖃᐅᓯᐅᖅᑲᐅᒻᒪᑦ ᐃᒃᓯᕙᐅᑕᖓᑕ ᑲᑎᒪᔨᕋᓛᑦ ᐊᒻᒪᓗ ᐃᓚᖏᓐᓄᑦ ᒪᓕᒐᓕᐅᖅᑎᐅᖃᑎᒋᔭᒪ 
ᑕᕝᕙᓂ ᓄᑖᒥ ᐃᓪᓗᖃᑦᑎᐅᔪᑦ ᐊᖏᕈᑎᖏᓐᓂᑦ, ᒥᓂᔅᑑᑉ ᐱᒋᐊᓐᖓᐅᑎᒋᖅᑲᐅᔭᖏᑕ ᐅᖃᐅᓯᖏᓐᓂ, 
ᐅᖃᖅᑲᐅᒻᒪᑦ ᓂᐅᕕᐊᒃᓴᖃᕐᓂᐊᕐᒪᑕ ᑕᒪᒃᑯᓂᖓ ᐃᓪᓗᓂᑦ ᐃᓪᓗᖃᑦᑎᐅᔪᓄᑦ ᐊᒻᒪᓗ ᑕᒃᑯᐊ ᐃᓪᓗᖃᑦᑎᐅᔪᑦ 
ᑐᒃᓯᕋᐅᑎᖃᕈᓐᓇᕐᓗᑎᒃ ᑮᓇᐅᔭᓂᑦ ᓴᓇᒋᐊᖅᑕᐅᔾᔪᑎᒃᓴᖏᓐᓄᑦ ᐃᓪᓗᖏᑕ ᓂᐅᕕᐊᕆᒍᓂᐅᒃ. 
 
ᓂᐅᕕᖅᑎᑦᑎᔫᔮᕋᔭᕋᑦᑕ ᓯᖁᒥᓯᒪᔪᒥᒃ ᑐᒃᑲᕆᐊᓕᒻᒥᒃ ᑭᓇᑐᐃᓐᓇᕐᒧᑦ, ᐃᒃᓯᕙᐅᑖᖅ, ᖃᐅᔨᒪᖏᑦᑐᖓ ᓱᒻᒪ 
ᐃᓪᓗᓕᕆᔨᔾᔪᐊᒃᑯᑦ ᓴᓇᒋᐊᖅᑕᐅᒋᐊᓕᓐᓂᑦ ᑲᒪᔪᓐᓇᖏᒻᒪᖔᑕ ᑕᒪᒃᑯᓄᖓ ᐃᓪᓗᓄᑦ 
ᓂᐅᕕᐊᖑᓚᐅᖏᓐᓂᖏᓐᓂ ᐃᓪᓗᖃᑦᑎᐅᔪᓄᑦ ᐊᒻᒪᓗ ᐃᒃᓯᕙᐅᑕᖓ ᑲᑎᒪᔨᕋᓛᑦ ᐃᓱᒫᓘᑎᖃᖅᑲᐅᒻᒪᑦ, 
ᐃᓛᓐᓂᒃᑯᑦ ᑮᓇᐅᔭᖃᑦᑎᑦᑎᒋᐊᖃᓕᖃᑦᑕᖅᑐᓯ, ᐊᒻᒪᓗ ᓇᓗᖏᓚᖓ ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑐᖏᑦ, 
ᐊᖏᖃᑎᖃᑦᑐᑦ ᑕᒪᒃᑯᐊ ᐃᓪᓗᐃᑦ ᐃᓪᓗᓕᕆᔨᔾᔪᐊᒃᑯᓐᓄᑦ ᐊᒥᓱᐊᖅᑎ ᑮᓇᐅᔭᐃᔭᕈᑕᐅᖃᑦᑕᖅᓯᒪᔪᑦ ᐊᒥᓱᓄᑦ 
ᐊᕐᕌᒍᓄᑦ. 
 
ᐱᑕᖃᒻᒥᒻᒪᑦ ᐱᑐᖃᐅᓗᐊᕐᓕᖅᑐᓄᑦ ᐃᓪᓗᓄᑦ ᖃᐅᔨᓴᕐᓂᕐᒥᒃ ᐊᒻᒪᓗ ᐱᑐᖃᐅᓗᐊᕐᓕᖅᑎᓪᓗᒋᑦ 
ᑮᓇᐅᔭᖅᑐᓂᖅᓴᐅᓕᕐᓂᐅᓴᒻᒪᑕ ᒪᑭᒪᑎᒐᓱᐊᕐᓗᒋᑦ. ᐃᒻᒪᖃ ᑕᒪᓐᓇ ᕿᒥᕐᕈᔭᐅᒋᐊᖃᑦᑐᖅ 
ᑐᓂᔭᐅᕌᔾᔪᑐᐃᓐᓇᕈᓐᓃᕐᓗᑎᒃ ᐃᓪᓗᖃᑦᑎᐅᔪᑦ ᑮᓇᐅᔭᒥᒃ ᓴᓇᒋᐊᖅᑕᐅᔾᔪᑎᒃᓴᖓᓂᑦ. 
 
ᓴᓇᔭᐅᓯᒪᔭᕆᐊᖃᑦᑐᑦ ᓂᐅᕕᐊᖑᓚᐅᖏᓐᓂᖏᓐᓂ ᐃᓪᓗᖃᑦᑎᐅᔪᓄᑦ. ᐃᒻᒪᖃᖃᐃ ᓂᐅᕕᐊᖑᓯᒪᓕᕈᑎᒃ, 
ᑕᐃᒪᓕ ᐃᓪᓗᖃᑦᑎᐅᔫᑉ ᑲᒪᒋᓂᐊᕐᓕᖅᐹ ᐊᒻᒪᓗ ᐃᓪᓗᓕᕆᔨᔾᔪᐊᒃᑯᑦ ᓴᒃᑯᐃᓗᑎᒃ ᐊᑲᐅᖏᓕᐅᕈᑕᐅᔪᓂᑦ. 
 
ᐃᓚᖓᑦᑕᐅᖅ ᐅᖃᐅᓯᐅᓯᒪᒻᒥᔪᖅ, ᐃᒃᓯᕙᐅᑕᖓᑕ ᑲᑎᒪᔨᕋᓛᑦ ᖁᕕᐊᒋᔭᐅᓂᑯ ᐊᒃᓱᕉᑕᐅᓂᑯ 
ᐃᓪᓗᓕᕆᔨᔾᔪᐊᒃᑯᓐᓂᑦ ᖃᐅᔨᒃᑲᐃᓯᒪᖃᑦᑕᕐᓂᖅ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᑦ ᐊᒻᒪᓗ ᑲᑎᒪᔨᖏᓐᓂᑦ, 
ᐊᑕᐅᓯᐅᒻᒪᑦ ᑲᑎᒪᔨᐅᔪᑦ ᑕᕝᕙᓂ ᐋᖅᑭᒃᑕᐅᓯᒪᓂᕆᔭᖓᓂ ᐱᓕᕆᐊᖑᓂᐅᑉ. 
 
ᑖᓐᓇᑐᖏᑦᑐᖅ TOP ᐱᓕᕆᓂᐅᔪᖅ ᑭᓯᐊᓂᓕ ᐃᓪᓗᒨᖅᓯᔾᔪᑎᐅᔪᓂ ᑕᑯᒋᐊᕈᒪᕗᖓ ᐊᐱᖅᑯᑎᖃᓪᓗᖓ 
ᐅᐊᑦᑎᐊᕉᓂᐊᖅᑐᖅ, ᖃᓄᐃᑦᑐᓂᒃ ᑭᐅᓂᖃᓲᖑᒻᒪᖔᑕ ᐃᓪᓗᓕᕆᔨᔾᔪᐊᒃᑯᑦ ᑕᒪᒃᑯᓇᓐᖓᑦ ᓄᓇᓕᓐᓂ 
ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᓄᓇᓖᑦ ᐃᓪᓗᓕᕆᔨᒃᑯᑦ ᑲᑎᒪᔨᖏᑦ ᐃᖃᓗᓐᓂ ᐃᓱᒫᓘᑎᖏᔭᖏᓐᓄᑦ 
ᐅᖃᐅᓯᕆᓯᒪᔭᖏᓐᓄᓪᓗ ᐱᓕᕆᓂᐅᔪᒧᑦ ᐊᒻᒪᓗ ᖃᓄᖅ ᑭᐅᔭᐅᓯᒪᒻᒪᖔᑕ. 
 
ᓇᓗᖏᑦᑐᖓ ᓱᓕᒃᑲᓐᓂᐅᔪᑦ ᑕᐃᒪ ᐃᒃᓯᕙᐅᑖᖅ, ᓴᖅᑭᑎᑕᐅᑐᐃᓐᓇᕐᕈᑎᒃ ᓇᓗᓇᕐᓂᐊᖏᒻᒪᑦ, 
ᓴᖅᑮᓯᒃᑲᓐᓂᕈᒪᑐᐃᓐᓇᖅᑐᒍ ᑕᒪᓐᓇ ᐱᒻᒪᕆᐅᑎᓚᐅᕋᑦᑎᒍ ᐊᒻᒪᓗ ᐱᖓᔪᒋᔭᐅᓕᕐᒪᑦ ᑎᑎᕋᖅᓯᒪᔪᓂ ᐅᕙᓂ 
ᓯᕗᓪᓕᖅᐹᖑᔪᓃᒋᐊᖃᕋᓗᐊᕐᒪᑦ ᑐᖏᓕᕆᔭᖓᓂ. 
 
ᑕᐃᒪᓕ, ᑎᓕᐅᕆᔪᒪᕗᖓ ᒥᓂᔅᑕᒥᑦ ᐊᒻᒪᓗ ᐃᖅᑲᓇᐃᔭᖅᑐᖏᓐᓂᑦ ᑲᔪᓯᖁᓪᓗᒋᑦ ᐊᔭᐅᖅᓰᓇᕐᓗᑎᒃ 
ᒥᓂᔅᑕᖓᓂᑦ ᑮᓇᐅᔭᓕᕆᔨᒃᑯᑦ ᐋᖅᑭᒋᐊᖅᑕᐅᖁᓪᓗᒋᑦ ᑮᓇᐅᔭᖁᑎᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑑ. ᐊᑎᖁᑎᖃᕈᓐᓃᕋᒪ ᑎᑎᖅᑲᖁᑎᓐᓂ. ᓅᒋᐊᕐᓂᐊᕐᓕᕐᒥᔪᒍᑦ ᐅᕗᖓ 
ᐱᒻᒪᕆᐅᔪᓄᑦ ᓂᐅᕕᐅᑎᒃᓴᓄᑦ ᓇᓚᐅᖅᑖᖅᑕᐅᓯᒪᔪᑦ 2003/2004-ᒧᑦ. 

ᒪᑉᐱᖅᑐᒐᖅ 12-4. ᐱᒋᐊᕐᓂᐊᕐᕋᑦᑕ ᐅᕙᓐᖓᑦ 12-4-ᒥᑦ. ᐊᐱᖅᑯᑎᖃᕈᕕᑦ ᑕᕝᕙᓂ ᒪᑉᐱᖅᑐᒐᒥ, 
ᐊᐱᕆᔪᓐᓇᑎᐊᖅᑯᑎᒃ. ᐊᒻᒪᓗ ᑐᓴᐅᒪᓂᐊᕐᒪᑕ ᑲᑎᒪᔩᑦ, ᐱᓕᕆᐊᖃᑦᑐᒍᑦ ᐅᑯᓂᖓ ᐱᒻᒪᕆᐅᔪᓄᑦ ᓂᐅᕕᐊᒃᓴᓄᑦ 
ᓇᓚᐅᖅᑖᖅᑕᐅᓯᒪᔪᑦ ᐊᒻᒪᓗ ᐋᖅᑭᒋᐊᖅᓯᒪᔪᖁᑎᖃᑦᑐᒍᑦ C 29 ᕿᒥᕐᕈᒍᓐᓇᖅᑕᓯ ᑕᑯᒍᒪᒍᑦᓯ ᑕᓪᓕᒪᓄᑦ 
ᐊᕐᕌᒍᓄᑦ ᐱᒻᒪᕆᐅᔪᓄᑦ ᐸᕐᓇᐅᑏᑦ. 
 
ᐊᐱᖅᑯᑎᒃᓴᖅᑕᖃᑉᐹ ᐆᒧᖓ 12-4, ᓄᓇᕗᑦᒥ ᐃᓪᓗᓕᕆᔨᔾᔪᐊᒃᑯᖏᓄᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᖃᑦᑐᖓ ᖃᓄᐃᓴᖏᒃᑯᕕᑦ ᐃᒃᓯᕙᐅᑖᖅ, ᐅᕙᓂ 
ᒥᓂᔅᑕᐅᑉ ᒪᑐᐃᖅᓯᔾᔪᑎᖏᓐᓂ ᐅᖃᐅᓯᒃᓴᖏᓐᓂ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐄᖕ, ᑲᔪᓯᒋᑦ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᓕᒫᕈᓐᓇᕈᒃᑯ. ᓇᐃᑦᑑᑎᒐᓱᐊᕐᓂᐊᖅᑲᕋ ᐊᔪᓐᓇᖏᑉᐸᑦ. 
ᐅᖃᖅᓯᒪᒻᒪᑦ ᐅᕙᓂ ᐊᒥᓱᑦ ᐃᓪᓗᓕᕆᔨᔾᔪᐊᒃᑯᑦ ᐃᓪᓗᖁᑎᖏᑦ ᓴᓇᒋᐊᖅᑕᐅᔭᕆᐊᖃᒻᒪᑦ ᐊᒻᒪᓗ 
ᓄᑖᕈᖅᑎᑕᐅᔭᕆᐊᖃᑦᑐᑎᒃ. ᐱᑕᖃᕋᑦᑕ 9-ᓂᑦ ᕕᐊᐳᒃ ᐃᓪᓗᖁᑎᖏᑦ.  ᓱᓇᐅᒻᒪᑕ ᕕᐊᐳᕐ ᐃᓪᓗᐃᑦ?  
ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑐᕌᖓᔪᖅ ᐊᕐᕌᒍᓄᑦ ᐊᓂᒍᓕᖅᑐᓄᑦ 1980-ᒋᔭᖓᓂ 
ᐃᓪᓗᐃᑦ ᓴᓇᔭᐅᒪᓂᖏᑦ ᐊᒻᒪᓗ ᓴᓇᔭᐅᖃᑦᑕᑎᓪᓗᒋᑦ ᐃᓪᓗᓕᐅᖅᑎᑯᓐᓄᑦ ᓄᓇᑦᑎᐊᕐᓕᒫᒥ ᐊᒻᒪᓗ 
ᑕᐃᔭᐅᓂᖃᑦᑐᐃᓐᓇᐅᓚᐅᕐᒪᑕ ᑕᐃᒪᓐᓇ ᕕᐅᐳᕐ ᐃᓪᓗᖁᑎᖓ. ᓇᓗᓇᖏᑦᑐᖅ ᑕᐃᔭᐅᓂᖃᓂᖓ ᑕᐃᒃᑯᐊ 
ᐃᓪᓗᓕᐅᖅᑕᐅᖃᑦᑕᓚᐅᖅᑐᐃᑦ ᑕᐃᒃᓱᒪᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᖅᑭᒋᐊᖅᑕᐅᓂᖃᓛᖅᐹᖅ ᑐᓐᖓᕕᖏᑦ ᐊᒻᒪᓗ 
ᓯᐅᕋᖅᑎᑕᐅᓂᖓ ᐃᓪᓗᖃᕝᕕᐅᔪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᖅᑭᒋᐊᖅᓯᑲᐃᓐᓇᕐᓚᖓᐃ ᐅᕙᓐᓃᖔᖅᑐᒥᒃ, 
ᑕᐃᒃᓱᒪᓂᐅᓚᐅᖅᑐᖅ 1970-ᖏᓐᓂ. ᐃᓪᓗᒃᓴᐅᖃᑦᑕᓚᐅᖅᑐᑦ ᑲᑎᓐᖓᔪᑦ ᓴᓇᔭᐅᖃᑦᑕᓚᐅᖅᑐᑦ ᑕᐃᒃᓱᒪᓂ 
1980-ᓂ. ᑭᓯᐊᓂᓕ, ᐃᒃᓯᕙᐅᑖᖅ, ᐊᑐᖅᑕᐅᒐᔪᓲᖅ ᓴᓇᒋᐊᖅᑕᐅᓂᖏᓐᓄᑦ ᐃᓪᓗᐃᑦ, ᐃᒐᓛᖏᑦ, ᐃᓗᐊ 
ᓴᓇᔭᐅᒋᐊᖅᑕᐅᓂᖓ, ᐃᓗᐱᐊᕈᑦᑎᖅᑕᐅᓂᖓ, ᐱᓗᐊᖅᑐᒥ ᐃᓂᒋᔭᖓᓕ ᐱᔭᐅᓗᐊᕋᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᐊᓂᒃᐲᑦ ᐊᓚᒃᑲᓐᓄᐊᖅ. ᖁᔭᓐᓇᒦᒃ, ᒥᓂᔅᑕ. ᐊᓯᖏᓐᓂᑦ ᐊᐱᖅᑯᑎᑕᖃᑉᐹ ᐊᒻᒪᓗ 
ᐃᖅᑲᐅᒪᓗᓯ 10 ᒥᓂᔅᓯᖃᕋᑦᓯ ᐊᐱᕆᓂᐊᕐᓗᓯ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᕙᓂ ᒥᓂᔅᑕᐅᑉ ᒪᑐᐃᖅᓯᓂᖓᑕ ᐅᖃᐅᓯᖏᓐᓂ ᐅᖃᐅᓯᖃᕋᑖᕐᒪᑦ 
$2.5 ᒥᓂᐊᓐᓂᑦ ᑮᓇᐅᔭᓂᑦ ᐃᓕᔭᐅᓂᐊᕐᒪᑕ ᑮᓇᐅᔭᖃᑦᑎᑕᐅᓗᓂ ᐊᕕᑦᑐᖅᓯᒪᔪᐃᑦ ᐊᓪᓚᕝᕕᖏᑦ ᐅᕝᕙᓘᓐᓃᑦ 
ᐊᑦᔨᒌᖏᑦᑐᐃᑦ ᐱᓕᕆᓂᐅᔪᑦ ᐊᒻᒪᓗ ᐊᖏᕐᕋᒥᒃ ᓇᒻᒥᓂᖅᑖᓂᒃᑯᑦ. 
 

 



ᐅᓪᓗᑐᐃᓐᓇᖅ, ᓄᕕᐱᕆ 22, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

1785 

ᐃᓱᒪᑐᐃᓐᓇᖅᑐᖓ ᓇᒦᒪᖔᑕ ᑖᒃᑯᐊ ᓈᓴᐅᑏᑦ ᐊᒻᒪᓗ ᐅᕙᓃ ᑮᓇᐅᔭᖁᑎᒋᔭᐅᔪᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓲᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ:  ᒪᒥᐊᓇᖅ, ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑯᓄᖓᓕ ᓇᓗᓇᐃᖅᑎᖅᑕᐅᓯᒪᓂᖏᓐᓄᑦ 
ᐊᕕᑦᑐᖅᓯᒪᔪᐃᑦ ᓄᓇᓖᑦ ᐊᓪᓚᕝᕕᖏᒍᑦ, ᑖᓐᓇᐅᑉᐸᑦ ᑲᑎᒪᔨᐅᔫᑉ ᐅᖃᐅᓯᕆᔭᖓ, $1.26 ᒥᓕᐊᓐ ᑖᓚᔅ 
ᕿᑭᖅᑖᓗᒻᒧᑦ, $190 ᑕᐅᓴᓐ ᑭᕙᓪᓕᕐᒧᑦ, ᐊᒻᒪᓗ $550 ᑕᐅᓴᓐ ᕿᑎᕐᒥᐅᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᑐᐃᓐᓇᕋᑖᖅᑐᖓ ᐅᕘᓇ ᑭᓱᖃᖏᓐᓂᖓᒍᑦ ᑮᓇᐅᔭᖅᑐᕈᑎᒃᓴᓂ. 
ᑕᑯᔪᓐᓇᖅᑑᔮᖏᓐᓇᒪ ᓇᐅᒃᑯᑦ ᓈᓴᐅᑏᑦ ᐃᓕᓯᒪᒻᒪᖔᑕ ᐱᓕᕆᐊᓂ ᑎᑎᕋᖅᓯᒪᔪᓂ ᐅᕙᓂ ᐊᑭᑐᔫᑎᓄᑦ 
ᑮᓇᐅᔭᓂ. 
 
ᐃᓱᒪᑐᐃᓐᓇᖅᑐᖓ ᐊᑖᓃᑦᑕᒻᒪᖔᖅ ᐊᓯᐊᓂ ᐅᕙᓂ ᐃᓕᓴᕆᖏᑐᐃᓐᓇᖅᑕᕋᖃᐃ. ᓇᓗᓇᐃᖅᓯᒻᒪᑦ ᓇᒦᒪᖔᖅ 
ᓈᓴᐅᑏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᑐᑑ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᓂ, ᒪᑉᐱᖅᑐᒐᖓᓂ 12-9 ᕿᑭᖅᑖᓗᒻᒧᑦ, ᐊᑦᔨᒌᖏᑦᑐᓄᑦ 
ᓇᒻᒥᓂᖅᑖᓂᒃᑯᑦ, 12-11, ᐊᑦᔨᒌᖏᑦᑐᑦ ᑭᕙᓪᓕᕐᒥ ᐊᑦᔨᑐᐃᓐᓇᖓ ᐊᒻᒪᓗ 12-13 ᕿᑎᕐᒥᐅᓄᑦ ᐊᑖᓂᑦᑕᐅᖅ 
ᐊᑦᔨᖓᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑕᖅᑭᓂᐊᕐᓕᖅᑯᖓ, ᖃᐅᔨᑦᑎᐊᕈᒪᒐᒪ, ᖃᐅᔨᒪᖅᑲᐅᖏᓐᓇᒪ ᓇᒦᒪᖔᑕ. 
ᑎᑎᖅᑲᖏᑦ ᐱᖅᑲᐅᒐᒃᑭᑦ ᑭᖑᓂᐊᒍᑦ ᑕᐃᒪ ᐊᐱᖅᑯᑎᒃᓴᖃᑉᐳᖓ ᑕᕝᕙᓂ. ᖄᖐᓐᓇᕈᒪᖅᑲᐅᖏᓐᓇᒃᑯ. 
 
ᐃᓚᖓᑦᑕᐅᖅ, ᖃᐅᔨᒪᔪᖓ ᐅᕙᓃᖏᑦᑐᖅ ᑮᓇᐅᔭᖅᑐᕈᑎᒃᓴᓂ ᑭᓯᐊᓂ ᑕᕝᕙᓂ ᐊᑭᑐᔫᑎᓄᑦ ᑮᓇᐅᔭᖁᑎᓂ 
ᐱᑕᖃᑦᑐᖅ, ᐃᓕᔭᐅᓯᒪᔪᖃᑦᑐᖅ ᓂᐅᕕᖅᑕᐅᓂᖓᓄᑦ ᐱᓕᕆᔨᓄᑦ ᐃᓪᓗᒋᔭᐅᔪᓄᑦ ᐊᒻᒪᓗ ᖃᐅᔨᒪᔪᖓ 
ᐊᖏᕈᑎᖃᕋᑖᕐᒥᔪᒍᑦ ᑮᓇᐅᔭᓄᑦ ᐃᓚᒋᐊᕈᑎᓄᑦ ᑐᕌᖓᔪᓄᑦ ᓂᐅᕕᕐᓂᐊᕐᓗᓂ ᑮᓇᐅᔭᖃᑦᑎᑕᐅᓂᐊᕐᓗᓂ 
ᓂᐅᕕᕈᑎᒃᓴᒧᑦ ᐃᓪᓗᓄᑦ. 
 
ᑭᓯᐊᓂ ᐃᓱᒪᑐᐃᓐᓇᕐᑐᖓ ᖃᓄᐃᑦᑑᓂᖓᓄ ᐸᖅᓇᒍᑎᒋᔭᖓ ᑕᐃᒃᑯᐊ ᑯᐊᐳᕇᓴᐅᑉ. ᐃᒪᐃᑦᑑᕚ 
ᑕᑯᖏᓐᓇᐸᓐᓂᐊᕐᑕᕘᑦ ᐱᓕᕆᔭᐅᓂᑰᒪᑎᓪᓗᒍ ᐃᓚᒋᐊᕈᑎᓂ. ᐅᕝᕙᓗ ᐱᑕᖃᖃ ᐊᓯᐊᓂ ᐱᔾᔪᑎᒥ 
ᓱᒻᒪᐅᓂᖓᓄ ᑕᐃᒪᐃᓕᖓᓂᖏᓄ ᐊᒻᒪ ᓴᕿᑕᐅᓯᒪᓇᑎᓪᓗ ᐃᓗᐊᓄ ᐱᖅᔪᐊᓄ ᑮᓇᐅᔭᖅᓴᒫᓄᑦ 
ᐱᕙᓪᓕᐊᑎᑕᐅᓂᖏᓄ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᑐᑐ. ᒥᓂᔅᑕ ᐃᖕ. 
 
ᒥᓂᔅᑕ ᑭᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑲᑎᒪᔨ ᑕᒻᒪᖏᑦᑐᖅ. ᖃᐅᔨᒪᑦᓱᑎᓪᓗ, 
ᐱᑕᖃᕐᓯᒪᓂᑰᓕᕋᑦᑕ ᒥᑦᓴᐅᓯᓗᒋ 16.4 ᒥᓕᐊᓐ ᑖᓚᓂ ᐃᓗᐊᓂ ᑖᑦᓱᒪ ᐊᖅᕌᒎᑉ ᐃᓗᐊᓂ ᐃᓚᒋᐊᕈᑎᓂ  

ᖃᓄᐃᒋᐊᖅᑕᐅᒋᐊᓕᖕᓂ, ᐅᑯᓄᖓ ᐱᕈᐃᕙᓪᓕᐊᓂᖏᓄ ᐃᓗᐊᓂ ᐃᖃᓇᐃᔭᖅᑎᖏᑦᑕ ᐃᓪᓗᖃᕐᑎᑕᐅᓂᖏᓄ, 
ᑲᑎᖓᐅᖅᑐᑎ ᐱᔭᑦᓴᒧ. 
 
ᐱᑕᖃᑐᒍᑦᑕᐅᖅ ᐱᔪᓐᓇᓂᖃᓂᒧ ᐅᑯᓄᖓ ᐃᓚᒋᐊᕈᑎᓄ 10 ᒥᓕᐊᓐ ᑖᓚᐃᑦ ᐃᒪᐃᑑᓂᖃᕈᓐᓇᕐᓱᑎ 
ᐊᑐᖅᑐᐊᖅᓂᖅᓄ ᐅᑯᓄᖓᑦᓴᐃᓐᓇ ᐱᔭᑦᓴᒧ. ᐃᒪᐃᓕᖓᓪᓚᕆᒻᒪᓕ, ᐃᑦᓯᕙᐅᑕ, ᐃᓛᖃᐄ, ᑭᐅᒍᑎᒋᓗᒍ,  
ᐱᑕᖃᕐᒪ ᐃᓄᐃᓴᑦᑑᒐᓗᐊᓂ ᐱᔾᔪᑎᓂ. ᓯᕗᓪᓕᖅᒥ ᑲᑎᒪᔨ ᐅᖃᖃᐅᑦᓱᓂ ᐅᓪᓗᒥᒋᐊᖅ ᒥᑦᓵᓄᑦ 
ᐱᓕᑕᐅᓯᒪᑦᓯᐊᖏᓐᓂᐅᔪᓄ ᐃᓗᐊᓂ ᐱᖅᔪᐊᓄ ᐅᕗᖓ ᓄᓇᕗ ᐃᓪᓗᓕᕆᔨᑯᖏᓄ. 
 
26 ᒥᓕᐊᓐ ᑖᓚᐃ ᐃᓗᐊᓂ ᐱᔪᓐᓇᓂᖃᕐᕕᖃᓂᕐᒧ ᐅᑯᓄᖓ ᐱᖅᔪᐊᓄ ᐃᒪᐃᑦᑑᑦᓱᓂ ᐊᖏᔪᑲᓪᓚᒻᒪᕆᐅᑦᓱᓂ 
ᐅᖓᑎᐊᓅᕐᓯᒪᑦᓱᓂ ᐊᒻᒪ ᓵᓐᓃᑦᓱᑎᓪᓗ ᒫᓐᓇᐅᔪᖅ. ᑕᐃᒃᑯᐊ 46 ᒥᓕᐊᓐ ᑖᓚᐃ ᖃᓄᐃᓪᓗᐊᕐᑎᒋᓂᖏᓄ 
ᐃᓗᐊᓂ ᐱᕈᖅᐸᓪᓕᐊᔪᓂ ᑖᓚᓂ ᐊᑐᐃᓐᓇᐅᑦᓱᑎ ᐅᑯᓄᖓ ᐃᓪᓗᓕᕆᔨᑯᓄ ᐃᓕᖓᔪᓂ ᐃᓪᓗᓄᑦ. 
 
ᐸᖅᓇᑕᐅᓯᒪᓂᖓᓗ ᐃᒪᐃᑦᑐ, ᐱᔾᔪᑎᖓᓗ ᓱᒻᒪᐅᓂᖓᓄ ᐱᑕᖃᖏᓐᓂᖓᓄ ᐃᓕᖓᔪᓂ ᐅᑯᓄᖓ 
2003/2004ᓗ ᐊᖅᕌᒍᕐᓯᐅᑎᖏᓄ, ᐃᑦᓯᕙᐅᑖ, ᐅᖃᖃᐅᑦᓱᖓᓗ ᐅᓪᓗᒥᒋᐊᖅ, ᐅᖃᖃᐅᔪᖓ ᐱᕈᖅᐸᓕᐊᔪᓂ, 
ᑕᑯᑦᓱᑎᒍᓪᓗ ᐃᓗᐊᓂ ᐅᑎᖅᑕᖅᑐᐃᑦ ᑮᓇᐅᔭᑦᓴᒫᓂ. ᑐᖔᒍᑦ ᑕᒪᒃᑯᐊ ᑲᑎᖓᐅᖅᑐᐃᑦ ᐃᓪᓗᐃᑦ 
ᐱᕙᓪᓕᐊᑎᑕᐅᓕᕐᐸᑕ, ᐃᒻᒪᖃᓗ ᐱᔭᑦᓴᐅᔪ ᑲᔪᓯᓂᖃᑦᓯᐊᖅᐸᑦ ᐃᓱᒪᒋᓯᒪᔭᕗ ᑕᐃᒪᐃᓂᐊᕆᐊᖓᓂᓗ, 
ᐃᒪᐃᒍᓐᓇᓂᐊᕐᒪᓗ ᐅᑎᖅᑎᓯᒋᐊᑲᓂᕐᓂᐊᒪ ᐃᓚᖏᓂ ᑮᓇᐅᔭᓂ ᑯᐊᐳᕇᓴᑯᓐᓄ ᐃᒪᐃᓂᐊᕐᒪᑕᓗ 
ᐱᕈᐃᕙᓪᓕᐊᓂᐊᕐᒪᑕ ᐊᒻᒪᓗ ᑲᔪᓯᖏᓐᓇᓂᐊᕐᒪ ᐊᐅᓚᒍᓐᓇᓂᐊᖁᓪᓗᒋ ᑕᐃᒪᖓᐅᓂᐊᕐᓗᓂ. 
 
ᐃᒪᐃᒍᒪᑦᓱᖓᓗᑦᑕᐅᖅ ᒫᓐᓇᐅᓂᖓᓂ, ᑕᐃᒍᐃᔾᔨᓗᖓ, ᐃᒪᐃᓗᖓ ᑲᑎᒪᔨᐅᓗᖓ ᒫᓐᓇᐅᔪᖅ, ᓯᕗᓪᓖᑦ 
ᑲᑎᖓᐅᖅᑐᐃᑦ ᐃᓪᓗᐃᑦ ᐃᖃᓗᖕᓂ ᐊᑐᐃᓐᓇᐅᓕᕆᐊᖏᓐᓄ. ᑲᑎᒪᓂᖅᑕᖃᓚᐅᕐᒪ ᐃᓚᐅᒍᒪᓯᒪᔪᓂ 
ᐃᖃᓇᐃᔭᖅᑎᓂ ᐱᓇᓱᐊᕈᓯᐅᓚᐅᖅᑐᒥ ᓱᓕᕗᖓᖃᐄ ᐊᒻᒪᓗ ᐱᑕᖃᓕᕇᕐᓱᓂ ᐱᔪᒪᓯᔪᖃᕐᓯᒪᓪᓗᓂ, 
ᐊᑐᐃᓐᓇᐅᑎᑕᐅᔪ ᐊᑕᐅᓯᖅᒥ ᐃᖃᓇᐃᔭᖅᑎᒥ ᐃᓗᐊᓂ ᐊᑕᐅᓯᖅᒥ ᐃᓗᐊᓂ ᓯᕗᓪᓖᑦ ᐃᓪᓗᖕᓂ. 
 
ᐱᒋᐊᕈᑎᐅᔪᕆᑦᓱᒍᓕ ᐃᓱᒪᒋᔭᕋ. ᓯᕗᓪᓕᖅᐸᐅᑦᓱᑎ ᐊᒻᒪ ᐃᓱᒪᒋᓯᒪᑦᓱᑎᒍ ᑲᔪᓯᖏᓐᓇᓂᐊᕆᐊᖏᓐᓄ 
ᐱᕙᓪᓕᐊᑎᑕᐅᓗᑎ ᐊᒻᒪ ᐱᕕᖃᕐᑎᑦᓯᓗᑎ ᐅᕙᑦᑎᖕᓂ ᐱᕙᓪᓕᐊᑎᖕᓂᐊᕐᓗᑎᒍ ᐃᓪᓗᑦᓴᐅᓂᐊᕐᑐᓄ ᑕᒪᐃᑎᒍ 
ᓄᓇᕗᒥ ᐊᒻᒪ ᐃᓪᓗᐃᑦ ᐱᕈᖅᑎᐸᓪᓕᐊᑎᓐᓂᐊᕐᓗᑎᒍᑦ ᓄᓇᕗᒥ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᒥᓂᔅᑕ ᑕᐃᒍᐃᔾᔨᑲᐃᓐᓇᕐᒪ ᑲᑎᖓᐅᖅᑐᐃᑦ ᐱᔭᑦᓴᓄ ᐊᒻᒪᓗ 
ᐅᔾᔨᕈᓱᓚᐅᕐᓱᖓᑦᑕᐅᖅ ᑲᑎᒪᓂᐅᓚᐅᕐᑐᒥ ᐱᓇᓱᐊᕈᓯᐅᓚᐅᕐᑐᒥ. ᑐᑭᓯᒪᒐᓗᐊᕐᑐᖓ ᐱᑕᖃᓚᐅᕆᐊᖓᓄ 
ᐅᖃᐅᓯᖅᓴᕆᔭᐅᔪᓂ ᑲᑎᒪᐅᔪᒥ ᐊᒻᒪ ᐃᓱᒪᒋᑦᓱᒍᓗ ᑕᐸᐃᓚᐅᕐᓱᖓᓗ ᑐᓴᕆᐊᒥ ᐱᑕᖃᓂᕆᐊᖓᓄ ᐊᑕᐅᓯᖅᒥ 
ᐃᓄᖕᒥ ᐱᓕᑦᓯᔪᒥ ᑕᐃᒪᐃᓕᖓᓪᓗᓂ. 
 
ᑲᑎᒪᓂᐅᔪᒥ ᑕᐃᓐᓇ ᐃᖃᓇᐃᔭᖅᑎ ᐅᖃᕐᑐᒥᓂᐅᑦᓱᓂ, ᖃᓄᐃᒻᒪᓕ ᐱᔾᔪᑎᒋᔭᖓ ᑲᑎᒪᓂᐅᓚᐅᕐᑑᑉ? 
ᐃᒪᐃᑦᑑᑐᐃᓐᓇᓂᖄ ᐊᐱᖁᑎᓄ ᐊᒻᒪ ᑭᐅᓂᖅᓄ ᑕᐃᒪᐃᑦᑐᒥᓂᖅ ᑕᐃᒫᓪᓘ ᑲᔪᓯᓂᖃᑉᐸᐸ? ᐃᒻᒪᖃ 
ᑕᐃᒪᐃᑦᑕᖅᐸᑦ, ᐃᒻᒪᖃᓗ ᐅᖃᐅᓯᕆᕆᐊᑲᓐᓂᒐᓛᑲᓐᓂᕈᕕᐅᒃ ᖃᓄᖅ ᐱᔭᑦᓴᐅᔪᖅ ᐊᐅᓚᓂᐊᖅᓂᐊᖓᓄ? 
ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᒪᐃᑑᓚᐅᕐᑐ ᓯᕗᓪᓕᖅᐸᐅᑦᓯᐊᕐᓱᓂ ᑲᑎᒪᓂᖅ 
ᐱᔪᒪᓯᒪᔪᓄ ᑭᓇᒃᑯᓐᓄ, ᐃᖃᓇᐃᔭᖅᑏᑦ ᑲᑎᒪᔨᖏᓗ ᐱᔪᒪᓯᒪᔪᒥᓃᑦ ᓂᐅᕕᕈᒪᓯᒪᔪᒥᓃᑦ ᓇᒻᒥᓂᖏᓐᓂ 
ᐃᓪᓗᖏᓂ, ᑲᑎᖓᐅᖅᑐᐃᑦ ᐱᔭᑦᓴᓂ, ᖃᐅᔨᒪᔭᑎ ᐋᕿᑕᐅᓯᒪᓂᑰᓪᓗᑎ ᐃᒪᐃᑑᓂᐊᕐᓱᑎ ᑲᑎᖓᐅᖅᑐᐃᑦ 
ᑯᐊᐳᕇᓴᑯ ᐃᒪᐃᑦᓱᑎ ᐃᖃᓇᐃᔭᖅᑎᖏᑦ, ᐃᒪᐃᒻᒪᓪᓗ ᐃᓪᓗᒥ ᓇᒻᒥᓂᖃᖅᑐᐃᑦ ᐃᒪᐃᓐᓇᔭᕐᒪᑕ, ᑐᖔᒍᑦ 
ᓂᐅᕕᐊᑦᓴᐅᓕᕐᑎᓪᓗᒋᑦ, ᐃᒪᐃᔪᓐᓇᓯᓂᐊᕐᓱᑎᓪᓗ ᑲᑎᖓᐅᖅᑐᐃᑦ ᓇᒻᒥᓂᖃᖅᑐᐃᑦ ᐃᓚᒋᑦᓱᓂᒋᑦ ᑲᑐᔾᔨᖃᑎᒌᑦ 
ᐊᐅᓚᑦᓯᒍᓐᓇᓂᐊᕐᓱᑎᓗ ᖃᓄᐃᓕᖓᓂᐊᕐᓂᖏᓄ ᐊᑎᐊᓃᑦᑐᐃᑦ ᑲᑐᔾᔨᖃᑎᒌᑦ. 

ᐱᔾᔪᑎᒋᔭᕗᓪᓕ ᐱᓇᓱᐊᕐᓱᑕ ᐊᐅᓚᔪᓐᓇᓂᐊᕐᓗᒋᑦ ᐃᑲᔪᖅᓗᒋᑦᑕᐅᖅ ᐱᓕᓪᓗᒋ ᑐᑭᓯᒍᑎᓄ, ᐃᑲᔪᖅᓱᓪᓗᒋ 
ᐱᕙᓪᓕᐊᑎᑕᐅᓂᖏᓄ ᐅᑯᓇᓂ ᑲᑎᖓᐅᖅᑐᓂ ᑲᑐᔾᔨᖃᑎᒌᓂ ᐃᒻᒥᑯᑦ ᐊᒻᒪ ᐱᓇᓱᐊᕆᓗᒋ ᐃᓱᐊᓄᑦ ᑐᖔᒍᑦ 
ᑕᒪᖅᒥ ᐃᓪᓗᐃᑦ ᓴᑯᑕᐅᒪᑰᓕᕐᑎᓪᓗᒋ ᐊᒻᒪᓗᑦᑕᐅᖅ ᐃᓪᓗᓂ ᓇᒻᒥᓂᖃᖅᑐᐃᑦᓗ ᐊᐅᓚᑦᓯᒍᓐᓇᓯᓂᐊᕐᒪᑕ  
ᓇᒻᒥᓂᖏᓐᓂ ᑲᑎᖓᐅᖅᑐᓂ ᑲᑐᔾᔨᖃᑎᒌᓂ ᖃᓄᐃᑦᑐᒐᓚᓐᓂᓗ ᑕᐃᒪᐃᑦᑐᓂ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᒥᓂᔅᑕ ᐃᖕ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᓱᒪᒋᔭᕋᓕ 37 ᓇᒻᒥᒋᒋᐊᖓᓄ, ᕿᒥᖅᕈᑐᐃᓐᓇᕐᓱᒍ ᓇᒻᒪᖓ ᑕᕝᕙᓂ, 
ᑭᓯᐊᓂᑦᑕᐅᖅ ᒥᓂᔅᑖ ᐅᖃᕆᐊᕈᓐᓇᖃ ᖃᑦᓯᐅᓂᖏᓄ ᑲᑎᖓᐅᖅᑐᐃᑦ ᓂᐅᕕᐊᑦᓴᐃᑦ ᐊᒻᒪᓗ ᖃᑦᓯᕌᓐᓂᖏᓄ 
ᑕᐃᒃᑯᐊ ᐃᓪᓗᐃᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐄᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐱᑕᖃᕐᒪ 37ᓂ ᐃᓪᓗᒃᓴᐃᑦ ᐅᕙᓂ ᓯᕗᓪᓕᖅᓯᐅᑎᓂ. 
ᐹᖅᑕᐃᐅᓪ, ᖃᐅᔨᒪᔭᐅᔪᖅ ᐹᖅᑕᐃᐅᓪ ᐅᕙᓂ ᐃᖃᓗᓐᓂ. 23-ᖑᔪᑦ ᐃᓪᓗᒃᓴᐃᑦ ᑕᕝᕙᓂ. ᒪᕐᕉᐃᓂᑦ ᐃᓪᓗᕈᓯᓖᑦ 
ᐃᓪᓗᒃᓴᐃᑦ, ᑕᐃᒪ 9-ᖑᔪᑦ ᐊᑭᓖᑦ ᒫᓂ $162 ᑕᐅᓴᓐ 765 ᑖᓚᓂᑦ. ᓱᓕ ᒪᕐᕉᒃ, ᒪᒥᐊᓇᖅ, ᐄ, ᓱᓕᔪᖅ ᐊᒻᒪᓗ 
ᒪᕐᕉᒃᓱᓕ ᐊᑭᓖᒃ $164 ᑕᐅᓴᓐ 
615 ᑖᓚᓂᑦ. ᐊᒻᒪᑕᐅᖅ 12-ᔭᐅᒥᔪᑦ ᐱᖓᓱᓂᑦ ᐃᓪᓗᕈᓯᓖᑦ ᐊᑭᓖᑦ $186 ᑕᐅᓴᓐ 690 ᑖᓚᓂᑦ. 
 
ᕚᓪᑲᓐ, ᐱᕙᓪᓕᐊᕕᐅᒥᔪᖅ 14-ᓂᓪᓕ ᐃᓪᓗᓕᐅᖅᕕᐅᔪᖅ. ᐊᒻᒪᑕᐅᖅ ᐊᑕᐅᓯᕐᒥᒃ ᐃᓪᓗᕈᓯᓖᑦ. ᐊᑐᐃᓐᓇᐅᔪᑦ 7. 
$132 ᑕᐅᓴᓐ 742 ᑖᓚᔅ. ᐊᒻᒪᓗ ᐱᖓᓱᓂᑦ ᐃᓪᓗᕈᓯᓖᑦ, 7 ᐃᓪᓗᒃᓴᐃᑦ ᒫᓃᑦᑐᑦ $192 ᑕᐅᓴᓐ 742 ᑖᓚᔅ. 
ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᖕ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐃᓱᒪᕗᖓᓕ, ᑕᑯᒋᐊᕈᕕᑦ ᐊᑭᒋᔭᐅᔪᓂᑦ ᒥᓂᔅᑕᐅᑉ 
ᐅᖃᐅᓯᕆᔭᖏᓐᓂᑦ, ᐃᓱᒪᕗᖓ ᑭᓇᑐᐃᓐᓇᖅ ᐊᒃᓱᕈᒻᒪᕆᒃᑲᔭᒻᒪᑦ ᐃᓪᓗᒃᓴᖅᓯᐅᕐᓗᓂ, ᐱᓗᐊᖅᑐᒥᒃ ᐅᕙᓂ 
ᐃᖃᓗᓐᓄ ᑕᐃᒪᓐᓇᒧᑦ ᐊᑭᓕᒻᒧᑦ. 
 
ᐃᓛᖃᐃ, ᐃᓱᒫᓗᒋᔭᐅᓯᒪᔪᖅ ᐅᖃᐅᓯᐅᓯᒪᔪᖅ, ᐱᑦᔪᑎᖃᓗᐊᖅᑐᖅ, ᐱᕕᖃᑦᑎᑦᑎᒐᑦᑕ ᐃᑲᔫᑕᐅᔪᑎᒍᑦ 
ᐃᓪᓗᖃᓐᓂᒃᑯᑦ ᓲᖃᐃᒪ ᐃᓕᖅᑯᓯᐅᕙᑦᑐᒃᑯᑦ ᒪᐅᓇ ᐃᓪᓗᓕᕆᔨᔾᔪᐊᒃᑯᑦ ᑕᖅᑲᐅᖓᕈᓐᓇᓚᐅᕐᒪᑕ ᐊᒻᒪᓗ 
ᐊᑑᑎᖃᑦᑎᐊᖅᑐᒧᑦ ᑮᓇᐅᔭᖁᑎᓂ ᐱᓪᓗᓂᐅᒃ, ᐊᑐᕐᓗᒍ ᐃᓪᓘᑉ ᖃᓄᐃᑦᑑᓂᕆᔭᖓᓄᑦ. ᐊᑭᑭᑦᑑᑎᒻᒪᕆᐊᓗᓐᓂᑦ 
ᐃᓪᓗᓂᑦ ᐱᑕᖃᐅᒻᒪᑕ ᐃᖅᑲᓇᐃ.ᔭᖅᑎᖏᓐᓄᑦ ᐊᑐᖅᑕᐅᒍᓐᓇᖅᑐᓂᒃ ᑕᐃᒪᐃᒍᒪᒍᑎᒃ. 
 
ᐃᓱᒫᓘᑎᒋᔭᕋ, ᒫᓂ ᐃᓄᐃᑦ ᐱᕕᖃᑦᑎᑕᐅᓂᖅᓴᐅᓕᖅᑐᑦ ᐃᑲᔫᑕᐅᔪᑎᒍᑦ ᐃᓪᓗᓂᑦ, ᒐᕙᒪᒃᑯᑎᒍᑦ ᐊᒻᒪᓗ 
ᐃᓄᐃᑦ ᓂᐅᕕᖅᓯᒪᔪᑦ ᐃᓪᓗᓂᑦ ᐊᓯᐊᑎᒍᑦ ᓇᒻᒥᓂᖃᓐᓂᒃᑯᑦ ᖁᕕᐊᒋᔭᖃᑦᑑᔮᖏᑦᑐᑦ, ᐅᕝᕙᓘᓐᓃᑦ ᐊᑦᔨᖏᓐᓂᑦ 
ᐃᑲᔫᓯᐊᖃᑦᑕᖏᑦᑐᑦ. 
 
ᑕᐃᒪᐃᒻᒪᑦ, ᐃᓱᒪᑐᐃᓐᓇᖅᑯᖓ, ᒪᓕᑦᑐᒋᑦ ᐅᖃᐅᓯᐅᖃᑦᑕᖅᑐᐃᑦ ᑐᓵᓯᒪᔭᒃᑲ, ᑕᒪᓐᓇ ᐃᓪᓗᓕᕆᔨᔾᔪᐊᒃᑯᓐᓂᑦ 
ᐃᓱᒪᒋᒋᐊᖅᑕᐅᓯᒪᕙ?. ᐱᓕᕆᐊᖃᕈᒫᓐᓂᐊᖅᑳᑦ ᑕᒪᑐᒥᖓ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᓇᓗᓇᐃᖅᓯᒍᒪᕗᖓ ᓯᕗᓪᓕᖅᐹᒥ ᑖᒃᑯᐊ 
ᐃᑲᔪᖅᓱᖅᑕᐅᓂᒃᑯᑦ ᐃᓪᓗᒋᔭᐅᖏᒻᒪᑕ. ᐅᑯᐊᓕ ᐃᓪᓗᐃᑦ ᓂᐅᕕᐊᖑᕙᑦᑐᑦ ᐊᑭᖃᑦᑐᑎᒃ. ᐅᖓᑖᒍᑦ ᐊᒻᒪᓗ  
ᖄᖓᒍᑦ ᐊᑭᒋᔭᖓᑕ ᐅᕙᓂ, ᓱᕐᕋᐅᑎᓗᐊᖅᑐᖃᑉᐳᖅ, ᐅᕝᕙᓘᓐᓃᑦ ᐊᓯᖏᓐᓂᑦ ᐊᑭᒋᔭᐅᔪᓂᑦ ᐱᑕᖃᒻᒥᒻᒪᑦ 
ᓇᒻᒥᓂᖃᑦᑎᐅᒍᓐᓇᖅᑐᖅ ᐃᓱᒪᒋᒋᐊᖃᓯᐅᑎᔭᖓ. 
 
ᑕᒪᔾᔭ ᐱᑦᔪᑎᒋᔭᖓ ᐅᖃᕈᑎᐅᔭᕆᐊᖃᖃᑦᑕᕐᓂᖓᑕ ᐊᒻᒪᓗ ᑐᓴᐅᒪᔭᐅᑦᑎᐊᕐᓗᓂ ᒫᓐᓇᐅᔪᖅ. ᑕᒪᒃᑯᐊ ᐃᓄᐃᑦ 
ᐃᓱᒪᒃᓴᖅᓯᐅᕈᑎᖃᕈᓐᓇᕐᓂᐊᕐᒪᑕ. ᑲᑎᓐᖓᐅᖅᑐᐃᑦ ᐃᓪᓗᐃᑦ ᐊᑭᖏᑦ, ᐊᑭᓕᖅᓱᖅᑕᐅᓂᖓᓄ ᐃᓚᖓ 
ᐊᐅᓚᑦᔪᑎᖏᓐᓄᑦ ᐊᒻᒪᓗ ᐃᓚᖏᑦ ᐊᑭᓕᖅᓱᖅᑕᐅᓂᐅᕙᑦᑐᑦ ᐊᐅᓚᑦᑎᓂᖃᓪᓗᓂ ᐱᓕᕆᕕᒻᒥᒃ 
ᓇᓚᐅᖅᑖᖅᑕᐅᓯᒪᕗᑦ ᐃᒪᓐᓇᐅᒋᐊᖏᓐᓂᒃ $700 $800-ᓚᒧᑦ ᑕᖅᑭᑕᒫᑦ ᐅᖓᑖᒍᑦ ᖄᖓᒍᓪᓗ ᐃᓪᓗᖃᕐᓂᕐᒧᑦ 
ᐊᑭᓕᖅᓱᐃᓂᖓᓄᑦ ᑕᒪᒃᑯᓄᖓ ᐃᓪᓗᒋᔭᐅᔪᓄᑦ. 
 
ᐊᒻᒪᓗ ᐳᐃᒍᑦᑕᐅᓕᓗᑕ ᐃᓘᓇᓂᑦ ᐱᑦᔪᑎᒋᔭᐅᓇᓱᐊᖅᑐᖅ ᐃᓪᓗᓄᑦ ᑲᑎᓐᖓᐅᖅᑐᓄᑦ ᐱᔭᒃᓴᖅ, ᐃᒃᓯᕙᐅᑖᖅ, 
ᐱᕕᖃᑦᑎᑦᑎᒋᐊᒃᓴᖅ ᐊᑭᓕᖅᓱᖅᑕᐅᒍᓐᓇᖅᑐᓂᒃ ᐃᓪᓗᖃᑦᑎᖅᑎᓂᕐᒧᑦ ᐃᓄᓐᓄᑦ ᓄᓇᕗᒫᒥ. ᐊᒻᒪᓗ ᐊᖏᔫᒪᑦ 
ᐱᓕᕆᐊᒃᓴᖅ ᐱᒋᐊᖅᑎᓯᒪᔭᕗᑦ ᐅᕙᓂ ᐊᓯᖏᓐᓂ ᑐᓂᔭᐅᓯᒪᔪᓂ ᐱᓕᕆᐊᒃᓴᓂᑦ ᓄᓇᓕᓐᓂ, ᑕᐃᒪᐅᒪᑕ 
ᒥᑦᑐᒪᓕᒃᒥ, ᐸᖕᓂᖅᑑᖅ, ᑭᓐᖓᐃᑦ ᑕᐃᒪᐃᓗᐊᓕᕆᐊᓖ ᓄᓐᖑᐊᓂ ᐅᓪᓗᖅᓯᐅᑏᑦ ᐊᕐᕌᒍᐊᓂ 
ᐊᑐᐃᓐᓇᐅᓕᖁᓪᓗᒋᑦ ᐃᓪᓗᒃᓴᐃᑦ. 
 
ᐱᕙᓪᓕᐊᑎᑦᑎᓇᓱᒃᑑᒐᓗᐊᖑᓇ ᓂᐅᕕᐊᒃᓴᖃᕐᓂᕐᒧᑦ ᐃᓪᓗᓂᑦ ᐊᒻᒪᓗ ᐊᑦᑐᐃᓇᓱᒃᑲᓗᐊᖅᑐᓂᒃ ᐊᖏᓂᖅᓴᐅᔪᒥᒃ 
ᐃᓪᓗᖃᕆᐊᖃᓐᓂᕐᒥᒃ ᓄᓇᕗᑦᒥ. ᐊᒻᒪᑕᐅᖅ, ᐱᒻᒪᕆᕗᖅ ᐃᖅᑲᐅᒪᒋᐊᒃᓴᖅ, ᒐᕙᒪᒃᑯᑦ ᓄᓇᕗᑦᒥ ᑕᕘᓇᑎᒍᑦ 
ᐃᓪᓗᓕᕆᓂᕐᒧᑦ ᐃᓪᓗᓕᕆᔨᔾᔪᐊᑯᑦ ᐱᒋᐊᖅᑎᑦᑎᓯᒪᕗᑦ. 
 
ᓇᓗᓇᖏᓚᖅ ᐱᑕᖃᒻᒪᑦ ᑮᓇᐅᔭᓕᐅᕈᑎᒃᓴᓄᑦ ᐃᓗᐊᓂ ᖃᓄᐃᕐᓗᐊᕐᓂᖏᓐᓄᑦ ᐊᒻᒪᓗ ᐱᑕᖃᓐᓂᕐᒧᑦ 
ᐊᖏᓂᖅᓴᓂᒃ ᑲᑎᓐᖓᐅᖅᑐᓄᑦ ᐃᓚᒌᓄᑦ ᖃᓄᐃᓐᓂᕆᔭᖏᓐᓂᑦ ᐱᑦᔪᑎᖓ ᑕᐃᒪᐃᑉᐸᑲᑦᑕ, ᐃᓚᖏᑦ 
ᐊᑭᖁᑎᒋᔭᓯ, ᐊᒻᒪᓗ ᐊᑭᐅᔪᓄᑦ ᐊᔪᓐᓇᑎᑦᑎᓗᓂ ᐊᒻᒪᓗᖃᐃ ᐱᔭᕆᐊᖅᑑᔾᔨᓗᓂ ᐅᕝᕙᓘᓐᓃᑦ 
ᐅᓗᕆᐊᓇᖅᓯᒍᓐᓇᖅᑐᓂ ᓇᒻᒥᓂᖃᑦᑎᐅᔪᒧᑦ. 
 
ᐃᒻᒪᖃ ᐱᔪᒪᓂᖏᑦ ᐱᑕᖃᓗᐊᖏᑦᑐᖅ ᓂᐅᕐᕈᑎᖃᕐᓂᕐᒥᒃ ᐃᓪᓗᖁᑎᒥᓂᑦ ᐊᑐᖅᑐᐊᑎᑦᑎᖔᓂᑯᓪᓕ 
ᐃᓪᓗᖁᒥᓂᑦ ᐊᑯᓂᒧᑦ ᑖᒃᑯᓇᑎᒎᓇ ᓇᒻᒥᓂᖃᑦᑎᐅᔪᑎᒍᑦ. ᐃᒻᒪᖃ ᑕᐃᒫᖃᐃ ᕿᒥᕐᕈᔭᐅᒋᐊᖅᓯᒪᖏᓚᖅ. ᑕᐃᒪᓕ 
ᐅᕙᒍᑦ ᐃᖏᕐᕋᓯᑎᑦᑎᒋᐊᖅᓯᒪᕗᒍᑦ ᐊᒻᒪᓗ ᑲᒪᒋᒋᐊᖅᓯᒪᓪᓗᒍ ᐱᕙᓪᓕᐊᑎᑦᑎᓂᕐᒥᒃ ᑕᒪᒃᑯᓂᖓ 
ᓂᐅᕕᐊᒃᓴᐅᓕᕈᓐᓇᖅᑐᓂᒃ ᐊᑐᖅᑕᐅᓕᕈᓐᓇᖅᑐᓂᒃ ᐊᑭᓕᖅᓱᖅᑕᐅᒍᓐᓇᕐᓗᑎᒃ ᐃᓪᓗᒨᖃᐃᓂᒐᒍᑦ ᐊᑯᓂᐅᔪᒧᑦ 
ᑐᕌᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ ᒥᓂᔅᑕ ᐃᖕ. ᑲᑎᒪᔩᑦ, ᑐᓵᒍᓐᓇᕋᒃᑭ ᑲᑎᒪᔩᑦ ᐃᒻᒥᓄᑦ ᐅᖃᓕᒪᐅᑎᔪᓂ 
ᑲᑎᒪᓂᑎᖕᓂ ᑕᐃᒪᐃᒪᑦ ᐊᑏᒎᖅ ᑐᓵᓇᓱᐊᓚᐅᕆᑦᓯ. ᐊᑑᑎᔪᒪᑦᓱᖓᓗ ᑐᑦᓯᕋᕈᑎᒧᑦ. ᐃᓚᖓᓐᓂ ᑐᓴᖃᑦᑕᕋᒃᑭᑦ 
ᐅᖃᓕᒪᐅᑎᑎᓪᓗᒋᑦ ᐱᓇᓱᐊᕐᑎᑦᓯᒐᓗᐊᕐᑎᓪᓗᖓ ᑲᑎᒪᓂᖅᒥ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᓂᑲᒋᔪᓐᓇᓯᐊᖃᒋᑦ ᐃᑦᓯᕙᐅᑖ, ᖃᐅᔨᒪᒐᒪᓗ ᖃᓄᐃᓐᓂᖓᓄ ᑕᐃᒪᐃᑦᑐᖃᕐᑎᓪᓗᒍ 
ᓇᓪᓕᐊᓂ ᑕᐃᒪᐃᓘᕆᐊᒥᓗ ᖃᓄᐃᑦᓴᕐᑑᔮᕋᓂ. ᐱᔭᕆᐊᑐᒐᓚᐸᒻᒪ ᐃᓚᖓᓐᓂ ᑐᓴᕋᓱᐊᕆᐊᒥ ᐊᒻᒪᓗ 
ᑐᑭᓯᐊᑦᓱᖓᓗ ᓇᓪᓕᐊ ᑭᐅᔾᔪᑎᖏᓄ ᑕᒪᖅᒥᓗ ᓴᓂᕌᓂ ᐅᖃᖃᑎᒌᑦᑐᓂ. 
 
ᑐᑭᓯᓂᕐᓗᑦᑕᐅᒍᒪᖏᑦᑐᖓ ᒥᓂᔅᑕᒧ, ᑕᐃᒪᐃᓕᖓᔪᖅᔫᔮᓕᖅᒪ, ᐃᒪᐃᓕᔾᔭᓇᖓᓗ ᐱᐅᖏᓂᕋᔾᔭᖏᑦᑕᕋ 
ᐃᓱᒪᒋᔭᐅᔪᖅ ᑕᐃᑯᐊ ᑲᑎᖓᐅᖅᑐᐃᑦ ᐱᔭᑦᓴᐃ ᑕᐃᒍᐃᔾᔨᒋᐊᑐᐃᓐᓇᕐᑐᖓᓕ ᐃᓱᒫᓘᑎᒥ ᐅᔾᔨᕆᔭᕐᓂᐅᕕᑦ,  

ᐃᖃᓇᐃᔭᖅᑏᑦ ᑲᑎᒪᔨᖏᑦ ᑎᓕᐅᖅᑕᐅᒋᐊᓪᓚᑦᑐᒥᓂᐅᓪᓗᑎ, ᖃᐅᔨᒪᑦᓱᑎᓪᓗ, ᓂᐅᕕᕋᓱᐊᕆᐊᒥ ᓇᒻᒥᓂᖏᓐᓂ 
ᐃᓪᓗᖏᓂ ᐅᕝᕙᓗ ᖃᐅᔨᒪᒃᑲᐃᓯᒪᔪᓂ ᖃᓄᐃᒍᒪᒍᑎᖏᓄ ᐊᒻᒪᓗ ᐱᓇᓱᐊᕐᓂᖏᓄ ᓂᐅᕕᖅᓂᓄ ᓇᒻᒥᓂᖏᓐᓂ 
ᐃᓪᓗᓂ ᑕᒫᓂ ᓄᓇᕗᒥ. 
 
ᓈᒻᒪᓴᖅᑑᔮᖏᒻᒪᑕ ᐃᑲᔪᖅᓱᖅᑕᐅᓗᐊᕆᐊᒥ ᐅᑯᓇᖓ ᒐᕙᒪᒃᑯᓂ. ᐃᓚᖏᓪᓗ ᐃᓱᒪᖃᕐᓯᒪᒐᓚᒻᒪᑕ 
ᐊᑲᐅᓈᓯᐊᖏᒋᐊᖏᓐᓄ ᑕᐃᒪᐃᒧᓪᓗ ᐃᓱᒫᓗᑎᒋᑐᐃᓐᓇᕐᑕᕋ ᑕᐃᒎᑎᒋᑦᓱᒍ ᓴᕿᐸᒻᒪ ᐊᒻᒪᓗ 
ᓴᕿᑕᐅᑲᓂᕐᓯᒪᑦᓱᓂ ᒥᓂᔅᑕᒧᑦ. 
 
ᐃᓱᒪᓇᖅᑑᒐᓗᐊ ᑕᐃᑯᐊ ᑯᐊᐳᕇᓴ ᕿᒥᖅᕈᓇᒋᐊᖏᓄ ᐊᒻᒪ ᖃᓄᐃᒋᐊᓂᐊᓂᖏᓄᑦ. 
 
ᓱᓕᒃᑲᓐᓂᖅ ᑐᐊᕕᖅᑐᒥ ᐊᐱᖁᑎ, ᐃᑦᓯᕙᐅᑕ. ᐅᑯᓇᓂ ᓂᐅᕕᖅᓂᓂ ᑖᒃᑯᓂᖓ ᐃᓪᓗᓂ, ᑲᑎᖓᐅᖅᑐᓂ, 
ᓇᒻᒥᓂᖃᖅᑐᐃᑦ ᐱᔪᓐᓇᓂᖃᕈᓐᓇᖃ ᐱᓇᓱᐊᕆᐊᒥ ᐅᑯᓄᖓ 25 ᑕᐅᓴᓐ ᑖᓚᓂ ᑐᓐᓂᕈᑎᓂ ᐃᓈᖃᐄ, ᐊᑎᐊᓂ 
ᐊᑭᓕᖅᓱᐃᒍᑎᖏᓄ ᐃᑲᔪᕈᑎᓂ ᐱᔭᑦᓴ ᐊᑐᐃᓐᓇᐅᑎᑕᐅᔪ ᐅᑯᓄᖓ ᑯᐊᐳᕇᓴᑯᓄ ᑖᒃᑯᓄᖓ ᑕᐃᒪᐃᑦᑐᓄ, 
ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᒻᒪᖃᖃᐃ ᐅᖃᕆᐊᑲᓐᓂᕈᒪ ᑲᑎᒪᔨᒧ ᑭᐅᒋᐊᕐᓗᒋ ᐅᑯᓄᖓ 
ᑲᑎᒪᔩᑦ ᐅᖃᐅᓯᖏᑦᓄ. ᐃᒪᐃᑦᑑᑉ ᒥᑦᓵᓄ ᑖᑦᓱᒪ ᐃᓱᒫᓘᑎᒋᔭᐅᑉ ᒥᑦᓵᓄ ᐃᖃᓇᐃᔭᖅᑎᓄ ᑎᓕᐅᖅᑕᐅᔪᐃᑦ 
ᓂᐅᕕᖁᔭᐅᑦᓱᑎ. ᑭᓇᑐᐃᓐᓇᖅ ᑎᓕᐅᖅᑕᐅᖏᑦᑐ ᓂᐅᕕᖁᔭᐅᑦᓱᓂ ᓇᓪᓕᐊᓂ ᑕᕝᕙᓂ ᐃᑦᓯᕙᐅᑖ. 
 
ᐃᒪᐃᓕᓇᓱᐊᕐᑐᖓᓕ ᐱᓇᓱᐊᑕᐅᔪᖅ ᑕᒪᓐᓇ ᓴᕿᑕᐅᓇᓱᐊᕐᓱᓂ, ᐱᓕᑦᓯᓗᑎ ᐃᖃᓇᐃᔭᖅᑎᓂ ᖃᓄᐃᒋᐊᕈᒪᒍᑎ 
ᐃᒻᒪᖃᓗ ᐱᕈᐃᓇᓱᐊᕈᒪᒍᕕᑦ ᐃᓕᖓᓂᐊᕐᑐᓄ ᑕᒪᑐᒧᖓ ᐃᓗᐊᓂ ᓇᒻᒥᓂᕆᔭᖅᓂᐅᕕᑦ ᐃᓪᓗᒧᑦ, ᑭᓇᑐᐃᓐᓇᖅ 
ᑎᓕᐅᖅᑕᐅᔾᔭᖏᑦᑐ ᑕᐃᒪᐃᓐᓂᐊᖁᔭᐅᑦᓱᓂ ᐃᑦᓯᕙᐅᑖ. ᑕᐃᒪᐃᒧᑦ ᑖᓐᓇ ᓯᕗᓪᓕᖅᐹᖅ 
ᐅᖃᐅᓯᕆᒋᐊᕈᒪᕋᑖᖅᑕᕋ. 
 
ᐊᐃᑉᐸᖓᓂᑦ, ᐃᓕᖓᓂᖃᕐᑐ ᐃᒻᒪᖃ ᓇᒻᒥᓂᖃᖅᑑᔪᖅ ᐃᓪᓗᒥ ᐱᔪᓐᓇᖅᑎᑕᐅᓐᓂᖃ ᐅᑯᓇᓂ ᓴᕿᓯᒪᔪᓂ 
ᐃᓪᓗᓕᕆᔨᑯ ᑯᐊᐳᕇᓴᖏᓄ ᐱᔭᑦᓴᐅᔪᓄ, ᐄᖕ ᑕᐃᒪᐃᓕᖓᔪᐃᑦ. ᑕᐃᒫᑦᑕᐅᖅ ᐊᓯᕈᓘᔭᖏᑦᑕᐅᖅ ᓇᓪᓕᐊ 
ᐃᓗᐊᓂ ᓄᓇᕗᒥ ᐱᔪᓐᓇᓂᖃᕈᓐᓇᕐᑐᐃᑦ, ᖁᔭᓐᓇᒦ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᒻᒪᖃ ᒥᓂᔅᑕ ᑐᑭᓯᑦᓯᐊᖏᑦᑐᖅ. ᐅᖃᔾᔭᖏᑦᑐᖓᓕ ᓇᓪᓕᐊ 
ᑎᓕᐅᖅᑕᐅᓂᕆᐊᖓᓄ ᓂᐅᕕᓂᐊᖅᓗᓂ ᓇᓪᓕᐊᓂ ᑖᒃᑯᓂᖓ ᑲᑎᖓᐅᖅᑐᓂ. ᐃᒪᐃᓕᑐᐃᓐᓇᕐᑐᖓᓕ 
ᐃᒪᐃᑦᓯᒪᔪᐃᑦ ᐃᖃᓇᐃᔭᖅᑎᓄ ᐃᓪᓗᒋᔭᐅᓯᒪᓂᑯᐃᑦ ᐊᑑᑎᓯᒪᓂᑯᓂ, ᐊᒥᓱᑲᓪᓚᐃᑦ ᐃᓄᐃᑦ ᓅᑦᓯᒪᓕᖅᒪᑕ 
ᑕᒪᐅᖓ ᐱᓕᑕᐅᔪᐃᑦ ᐃᓂᑦᓴᓄ, ᐃᒪᐃᑦᓯᒪᓂᑯᐃᑦ ᓇᔫᑎᓯᒪᓪᓗᑎ ᑐᔪᒻᒥᕕᖕᓂ, ᐃᒪᐃᒐᔪᑉᐸᑦᓱᓂᓗ ᐃᒻᒪᖃ 
ᐱᔪᓐᓇᖏᑐᐊᕐᒪ ᐃᖃᓇᐃᔭᖅᑎᖏᑦᑕ ᐃᓪᓗᖁᑎᐊᓂ, ᓄᖑᐊᓂ ᓂᐅᕕᓚᕿᕙᑦᓱᑎ ᓇᓪᓕᐊᓂ, ᐱᔾᔪᑎᖓᓗ 
ᐱᑕᖃᓚᐅᖅᓯᒪᖏᓐᓂᐊᓄ ᓇᓪᓕᐊᓂ ᐊᑐᐃᓐᓇᖅᒥ, ᐊᒻᒪᓗ ᑕᐃᒪᐃᓕᖃᐅᑦᓱᖓ ᑎᓕᐅᖅᑕᐅᓂᕐᓄ, 
ᐃᒪᐃᓕᔾᔭᓇᖓᓗ ᑎᓕᐅᖅᑕᐅᓐᓂᕆᐊᖏᓐᓄ ᓂᐅᕕᖁᔭᐅᑦᓱᑎ ᑲᑎᖓᐅᖅᑐᓂ ᐃᓪᓗᓂ. 
 
ᒥᓂᔅᑕ ᐅᖃᖃᐅᒻᒪ ᐊᒻᒪᓗ ᑖᓐᓇ ᓯᕗᓪᓕᖅᐸᐅᑦᓱᓂ ᐆᑦᑐᕋᕈᑎᐅᓪᓗᓂ ᐊᐅᓚᓂᖓᓄ ᐊᒻᒪ 
ᐱᑕᖃᓂᐊᒥᑦᓱᑎᑦᑕᐅᖅ ᐃᓚᒋᐊᕈᑎᓄ ᐊᑭᖏᓄ, ᐊᑑᑎᓂᐊᕐᓱᑎᓗ ᐅᑯᓄᖓ ᑲᑎᖓᐅᖅᑐᑦ ᑲᑐᔾᔨᖃᑎᒌᖏᓄ 
ᐱᕙᓪᓕᐊᓂᐊᕐᒪᑕ ᐊᒻᒪ ᐊᐅᓚᓂᖃᓂᐊᕐᒪᑕ. ᐃᓱᒪᑐᐃᓐᓇᖅᑐᖓᓕ ᐃᒻᒪᖃ ᐃᓪᓗᐃᑦ ᐱᔭᕇᖅᑕᐅᔭᕆᐊᖃᓂᖏᓄ 
ᑲᑎᖓᐅᖅᑐᐃᑦ ᑲᑐᔾᔨᖃᑎᒌᖏᓄ ᑕᒪᐃᓄ ᐅᑯᓄᖓ ᑲᑎᖓᐅᖅᑐᐃᑦ ᑲᑐᔾᔨᖃᑎᒌ ᓴᕿᑕᐅᓚᐅᕐᓗᓂ. 
 
ᐊᒻᒪᓗ ᖃᓄᑎᒋᐅᓂᐊᕐᓂᖓᓄ ᑲᑐᔾᔨᖃᑎᒌ ᐱᓇᓱᐊᓂᐊᓂᖓᓄ ᐱᕙᓪᓕᐊᑎᓪᓗᒍ ᑕᒪᓐᓇ ᑯᐊᐳᕇᓴ, 
ᐃᒪᐃᑑᒋᐊᖃᐹ 50ᐳᓴᖓ ᐃᓗᐊᓂ ᐃᓪᓘᑉ ᓴᖀᓇᔭᕐᓱᓂ ᑲᑐᔾᔨᖃᑎᒌᒥ, ᓯᕗᓪᓕᖅᒥ ᒪᖅᕉᒃ ᐃᓅᒃ ᑕᐃᑲᓃᓪᓗᑎ 

ᐱᕙᓪᓕᐊᑎᓗᒋ ᑲᑐᔾᔨᖃᑎᒌ ᐊᒻᒪ ᖃᓄᐃᑦᑑᓂᐊᕐᓂᖏᓄ ᐸᖅᓇᐅᑎᖏᓄ, ᐃᓗᐊᓂ ᓇᓪᓕᐊᓂ ᐃᓂᑦᓴᒥ, ᐊᒻᒪ 
ᖃᖓᒃᑯᑦ ᑖᓐᓇ ᑯᐊᐳᕇᓴ ᐋᕿᕙᓪᓕᐊᓛᓐᓂᖓᓄ, ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᑐᑐ. ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᒪᐃᒐᔭᖅᑐᒍᑦ, ᐃᓪᓗᓕᕆᔨᑯ ᐃᒪᐃᓐᓇᔭᖅᑐᐃᑦ, 
ᐋᕿᑦᓱᐃᕙᓪᓕᐊᔪᖅ ᑕᐃᒃᑯᓂᖓ ᑲᑎᖓᐅᖅᑐᐃᑦ ᑲᑐᔾᔨᖃᑎᒌ ᐊᒻᒪ ᐊᑑᑎᓯᖕᓂᖃᓪᓗ, ᐃᒪᐃᒻᒪ ᓇᑉᐸᖏᑦ 
ᓇᒻᒥᓂᖃᖅᑐᐃᑦ ᐃᒪᐃᑦᑑᓪᓗᑎ ᓇᒻᒥᓂᖃᖅᓱᑎ ᐃᒻᒥᑯᑦ ᐊᒻᒪ ᐱᔪᓐᓇᖅᓯᓂᐊᕐᒪᑕ ᐃᒻᒥᓂᖅᓱᓗᑎ ᐃᓗᐊᓂ 
ᑲᑎᖓᐅᖅᑐᐃᑦ ᑲᑐᔾᔨᖃᑎᒌᓂ. 
 
ᑕᐃᒪᐃᒧ ᐱᕙᓪᓕᐊᔪᒍ ᐊᖁᑎᐅᖑᐊᖅᓱᑕ ᓱᓕᒃᑲᓐᓂᖅ ᐱᕕᖃᑎᓯᓂᐊᕐᓱᑕ ᑕᐃᒪᐃᓂᐊᕐᓗᓂ ᑭᓯᐊᓂ  
ᐅᖃᐅᔾᔭᐅᓯᒪᔪᖓ ᑕᐃᒪᐃᒍᓐᓇᓕᖅᑲᑦ ᑕᑯᓐᓇᕋᔭᖅᑕᕗᑦ ᐊᑐᖅᑐᐊᓂᒃᑯᑦ ᓂᐅᕕᕋᓱᐊᕐᓂᐊᕐᓗᓂ ᐃᓱᒪᒋᓗᒋᑦ 
ᐃᓄᐃᑦ ᓇᒻᒥᓂᖃᑦᑎᐅᒍᓐᓇᖅᑐᑦ ᓂᐅᕕᕈᒪᓯᒪᔪᑦ ᐃᓪᓗᓂᑦ. 
 
ᑕᐃᒫᒃ ᔭᒐᐃᓂᐊᕐᖏᒻᒪᑕ ᐊᑭᓕᖅᓲᑎᒥᓂᑦ ᑖᒃᓱᒧᖓ, ᑕᐃᒪᓐᓇᐃᑦᑑᒐᓗᐊᕈᓂ ᓇᒻᒥᓂᖃᑦᑐᑎᑐᑦ ᑕᐃᑲᖓᓂᑦ 
ᐱᒋᐊᕐᓂᖓᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇ ᒦᒃ, ᒥᓂᔅᑕ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᓄᐃᓕᖓᕙᓪᓕ ᐊᑐᖅᑐᐊᓂᕐᒧᑦ ᐊᑭᓕᖅᓱᐃᓂᖅ ᐊᒻᒪᓗ ᐊᑐᖅᑐᐊᓂᕐᒧᑦ 
ᓂᐅᕕᖅᐸᓪᓕᐊᓂᖅ, ᖃᑦᑏᔭᕐᓂᖓ ᐋᖅᑭᒃᑕᐅᓯᒪᒐᔭᖅᖄ ᓱᓇᒧᑦ, ᓇᓗᖏᓐᓇᒪ ᑭᓇᑐᐃᓐᓇᖅ ᐸᕐᓇᒃᑐᖅ 
ᐊᐅᓛᕆᐊᖅᓴᖅ ᑐᕌᖓᔪᑦ ᐃᓘᓇᓂᓄᖃᐃ ᐊᖅᑯᑎᖃᓪᓗᓂ ᑯᐊᐳᕇᓴᒃᑯᑦ ᐃᑲᔪᖅᑕᐅᔪᒪᓗᓂ ᐊᒻᒪᓗ ᑖᓐᓇ 
ᑯᐊᐳᕇᓴᖑᔪᖅ ᖃᐅᔨᒪᒐᔭᕐᒪᑦ ᑕᕝᕙᖓᑦ ᐃᑲᔪᕋᓱᐊᖅᑕᒥᓂᑦ ᐊᖏᖅᑕᐅᓯᒪᕙᒌᖅᑐᒥᒃ ᓂᐅᕕᕈᓐᓇᐅᑎᒥᒃ 
ᐱᒋᐊᖃᒻᒪᖔᖅ ᑮᓇᐅᔭᒃᑯᕕᒻᒥᑦ ᑕᖅᑭᑕᒫᑦ ᐊᑭᓕᖅᓱᐃᓂᖓᓄᑦ ᒪᓕᑐᐃᓐᓇᕐᓂᐊᕐᒪᑦ ᐊᑭᓕᖅᓱᕋᔭᓐᖑᐊᖅᑕᖏᓐᓄ 
ᐃᓪᓗᑖᕈᑎᓄᑦ ᑕᖅᑭᑕᒫᑦ ᐅᕝᕙᓘᓐᓂᑦ ᖃᓄᖅᑕᐃᒪ ᐊᑦᔨᒌᖏᑦᑐᓂᒃ ᐊᑭᓕᖅᓱᐃᔾᔪᑎᑕᖃᑉᐸ ᐊᒻᒪᓗ ᑭᓱᑕᐃᒪ 
ᐋᖅᑭᒃᑕᐅᒋᐊᖃᕋᔭᖅᑲ ᑕᒃᑯᐊ ᑯᐊᐳᕇᓴᒃᑯᑦ ᐃᖏᕐᕋᑎᑦᑎᒋᐊᓚᐅᖏᓐᓂᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑕᖅ, ᐃ, ᐱᓕᕆᐊᖑᒐᔭᖅᑐᑦ ᓂᐅᕕᖅᑕᐅᓯᒪᔪᑎᑐᑦ 
ᐱᖁᑎᖓ ᐊᑎᓕᐅᖅᑕᐅᓯᒪᓕᕈᑎᒃ ᐱᔭᐅᓇᓱᐊᖅᑎᓪᓗᒋᑦ. ᑕᐃᒪᓕ, ᐲᖅᑕᐅᒐᔭᖏᑦᑐᖅ ᐊᑭᓕᖅᓱᐃᓂᖓᓄᑦ 
ᑐᓂᔭᐅᔪᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):ᑐᑑ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓇᐃᖅᑕᐅᓯᒪᔪᓂᒃ ᐊᑐᕋᖅᓴᓂᒃ ᐱᑕᖃᑉᐸᖃᐃ ᐅᕝᕙᓘᓐᓃᑦ 
ᐊᖏᓪᓕᒋᐊᖅᑕᐅᔪᑎᓂᒃ ᐊᑭᓖᔾᔪᑎᐅᒐᔭᖅᑐᖅ ᐃᓗᐊᓂ ᐊᑐᖅᑐᐊᓂᖅ ᓂᐅᕕᖅᐸᓪᓕᐊᓗᓂ? ᐃᒪᓐᓇᐅᒐᔭᑉᐹ 12 
ᕼᓐᓇᓚ ᑖᓚᔅ ᑕᖅᑭᑕᒫᑦ, 2 ᑕᐅᓴᓐ ᑖᓚᓂᑦ ᑕᖅᑭᑕᒫᑦ, 5 ᑕᐅᓴᓂᑦ ᑕᖅᑭᑕᒫᑦ? 
 
ᐅᕝᕙᓘᓐᓃᑦ ᐊᒥᓲᓂᕆᒐᔭᖅᑕᖓ ᒪᓕᖑᐊᕐᓗᒍ ᐊᑭᓕᖅᓱᕈᑎᒋᔭᖓᑕ ᐃᓪᓗᑕᕐᓂᐅᑉ. ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐋᖅᑭᒃᓯᒪᔪᒥᑦ ᐊᑭᓕᐅᑎᔾᔪᑎᓂᑦ ᑕᒪᑐᒧᖓ ᐅᕝᕙᓘᓐᓃᑦ ᐱᖃᓯᐅᑎᓯᒪᕙ ᐃᓪᓗᑕᕐᑎᓪᓗᒋᑦ 
ᐊᑭᓕᖅᓱᕆᐊᓕᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑑᑐ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᖅᑭᓯᒪᓂᖃᕐᓂᐊᖅᑐᖅ ᒪᓕᓪᓗᒍ ᐋᔩᕈᑎᐅᓯᒪᔪᒥᑦ ᑕᕝᕘᓇᑎᒍᑦ 
ᐱᓕᕆᕕᐅᔪᑎᒍᑦ ᑮᓇᐅᔭᓕᕆᓂᑯᑦ. ᓱᓇᐅᕝᕙᓕ ᐊᑦᔨᒌᖏᑦᑐᕈᓘᔭᐃ ᑐᓐᖓᕕᒋᔭᖏᑦ ᐊᑐᕐᓗᒍ ᐊᑭᒋᔭᖓ ᐃᓪᓘᑉ, 
ᐊᑭᓕᖅᓲᑎᐅᔪᑦ ᐃᓚᒋᐊᕈᑎᖏᓐᓄᑦ ᐃᓗᐊᓃᑦᑐᐃᑦ ᖃᓄᐃᓕᖓᓂᐅᖁᔭᐅᔪᑦ ???, ᐊᑭᓕᖅᑐᐃᓂᖓᓄᑦ  

ᐋᖅᑭᒃᓯᐅᑏᑦ, ᐊᓯᖏᓪᓗ. ᑭᓯᐊᓂ ᐊᑦᔨᒌᑐᐃᓐᓇᕋᔭᖅᑐᐃᑦ, ᐊᑐᕋᔭᖅᑐᒍᑦ ᐊᑦᔨᒌᒥᑦ ᐊᑭᓕᖅᓱᐃᔪᑎᒥᒃ 
ᓂᕈᐊᕆᔭᐅᔪᒥᒃ ᑮᓇᐅᔭᓕᕆᓂᕐᒧᑦ ᐱᓕᕆᕕᐊᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᖃᑎᒐ ᑑᑐ, ᐃᖅᑲᐃᑎᒍᒪᕙᒋᑦ ᐱᕕᒃᓴᖃᕈᓐᓃᕋᕕᑦ 
ᐊᐱᖅᑯᑎᓄᑦ ᐊᓯᕗᑦ ᑲᑎᒪᔩᑦ ᐊᐱᕆᔪᒪᓂᐊᕐᒥᒻᒪᑕ ᓇᓗᓇᖏᓚᖅ ᐊᒻᒪᓗ ᐅᑎᖅᕕᒋᓂᐊᖅᑲᒋᑦ ᑲᑎᒪᔩᑦ 
ᐱᕕᖃᑦᑎᓚᐅᕐᓗᒋᑦ ᐊᐱᖁᑎᒥᓂᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐃᑦᑐᖅ ᐊᐱᖅᑯᑎᒐ ᐅᖃᐅᓯᕆᖅᑲᐅᔭᕋ ᐱᑦᔪᑎᓕᒃ 
ᐃᓕᐅᖃᑦᑲᐅᓂᖏᓐᓄᑦ ᓄᓇᓕᓐᓄᑦ. ᖃᐅᔨᒪᔪᖓ ᐊᒥᒐᑦᑐᑦ ᐃᖅᑲᓇᐃᔭᖅᑏ ᐃᓪᓗᖁᑎᖏᓐᓂᑦ ᐊᒻᒪᓗ 
ᐃᖅᑲᓇᐃᔭᖅᑏᓇᐅᖏᑦᑐᑦ ᐃᓪᓗᑭᒃᓱᖅᑐᐃᑦ ᐊᒻᒪᓗ ᑐᓴᕐᓇᖅᑑᔮᓕᕐᒪᑦ ᐱᓂᐊᕆᐊᖏᑕ ᐃᓪᓗᓂᑦ 
ᑲᑎᓐᖓᐅᖅᑐᓂᒃ, ᓇᓕᕌᖅᑎᑕᐅᓂᐊᖅᑐᐃᑦ ᓇᒻᒥᓂᖃᕈᒪᒻᒪᖔᑕ ᑲᑎᓐᖓᐅᖅᑐᒥ, ᐃᓱᒪᓕᕋᑖᕋᒪᓕ 
ᓇᓗᓇᖏᑦᑎᐊᕐᓕᕐᒪᖔᖅ. ᓇᓗᓇᐃᖅᑕᐅᖁᑐᐃᓐᓇᖅᑕᕋ, ᑐᑭᓯᔭᕋ ᓱᓕᒻᒪᖔᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓕᒻᒪᖔᒻᒪ ᖃᐅᔨᒪᖏᑦᑐᖓ ᑐᑭᓯᑦᑎᐊᕐᒪᖓᒻᒪ ᑲᑎᒪᔨᐅᑉ 
ᐊᐱᖅᑯᑎᖓᓂᑦ ᑭᓯᐊᓂ ᑲᑎᓐᖓᐅᖅᑐᐃᑦ ᐃᓪᓗᐃᑦ ᐱᓕᕆᐊᕐᓴᖅ ᑕᒪᒃᑯᓄᖓ ᑐᕌᖅᑐᑦ ᑮᓇᐅᔭᓕᐅᖅᑐᓄᑦ 
ᓂᐅᕕᕈᒪᒐᔭᖅᑐᓄᑦ ᐃᓪᓗᖁᑎᓂᑦ ᓴᖅᑭᖅᑕᐅᓯᒪᔪᓂᑦ ᑕᕝᕘᓇᑎᒍᑦ ᑲᑎᓐᖓᐅᖅᑐᐃᑦ ᑯᐊᐳᕇᓴᖏᑎᒍᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᖕ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᓇᓗᓇᐃᖏᓗᐊᖅᐸᓪᓚᐃᕋᑖᕋᒪ. ᐃᒪᐃᑦᑐᑎᑐᑦ ᑐᓂᔭᐅᓯᒪᒃᑲᓂᖅᑐᐃᑦ ᓄᓇᓖᑦ ᒪᑯᐊ 
ᒥᑦᑎᒪᑕᓕᒃ, ᑭᓐᖓᐃᑦ, ᐃᒡᓗᓕᒃ, ᐆᑑᑎᒋᓗᒋᑦ. ᑖᒃᑯᐊ ᐊᖏᔪᖅᑳᖃᕝᕕᐅᒻᒪᑕ ᑕᒪᒃᑯᓄᖓ ᐊᑦᔨᒌᖏᑦᑐᓄᑦ 
ᐱᓕᕆᔨᓄᑦ. ᐃᓪᓗᖃᑦᑎᑦᑎᓂᐊᖅᑭᓰ, ᐃᖅᑲᓇᐃᔭᖅᑎᓄᑦ ᐊᖏᕐᕋᐅᔪᓂᑦ ᑖᒃᑯᓄᖓ ᑐᓂᔭᐅᓯᒪᒃᑲᓂᖅᑐᓄᑦ 
ᓄᓇᓕᓐᓄᑦ ᓲᖃᐃᒪ ᑕᒃᑯᐊ ᐃᖅᑲᓇᐃᔭᖅᑎ ᑐᓂᔭᐅᓯᒪᔪᑦ ᓄᓇᓕᖏᑦ ᐊᒥᒐᖅᓯᒻᒪᑕ ᐃᓪᓗᒃᓴᓂᑦ? ᑕᕝᕙ 
ᐊᐱᖅᑯᑎᒐ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᒻᒪᖃ ᑲᑎᒪᔨ ᑕᐃᒍᐃᔾᔨᔪᑦᓴᐅᔪᖅ ᐅᑯᓄᖓ 
ᓴᕿᑎᑕᐅᕙᓪᓕᐊᓂᖏᓄ ᑲᑎᖓᐅᖅᑐᐃᑦ ᐊᑐᐃᓐᓇᐅᑎᑕᐅᔪᐃᑦ ᐃᓪᓗᐃᑦ ᐃᓗᐊᓂ ᐊᓯᖏᓂ ᓄᓇᓕᐅᔪᓂ, ᐄᖕ 
ᐊᓯᖏ 9ᖑᔪᐃᑦ ᓄᑦᑎᑎᖅᕕᐅᓯᒪᔪᓂ ᓄᓇᓕᐅᔪᓂ, ᐊᖅᕕᐊᑦ, ᑭᖓᐃᑦ, ᐸᖕᓂᖅᑑᖅ, ᒥᑦᑎᒪᑕᓕ, 
ᐃᖃᓗᑦᑑᑦᓯᐊᖅ, ᖁᓪᓗᖅᑑᖅ, ᑲᖏᖅᓯᓂᖅ ᐊᒻᒪ ᐃᓪᓗᓕ ᒫᓐᓇᐅᔪᖅ ᐱᓯᒪᔪᐃᑦ ᐸᖅᓇᔾᔪᑎᓄ ᐃᓕᖓᔪᓂ 
ᑲᑎᖓᐅᖅᑐᓄ ᐱᔭᑦᓴᐅᔪᓄ ᐅᑯᓄᖓ ᐱᔪᒪᓯᒪᔪᓄ ᑭᒃᑯᑐᐃᓐᓇᖅᓄ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐅᑯᑎᒎᓈ ᐃᓪᓗᕆᔨᑯᑎᒎᑦ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐃᖕ. 

ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᒪᒥᐊᓇᖅ ᐃᑦᓯᕙᐅᑖ, ᑐᑭᓯᕋᑖᖏᓇᒃᑯ ᑲᑎᒪᔨᐅᑉ ᐊᐱᖁᑎᖓ. 
ᐃᒻᒪᖃᖃᐃ ᐊᐱᕆᒋᐊᑲᓂᕈᑎᒋᑉᐸᐅᒃ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ, ᐅᖃᕆᐊᑲᓐᓂᕈᓐᓇᕿᐅᒃ ᐊᐱᖁᑎᒋᔭᐃᑦ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑖ. ᓄᓇᕗᒥ ᐃᓪᓗᓕᕆᔨᑯ, ᓴᓇᓂᐊᖄᑦ ᐃᓪᓗᓂ 
ᓄᑦᑎᑎᖅᕕᐅᓯᒪᔪᓂ ᓄᓇᓕᐅᔪᓂ ᐃᒪᐃᓂᐊᕐᒪᑕ ᐊᑐᖅᑕᐅᔪᓐᓇᓂᐊᕐᒪᑕ ᐃᖃᓇᐃᔭᖅᑎᒋᔭᖏᓄ ᐃᓗᐊᓂ 
ᓄᑦᑎᑎᖅᕕᐅᓯᒪᔪᓂ ᓄᓇᓕᐅᔪᓂ? ᐸᖅᓇᐃᓯᒪᕚᑦ ᓴᓇᓂᐊᖅᓱᑎ ᐃᓪᓗᓂ ᐃᓗᐊᓂ ᓄᑦᑎᑎᖅᕕᐅᓯᒪᔪᓂ 
ᓄᓇᓕᐅᔪᓂ? ᑐᑭᓯᑎᑕᐅᒋᐊᕈᒪᔪᖓ ᑕᒪᑐᒧᖓ. ᖁᔭᓐᓇᒦᒃ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐃᓱᒪᒋᑦᓱᒍ ᑐᑭᓯᓐᓇᕆᐊᖓᓄ. ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐄᖕ. ᖁᔭᓐᓇᒦᒃ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑕ. ᑕᐃᒪᐃᒧᑦ, ᓄᑦᑎᑎᖅᕕᐅᓯᒪᖏᑦᑐᐃᑦ ᓄᓇᓖᑦ, 
ᐃᒪᐃᓂᐊᕐᓱᑎᓪᓗ ᑕᐃᒪᐃᓂᐊᕐᒪᑕᓗ, ᐃᓱᒪᒋᑦᓱᒋᑦ ᐃᐱᕋᐃᓐᓇᕐᑕᐅᓗᑎ ᐃᓗᐊᓂ ᐸᖅᓇᑕᐅᓂᖏᓄ ᐃᓗᖓᓂᔪ 
ᓴᓇᓂᖅᓄ ᓱᓕᒋᐊᑲᓐᓂ ᐃᓪᓗᓂ ᐃᓗᐊᓂ ᓄᑦᑎᑎᖅᕕᐅᓯᒪᔪᓂ ᓄᓇᓕᐅᔪᓂ. ᓄᑦᑎᑎᖅᕕᐅᓯᒪᖏᑦᑐᐃᑦ ᓄᓇᓖᑦ 
ᐃᓚᐅᑎᑕᐅᔾᔮᖏᒻᒥᔪᐃᑦ ᓱᓕᒃᑲᓐᓂᖅ. ᖁᔭᓐᓇᒦᒃ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐃᖕ. 
 
ᒥᓂᔅᑕ ᑮᐊᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐱᔾᔪᑎᒋᔭᖓ ᓱᒻᒪᐅᓂᖓᓄ ᑎᒃᑯᐊᖅᓯᒪᔭᑎᖕᓄ 
ᓯᕗᓪᓕᖅᐹᒥ ᐃᓗᐊᓂ ᑕᒪᐃᓂ ᐊᖓᔪᖄᖃᕕᐅᔪᓂ ᐊᒻᒪ ᓄᑦᑎᑎᖅᕕᐅᓯᒪᔪᓂ ᓄᓇᓕᐅᔪᓂ ᐃᓕᖓᓂᖃᕐᑐᐃᑦ 
ᐅᑯᓄᖓ ᑲᑎᖓᐅᖅᑐᐃᑦ ᐱᔭᑦᓴᒧ, ᐃᒪᐃᑑᔪᐃᑦ ᒪᖅᕉᓪᓗᑎ ᖃᓄᐃᓂᖏᓄ ᐱᔾᔪᑎᐅᔫᒃ. 
 
ᐊᑕᐅᓯᖅᓗ ᐃᓱᒪᒋᔭᐅᔪᖅ ᐱᓇᓱᐊᓂᐊᕐᓱᑎ ᖃᐅᔨᒪᑎᓂᐊᕐᓗᒋ ᐃᖃᓇᐃᔭᖅᑎᑦ ᐃᓪᓗᖃᑎᑕᐅᓂᖏᓄ 
ᖃᓄᐃᒋᐊᖅᑕᐅᒍᑎᖏᓄ ᐊᒻᒪᓗᒋᐊᑲᓐᓂᖅ ᐱᔾᔪᑎᖓᓗ ᐃᒪᐃᒻᒪ ᐱᑕᖃᕐᒪ ᐱᔭᑦᓴᐅᔪᓂ ᐃᓗᐊᓂ ᐱᔾᔪᑎᐊᓗ 
ᓴᕿᑎᓯᕙᓪᓕᐊᓂᐊᕐᒪᑕ ᐱᕈᖅᑎᐸᓪᓕᐊᓗᒋ ᐅᑯᓇᓂ ᓄᑦᑎᑎᖅᕕᐅᓯᒪᔪᓂ ᐃᓂᑦᓴᓂ. 
 
ᑕᐃᒪᐃᒧ ᐱᕕᖃᑲᓂᕆᐊᓂᐊᕐᒪᑕ ᐱᔭᑦᓴᐅᔪᓂ ᐊᒻᒪᓗ ᑕᒪᒃᑯᐊ ᐃᓚᖏ ᐊᖏᓂᖅᓴᐅᔪᓂ ᓄᓇᓕᐅᔪᓂ 
ᓄᓇᕗᒥᒫᒧᑦ. ᐃᒻᒪᖃᓗ ᑲᔪᓯᒍᓐᓇᓂᐊᕐᐸᑦ, ᑕᐃᒪᐃᓂᐊᖅᑐ ᓯᕗᓪᓕᐅᑎᓗᒍ ᐱᓕᕆᓂᒃᑯᑦ. ᐱᑕᖃᕋᓂᓗ 
ᓄᖃᖓᔾᔪᑎᑦᓴᖓᓄ ᐅᑯᓇᖓ ᓅᑦᑎᓪᓗᒋ ᓇᓪᓕᐊᓄ ᓄᑦᑎᑎᖅᕕᐅᓯᒪᖏᑦᑐᓄ ᓄᓇᓕᐅᔪᓄ, ᐃᓱᒪᒋᑦᓱᒋᑦ 
ᓂᐅᕕᕋᓚᕕᑦᓴᐅᒍᓐᓇᓂᐊᕈᓐᓇᓂᖏᓄ ᑕᐃᒃᑯᓇᓂ. ᐊᒻᒪᓗ ᑕᐃᒪᐃᒍᓐᓇᓂᐊᕐᓱᑎ ᑐᖔᒍᑦ ᖃᐅᔨᓴᖅᓂᐅᔫᑉ 
ᐃᓗᐊᓂ ᖃᓄᐃᓕᖓᓂᖓᓄ ᓯᕗᓪᓕᖅᓯᐅᑎᖏᓄ ᐃᒪᐃᓂᐊᕐᒪᑕᓗ ᖃᓄᐃᒋᐊᕈᑎᐅᒍᓐᓇᓂᐊᕐᒪᑕ 
ᓯᕗᓂᑦᓴᐅᓂᐊᕐᑐᓂ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᑐᑭᓯᔪᖓ. ᐃᒻᒪᖃ ᑕᐃᒪᐃᓐᓂᐊᖃᑕ, ᓄᑦᑎᑎᖅᕕᐅᓯᒪᖏᑦᑐᐃᑦ 
ᓄᓇᓖᑦ, ᑐᑭᓯᒪᓕᖅᓱᑕᓗ ᒫᓐᓇᐅᔪᖅ ᐱᑕᖃᕆᐊᖓᓄ ᐃᖃᓇᐃᔮᑦᓴᓂ ᑕᐃᑯᓄᖓᓂᐊᕐᑐᓂ ᓄᓇᓕᐅᔪᓄ. 
 
ᐱᓯᒪᓂᐊᖄᑦ ᒐᕙᒪᑯ ᐃᖃᓇᐃᔭᖅᑎᖏᓂ ᓄᓇᕗᒥ ᐅᕝᕙᓗ ᐋᒡᒐ, ᐅᕝᕙᓗ ᓯᓚᑎᐊᓂ ᓄᓇᕗᑉ? ᖁᔭᓐᓇᒦᒃ. 

ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐅᖃᐅᓯᖃᕈᓐᓇᖏᑦᑐᖓ ᑕᒪᑐᒧᖓ ᐃᓕᖓᓂᖃᕐᑐᓂ 
ᐅᑯᓄᖓ ᓄᑦᑎᑎᖅᕕᐅᓯᒪᖏᑦᑐᓂ ᓄᓇᓕᖕᓂ. ᑕᒪᓐᓇ ᐱᓕᕆᐊᕆᖏᑕᕋ. ᐃᒪᐃᓕᒍᓐᓇᕐᓱᖓᓗ ᐃᓕᖓᓂᖃᕐᓱᓂ 
ᐅᑯᓄᖓ ᑲᑎᖓᐅᖅᑐᐃᑦ ᐱᔭᑦᓴᒧ, ᑕᐃᒎᑎᖃᐅᔭᒃᑲᓖᒃᑯᐊ. 
 
ᐱᑕᖃᕐᒪ ᐱᔭᑦᓴᐅᔪᓂ, ᐃᒻᒪᖃᓗ ᑕᐃᒍᐃᔾᔨᒪᓗᑎ ᐱᕙᓪᓕᐊᑎᑕᐅᓂᖏᓄ ᐱᓇᓱᐊᖅᑕᑎᖕᓄ 
ᓴᕿᑎᓐᓇᓱᐊᕐᑕᑎᖕᓄ ᑖᒃᑯᓂᖓ ᒫᓐᓇᐅᔪᖅ, ᐃᒪᐃᓐᓂᐊᕐᒪᓗ ᐱᔭᑦᓴᐅᔪᖅ ᐱᕕᖃᑎᓐᓂᐊᕐᓗᒋ ᓯᐊᒻᒪᖅᑎᓪᓗᒋ 
ᑕᐃᒃᑯᓄᖓ ᓄᑦᑎᑎᖅᕕᐅᓯᒪᖏᑦᑐᓄ ᓄᓇᓕᐅᔪᓄ, ᐱᑕᖃᕐᑐᓄ ᓂᐅᕕᐊᑦᓴᖃᕐᑐᓄ, ᐱᑕᖃᕐᑐᓄ ᐱᔭᑦᓴᒧ, 
ᑕᐃᒪᐃᓕᖃᐅᒐᓗᐊᖅᑐᖓ ᑕᐃᒃᑯᓂᖓ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐃᒪᐃᓕᖓᓂᖃᑑᔮᕐᑐ ᑕᐃᒃᑯᐊ ᓄᓇᕗ ᐃᓪᓗᓕᕆᔨᑯ 
ᓴᓇᓂᐊᖅᓱᑎ ᑲᑎᖓᐅᖅᑐᓂ ᐃᓪᓗᓂ ᐅᑯᓄᖓ ᒐᕙᒪᑯ ᐃᖃᓇᐃᔭᖅᑎᖏᓄ. ᐃᒻᒪᖃᓗ ᑕᐃᒪᐃᓐᓂᐊᕐᐸ, 
ᑕᐃᑯᐊᓗ ᐃᖃᓇᐃᔭᖅᑏᖅ ᐱᔪᓐᓇᓂᖃᕈᓐᓇᓂᐊᕐᑐᐃᑦ ᑕᐃᒃᑯᓄᖓ ᐃᓪᓗᑦᓴᓄ ᐊᒻᒪ ᖃᓄᐃᓂᕆᓂᐊᕐᑕᖏᓄ 
ᐃᖃᓇᐃᔭᖅᑎᖏᑦᑕ ᓄᓇᓕᐊᓅᓂᐊᕐᓗᑎ ᐊᒻᒪ ᑕᐃᒪᐃᒐᑎᓪᓗ, ᓄᓐᖑᐊᓂᓪᓗ  ᓄᖅᑲᕌᖓᒥᒃ ᐊᐅᓪᓚᖅᐸᒃᖢᑎᒃ 
ᐅᕝᕙᓘᓃᑦ ᐊᐅᓪᓚᑐᐃᓇᖅᖢᑎᒃ. ᖁᔭᓇᒦᒃ ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓇᒥᒃ ᐃᒃᑲᕐᕆᐊᓗᒃ. ᒥᓂᔅᑐ ᐃᖕ. 
 
ᒥᓂᔅᑕ ᑭᐊᓪᕙᓐ ᐃᖕ: ᖁᔭᓇᒥᒃ. ᐃᒃᓯᕙᐅᑕᖅ. ᒪᓕᒐᓕᐅᖅᑎ ᑕᒻᒪᖅᑰᓐᖏᑦᑐᖅ, ᐃᒫᖏᓛᒃ, ᖃᐊᔨᒪᓐᖏᑦᑐᖓ 
ᓇᒦᒋᐊᖃᕋᔭᕐᒪᖔᑕ ᐅᕝᕙᓘᓃᑦ ᑭᓇᑐᐃᓇᖅ ᓄᓇᓕᖕᓃᓐᖔᖅᑐᑦ ᑕᐃᑲᓃᒃᑲᔭᒪᑕ ᐃᒡᓗᓂᒃ. ᖃᓄᓪᓚᕆᒃ 
ᐊᐱᕆᓪᓚᕆᖕᒪᖔᖅ ᑐᑭᓯᓐᖏᑦᑐᖓ ᐃᒃᓯᕙᐅᑖ. ᖁᔭᓇᒥᒃ. 
 
ᐃᒃᓯᕙᐅᑕᕐᒃ (ᑐᓵᔨᑎᒍᑦ): ᐃᒃᑲᕐᕆᐊᓗᒃ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᑐᑭᓯᓇᑦᑎᐊᕐᒃᑐᑎᑦ, ᑭᓯᐊᓂ ᑐᑭᓯᒃᑲᓐᓂᕈᒪᕗᖓ. ᑲᔪᓯᒋᐊᖅᑎᓂᐊᖅᑕᒃᓴᕆᔭᐃᑦ 
ᑮᓇᐅᔭᓂᑦ ᓄᐊᑦᑎᓗᑎᑦ ᐊᕐᕌᒍᕋᓴᕐᓄᑦ ᐃᒡᓗᓕᐅᕐᓂᕐᒧᑦ ᐊᒻᒪ ᑕᐃᒃᑯᐊ ᓯᐊᒻᒪᖅᑎᕆᔭᐅᓐᖏᑦᑐᑦ ᓄᓇᓖᑦ. 
ᖃᓄᑎᒋᐅᓂᐊᖅᑐᒋᕕᐅᒃ ᓴᖅᑭᖅᐸᓪᓕᐊᓂᕆᔭᖓ? ᖁᔭᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ 
 
ᒥᓂᔅᑕ ᑭᐊᓪᕙᓐ ᐃᖕ: ᐄ ᐃᒃᓯᕙᐅᑖ, ᑐᑭᓯᒋᐊᖅᑎᓚᐅᕋᔅᓯ, ᐃᓚᖏᑦ ᐃᓐᓄᒃᑕᐅᕙᓪᓕᐊᔪᓐᓇᖅᓯᔪᑦ ᐊᒻᒪ 
ᐃᓄᖃᓕᖅᑐᑦ. ᐱᓇᓱᐊᕈᓯᑦ ᑎᓴᒪᑦ ᑎᓴᒪᐅᔪᖅᑐᓄᑦ ᐃᓐᓄᒃᑕᐅᔪᓐᓇᖅᓯᓂᐊᖅᖢᑎᒃ, ᐊᒻᒪ ᓱᓕ 
ᐋᖅᒋᐊᕐᕕᓴᖃᖅᑐᖅ  ᓯᕗᓪᓕᖅ ᐱᒋᐊᓂᖓᓂ ᐊᕐᕌᒍ ᑕᖅᑭᖓᓐᓂ ᐊᒻᒪ ᐱᓕᕆᒋᐊᕐᓗᑕ ᐊᐅᓚᓂᖃᑦᑎᐊᖅᐸᑦ 
ᑕᐃᒪᐃᑦᑐᓂᑦ ᐃᒡᓗᓂᒃ ᓴᓇᖃᑦᑕᕋᔭᖅᑐᒍᑦ ᐊᒻᒪ ᒫᓐᓇ ᐱᑕᖃᓐᖏᒻᒪᑦ ᖁᔭᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓇᒥᒃ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓇᒦᒃ, ᑐᑭᓯᓇᑦᑎᐊᕋᕕᑦ. ᖃᐅᔨᓴᕐᓂᕆᔭᐅᓚᐅᖅᓯᒪᔪᒃᑯᑦ ᑲᖏᖅᑐᒑᐱᐅᑉ ᒥᒃᓵᓄᑦ, 
ᐊᒥᒐᓗᐊᕐᓂᒃᑯᑦ ᑲᖏᖅᑐᒑᐱᖕᒥ ᓲᖃᐃᓐᒪ ᖃᐅᔨᓴᖅᑕᐅᓂᕆᓚᐅᖅᓯᒪᔭᖓᓄᑦ ᓯᐊᒻᒪᖅᑎᖅᑕᐅᓇᓂᓗ ᓄᓇᓖᑦ.  

 



ᐅᓪᓗᑐᐃᓐᓇᖅ, ᓄᕕᐱᕆ 22, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

1794 

ᓱᒃᑲᐃᓕᒋᐊᕐᓂᐊᖅᖢᑎᒃ ᐃᒡᓗᑖᕐᓂᕐᒧᑦ ᓯᐊᒪᖅᑎᖅᑕᐅᓯᒪᖏᒻᒪᑦ. ᖁᔭᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 
 
ᒥᓂᔅᑕ ᑭᐊᓪᕙᓐ ᐃᖕ: ᐋᒃᑲ ᑕᐃᒪᓇᐅᖅᑰᙱᑐᖅ. ᖁᔭᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓄᒦᒃ, ᖃᐅᔨᑎᒋᐊᒃᑲᓐᓂᕐᓗᓯ, ᐃᓚᒋᔭᐅᔪᑦ, ᒫᓐᓇ 2-ᒧᐊᖅᑐᖅ. ᐊᐱᕆᔪᒪᔭᒃᑲ 
ᐃᓚᒋᔭᐅᔪᑦ ᖃᓄᐃᓕᐅᕈᒪᖕᒪᖔᑕ. ᑐᑐ. 
 
ᑐᑐ: ᖁᔭᓄᒦᒃ. ᐃᒃᓯᕙᐅᑖ, ᐊᒻᒪ ᖁᔭᓄᒦᒃ, ᐅᔾᔨᖅᓱᕆᐊᖁᕋᕝᑦᑎᒍᑦ ᐅᐊᔅᓯᒥᒃ. ᖃᐅᒪᓂᖓᓂ, ᑲᔪᓯᖁᔨᕗᖓᑲ 
ᑎᒪᔨᕋᓛᑦ ᖃᓄᐃᓐᓂᕆᓕᖅᑕᖏᓐᓂᑦ. ᖁᔭᓄᒦᒃ ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐅᓚᔾᔭᐃᔪᖃᖅᑐᖅ ᑭᓯᐊᓂ ᑭᐅᓗᑎᒋᔪᓇᖏᑕᕗᑦ. ᐊᖏᖅᑐᖅᑕᖃᖅᐸ 
ᐊᐅᓚᔾᔭᐃᔪᑎᒥᑦ . ᐊᖏᖏᑦᑐᑦ. ᐊᖏᖏᑦᑐᑦ. ᐊᐅᓚᔾᔭᒍᑎ ᐊᖏᖅᑕᐅᔪᖅ. ᐊᒻᒪ ᑕᐃᕕᑦ, ᔪᔪ ᕼᐊᐃᕕᓐᒥᐅᑕᖅ, 
ᖁᔭᒋᔪᒪᕙᕋ ᒥᓂᔅᑐ ᑕᐃᕕᑦ ᐊᒻᒪ ᑕᑯᓚᕆᕗᒍᑦ. ᐃᖕ, ᐅᖃᐅᓯᓴᖃᐱᑦ ᒪᑐᔪᑎᓴᒥᒃ? 
 
ᒥᓂᔅᑕ ᑭᐊᓪᕙᓐ ᐃᖕ: ᐊᖁᐊᒃ ᑐᖓᓱᑦᑐᖅ ᐃᓚᒋᔭᐅᔪᓇᕐᒪᑦ ᐃᖃᓗᖕᓂᑎᓪᓗᒍ ᐱᓇᓱᐊᕈᓯᐅ ᓄᖑᐊᓂ. 
ᖁᔭᓇᒥᒃ. 
 
>>ᐸᑦᑕᒃᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᖅᑎ ᐅᑎᕈᓐᓇᖅᓯᔪᖅ. ᖁᔭᓇᒦᒃ. 
 
ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ. ᑲᑎᒪᔾᔪᑎᔅᓴᖅ 20. ᐅᓂᒃᑳᓕᐊᖏᑦ ᑲᑎᒪᔨᕋᓛᑐᐃᓐᓇᐃᑦ. 
ᐃᒃᓯᕙᐅᑕᖅ. ᐳᒃᑭᕐᓇᖅ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐳᒃᑭᕐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᓯ ᐃᓱᒪᔅᓴᖅᓯᐅᕈᑎᖃᖅᓯᒪᒻᒪ ᑕᒪᓕᒐᔅᓴᖅ 18-ᒥᑦ ᐊᒻᒪ 
ᐅᓂᒃᑳᕈᒪᓪᓗᑎᒃ ᐃᓱᒪᔅᓴᖅᓯᐅᕐᓂᖏᓐᓄᑦ ᒪᓕᒐᔅᓴᕐᒥᑦ ᐊᒻᒪ ᐅᖃᖅᑏ, ᐱᒋᐊᖅᑎᑦᑎᕗᖓ ᐅᓂᒃᑳᖁᓪᓗᒋᑦ 
ᑲᑎᒪᔨᕋᓛᐃᓐᓇᐃᑦ ᑲᔪᓯᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒨᓴᒥᑦ ᐱᒋᐊᖅᑎᑦᑎᔪᖃᖅᐳᖅ. ᑭᖑᕝᕕᖅᑎᑕᖃᖅᐹ? ᕕᓕᐊᒻᔅ. 
ᒨᓴᓕᐅᖅᑐᖃᕐᒪᑦ. ᐊᖏᖅᑐᓕᒫᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ. 
 
ᑲᑎᒪᔾᔪᑎᔅᓴᖅ 21. ᐱᖓᔪᐊᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. ᑲᑎᒪᔾᔪᑎᔅᓴᐃᑦ. ᑲᑎᒪᔾᔪᑎᔅᓴᖅ 22. 
ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑦᑎᒋᐊᕈᒪᓪᓗᖓ ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓂᕐᒧᑦ 
ᐅᖃᐅᓕᓯᕆᓂᕐᒧᑦ ᒪᓕᒐᕐᒧᑦ 3:00 ᐅᓪᓗᒥ ᓇᓄᒃ ᑲᑎᒪᕕᒻᒥᑦ. ᐃᖅᑲᐃᑎᑦᑎᒋᐊᕈᑎᒃᑲᓐᓂᖅ ᑲᑎᒪᓂᖃᖅᑎᓪᓗᒋᑦ  

ᑲᑎᒪᔩᓐᓇᐃᑦ ᑲᑎᒪᓂᐊᖅᑐᑎᒃ ᓇᒡᒐᔾᔭᐅᒥ ᐅᓪᓛᒃᑯᑦ 9:00-ᒥ ᓇᑦᓯᖅ ᑲᑎᒪᕕᒻᒥᑦ. ᑲᑎᒪᔾᔪᑎᔅᓴᐅᓂᐊᖅᑐᑦ 
ᓇᒡᒐᔾᔭᐅᒧᑦ, ᓄᕕᐱᕆ 25, 2002-ᒥ, 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᔅᓴᖅ 22 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᔅᓴᖅ 19 

• ᒪᓕᒐᔅᓴᖅ 25 

• ᒪᓕᒐᔅᓴᖅ 26 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 13 

• ᒪᓕᒐᒃᓴᖅ 17 

• ᒪᓕᒐᒃᓴᖅ 18 

• ᒥᓂᔅᑕᐃᑦ ᐅᖃᐅᓯᔅᓴᖏᑦ 72-1(6) 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᓄᖅᑲᓚᐅᓐᖏᓂᑦᑎᓐᓂᑦ ᐅᓪᓗᒥ ᖁᔭᓐᓇᒦᕈᒪᕙᕋ ᐃᖅᓱᖅᑎᕗᑦ, ᐱᖃᓐᓇᕆᔭᕋ 
ᐊᒻᒪ ᓂᕈᐊᖅᑎᒋᓚᐅᖅᓯᒪᔭᕋ, ᑖᒧᓯ ᐃᓚᐃᑦᑐᖅ ᖃᒪᓂᖅᑐᐊᕐᒥᐅᖅ, ᖁᔭᓐᓇᒦᒃ ᑖᒧᓯ ᑕᕝᕙᓂ ᐱᓇᓱᐊᕈᓯᕐᒥ 
ᐱᔨᖅᓯᕈᓐᓇᓚᐅᕋᕕᑦ. 
 
>>ᐸᑦᑕᑐᖅᑐᑦ 
  
ᒫᓐᓇ ᒪᑐᑲᐃᓐᓇᖅᑐᒍᑦ, ᐃᓚᓐᓇᕆᔭᕗᑦ ᐃᖅᑲᐃᑎᑦᑎᑲᐃᓐᓇᕐᒪᑦ ᐱᔨᑲᑖᕗᑦ ᖁᔭᓕᒋᐊᖃᕐᒥᒐᑦᑎᒍ ᖁᔭᓐᓇᒦᒃ, 
ᑖᒃᑯᐊᑦᑕᐅᖅ ᐱᔭᕇᕐᒥᒻᒪᑕ ᑕᕝᕙᓂ ᐱᓇᓱᐊᕈᓯᕐᒥᑦ. ᖁᔭᓐᓇᒦᒃ, ᐊᖑᑏᑦ ᐊᕐᓇᐃᓪᓗ 
ᐱᓕᕆᑦᑎᐊᖅᑐᒻᒪᕆᐅᓚᐅᕋᔅᓯ. 
 
>>ᐸᑦᑕᑐᖅᑐᑦ 
 
ᒪᓕᒐᓕᐅᕐᕕᒃ ᒪᑐᑲᐃᓐᓇᖅᑐᖅ ᓇᒡᒐᔾᔭᐅᒥ, ᓅᕖᕝᕙ 25, 2002-ᒥ 1:30 ᐅᓐᓄᓴᒃᑯᑦ ᒪᑐᐃᒃᑲᓐᓂᓛᕐᓗᓂ. 
 
ᐃᖅᓱᖅᑎ. 
 
>>ᒪᓕᒐᓕᐅᕐᕕᒃ ᒪᑐᓚᐅᖅᑐᖅ 14:20 ᐅᓐᓄᓴᒃᑯᑦ. 

